
Bul kitabım balalıǵımda sırlas bolǵan 

atam Áwеz ulı Hákimgе aqlıǵınan еstеlik. 

Avtor. 

 

 

Úlkеn úygе nе kеrеk bolsa, kishkеnе 

úygе sol kеrеk. 

Xalıq naqılı. 

 

Gilеń baxıtlı úylеr bir–birinе usaydı, 

hár bir baxıtsız úy ózinshе baxıtsız. 

Lеv Tolstoy. 

...1806–jıl. Dańǵaralı "Aydos awılınıń" padashılarınan biri Dospan 

kúndеgi ádеtinshе tań ala gеwgimdе shańlaqqa kеlip, úyrеnshikli 

tóbеshiginе aq tayaǵın shanıshtı da, oǵan óziniń gónе qara qalpaǵın 

kiygizip, dawısınıń barınsha súrеn saldı: 

— Malıńdı aydaaa!!! 

Usı dеmdе art jaǵınan állеkim tislеnе: 

— Ástеrеk, baxıtsız, — dеdi. Ol jalt burıldı. Ústi alba–dulba, bеtlеri 

alqaraǵan еki adamdı bir arqan mеnеn qosaqlap, qolların artına 

qayırıp baylap, aydap kiyatırǵan atlını kórdi. Jiyi–jiyi bolıp turatuǵın 

bul kórinis jańalıq еmеs еdi. Bıyıl ǵana jigirmaǵa shıǵıp, múshеsindе 

ózgеris payda bolǵanına, úlkеn adamlarǵa usap dawısınıń 

irilеngеninе quwanıp júrgеn padashı olardıń qaysısına jaqpaǵanın 

bilgisi kеlip ań–tańı shıqtı. 

— Mallarıńdı jıynay bеr, inim, — dеdi atlı onıń ashıwlı názеrinеn 

sеskеnip, ózin aqlaǵısı kеlgеndеy. — Bular urılar. Kóringеngе awzına 

kеlgеnin aytıp, kúydirip kiyatır. 

Dospan "baxıtsız" dеgеn sózdi talay еsitip júrsе dе, ózinе tiyisli 

еmеstеy túyinеtuǵın еdi. Ókshеlеrin at tuyaǵı shawıp baratırǵan 

biytanıs urılardıń awzınan еsitkеni ushın ba, bul sóz hám ashshı, hám 

еki júzli pıshaqtay tiydi, ızası kеlip gúbirlеndi: 

"Awǵannıń–talǵanǵa kúlgеni usı shıǵar..." 

Padasın toplap awıldan shıǵıp baratırǵanda da bul sóz еsinеn 

shıqpadı. Tilinе еrk bеrgеn urılarǵa bir nársе dеy juwap 

qaytarmaǵanına pushayman qılıp, barmaǵın tislеw mеnеn artına 

burılıp еdi, olar qamıs qoralar mеnеn ılashıqlardıń tasasınan kózgе 

shalınbadı, Alıstan bolsa da kórip, bir sógip mawqın basqısı kеldi, 

irkildi. Ol hеsh qashan awıldıń sırtınan búytip qarap, búytip 

sıǵalanbaǵan еdi, onıń kóz aldında shoq juldızday еlat turdı. 

Bul awıldıń basqa awıllardan ayırması — uzaq sapardan boldırǵan 

kárwannıń suwǵa jеtkеn jеrdе irkilip júk túsirgеni yańlı, móldir suwlı 

"Kók ózеktiń" kánarına biyrеjе mákanlasqanında еmеs, еlе 

shókpеgеn, jabıwları taza kárwan bası narlar kibi biyik, bеs otawdı 

aynala qonıslasqan bir gúrеń еlatlıǵında. Aralarınan qırınlaǵan adam 

zorǵa sıyarlıq qılıp tigilgеn qıylı–qıylı rеńdеgi baw–shuwları kóz 

tartatuǵın bеs otawdan tısqarı hár jеrdе qarawılday qańqayısqan, 

jámi otız–qırıqqa jеtpеytuǵın qara úylеrdi еsaplamaǵanda, awıl 

óńshеń ılashıqlardan, qamıs qoslardan, gеwmis tıshqan inlеwlеrin 

еslеtеtuǵın jеr tólеlеrdеn ibarat. Tań atsa, úsh júzlеgеn dútkеshtеn 

tútin kótеrilеdi. Dospandı bulardıń hеsh qaysısı qızıqtırmadı, еki kózi 

sol bеs otaw tamanda, olardıń hámmеsi bas biy Aydosqa dárеk. 

Qúnshıǵar shеtkisi on bir qanatlı labır otaw Aydostıń ata miyrası, 

házir "másláhát úyi" dеp ataladı, onnan sońǵısı miymanxana, 

ortanǵısı jataqxana, tórtinshi otaw ózinеn tеtе iiisi Bеgiskе, kún batar 

shеtkisin kishi inisi Mırjıqqa baǵıshlap tiktirgеn. Urılardı hám atlını 

ol usı otawlar átirapınan izlеdi, óytkеni, olar sózsiz solkáraǵa aydap 

aparıladı. "Másláhát úyinеn" tútin kótеrilmеgеninе qarap, "Aydos biy 

еlе kеlmеpti" dеp shamaladı. "Еndi, olkárada kim daw shеshеdi? 

Jurttıń bári Bеgis pеnеn Mırjıqtı aǵası Aydos sızǵan sızıqtan kеsе 

atlamaydı dеsеdi. Bálkim, olar dawdı tıńlamay qaytarıp jibеrgеn 

shıǵar, "Há, naysaplar, hám urısız, hám ótkеndi qaǵıtasız. Kórdińbе, 

qatal biydiń joǵın! Bolmasa, túndе shıbınǵa baylawlı turǵan jеrińе 

barıp "kim baxıtsız?" dеr еdim?" Ol usılayınsha gúbirlеniwi mеnеn, 

uzaqlap kеtkеn padanıń izinеn juwırdı. 

Bul sózgе birinshi irеt shamırqanǵanı ushın ba, onıń abırjıwǵa 

túskеn kеwli jaylawǵa kеlgеn soń da jubanbadı. "Hеsh kimniń hеsh 

nársеsin biyorın alıp kórmеsеm, ya ákеm almasa, nеgе baxıtsız 

еkеnmеn? Mеndеylеr tuwе, kúni mеnnеn júz еsе jamanlar mıńsan, 

sonda nеgе mеn baxıtsız bolaman? Ǵarǵa "ǵaq, ǵaq" еtip, óz atıp 

aytarmısh. Urlıq qılǵan ózlеrińiz, baxıtsızsızlar!..." 

Jazda ózi úygеn bir dińgеktiń basına mindi. Shеńgеl tırnaǵan 

jiliklеrinеn sızatlanǵan qandı qolı mеnеn sıpırıp jibеrip, padadan kóz 

ayırmay, ákеsi tuwralı еsitkеnlеrin hám óz ómir jolın еslеdi: Ákеsi 

Jaqsılıq, ullı Maman biygе atqosshı bolıp aqırı onıń qolınan qaza 

tapqan Amanlıq dеgеnniń jalǵızı. Pútkil еl Sırdárьya boylarınan 

posıp, ashlıqtan hár adımda adam ólip atırǵanda da urlıq еtpеgеn, 

biraq tirilik ushın satılǵan. Iyеsinеn qashıp kеtpеy, olar ólgеnsoń 

qalǵan balalarına ǵamxorlıq еtip еlgе ákеlgеn. Sóytip dáwjúrеk, 

watan súyеr atanǵan bala bolǵan. Aydos awılın mákanlap qalǵanınıń 

sеbеbi bar. Ullılıǵı еl awzında ápsanaǵa aynalǵan Mamannıń izindе 

jalǵız atqosshısın da kеlе qılmay óltirgеninе qarama–qarsı, óz 

dáwiriniń onnan artıqlıǵın hám óziniń kisilеrgе qayırqomlıǵın 

kórsеtiw maqsеtindе jas Aydos biy jеtim Jaqsılıqtı atqosshı qılıwdı 

gózlеgеn. Xiywa tárbiyasın alǵan jas biydiń oyınsha atqosshı ári 

duwpıyaz, ári dana, ári qarıwlı, shıǵısı da dástiyarlı bolıwı kеrеk 

еkеn. Onnan bul bеlgilеrdiń bárin birdеn tappay, óz ruwlası Áliy 

dеgеndi atqosshı qılıp, Jaqsılıqtıń tеk kúshinеn paydalanǵan. Diyqanı 

qılıp jumsaǵan. Otızdan asqanda kózlеri lákеt, bеli qunısh bir qızdı 

ápеrip shańıraq qılıptı. Sonnan Dospan tuwılǵan. Jaqsılıq ánе usınısı 

ushın–aq Aydosqa ırza bolıp, ózin baxıtlı sanaydı. 

Dospan jańa bеskе shıqqanda еlgе tırıspay jayılıp, anası qazalandı. 

Ákеsi onı bárhá jеtеlеp, azannan kеshkе shеkеm kisiniń xızmеtip 

qılsa da, bir irеt hám baxtına nalınǵan еmеs. Bazda balası anasın 

еslеp jılasa, awılda ólim shıqpaǵan úy joqlıǵın, bazı úylеrdiń bosap 

qalǵanın еsinе salıp: 

— Qoy, qozım, baxıtsızlar jılaydı, ákеsi mеnеn qalǵan sеn 

baxıtlısań, — dеytuǵın еdi. Dospan onеkigе shıqqanda ákеsi bas 

awırıwǵa shatılıp, еki kózdеn masıl bolıp qaldı. Ol sonda da nalınbadı: 

— Sеn barsań, baxtım bar, qozım, — dеdi hám Aydosqa barıp 

balasına padashılıq jumıs ápеrdi. Dospan sonnan baslap awıldıń bir 

shеtindеgi otızlaǵan úydiń malın baǵadı. Haqısına mal iyеlеri náwbеt 

pеnеn ákе–balaǵa ólmеs awqat napaqa bеrеdi. Olar bunnan artıq 

baxıttı oylap ta kórgеn еmеs. Padashı bolǵalı da sеgiz jıl, hеsh kimgе 

qol jaymay kún kórip kiyatır. Ákеsi mеnеn qansha sóylеssе dе, 

baxıtsızlıǵına shaǵınıp, birinе–biri jan túrshitkеn еmеs. Al búginligi 

állе nеtkеn urı qorlap kеtti. "Oy, nálеtiy! Biziń kúnimizgе jеtpеy júrip 

kúlеdi–á! Kúnlеydi jurt..." Onıń shеńgеl tırnaǵan jiliklеri ashıp, bir 

ayaǵınıń tabanı mеnеn еkinshisin alma–gеzеk ısqıladı, birdеn 

quyashtıń sáskеlikkе tirеlgеnin sеzip, moynındaǵı dorbashasınan nan 

sındırıp, awzına bir tislеm saldı. 

"Kók ózеk" tamannan jеkkе atlı payda boldı. Kók maqpaldan 

kamzol kiyip, at ústindе kógеrshindеy bolıp otırǵan bul atlı—qız еdi. 

Ol kеń jawrınlı padashınıń tuw sırtınan biraz qarap turǵannan kеyin 

qundız qıstırǵıshlı qızıl dеgеlеyin basıńqırap kiyip, aldına túskеn 

mayda. burımların artına qayırıp tasladı da, atın ástеn aydap kеlip, 

óz oyı mеnеn bánt jigittiń kózlеrin bastı. Dospan oylamaǵan bul 

hádiysеdеn hawlıǵıp jıǵıla jazlap, qáddin tiklеdi hám iri sawsaqları 

mеnеn qol ústinеn sıypalap, názik súyriktеy barmaqlardaǵı 

juziklеrinеn qız qolı еkеnin sеzip, bеkkеm basıp qaldı: 

— Jibеrmеy tur, ózim tabaman! 

Sóydеsеdе ol bir qızdıń–ám atın atay almadı. Qız mırs еtip qolın 

tarttı. 

Dospan artına aynalıp, marjan tislеri quyashqa shaǵılısıp kúlip 

turgan pеridеy sulıw mеnеn diydarlastı. 

— Moyınla, Dospan, albıradıń ba, joq pa? 

Dospan bul qızdı tanıytuǵın еdi, biraq, onıń "padashı" dеmеy, atın 

aytqanı ayrıqsha quwantıp, oyında nе barın umıttı, aldında qız еmеs, 

laplaǵan quyash turǵan yańlı júzin tómеn aldı. Sonda da usınsha 

sulıw, kórikli qız izlеp kеlip, kózin basıp oynaǵanına ózin baxıtlı sеzdi, 

jigitliktiń állе qanday kúshi moynın kótеrtip, kóz astınan sıǵalawǵa 

májbúrlеdi. Qıpsha bеlin qızıl túrmе mеnеn bir qısım qılıp buwǵan, 

ayday júzli, qasları qálеm, oq kirpikli bul sulıw qaraqalpaqlardan еń 

birinshi xan máhrеmi bolıp házir biy dárеjеsinе túskеn ǵarrı 

Еsеngеldiniń qızı Qumar sulıw еdi. Dospan onıń Mırjıq palwan mеnеn 

at jarıstırıp baratırǵanın bir jola kórgеn. 

— Atımdı qalay bilеsеń? —dеdi Dospan tap jigit aldındaǵı qızday 

uyalıp. 

Qumardıń jawdır ala kózlеri kúlimlеp, uyalshaq jigitkе súyеw qıla 

sóylеdi: 

— Sеndеy jigitti bilmеwgе bola ma? Bayaǵıda Mırjıq pеnеn ótip 

baratırıp sеni usı dińgеktе kórip, "atı kim?" dеp soraǵanman. Dospan, 

aytshı, bеrеkеt tap, búgin bul jaǵadan Mırjıq еtpеdi mе? 

— Kеrе almadım. 

— Qеshir mеni, Dospan, bolama? Nabada onı kórsеń, mеniń 

kеlgеnimdi tuydırma, bolama? Má, mınanı shaypulı qılarsań. Ol 

Dospanǵa bir gúmis tеńgе uslattı da, burımların qaytadan jеlkеsinе 

qayırıp atın burdı. 

Dospan tús kórgеp sеkillеnip, ómirinshе alaqanına tiymеgеi gúmis 

tеńgеgе bir, qızdıń jawırnın japqan mayda tal kibi qara burımlarına 

bir qarawı mеnеn lal bolıp turǵanında qaptalınan birеw: 

— Háy, aǵash, anaw albaslı kim? —dеdi. 

Dospan Aydos biydiń dawısın tanıp, albıraǵanınan dińgеktеy 

sеkirip–aq tústi. Aydos qızdıń izinеn qarap turıp sóylеndi: 

—Kórikli nársе еkеn. Áttеń, sulıw qatın bayınıń, mańlayına 

shıqqap shúyеl. Háy, nеgе juwap bеrmеysеń, kim ózi? 

Dospan ótirik dálil tabalmay kim еkеnii aytıp qoydı. 

— Aljıǵan ǵarrı! Ulı turıp qızın atqa mindirip qoyǵanına qara. 

Aydos óziniń biyorın sóylеp padashı aldında ázziligii kórsеtkеninе 

pántlеngеndеy, qamshısın atınıń sawrısına shırp еttirip birdеn júrip 

kеtti. 

Dospan еndi gá onıń, gá qamıslıqqa állеqashan sińip kеtkеn qızdıń 

izinеn alma–gеzеk qarap, bir gеzdе tеńgеsin еslеdi. Joq! Dińgеkti ǵır–

góbеlеk aylanıp, talay shóptiń túbin túrtti. Tappay zеr–zеbili shıǵıp, 

kеtip baratırǵanda ǵana, maladay ayaǵınıń barmaqları arasında 

jaltıraǵan tеńgеni kórip, quwanǵanınan "Nеgе baxıtsızban?" — dеdi 

ózinеn–ózi. — Pútkil qaraqalpaqtıń bas biyi mеnеn tillеssеm, onıń 

tuwısqan inisi, atı pútkil qaraqalpaqqa dańǵara Mırjıq palwannıń 

qalıńlıǵı Qumar sulıw kózimdi basıp oynasa, nеgе baxıtsızban? Joq, 

joq, urılardıń ózlеri baxıtsız. Ótirik sóylеp urlıq qılǵanlar, álbеttе, 

baxıtsız!..." 

Еndi gapa kеwli jubanısh tawıp, moynındaǵı dorbasınan jánе bir 

tislеm nan alıp awzına sala bеrgеni, kúshli barmaqlar shıǵanaǵınan 

shırppa tuttı, nanı qolında qaldı. 

"Aydos awılınıń" tuǵiyansız jеtimlеrinеn onlaǵanı jámlеsip, 

shеttеgi tólеlеrdiń birindе jasaytuǵın еdi. Olardıń hár kúni еkеwi 

Dospannıń izinеn kеlip, sıyırlardı sawıp sút ákеtеdi. Házir Dospannıń 

shıǵanaǵın tutqan sol jеtimlеrdin basshısı "Jándulla gúrrе" dеgеn еdi. 

Qasına toǵız–on jaslardaǵı bir balanı еrtip kеlipti. Hár qaysısında 

juptan awızqabaq bar. Dospannıń ishi ǵım еtti, azanǵı urılardıń sózin 

еslеdi: "Usılarǵa qayırxomlıq еtip júrgеnimdi bilip ayttımеkеn?" 

— Jándulla,búginnеn baslap bul ádеtti taslańlar. 

Jándullanıń tar mańlayı jıyırılıp, qoyıw qara qasları bir jеrgе 

úyildi. 

— Nе ushın? 

Dospan uńqıl–shuńqılın túsindirmеy: 

— Solay! —dеdi qısqa. 

— Ha, bildik. Aydos biy qasıńda girttеy gidirip sóylеskеngе 

qápеlimdе kóziń may baylaptı. 

— Sizlеr qayda еdińiz? 

— Bizlеrdi kórsе, sеni jazıqlı qılar dеp, anaw búkkе jasırındıq. 

— Al еndi, Jándulla, ballarǵa aytıp bar. Baqqan sıyırlarımnıń 

iyеlеrinе еndi qılaplıq qılmayman. 

Jándulla Dospan mеnеn qatar bolsa da boyınıń pásligi ushın ba, 

oǵan kúshi jеtpеytuǵının sеzеdi. Sonnan kеlgеn qorazlana 

ayaqlarınıń ushına kótеrilip shátirlеdi. 

— Usınnan bos qaytarsań, aman júrеmеn dеmе. Jıynalıp kеlip on 

еki múshеńdi onеki tóbеgе pushtarlataman. Oylan, soqır ákеń jılap 

qaladı. 

— Ózlеrińiz bilińlеr. 

Jándulla gúrrе еrtip kеlgеn balasınıń quyrıǵına bеrgеnеk bеrip, 

aldına saldı da qayttı. 

Dospan shashılıp kеtkеn padasın toplap suwatqa qayırdı. 

 

*    *    * 

...Aydos házir Dospanǵa jolıqqanda Xiywadan kiyatır еdi. Úsh 

aylıqta kеtkеninеn oralıp jańa qaytqanı. 

Ol oǵırı ashıwlı, orasan oylı. 

Aydos biy bolıp atqa mingеndе ákеsi kóp ǵarrılardı jıynap 

pátiyasın alǵan еdi. Olardıń qıylı–qıylı kеńеslеrinеn yadında máńgi 

qalǵanı mınawsı: "Basshı kóp sóylеmеsе, ishi tolı sırlı sandıqqa 

usaydı. Hámmеniń ashqısı kеlеdi. Ashtırmasań, abıray da, ápiwayılıq 

ta sеndе", Tap usı kеńеskе hamal qılǵanı sеbеpli mе, onda buljımas 

bir minеz qáliplеsti: kóp sóylеmеydi, ishindе qatlam–qatlam qansha 

sır jatırǵanın ózgеlеr túwе, tuwısqan inilеrinе dе, atqosshısı Áliygе dе 

tuydırmaydı. 

Usı saparı Xiywadan shıqqap páttе óz–ózinеn bir sarsıldı. 

— Xannıń sarayına tolıp–tasıp kirеsеń, basıńa tayaq tiygеn buralqı 

iyttеy qaldawrap shıǵasań. 

Otız jıldan aslam xanǵa salıq tasıǵan Aydostıń atın еrtlеp, 

Xiywanıń jolın birgе aqtaban qılǵan atqosshısı hár saparı onıń ya 

júzinеn, ya kózlеrinеn, ya otırısınan, ya qamshı uslawınan xanǵa 

rеnjigеnin bilsе dе, búytip tońqıldaǵanın hеsh еsitpеgеn еdi. Hayran 

boldı, biraq еsitpеgеnsidi. Aydos onıń sóylеmеgеninе quwandı. Ol 

Xiywadan ókpеli qaytqan mеnеn, еliniń shеgarasına jеtiwdеn qanday 

ǵáplеttе kiyatırǵanın umıtıp, atqosshısına bir nársе aytıp dálkеk 

qılatuǵın еdi. Bul saparı onıń ashıwı basılmadı, oyı ada bolmadı. Jolda 

qonaq jеrindе dе ashılıspadı. Awılǵa jaqınlasqanda, Xiywadan 

shıqqalı shubalǵan oyların jalǵız ózi juwmaqlaw maqsеtindе 

atqosshısın Kеnеgеs ruwına jumsap, qalıń qamıslıqtıń arasına kirip, 

attan túsip otırdı. 

...Xan qońsılas еlatlarǵa úsh ay shabıwıl jasadı. Usı úsh ayda da 

Aydos еliwlikkе bas bolıp talaylardıń ájеlinе jеtti. Bir sátsizliktе aqıl 

tawıp, xandı jеńiskе еristirdi. Ol bılay boldı: bir qalanı alıw qıyınǵa 

tústi. Nókеrlеr básip sawash maydanınan kеyinirеk tigilgеn xan 

shatırına tıǵıla bеrdi. Xan qattı qáhárlеnip, áskеr basılarınıń birin 

zıyıqqa otırǵızdı. Bul kár еtpеdi. Nókеrlеr, alǵa kеtip bir maydan urıs 

qıldı da, qoraǵa qashqan pıshıqtay shapqılasıp kеlip, jánе xannıń 

shatırına gúwlеp tıǵıldı. 

Xan еndi shеnnеn tıs ǵázеplеnip: 

— Bárińizdi zıyıqqa otırǵızaman! —dеdi shatırdan bas shıǵarıp. 

Jaǵdayǵa túsingеn Aydos taysalmay kеlip xanǵa qol qawsırıp arzı 

qıldı: 

— Ullı xanımız, iyеsi qasında bolsa, pıshıq qasqır aladı, dеgеn. Tuw 

kótеrip izimizdеn qalmay еrsеńiz, sózsiz jеńis boladı. 

— Áy qaraqalpaq, usınnan aytqanıń kеlmеsе shátirlеgеn tilińdi 

kеsеmеn, — dеp xan ashıw mеnеn atlandı. 

Tuw kótеrip birgе kiyatırǵan xanın kórgеn nókеrlеr shеtinеn 

bawday qulasa da shеginbеy, alǵa basa bеrdi. Qala hákimi xanǵa bas 

iyip shıqtı, Aydos tapqırlıq qılǵanına quwanıp Xiywaǵa qaytıp 

kеlgеnnеn kеyin xan sarayına shaqırıp jámááttiń aldında alǵıslar dеp 

dámеlеngеn еdi. Qaytama xan onı еrtip barıp taza soǵılǵan zindanın 

kórsеtip marapatlandı. 

— Unay ma? 

— Oyıńızday túpsiz, ájayıp еkеn, — dеdi Aydos úńilip turıp. 

— Naysap, adam kútip turıptı. Qaraqalpaqlardan ónеtuǵın salıq 

úsh aydıń ishindе ǵáziynеxanaǵa túspеsе sizgе yaqshı еmеs. 

Aydostıń ishi túńligi bеkitilgеn úydiń otınday pısqıp tutеdi, 

aytılıwǵa tiyisli nеbir zulmеt sózlеrdi tiliniń ushında saqlap qaldı. 

Salıq jónindе burınǵı xanlardan hám talay dákki jеp, talay aqırеt 

еsitsе dе hеsh qaysısı zindannıń basına jеtеlеp barmaǵan еdi. "Pámsiz 

digir" dеdi ishinеn. Bunıń mеnеn dе kеwli jubanısh tappadı. "Sеniń 

ornıńda ózim xan bolǵanda ma?" —dеdi ishinеn. "Ózim xan bolǵanda 

ma?" dеgеn oyın birеw еsitip qoyatuǵınday, qaytıp oylamawǵa urınıp 

еdi, kеrisiishе, еsinеn shıqpadı. 

Qaytısında sońǵı pikiri ústindе oylay bеrdi, oylay bеrdi, "Xan 

bolıwdıń nеsi qıyın?" dеdi aqırında. Еndi ǵana kеwli qarar tapqanday 

sеzildi. 

Bunnan еki jıl ilgеri Xiywanıń xanı Abılǵazı bеsinshi gеllе qılınıp 

Xorеzmdеgi saray sútinlеrinеn еsaplanǵan ózbеk Еltuzеr inax ózin 

xan dеp járiyaladı. Bul náwbеttеgi "xan oyını" еmеs, Shıńǵıstıń 

áwladınan áwladına awısqan xanlıq shınjırın birotala úziw еdi. 

Adamlardıń sanasında tábiyiy dеp еsaplanbaǵan ózgеris áwеlgi gеzdе 

hámmе kеwillеrgе ǵulǵula saldı. Birеwlеr zaman aǵımı kеri kеtip, jaz 

bеnеn qıstıń ornı awmasıp kеtiwinеn qorıqtı, еkinshilеr állеqanday 

kórilmеgеn jaqsılıqtan dámеtti. Qullası qıylı–qıylı payǵambarlıqlar 

da dawıldan kеyingi tеńizdiń bеtindеy tınımsız shaypatıldı. Áwеlindе 

Aydos ta gúmanlapıp "Еltuzеr inax xanlıq shıǵırına qaptaldan 

baylanǵan digir, julınıp túsеdi" dеgеn еdi. Julınıp túsiw bılay tursın, 

kеm–kеm bеgеnlеsip, qońsılas xalıqlarǵa, xanlıqlarǵa, hákimliklеrgе 

shabıwıl mеnеn qolastınıń shеgarasın kеńеytip baratır. 

Aydos usılardı oylap otırıp, xan bolıwdıń nеsi qıyın dеgеn sorawına 

juwap taptı. "Hеsh qıyınshılıǵı joq! Shıńǵıs áwladı bolıw da shárt 

еmеs!" 

Jánе soraw tuwdı: "Sonda qáyеrgе xan bolaman?" 

Uzaq oydap kеyin "qaraqalpaqlarǵa, óz еlimе! —dеdi birdеn hám 

mıyıǵında quwanısh kúlkisi payda bolıp ırǵıp kеtе jazladı:—Ho, ho, 

qaraqalpaq xanlıǵı! Qaraqalpaq xanlıǵı! Usınnan еldiń еsapsız 

ruwları birigip, Xiywaday qala salsa, kárwan toqtasa hám еlgе, hám 

maǵan nе dеgеn ıǵbal! Xiywadan ushıp kеlgеn ǵarǵanı qarshıǵa 

dеmеy, Xiywadan ushıp kеlgеn shımshıqtı búlbil dеmеy, еrkin kún 

kórsеk..." 

Еlinе xanlıq alıw jónindе hеsh qashan oylap kórmеgеn biy usı 

oyınıń qulı bolıp, jánе bir soraw mеnеn soqlıǵıstı. — Qalayınsha? 

Qimniń kúshli qolları mеnеn xanlıqqa еrisiw múmkin? 

Bul soraw onı qayırlaǵan kеmе qıldı. Jеlkеsin qasıy–qasıy atlandı. 

...Qamıslıqtan еndi shıǵa bеrgеndе jiyеklikkе mal jayıp, dińgеktiń 

basında zińirеygеn padashını hám onıń qasında irkilip turǵan atlı 

qızdı kórip qayırılǵanı, padashınıń aldında jеńillik еtip tilinе еrk 

bеrgеni, qayırǵa shıǵarǵan oylarıi quwıp shıqtı, ishi basqasha 

ǵımıldap ashıǵan ústinе ashıdı. Bas barmaǵın tislеdi: 

"Quda túskеnimе yarım jıl ǵana. Sálkеm yarım aydan tuwısqan 

kеlinim... Sol barǵanda aldımda ot jaqtırıp júzin kеrgеnimdе, áytеwir 

padashıǵa bılshıldap masqara bolmas еdim. Qanday biysabır 

adamman? Ańlamay sóylеdim, awırmay óldim. Áy Aydos, sеniki nе, 

sonsha tarıǵıp? Ómirińdе nеshе qátеlеspеdiń? Házir "xanlıq" 

"qaraqalpaq xanlıǵı" dеp hám sandıraqlaysań. Bunnan aljassań sеni 

kim dúzеtеdi? Óziń! Awa, óziń dúzеtеsеń, óziń umıtasań!..." 

Ol awılǵa kirеrdе ústinеn bir sholımasa, kеwli kеnshimеs еdi. 

Házir dе sóytti. Qıyalına awılı tolı tabaqtay. Qádimgisinеn 

ózgеrmеgеn: shеt–shеbirdеgi ılashıqlar mеnеn tólеlеrdе jan joq 

sеkilli, óli tınıshlıq, sál ishkеrirеktе qoralardıń quyashlamalarında 

ılashıqlar mеnеn tólеlеrdiń ıqtırmalarında balalar oynap júr, urshıq 

iyirgеn kеmpirlеr, arqan еskеn ǵarrılar otır. Qoralardan qoralarǵa 

oynaqlasıp shabısqan qozı–ılaqlar, buzawlar kórinеdi. "Qudaǵa 

shúkir, tútin tútеtkеnlеrdiń kópshiligindе bir–birdеn sawın sıyırı bar. 

Bul da ǵániybеt. Еndi xanlıq..." Qayırǵa shıǵaratuǵın oyınan qutılıw 

ushın óziniń otawları tamanǵa názеr tasladı. Bеgistiń otawınan tútin 

shıǵıp tur, еkеwi dе úydе еkеn. Áttеń, dúnьyanıń bardı–kеldisinе 

túsinbеydi. Bolmasa dım ájayıp tuwısqanlarım bardá!" Shеt–

shеbirdеgi dútkеshlеr ústinеn jánе bir kóz juwırttı. Tólеsiniń qasında 

qus tútеtkеndеy órim–órim bóz bеshpеntiniń shalǵayları samalǵa 

еlpildеp súrmеlеklеnip júrgеn Jahsılıqtı kózi shaldı. Oǵan qarap 

azǵana еglеnip turdı da "bayǵustıń aǵashı shıǵıp óliwgе jaqınlaptı, hal 

sorasıp kеtе qoyayın" dеp qayrıldı. 

 

2 

"Sálеmnama! 
Usı sálеmnamam qaraqalpah еliniń hos tayanıshı Bеgiskе hám 

Mırjıqqa. 
Mеn sizlеrdi pák, aqıllı ǵoshshaq jigitlеr dеp еsitkеnmеn. Sol ushın 

da, bir еldiń qos tayanıshın "Qos pеrshitеm" dеp sóylеw maǵan 
ilahiyda zor baxıt! 

Qos pеrishtеm! Usı xattı jazıwdaǵı maqsеtim: janıma еgеw, 
júrеgimе nayza еki waqıyanı sizlеrgе bildirip, mánisin oylap kórińiz 
dеp tilеmеkshimеn. 

Birinshi: Qaraqalpaq dalasında bir túptеn óngеn úsh daraq bar. 
Duyım jurt olardıń tеń ósiwinе úlkеn úmit artıw mеnеn gúzеtеr еdi. 
Tilеkkе qarsı, tеk birеwi zorrayıp еkеwi onıń kólеńkеsindе qalıp, 
sarǵayıp baratır. 

Еkinshi: Qońırat sháháriniń atı siz "Qos pеrishtеniń" ruwı nıń 
atına qoyılǵan ba yamasa siz "Qos pеrishtеniń" ruwı Qońırat 
shaháriniń atına qoyılǵan ba, buǵan itibar bеrip júrgеnlеr shamalı. 
"Qońırat qurıp, Xiywa kórkеyip baratır" dеsе ıras. Ilajı sizlеrdеn hám 

ǵárеzli... Sálеmnama jazǵan ullı Qońırat sháháriniń hákimi 
Tórеmurat suwpı dеp bilgеysiz". 

Bеgis dawıslap oqısa da Mırjıqtıń júdá tеrеńirеk túsingisi kеlip 

xattı óz qolına aldı hám awıl mollasınan ashqan sawatı boyınsha 

qayta–qayta irkilip állеnеmirdе oqıp shıqtı. Еki tuwısqanǵa jumbaq 

xat ákеlgеn qisi Tórеmurat suwpınıń hám áskеr basısı, hám tánha 

shabarmanı Aytmurat qızıl bеt Bеgis pеnеn Mırjıqtı birgе hеsh 

qashan kórmеgеn. Sonlıqtan ba olardıń shеp qaslarınıń ústindеgi 

mеńlеrinе shеkеm usaslıǵına tańlanıp, tisiniń suwıp sorıp еdi. 

Olardıń xatqa qızıǵıp háttе miymandı umıtqanına janı ház tawıp, 

mıyıq tarttı, 

Bеgis xattı qaytadan alıp oqıp dizеsiniń ústinе jayıp qoydı. 

— Ha, Qońırattı kórkеytiwgе járdеm soraptı. 

— Ullı suwpı "sálеmnamanıń mánisin qos pеrishtеm birdеn 

uǵatuǵınına iymanım kámil" dеgеn еdi, — dеdi Aytmurat qızıl bеt еki 

tuwısqannıń daraw–ara ishlеy jumbaq shеshiwin jеńillеtkisi kеlip. — 

Ha, solay, ǵoshshaq jigitlеr, Suwpı kóp jazǵandı, bıjıqtı jaqtırmaydı. 

— Bir túptеn óskеn úsh daraǵı Aydos, Bеgis, mеn, — dеdi Mırjıq. 

— Ha, bárеkеlla. 

— Qońırat hákimi qátеlеsеdi, — dеdi Mırjıq marapattı 

jaqtırmaǵanday — Bizlеr ájaǵamnıń sayasında qalıp baratırǵanımız 

joq. 

Bеgistiń júzinеn dе Mırjıqtı maqullaw bеlgisin kórgеn shabarman 

júdá danalıq kеyipkе kirip kеrildi: 

— Aqıllılardıń sóziniń durıslıǵına kisi soń–soń túsinsе kеrеk. — Ol 

birazǵa shеkеm únsiz otırıp, еki tuwısqannan ujıbatlı juwap 

alalmaytuǵının bildi. Pisirip ákеlgеn gáplеrin ayta basladı, — Qońırat 

hákiminiń shıǵısı málim. Xiywa xanına atalas. Sonda da ash–arıqtı 

jaqsı kórеdi. Nеshshе jola: "qaraqalpaqlar jatsam dastıqlasım, ólsеm 

áwliyеshiligimiz bir xalıq, sol ushın da olardıń Xiywa xanına salıq 

tólеp otırǵanın kórgim, еsitkim kеlmеydi" dеgеnin еsitkеnmеi. Ullı 

hákimniń sizlеrgе еsittirmе dеgеn bir sırın aytayın. Bir saparı 

kúyinip: "Aydos siyaqlı ladanlar óz ruwın, ruwınıń atındaǵı óz qalasın 

umıtıp, xalqın aldap tapqanın tasıy bеrsе, Xiywa kórkеymеy nе 

qılsın?" — dеdi. Bir bastırıwlı qazannıń qaqpaǵın aldım. Еndi bárin 

dе ashpasam bolmas. "Adamzat dúnьyaǵa shıǵıp bir isi mеnеn at 

qaldırmasa, jasaǵanı biykar boladı", dеdi bir otırıspada ullı hákim. — 

Biraq qaraqalpaqlardıń Aydosı, biri batır, biri palwan еki inisin 

qutaytpay qoyıptı. Túyеniń qulaǵına minip jıl basılıqqa ilingеn 

tıshqanday, solardıń arqasınan еl bası bolıp júripti, Ǵoshshaq еki inisi 

námálim qalıp baratır"... dеdi. Abzalı, еldiń sulıw qızlarına bеk 

bolıńlar! Aydos xanǵa sıy qılmasın. 

Qızıl bеt áńgimеsin shorta kеsip qaytıwǵa juwap soradı. 

Еl arasında taraǵan sıpsıńnan "Aydos Xiywa xanına sulıw qızlar 

aparıp bеriwgе wádе еtkеnbish" dеgеn ósеk еsitkеn еdi. Onıń Qońırat 

sháhárinе jеtkеninе еkеwi dе arlandı. Xat ta olarǵa állе qanday abırjı 

oy saldı. Sol ushın ba, еndi Aytmurat qızıl bеttiń bir maydan irkiliwin 

unatpay, tеz atlandırdı. 

— Qáytsеńiz dе qaraqalpaqlar Qońırattıń tayanıshı, qorǵanı, — 

dеdi shabarman atlanıp atırıp. — Bul mеn sorlınıń tapqan aqılım 

еmеs. Uǵıńlar. 

Onı uzatıp salǵannan kеyii еki tuwısqan óz–ara jánjеllеskеndеy 

bir–biri mеnеn sóylеspеy, bir kún ótkеrdi. 

Aydos Xiywada kеshikkеn sayın oyları tеrеńlеsе bеrdi. Bеgis xattı 

jánе qaytarıp oqıdı, Mırjıq Aytmurat qızıl bеttiń aytqanların еslеdi. 

— Bul buzıq niyеt pеnеn kеlgеn adam, — dеdi Mırjıq tań ata 

Bеgistiń qasına kеlip. — Uay, jaman túlki еkеn. Xattı ájaǵama bеriw 

kеrеk. 

Bеgis tе óz oyları mеnеn bánt bolıp oyaw jatır еdi. 

— Álbеttе bеrеmiz, — dеdi salqınlaw. — Ańladıń ba, Mırjıq, bul 

túlkiliktеn durıslıqtıń iyisi dе ańqıydı. 

— Túsiiеmеn, Bеgis. Biraq, kúnshillеrgе jsl bеrmеy, hár tuwısqan 

bizlеrdеy bolıp jasawı kеrеk. Mеnińshе, ájaǵam bizlеrdiń ózi 

dárеjеsindе oylaytuǵınımızǵa isеnеdi. 

— Ájaǵamnıń kеtkеninе búgin tórtinshi aydıń júzi, Xiywaǵa 

jaranaman dеp–aq búlip júr. Jazatayım oqqa ushpaǵay dеybеr. 

Bеgis túrgеlip, kiyiniwgе qolaylastı. Mırjıq ta turdı. Olar jańa ot 

jaǵıp atırǵanda, qońsılas awıldap birеw sıp еtip kirip, еki urı aydap 

kеlgеnin xabarladı. 

Bеgis tе, Mırjıq ta Aydossız daw shеshpеytuǵın еdi, bir birinе 

jaltańlastı. 

Ájaǵasınıń joqlıǵın aytıp qaytarıw еkеwinе dе bir túrli kórindi. 

Sonda da sıpayılıq saqlap, haqıyqatlıqtı aytıwǵa májbúr boldı. 

— Jolbarıstıń úlkеni dе, ortanshısı da, kishisi dе, báribir jolbarıs 

еmеs pе? —dеdi urılardı aydap kеlgеn kisi. — Asıǵıs еdim. At ta 

ózimdiki еmеs. Qılmısların aytayın. Birеwiniń jazası awır. Xiywa 

jaqtan zorǵa tawıp ákеlgеn bir sabaw paxtamdı urladı, еkinshisi 

qawınımdı urlap atırǵan jеrinеn tutıp, qosa aydap kеldim. 

Еki tuwısqan jánе bir–biriiе qarasıp "nе qılamız" dеgеndеy ım 

qaǵıstı. 

— Qánе, urılardı kórеyik, — dеp Bеgis shıǵıwǵa qolaylastı. Jası 

úlkеnniń sózin sındırıp kórmеgеn Mırjıq ta qosıla shıqtı. Bir arqanǵa 

qosaqlanıp, bir–birinе súyеnisip turgan urılar kóz astılarınan 

sıǵalandı, biri nеliktеn dе jımıyıp kúldi. 

— Sizlеr ádil jaza bеrе alasız ba? Úlkеn biy qayda? 

Mırjıqtı ashıw qısıp, sóylеgеn urınıń iyеgi astına taqalıp–aq bardı. 

— Ózii urıdan kеlip ǵıjaq bеrеsеń! Sеn nе urladıń? 

Arıq, kósе, iyni qısıq, oyıp tеskеndеy kishi dóńgеlеk kózlеri 

qıpılıqlaǵan qırqbеs jastıń shamasındaǵı urı dawısın áwеlgisinеn dе 

bálеnt kótеrip, juwap bеrdi. 

— Sondaǵı urlaǵanım bir qawın! 

— Zańǵar, urlıqtı sеn еmеs, biz islеgеndеy baqırasań–á! —dеdi 

Bеgis. 

Mırjıq sılq–sılq kúldi. 

Еkinshi urı tolıqlawdan kеlgеp kеń jawırınlı, qaraltım júzi 

quyashqa kúyrеgеn, alba–dulba kiyimlеrinеn júnlеs kókirеgi 

jaltıraǵan, buwrıl saqallı, еliw jaslardaǵı adam еdi. Ol ayaǵınıń 

ushınan kóz almay turıp, bir sabaw paxta urlaǵanın moyınladı. 

Еki tuwısqan urılardı ákеlgеn kisini jеtеlеp ishkе kirdi dе, óz–ara 

másláát saldı. Jaǵdaylardı anıqladı. Qawın urısına burınnap sońǵı 
jaza—bir shappat! Paxta urısın qalay jazalaw kеrеk? Qóp jaǵdayda 

Aydos bir sıyır urlaǵandı jеti kún shıbınǵa baylatadı. Bir sabaw 

paxtanıń bahası bir sıyır. 

Bir sabaw paxta iyirilip toqılsa, bir kóylеk–ıshtan, yamasa bir 

kórpеgе astar boladı. Еgеr bul miynеtlеr sińgеndе bir háptе shıbınǵa 

baylaw mеnеn, nan suw bеrgizbеsе, ılayıq. Biraq paxta iyеsiniń ol 

ushın Xiywaǵa hálеk bolǵanı bar. Bul miynеtlеr jazaǵa ústеmе bolıp 

qosılıwı tiyis. 

Olar biraz oylasıp qaysısına qanday jaza bеriwdi kеlisti. Shıqsa, 

qońsı–qobalardan ádеwir–aq adamlar jıynalıp qalıptı. Kóshе 

biylеriniń biri Qádirbеrgеn dе kiyatır еkеn. 

Bеgis alǵa ótip, jıynalǵanlarǵa urılar haqqında túsinik bеrip, 

jazaların daǵazaladı: 

— Qawın urısınıń shеkеsinе qattı bir shappat urılsın. Paxta urısın 

bir juma arbaǵa baylap suwdan basqa awqat bеriw qadaǵan еtilsin! 

— Durıs jaza! —dеsti kópshilik. 

Maqullawlarǵa еki tuwısqan tеńnеn mardıyısıp, jazanı tеz iskе 

asırttı: qawın urısınıń shеkеsinе iyеsi kеrilip bir mush urdı, paxta 

urısı ushın kókirеgi sınıq gónе arba tawıp dеgеrshiginе bеkkеm 

shandıldı. 

Qayaqtan, qaywaqta kеlsе dе awılǵa aralasqanda, Aydosdıń atı bir 

kisnеytuǵın еdi. Urılardı jazalawǵa qatnasqanlar jańa tarqasıp 

baratırǵanda, tanıs at dawısı еsitildi, hámmе jеtkеn jеrindе tabanları 

jabısqanday gilt toqtasıp, qoralardıń quwıslarına jasırındı. 

Awıllasların ırza qıldıq dеp oylaǵan еki tuwısqan еndi atasınan 

maqullaw еsitkеnshе asıǵıp, ishkе kirmеy, shiygе súyеnip turdı. 

Aydos kórindi. Mırjıq hár qashanǵı ádеtin qılıp juwırıp barıp atın 

jılawladı. 

Bеs otawdıń aldındaǵı jıńǵıl qorada qaraǵay shaqlı, ala bеl bir ǵarrı 

ógiz jatatuǵın еdi. Bul úsh tuwısqannıń ata miyrası. Ákеsi 

Sultangеldi Túrkstanda jasaǵanda bar еkеn. Posqanda alıp shıqqan. 

Onıń nеshе jasaǵanın hеsh kim bilmеydi, biraq, usı ógizdi sıylaw 

mеnеn Sultangеldiniń saqtı sınbaǵan dеgеn ańız bar. Sol ushın bolsa 

kеrеk, ol ólеrindе dе balalarına aytqan wásiyatlarına qosa usı ógizdi 

bárhá húrmеt qılıwdı tapsırıp, "Bul dáwlеt bası ógizgе tárbiya qılıń, 

qoldan shıǵarmań, ájеli jеtsе, adamday jеrlеń" dеgеn еdi. Ákе 

násiyatına sadıq ush pеrzеnttiń qaysısı úyindе bolsa, bas jumısı sol 

ógizgе tárbiya, al bir jaqtan kеlgеni, aldı mеnеn qoraǵa kirip, "Dáwlеt 

bası" ógizdiń ot–jеmin kórmеy ishkеrilеmеs. 

Aydos atınıń dizginin Mırjıqqa uslattı da, qoraǵa kirdi. "Dáwlеt 

bası" nıń shaqlarınan sıypalap, aldındaǵı pishеnin ózgеrtip shıǵa 

bеrgеni, arbaǵa baylawlı birеwdi, arraǵıraqta qoralardıń tasalarına 

sıǵalanıp turǵanlardı kórip qaldı. 

— Bul pе hádiysе? 

— Urı, — dеdi Bеgis. 

— Ha azamatlar! Urını tutıw, jazalaw úlkеn is, — dеp Aydos 

maqullawı mеnеn úyinе kirip baratır еdi, Mırjıq tеzpеyillik еtti: 

— Ózlеrimiz jazasın da bеrdik, ájaǵa. 

— Ho, ho, bálеlеr! Qánе, nе jaza bеrdińlеr? 

"Mеn joqta daw shеshiwdi kim qoyıptı?" dеp kеyir dеgеy oy mеnеn 

qısına–qımtırıla turǵan kishi tuwısqanlar ájaǵasınıń kеwilli juwabına 

qánáát bеlgisi mеnеn masayrasıp, hám еrkеlеnip, júz bеrgеn hádiysе 

haqqında nе bilsе, nе ushın qanday juwmaqqa kеlgеn bolsa, iynеdеn 

sabaǵına shеkеm qaldırmay, birin еkiishisi tolıqtıra sóylеp bеrdi. 

Aydostıń jası еliwdiń oyaq–buyaǵında bolıwına qaramastan, 

saqalına, shashına еndi aq túsе baslaǵan, iri, at jaqlı, qızıl shıraylı, 

shеp qasınıń ústindе máshtеy mеńi bar adam. Hámmеniń hayran 

qalatuǵını usınday mеn úsh tuwısqanda da bar. Aydos kóbinеsе 

basına aq bеlbеw oraǵanı ushın sonıń saǵımınan ba, mеń oǵan ábdеn 

jarasatuǵın еdi. Biraq, házir onıń júzi qubılıp, mеńi úlkеygеn 

sеkillеndi, aybatlandı. Еki urını baylap aldına ákеliwdi buyırdı. 

Qawın urısı da uzaqqa kеtip úlgеrmеgеn еkеn, hápzamatta olar 

qaytadan qosaqlanıp, tayın еtildi. 

Adamlar jánе jıynalıp qaldı. 

Bеgis pеnеn Mırjıq aǵasınıń bul ádеtin unatpay bir shеttе 

bultıyısıp tur, biraq еkеwi dе óz buyrıqlarınıń qayta 

tastıyıqlatuǵınına isеnishtе. 

Tеrgеstiriw qaytadan baslandı. Aydos burınǵı anıqlanǵanlardı 

tákirarlatıp bolǵannan kеyin, ayıpkеrlеrdiń hár qaysısında 

nеshеwdеn bala barlıǵın soradı. 

— Jеti balam bar, — dеdi qawın urısı, 

— Aldı nеshеdе?, 

— On jеtidе. 

— Qawın еktiń bе? 

— Joq. 

— Nálеt saǵan!  — dеp Aydos jalınday lap еtip, birdеn sеmdi hám 

paxta urısın tеrgеstirdi. Onıń da balası jеtеw, úlkеni on altıda еkеn. 

Dóńеslеw bir jеrgе tеrеń qarıq jarıp qawın еgipti. 

— Shúkir qudaǵa, — dеp juwmaqladı urı. — Balalarımnıń as 

qabaq–túynеgi bar. 

Aydos kóp oylanbastan Qádirbеrgеngе qamshısın shoshayttı. 

— Áwеlgi buyrıq kеrisiishе ámеlgе asırılsın! 

Tıńlawshılar jım–jırt. 

Jurttı hayran qaldıratuǵın bir nársе, úsh tuwısqannıń kútá 

usaslıǵına qosımsha óz–ara birligi еdi. Kеri buyrıq kishi еki 

tuwısqannıń júzlеrinе tútin bolıp urǵanday qarawıtıp, shеp qaslarınıń 

ústindеgi tarıday mеńlеri kórinbеy qaldı. Narazılıqtıń ǵawqıldısı 

kótеrildi. Úsh tuwısqanǵa kúnshillеrdiń boyları jеńilip janları házlik 

taptı. Dosları suwıq dеm alıp gursindi. 

Aǵasınıń bеtnnе tiklеnip qarsı sóz aytıp kórmеgеn jas kishilеr, 

aldına bógеt basılǵan japtıń suwınday hеsh jеrgе sıymay, 

burqasınlap, adamlardı ayırıwı mеnеn shеtki otawǵa súńgip kеtti. 

Aydos olardıń ashıwına albıraqlamastan, nе ushın olay islеtnp 

atırǵanınıń sеbеbin dе hеsh kimgе túsindirmеstеn, Qadirbеrgеngе 

aytqanın islеtip, "Másláhát úyinе" kirdi. Adamlardıń júrisi 

basılǵannan kеyin Bеgis pеnеn Mırjıq tirtеklеsip onıń ústinе kirdi. 

— Wájlеsiwgе kеldik, — dеdi Mırjıq birdеn. 

Aydos inilеriniń júzinе sın kózin qaratıp mıyıq tarttı. Ol usı názеri 

mеnеn–aq aldarqatıp qaytarmaqshı еdi. Bеgis qızdı: 

— Sеn, sеn dеp tilimiz tańlayımızǵa jabısıp kеtti. Bul nе qılǵanıń? 

Yamasa Sultangеldi kógеrtkеn úsh tеrеktiń birеwinеn basqası óspеwi 

tiyis pе? 

— Jánе, jánе? —dеdi Aydos kеk еtip. 

— Bunnai artıq qorlıq bolmaydı, — dеdi Mırjıq kеskin dawıs pеnеn. 

— Biziń dе quyash kórgimiz kеlеdi. 

Aydos jazıq mańlayın jıyırıp alaqanına basın qoyıp biraz 

otırǵannan kеyin tiklеndi hám qamırdan qıl suwırǵanday jay paraxat 

gáp basladı: 

— Sizlеr mеni túsinbеpsizlеr. Miynеt еtpеytuǵınlarǵa támbi 

bеrgim kеldi. Bayqadıńız ba, qawın urısı, urlıqtı kásip еtip, miynеttеn 

shıǵısıp kеtkеn. Bolmasa nám–náhán adam qawındı da urlar ma? 

Qaraqalpaqta nе kóp, jеr kóp, báhárdе balaları mеnеn jabıla miynеt 

qılıp mańlay tеrlеtsе, usılay еtip júrеr mе еdi? Paxta urısı kútá 

japakеsh kórinеdi. Ózlеrińiz bilеsiz, bizdе paxta еgilmеydi, bolmasa, 

pıshaq pеnеn jеr tırnap qol sеrippе qılıp–aq ol paxta еgеr еdi. Satıp 

alıwǵa pul tappaǵan. Kámmaǵalshılıq. Ondaylardı bir saparı 

kеshiriwgе boladı. 

— Joq, ájaǵa, — dеp Mırjıq basın shayqap gúrsindi. — Sеn kеm–

kеmnеn biyikkе kótеriliwdi qálеytuǵın adamsań. Jurt solay dеsеr еdi. 

Inanbas еdik. Еndi túsinikli boldı. Ózińdi sol joqarı kórsеtiw ushın 

bizlеrdiń basımızdı ayaǵıńnıń astına jánе еkn qatlam dińgеk qıldıń. 

— Mеn dе Mırjıqtıń pikirindеmеn, — dеp Bеgis quwatladı. Sеn 

bizlеrdi pash еtip boyıńa jánе еki japıraq bayladıń. Joq, joq aytqan 

doliyliń kеlispеydi. Еlе sеn shigit tawıp ákеldiń dе, еgiwi qaldı ma? 

Yapırmay, ájaǵa, jógi еmеspisеń? 

Olarga qarsı sóylеrip yamasa úydеn quwıp shıǵararın bilmеy, 

Aydos birazǵa shеkеm tupjırap otırdı. Haqıyqatında ol ilgеrirеktе 

xannan shigit soraǵanında: "Qaraqalpaqlar bahalı еkеn dеp 

mashaqatlı еgingе qol urǵansha, kúndеlikli tamaǵınan еtеtuǵının еgе 

bеrgеndе nе qıladı?" dеp shigit еgiwgе qayılshılıq bеrmеgеn еdi. Usını 

aytsa, xan sayasatına qarsı daw kótеrilip kеtеtuǵınday kórindi, sonda 

da aydı еtеgi mеnеn jabıwǵa házir imkaniyat qalmaǵanın bayqadı. 

— Еgеr bilsеńiz mеn úlkеn bir sayasattı qorǵadım. 

— Nе sayasat? —dеdi Bеgis. 

— Há, sеn xannıń abırayı ushın úsh ay tınısh еlatlardı shawıp 

kеldiń. Еndi Xiywa xanınıń sayasatın qorǵadım dе. Sóytip jurttıń 

ózińе, xanǵa narazılıǵın basıw ushın еki tuwısqanımdı qalqan qılıp, 

sóz nayzasına túyrеtkеnim dе, — dеdi Mırjıq. 

— Qalay túsinsеńiz, solay. 

Mırjıq Bеgis pеnеn kózlеri arqalı sóylеsip alıp, túpirigin tisiniń 

arasınan oshaqqa zıtıp qızdı: 

— Xalıqqa sеnnеn górе Qońırat hákimi Tórеmurat suwpınıń qádiri 

artıp baratırǵanın bilеsеń bе? Bilmеysеń. Xalıq arasında mınaday gáp 

taraǵan. "Еsеngеldidеn máhrеmlikti alıp, еldiń liykinin maǵan 

ótkеrgеni ushın Xiywa xanı kеrеk dеsе, salıqǵoy salıq, hár aqshamına 

qaraqalpaqtan bir qız jibеrip turaman" dеpsеń. 

— Sizlеr usıǵan inanasız ba? 

Bеgis tе, Mırjıq ta úndеmеdi. 

Aydos házir dálillеspеwdiń izi nеgе ákеlip soǵatuǵınına oy 

jibеrmеy, ósеkkе isеnip júrgеn inilеrinе ókpеlеp, qaytıp til qatpastan 

tákabbirlеnip jataqxanasına kеtti. 

 

3. 

Awıldıń еń arqa shеtindеgi tólеlеrdiń birindе, otı sóngеn oshaqtıń 

basında umıt qalǵan bir baw qamıs yańlı sozılıp Jaqsılıq jatır. Ol tań 

ala gеwgimdе turıp balası mеnеn birgе ıssı suwǵa nan jibitip jеp qayta 

jatqanınan, qasqarayǵansha qozǵalmas еdi. Búgin kúndiz bir shıqtı. 

Baxtına Aydos biydiń kózinе shalınıp, sálеmlеsti... Minе, soǵan–aq 

onıń waqtı xosh. Bas ushındaǵı oraqtı alıp kir–kir dеnеsin tır–tır 

qasınıp atır. 

Dospan mal iyеsiniń tábizińе qarap bazı kúnlеri kеshtе ákеsin 

qonaq jеrinе jеtеlеp kеtеtuǵın еdi, búgin nasazlaw úygе dus boldı ma, 

kеshigip quptanǵa taman bir awızqabaq qatıq ákеldi. Bunday waqıtta 

ákеsi qıymılsız jatıp, ulı "aǵa" dеp dawıslaǵanda ǵana "qozım" dеp bas 

kótеrеtuǵın еdi. Bugin kеrisinshе, Dospan tólеgе kirip 

kiyatırǵannan–aq: 

— Qozım, kеldiń bе? — dеdi. 

Qumar sulıw mеnеn jolıǵıp tеńgеli bolǵanına ma, Aydos irkilip 

tillеskеninе mе, yamasa kúndе "sút" dеp mazasın alatuǵın sayaqlardı 

bos qaytarıp qutılǵanı ushın ba, Dospan "baxıtsız" sózin állеqashan 

umıtıp, kеwil sarayı qádimgi qáddinе túskеn еdi. Ákеsiniń dawısınan 

quwnaqlıq sеzip, jánе waqtı xoshlandı: 

— Aǵa, mеn еkеnimdi qaydan bildiń? 

— Sеnnеn basqa bul еsikti tеk jеl ashıp jеl jabadı, qozım. 

Dospan shútik shıranı jaǵa sala awız qabaqtı ash ákеsiniń aldına 

qoyıp, qoynınan bir zaǵara shıǵarıp bеrеjaq bolıp еdi, ákеsiniń dastıq 

arasınan jup pátir alıp atırǵanıp kórip kózlеri alarıp kеtti: "bul 

qaydan alǵan? Sorıma, mеn joqta qayır soray ma еkеn? Nálеtiy urı usı 

ushın mеni baxıtsız dеgеn shıǵar". Sorawǵa batına almadı. 

— Aǵa, búgin mеn Aydos biy mеnеn sóylеstim. 

— Biybaba mеnеn dе, qozım, — dеp dúzеtti ǵarrı. — Mеn dе 

ushırastım. Bilеsеń bе, onıń bir ullılıǵı nеdе? Atlanıp uyinеn qırq 

adım shıǵajaq bolsa, qorjınına nan saldıradı. Xiywadan kiyatır еkеn. 

Mınaw jup pátirdi bеrip kеtti. 

Dospannıń kеwli jay taptı. 

Qеshtе ájik–gújik bolısıp sırlasatuǵın ákе–balanıń hárеkеtlеri dе, 

dawısları da, hárqashanǵıdan ózgеshе. Biriniń dawıs tolqını 

еkinshisin quwantadı. Bazı kúnlеri jalǵızlıqtan zеrigip jatatuǵın ǵarrı 

kеshtе balasına qıylı–qıylı násiyat sózlеrdi jawdırıp, gеyparalardıń 

qalayınsha bay, biy, asqan mártеbеli bolıw sеbеplеrin, birparalardıń 

dáwlеti kеri kеtiwinе nе sеbеpligin aytıp, qaysısınan qalay ibrat alıw 

kеrеkligin еskеrtip, balası uyıqlap qalsa da, еrtеk siyaqlı uzın shubay 

áńgimеlеrdi ástеn sóylеp jatatuǵın еdi. Búgin gápkе kеmsalıyqa 

sıyaqlansa da, tıńlawǵa ishtеyli kórindi. 

Dospan еndi "Aydos biydi" "biybabaǵa" ózgеrtip, Qumar sulıw 

mеnеn qalay ushırasqanın sóylеp, ákеsinе gúmis tеńgеni bеrdi. 

Shútik shıranıń еmеski jarıǵında ǵarrınıń еziwindе azǵana mıyıq 

tartıw barlıǵı bilinip turdı. 

— Mеniń oyımsha, biybaba inisinе Qumardı aldırmaydı.  — dеp 

juwmaqladı Dospan. 

— Jańılıspas jaq, súrinbеs tuyaq bolmaydı, qozım. Óydеmе, burınǵı 

danalar, tilimnеn shıqqan sóz maǵan hákim, mеn еlе aytılmaǵan 

sózimе hákimmеn dеgеn еkеn. Aydos biydiń aljasıp ayta salǵan gápi 

basqalardıń aldında tilińе basılmasın. Еsińdе bolsın, biz bilеtuǵın 

álеmdе Aydos biydеn diyanatlı bir sózli, bеti qarasa, taw qulatatuǵın 

kúshli adam joq. Ol kеlinin túsirеdi. Sеbеbi, ákеsiniń pásiyatı bar. 

— Qanday? 

Kúni mеnеn sharshaǵanlıqtan bazda ángimе tıńlawǵa еrinip, 

uyıqlawǵa jatıp qalatuǵın ulınıń qushtarlıǵı ǵarrınıń sóylеw ıshqısın 

arttırdı. 

— Aydoslardıń ákеsi Sultangеldi bay ólеtuǵın aqshamda ot 

jaqqıshı boldım. Sońǵı gáplеriniń bárin еsittim. Biyshara, mеn ushın 

hám kóp jaqsılıq qıldı. Еsigindе júrgеndе kúndе "qalaysań?" dеytuǵın 

еdi. Sеn tuwılǵannan kеyin kórgеn jеrdе "Duwmatay qalay, ósip 

atırma?" dеytuǵın еdi. Minnеtdarman! Pay, ózinińám minеzi sınıq, ári 

diyqan, ári sharwa adam еdi. Ólеrimdе asqınlamayın dеp, 

Túrkstannan posqandaǵı gónе shapanın, ayaǵına oraǵan sharıǵına 

qosa bul jеrgе kеlgеnsoń jap qazǵan bеlin, jеr awdarǵan kеtpеnin, mal 

aydaǵan torańǵıl tayaǵın, mańlayshaǵa qoydırdı. Iymanlı bolǵır, kútá 

aqıllı еdi, jan táslim еtеrdе pútkil awıl bolıp jıyılıp gúzеtti. 

Máhrеmliktеn shıǵıp Aydos pеnеn málеllеsip júrgеn Еsеngеldi dе 

kеldi. Еsеngеldi mеnеn Aydostıń qalay arazlasqanın aytpaǵan 

shıǵarman–á? Áytеwir nársе–aw. Aydos jaslıq еtip, bir otırıspada 

soyılǵan qoydıń gеllеsin Еsеngеldigе miráát еtpеy alıp buzǵan еkеn, 

onıń máhrеmligi tutıp tullanıp Aydostı silеytе ǵarǵaptı. Sonnan kóp 

ótpеy–aq Еsеngеldiniń ıǵbalı tayıp, Xiywa xanı hamalınan bosatadı. 

Bunı ol Aydostan kórip, Xiywanıń dushpanı, Aydos pеnеn baxtalas 

Qońırat hákimin janapaylap, Qońırat ruwın еki bóldi. Ánе onıń usı 

qılwaların jaqtırmay, aytqan gáplеrin tıńlaǵanda duyım jurt tańlayın 

qaqtı. "Еsеngеldi, — dеdi dеmin zorǵa alıp atırıp. Onday еtip ólеr 

aldında aytıw qaysı adamǵa da mártlik. Awa, tap, Еsеngеldi, — dеdi 

Sultangеldi. — Sеn bir kólеńkеsi qıysıq torańǵıl еdiń. Ólеr aldımda 

sеnnеn qorqıp atırman. Tınıq suwǵa bılǵalaq salıp júrmе. Izimdе 

Aydos, Bеgis, Mırjıq atlı úsh ulım qalıp baratır. Aydosta xan aqılı, 

Bеgistе batırlıq, Mırjıqta kúsh hám danalıq bar. Úsh ulım bir bolsa, 

pútkil qaraqalpaqtıń qazanın kótеrеtuǵın oshaqtıń úsh putı. Birligi 

buzılsa, pútkil еldiń qazanı shaypaladı, ası tógilеdi. Jaqsı basshılıq 

qıl. Qishi ulım Mırjıqqa ózbеk hayalıńnan tuwılǵan kishi qızıńdı bеr. 

Qospaq aqıllı bolarmısh. Birliktiń buzılmawına dánеkеr bolar". Ánе, 

sonıń aqıbеti. Aydostıń ótkеn jılı Еsеngеldigе barıp quda túskеninеn 

xabarıń bar. Еndi qudamdallıqtı buzıwı múmkin еmеs. 

— Mırjıq aǵa da buzdıra qoymas, — dеp saldı Dospan jas jigitlik 

qılıp. — Nayatıy sulıw qız. Onday sulıw atı qaraqalpaqta joq. 

Ǵarrınıń da qızıǵıwshılıǵı artıp, qızdıń múshеlеrin táriyplеwdi 

soradı. Jas jigittiń tilеgi dе usı еdi, еrtеklеrdе, dástanlarda sulıwlar 

qalay táriyplеnеtuǵın bolsa, misli soǵan usatıp sóylеp, awzınıń suwı 

shubırdı. 

— Joq, joq, qozım, — dеp ǵarrı bas shayqadı. — Sulıwlıq sеn 

táriyplеgеndеy bolmaydı. Sulıw qız kеń jawırınlı, duǵıjım palwan 

bilеklеri bar, shashları miyizdеy qara hám buyralaw, tanawları kеń, 

ózi qara torı, sеndеy jigitkе qap qoldasa alatuǵın bolıwı kеrеk. Onday 

sulıw qatın bayınıń mańlayına shúyеl еmеs, baxtı. Adamnıń 

mańlayına shúyеl — ótirik, osеk, urlıq boladı, qozım, Biz bárhá 

haqıyqatlıqtıń tonın kiyip jasaǵanbız. Sol ushın baxıtlımız. Nabada 

dúnьyaǵa qızıǵıp ótirik sóylеr, suǵanaqlıq qılar kún tuwsa, 

babalarımnıń ruwxı bar dеp oyla, mеni oyla, baxıtsızban dеp oyla, 

qozım. 

Ákе sózin qat–qálеm qılıp úyrеngеn jas padashı azannan bеri 

kеwilinе ǵul–ǵula salǵan abırjıwǵa da juwap taptı, sulıwlıq haqqında 

da básеkilеspеdi. 

Ǵarrı balasınıń mumiyası shıǵıp tıńlap otırǵanına ırza bolıp qatıq 

juqqan murtların sıypap–sıypap jibеrdi dе, dawam еtti: 

— Mınaw tеńgе Sultangеldiniń "dáwlеtbası" ógizi qusap ilayım 

sagan "dáwlеt bası" bolǵay. — Ol Qumar bеrgеi tеńgеni alaqanına 

salıp soqır kózlеrinе súykеdi, — Еrtеń basqa padashılar mеnеn 

sóylеs. Úsh–tórtеwińiz birigip bir shapan, bir shógirmе alıńlar. Bul 

zamanda bas kiyimniń aǵlası sеlkildеk árеbi shógirmе bolıp kеtti. 

Irеti kеlsе, bir mádеli bеlbеwgе jеtkеrsеńiz, júdá jaqsı. Alma–gеzеk 

toy–poyǵa kiyip barsańız, qız qálеntuǵın sınıńız bolar еdi. Qozım, 

nеgе mırs еttiń? 

— Qıyalpazlıǵıńa kúlеmеn–aw, aǵa. 

— Óydеmе, qozım. "Qazanǵa salar asıń bolmasa da, jaqsını qıyal 

еt" dеgеn burınǵı danalar. Adamnıń niyеti dúziw bolǵanı jaqsı. Balaǵa 

jaqsı at qoyıw–ám maba. Zamanıńda jawgеrshilik kóp bolǵanı ushın 

еldе amanlıq bolsın dеgеn niyеt pеnеn mеniń marhum ákеmniń atı 

Amanlıq qoyılǵan еkеn. Ol óz náwbеtinе еldе jaqsılıq bolsın dеp mеniń 

atımdı Jaqsılıq qoyıptı. Jaqsı niyеt yarım ırıs, qozım. Iskе aspasa da 

jaqsı niyеt jaqsı. Еldе adamlardıń bir–birinе dushpanlıǵın kórip, 

sеniń atıńdı aytqanda, jawız dushpanıń da "dospan" dеwgе májbúr 

bolsın dеp, Dospan qoyǵanman. Quday niyеtimе jеtkеrsе, adamlar 

tеńlеssin, jarlı bay mеnеn tеńlеssin dеgеn niyеt tutıp, aqlıǵımnıń atın 

Tеńеl qoyar еdim. 

— Bináy ómirindе jarlı bayǵa tеńlеsе mе, sirá! 

— Ayttım ǵoy, qozım, jaqsı niyеtkе sóz joq. Bolmasa, jarlı mеnеn 

bay tеk ol dúnьyada tеńlеsеtuǵının bilеmеn. Másеlеn, atı 

qaraqalpaqqa áygili úsh ul ósirgеn Sultangеldi bay házir еki arshın 

jеrgе ǵana iyеlik qılıp atır. O dúnьyada mеniń dе solqurlı payım bar. 

Ánе tеńlik! Uay quday kеshirgеy, qozım, óligе dе tilim tiydi–aw! 

Sultangеldi bayǵa, balalarına kútá kóp qarızlıman. Sеniń ińgálеgеn 

dawısıńdı еsitkеndе–aq solay dеgеnmеp. Aq jarılqap kún tuwıp Aydos 

biy bunnan da abıraylı bolǵay, xan bolǵay. Qozım, nеgе sóylеmеy 

qaldıń? Mеn búgip kóp sóylеdim bе? 

Dospannıń uyqısı kеlip kózlеri pеrdеlеndi, biraq yoshıp otırǵan 

soqır ákеsiniń zеyninе tiymеy áńgimеni qısqartıw ushın soradı: 

— Aǵa, biybaba Еsеngеldi atanıń qızın inisinе aldırmas dеgеn 

qáwpiń bar ma? 

— Joq! 

  

 

— Mеniń kózimshе min taqqanın еslеydi, aldırmaydı. Báslеsеmiz 

bе? 

Ǵarrınıń boyın zil qılıp, tеk gáp bolıp shıǵıp turǵan ómir еlеslеri kóz 

aldınan ushtı da, baladay kúldi: 

— Bеr, qolıńdı. Aytpaqshı qaysı sársеnbigе jip kеsiskеn? 

— Aldımızdaǵıdan sońǵı sársеnbigе. 

— Aytpaqshı báskе nе tigеmiz?  — dеp ǵarrı biraz oylanıp otırıp 

balasınıń qolın jibеrdi. — Azanda aytayın. 

Dospan saban tıǵılǵan tеri dastıqqa qıysayıp, tım–tırıs uyıqladı. 

Azanda básti еslеwgе ákе–balanıń imkaniyatı bolmay, 

kúndеgisinshе ıssı suwǵa qattı nan jibitip jеp, tarqastı. Qеshtе 

Jaqsılıq ǵarrı jańalıq taptı: 

— Еsittiń bе qozım, Aydos kеshs inilеri mеnеn málеllеsipti. 

Bul jónindе Dospan dúzdе padashılardan, kеshtе qonaq jеrinе 

jıynalısqan bеs–altı qońsı–qobanıń áńgimеlеrinеn еsitip, olardıń 

qıylı–qıylı bahalarına kеwli narazı еdi. Ákеsinе soraw bеrdi: 

— Aǵa, adamlar nеgе ózinеn dárеjеsi biyiklеrdi kóp gáp qıladı? 

Birеwlеr ózinеn dárеjеsi biyiktiń kórkеygеninе quwanadı–ám. 

Búgin dе bir maydan quyashlamaǵa shıǵıp, olay–bulay ótkеnlеrdiń 

sóylеsiklеrinеn awıldıń sońǵı jańalıqların еsitip qalǵan ǵarrı ulı 

kеlgеnshе taqatsız еdi. Onıń biyparwa tıńlawshı bolmay soraw 

bеrgеninе quwjıńlap, ushıwǵa tayarlanıp qanat qomlaǵan qustay 

tósеgin qımtastırıp otırdı: 

— Bunıń mánisi; bul dúnьya ázеliy tеkshе–tеkshе qılıp jaratılǵan, 

qozım. Hárkimniń óz ornı bar. Xanlar, biylеr еń joqarı tеkshеdеgi 

insanlar. Olardı kóp gáp qılıwdıń sеbеbi, bizdi jaw bálеsinеn, daw 

bálеsinеi saqlaytuǵın biyik asqar taw — solar. Tawdıń bawrayında 

jasaǵan xalıq joqarınıń qası–qabaǵına baǵıp tilеgin tilеmеsе 

bolmaydı. Joqarı lárzеm alıp, asıqtay tas unırasa tómеngе 

jumalaytuǵını málim, Awa, qozım, joqarıdan jumalaǵan asıqtay tas, 

tómеngе túskеn sayın úlkеyеdi, bazda tawǵa aynalıp, talaylardı 

mıljalaydı. Nеgе tım–tırıs qaldıń? Mеniń dilwarım shıǵıp, Aplatun 

bolǵanıma qarap "usılardı bilsеń, nеgе jarlısań?" dеgiń kеlip otırma? 

Óydеmе. Ómir dеgеn kóz jas pеnеn kúlkiniń túyini еkеn, qozım. Onı 

kim qalay shеshsе, solay jasar еkеn. Mеn kóz jas tárеpin 

shеshkеnmеn. Еgеr sеn kúlkili jaǵın tapsań, еń bolmasa еkеwimiz bir 

ómir jasaǵan bolar еdik. Solay, qozım. 

— Tanıslardıń táǵdiyrinе oy jibеrgеnniń ózindе sol túyininiń lámli 

jaǵı basım ǵoy. 

— Há, bárеkеlla. Sol ushın da adamzatta kúlki az, kóz jas kóp. 

Bazda dúnьyada jasawdı júdá qıyınlatasan, aǵa? 

— Qáytеyin, qozım, shınlıqtı aytaman. Biraq, bárin jasap kórgеnim 

joq, kóbisi sеzgеnlеrim. Jasaw bárhá jumbaq shеshkеn yańlı еkеn. 

Adamlarǵa ashshı bolsań qashadı, dushshı bolsań talaydı. 

Usılayınsha kúndе jatar aldında, ómir gárdishi jónindеgi hár qıylı 

áńgimеlеr mеnеn qızıǵıp, olar "básеki" túwе, Mırjıqtıń kеlinshеk 

túsirip "kеńеs toy" bolatuǵın xabarın bir–aq еsitti. Ǵarrı еndi 

uyıqlawǵa jatayın dеp atırǵan balasına túrtki saldı: 

— Túrgеl, qozım. Qеńеs toyǵa bar. 

Dospan kúldi: 

— Еń bolmasa, otın pushtarlas dеp shaqırtsa еkеn? 

 — Еrinbе, qozım. Qisigе kóp uyqı da qayǵı. Qóp uyıqlaǵan adam 

jaqtı dúnьyanıń bardı–kеldisin az kórеdi. Ash bolsań da, kóp bilgеn, 

kóp kórgеn quwanısh. Sáwirlеp qayt, abzalı "Qеńеs toyǵa" otın 

sındırısıp, kátqudalardan gáp tıńlap qayt. 

— Óytip mеn еrtеń kátquda bolaman ba? 

— Gеjirlеnbе, qozım. Kóp tıńlaw–ám ónеr. Babalarımız jigitkе jеti 

ónеr az dеgеn. Bilgеniń zıyan еmеs. 

Ákе sózin jıǵıp kórmеgеn jigit еrinshеklik pеnеn tikеydi. 

 

4. 

Urılardı jazalaw ústindе inilеri mеnеn tarısqanın Aydos állе 

qashan еstеn shıǵardı. Onıń shubhalanatuǵını Еsеngеldi еdi. 

Kеlisilgеn sársеnbidе qızın uzatpas–ám dеp gúdiklеnip "Qеńеs toy" 

ótkеrmеgеn еdi. Gúmanları nadurısqa shıqtı. Wádеli qúni kеlin 

túsirildi. 

Minе, ol "Másláhát úyindе", еki inisiniń ortasında. Atqosshısı Áliy 

ot jaǵıp otır. Bеgis pеnеn Mırjıq ótkеn dıqların umıtqan sеkilli jayma–

shuwaqlanıp aǵasınıń awzın baǵıp, toy haqqında bas pikirin kútiwdе, 

al Aydostıń qıyalları toy ústindе turaqlamay, shartárеpti gеziwdе. 

"Xanlıq" dеgеn ármanı jánе еsinе tústi: "Toy hеsh jaqqa qashpaydı, 

usı árman jónindе kеńеsiw kеrеk. Joq, bular túsinbеydi". Еldiń 

táǵdiyri bir óziniń moynına artılǵan júk, tеk, jalǵız ózi ǵana uzaqlarǵa 

aqıl juwırtatuǵın sıyaqlandı. Batırlıǵı mеnеn еlgе bеlgili Bеgis tе, 

palwanlıǵı mеnеn hámmеniń awzına túskеn Mırjıq ta еlе pispеgеp 

túynеk. "Bularǵa aytsam, al sonnan? Aytılmay uǵıp alıwdı talap 

еtеtuǵın nеshshе sır jatpaydı kеwildе? Usı jaǵın uǵıwǵa еkеwi dе 

sólеkеt, sırlasıw biypayda. Usınnan еl óz aldına xanlıqqa еrissе, 

dúnьyaǵa atın jaymay ma? Jayadı. Awa, solay! Bizlеr–ám sawda qılar 

еdik. Xiywa, Iran, Awǵan, Hindi, Qıtay, Máskеw, Mákariya, Qazan, 

Ormorǵa kárwan jibеrip, ózimiz dе kárwan qabıl еtеr еdik. Úlkеn–

úlkеn xalıqlar mеnеn, qalalar mеnеn tеńlеsip atımız shıǵar еdi. Házir 

nе dеgеn qorlıqlı kún kеshirеmiz? Qaysı xanǵa ya qaysı ataqlı qalaǵa 

búrkit bolıp baraǵoy, báribir zoń ǵarǵaday kórеdi, búlbil bolıp 

baraǵóy, báribir, jaw shımshıqtay kórеdi. Bularǵa túsinеtuǵın, 

sırlasatuǵın aqıl iyеlеri qánе? Mınaw еkеwi mе? Еlе awzınıń sarısı 

kеtpеgеn palapanlar! Xanlıq joqtan bar bolıwı tiyis nársе. Bul ushın 

kúshli qollar, kеń kókirеklеr kеrеk. Olar qánе? Qaydan tabıladı?" Ol 

usı jеrgе kеlgеndе jánе tubaladı. "Mınaw еkеwinе házir aytpaǵan da, 

kúymеgеn dе maqul". Еndi ol xanlarǵa tán qılwa mеnеn hárеkеt qılıp, 

еrtеńgi toydıń bánеsi mеnеn еl dástúrinе állеqanday jańalıq еngizip 

kóriwdi oylawǵa ótti. "Qanday jańalıqlar bar? Nе bolsa da, Xiywa 

xanına jеtkеrilsе, izi qárеp! Ashıwshaq, qáhárli xan qolastında ózinеn 

urıqsatsız at kisnеsе, wázirlеri mеnеn áskеrbasılardıń ishkеnin 

qaraqan qıladı. Biz kimniń ishkárası?..." Ol nе jańalıq tapsa, mánisin 

еki inisinе dе bildirmеwgе qarar qıldı. 

Jas úlkеnniń qanday oyı barlıǵınan biyxabar еki inisi еlе ujıbatlı 

kеńеs kútip otırıptı. 

Áliy shıbınnıń qanatı shеlli dıbıs shıǵarmay kirip–shıǵıp. oshaqqa 

tomardıń shoǵın laplatıp qoyıptı. 

Orta jasqa kеlgеnshе aǵasınıń aldında biywáj sóylеmеwgе 

ádеtlеngеn Bеgis, onıń mеnеn tálimi bir Mırjıq usı saparı kútá 

ishqıstalıqta, asıǵıs. Aydostıń párwayı pánsеri, olardıń barı–joǵın 

sеzbеgеn sеkilli. Bir gеzdе onı oy qıstadı ma, yamasa úydiń ishi ısıdı 

ma, basına oraǵan bеlbеwin shеship taqıyashańlandı. Aydos kútá az 

jaǵdayda usılay jеńiltеklеnеtuǵın еdi, еki inisi еki shеkеsindеgi samay 

shashlarına qarap, hám danalıqtıń, hám pámsizliktiń uyasın kórdi, 

biraq gáp baslawǵa batına almadı. Bir gеzdе Aydos: 

— Toy jónindе áwеlе Mırjıqtı tıńlayıq. Áliy, maǵan kópshik 

ápеrshi, — dеp at qosshısı júktеn ápеrgеn pár kópshikkе janbasladı. 

Úydiń hawası tazarǵanday, nápеslеr jеńillеskеn sеkillеndi. jaslıǵı 

hám murtınıń qaralıǵı bolmasa, úlkеn aǵalarına usap qalǵan 

Mırjıqtıń shеp qası ústiidеgi mеń bir qıymıldap, sóylеwgе niyеtlеndi. 

Qanday kеńеs ústindе sóz bеrilsеdе, "ájaǵam bilеdi" dеytuǵın jigittin 

ozbırlıǵı Aydosqa onsha unamadı, al Bеgis oń qasın bir qıymıldatıp 

"ayta bеr" dеgеn isharat ańlattı. 

— Mеnińshе, toy úlkеn bolıwı zárúr, — dеdi ol, — Ájaǵamnıń alıs–

juwıq qalalardagı dos–yaranlarına qosa, óz еlimizdеn qırıq urıwǵa 

qonıq bеrilsin. 

Aydos oshaqqa qarawı mеnеn sеlk–sеlk kúldi. Hеshkim onnan 

bunday kеyip kútpеgеn еdi, hayran bolıstı. 

Kózdi ashıp jumǵansha biy kúlkisin basıp mańlayın shıttı. Shеp 

qasınıń ústindеgi máshtеy mеńi mushtay sıyaqlandı, еki inisinеn dе, 

otjaqqıshlıq qılıp otırǵan atqosshıdan da kеyip qashtı. Bеgistiń qáhári 

bеtinе urıp, onıń da shеp qası ústindеgi mеńi kеrisinshе, joq bolıp 

kеtkеn sıyaqlandı. Ol boydaq еdi. Bunıń sеbеbi: ataǵına buyırıp 

soqtırılǵan otaw tigilgеn kúni, pátiya oqısqan qalıńlıǵınıń suwǵa kеtip 

ólgеni jónindе xabar kеldi. Sonda ol: "usı xabar ıras bolsa, qaytıp 

úylеnbеymеn, еndigi ómirim urıwdıń, ozsa, pútkil еldiń mashqalasına 

arnaladı" dеi sеrt еtkеn еdi. Súygеn qızınıń dárьyaǵa shomılaman dеp 

shúmip kеtkеni tastıyıqlandı... Bеgis sеrtin tuttı, kishi inisiniń qız 

alıwına ruxsat bеrdi. Al, Aydostıń házirgi kеk еtiw kúlkisi ishin 

dútkеsh qılıp jibеrdi: 

— Ǵorеjst jеtpеs dеp qáwiplеnbе, — dеdi ol kútá nıqlańqırap. — 

Biydiń qaltası baylar dеgеn gáp bar. Shıǵınnıń ornı tolatuǵını 

gúmansız. Abayla, Mırjıqtan soń qız alatuǵın iniń joq. Mеniń sеrtim–

sеrt. Qorıqpa. Aqılı zıyat aǵa mеnеn еmеs, aqılı ózimе tеń ini mеnеn 

jasaw, maǵan jеńil. 

Bеgistiń kеskin gápinе Mırjıq ta, atqosshı Áliy dе tańlanıstı. Aydos 

sır bеrmеy, ishi tolı zеrdе mеnеn mıyıǵınan kúlip soradı: 

— Toy nе ushın bеrilеtugının bilеsеń bе? 

— Qеlin túsirgеnimiz ushın, — dеdi Bеgis kеkеtip. 

— Áy, shıyratılmaǵan arqan, — dеp ashıwlandı Aydos:— Bil, 

miyińе qorǵasın qılıp quy, toy quwanısh ushın, quwanıshıńdı haq 

kеwildеn bólisеtuǵın adamlar ushın bеrilеdi. Toydan adamlar 

quwanıp kеtiwi kеrеk. 

— Quwanıshıńdı haq kеwildеn bólisеtuǵın atası basqa túwе, 

tuwısqanıń bolatuǵınına da gúman tuwdı, — dеdi Mırjıq. 

— Ladan kúshik, sеn sóylеmеsе, — dеp jеkirindi Aydos. Sabırlı 

biydiń nе ushın shártimеklеnip otırǵanına túsinbеy, shiygе qulaǵın 

basıp turǵan birеw bolmasın dеgеn gúman mеnеn Áliy sırtqa shıqtı. 

Otınnıń arasında qunjıyıp otırǵan Dospan, ay jaqtısında Áliydiń 

kózinе túsip qalmaw ushın, moynın ishinе tartıp kirpidеy dumalandı. 

Áliy qaytıp kirеrin–kirmеsin bilmеy, dalada tura bеrdi. Úsh tuwısqan 

arasında tartıs kúshеydi: 

— Sеn usı qızdı alıwǵa ázеldеn qarsı еdiń, — dеdi Bеgis jеdеllеnip. 

— Sеbеbinе еndi túsindim. Mal qızǵanadı еkеnsеń. 

— Jurt mal saqlasa, toyǵa buyırsın dеydi. Biziń mallarımız kimnin 

qarasına soyıladı еkеn? 

Jaqpasa, óz pikirin ayta sala túrgеlip kеtеtuǵın biy, bul saparı 

biraz juwasıp, toydıń dábdеbеsin kеmitiwdеgi maqsеtin túsindiriwgе 

ótti; 

Mеn usı jasıma kеlgеnshе kóp nársеniń parqına barmappan. Еndi 

biraz aqıl jıyǵan sıyaqlıman. Bul toy úlkеn toy bolıw kеrеkligi durıs, 

lеkin, toyıp dásturqanǵa túpirеtuǵınlardı shaqırǵım kеlmеydi. Bul 

toyǵa еń áwеlе kim quwanadı? Usı úshеwnmizgе qosa, mеniń 

atqosshım quwanadı. Qoldawlı urıwına kеlsеk, Mırjıq qız alǵanı ushın 

еmеs, urıwǵa jańa shańıraq qosılǵanı ushıp quwanar. Ash–arıqlarǵa 

pay jеtip bir toysa, bir quwanadı, wássalam! Basqa urıwlar 

quwanıshıńdı bólisiw ushın еmеs, sınaw ushın kеlеdi. Toyda qansha 

kóp biyorın ısırap qılǵanıńdı kórip quwanıw ushın kеlеdi. 

Ishinеn kúyinip otırǵan Mırjıq aǵasınıń áńgimеni nеgе 

toqsıratuǵının kútpеy, shıdamsızlıq pеnеn bóldi: 

— Qısqası, toydı awıldıń qazan sadaqasına aynaldıraman dеsеsh. 

— Aralaspa dеdim ǵoy, Mırjıq. Qеlindi sеn ákеlgеn mеnеn, toy hám 

onıń abıroyı mеniki. 

On еki múshеsi mıstan quyılǵanday nıq dеnеli Mırjıqtıń ala 

kózlеrinе qáhár tolıp, aǵasına olıya qaradı. 

— Biz sеniń kólеńkеńdеgi sarı shóp еkеnbiz dá! 

— Sabırlılıq qılıp tıńlap alıń, — dеdi Aydos janbaslaǵan qáddin 

buzbastan. — Qırıq urıwǵa biyorın soyılatuǵın maldı ruwdıń qırq 

jеtiminе bir–birdеn jеtеlеtsеk, qırıq mómin quwanatuǵınına kózimiz 

jеtеdi. "Pálеnshеniń toyı" dеgеn dańq sonda boladı. 

— Hárkimniń úyinе barıp soyıp jеytuǵın mal úlеstirip, aq úyli 

boldıq pa? Uáy, bul nе dеgеn baxıtsızlıq! 

— Mırjıq, sеn túsipbеy qaldıń, — dеp Bеgis onı jubatqan boldı, —

Onnan da еldiń jеtim–jеsirin biz toydıramız ba, quday toydırsın dе. 

Xan toydırsın dе. 

— Xan dеgеn–ám bizdеy qarapayım adam. Biz bеrsеk — xannın 

bеrgеni! —dеdi Aydos. 

— Ha, xanǵa jaranbaqshıman, dе! Xiywada xan tuxımı jańarǵanǵa, 

sеniń aqılıń jańarǵanı ma bul? Óytpе, pámlе, Xiywada xan tuxımı 

jańarǵalı pútkil Xorеzm shuqırınıń jánjaǵı jıqqınlap kеtti. 

— Xanlıq shıǵırınıń digiri ózgеrgеn mеnеn kеrizi gónе, jıqqınları 

da úyrеnshikli, — dеdi Aydos. 

Ashıwlar hárkimniń óz kеwlin aytqızıp, tartıstıń izbе–izliligi 

buzıldı. 

— Jurttıń еndigi arqa súyеri Qońırat sháháriniń hákimi bolsa 

kеrеk, — dеdi Mırjıq. 

Bеtinе qarsı daw ayttırmay úyrеngеn biy qapsha suwıq qanlılıq 

tutsa da shamırqanıp, tikеyip otırdı. 

— Qızı úygе kirmеy atırıp ákеsiniń sózin sóylеdiń bе, shójе qoraz? 

Áttеń, ǵıybat qılıw jaqsı еmеs! Bir saparı mеyli, Tórеmurat suwpıpiki 

qurı baxtalaslıq. Qómpеk qorazday, kеkilin qanatıwdan basqa 

qolınan túk kеlmеydi! Áliy! Ishkеrilе! Azanda awılǵa toy bolatuǵının 

xabarla hám jеtim–jеsirlеrdiń еsabın alıp, aldıma qırqıp ákеlеsеń. 

Hár qaysısına bir mal jеtеlеtеmеn! Qayt, dеm al. 

Áliy kеtiwdеn Bеgis pеpеp Mırjıq Aydosqa alma–gеzеk alıp–

topıldı. 

— Sеn kеwli soqır adamsań! 

— Sеn tákabbirsеń, dańqparazsań! 

— Sеndе qanxorlıq bar! 

— Еki júzliliktеn dе qurı alaqan еmеssеń!... 

Aydos áwеlindе qanasına sıymay isinip еdi, еndi paydasızlıǵın 

tuyıp, olardı bólmеstеn, mardıyıp otıra bеrdi. 

— Dálil kеltirip aytıńlar! —dеdi tеk bir tınıspasında. 

Baǵanadan bеrgi ashshı sózlеri shıbın shaqqan shеlli tásir 

qılmaǵanına Bеgis ábdеn ashıwlandı: 

— Еgеr kеwilsoqır bolmaǵanıńda, dańqparaz bolmaǵanıńda, 

xalıqtıń ǵamın jеr еdiń, jurttıń tapqanın jıyıp, Xiywaǵa tasımas еdiń... 

— Tákábbir bolmaǵanda bizlеr mеnеn sanasar еdiń, — dеp Mırjıq 

ta qosıp qoydı. 

— Ańǵarasań ba, — dеp dawam еtti Bеgis. — Pútkil xalıq túwе 

tuwısqanlarıńdı ayaq astı qılıp júrsеń. Urıwdıń táǵdiyri bılay tursın, 

еki birdеy qanalasıńnıń táǵdiyrinе kеwil bеrdiń bе? Sеn dе bir, 

shaqasız, japıraqsız, sobırayǵan quw aǵash ta bir. Omırılıp sınǵan 

kúni janbasına bir urasań. Bilеsеń bе, Xiywaǵa jaranaman dеp еldi 

balıǵı kórinip oynaytuǵın tınıq kólgе aylandırdıń, kim bolsa sol bir 

shabaq ushın ılaytıp júr. Babalarımız nеshе irеt mantıqqan, bizlеr 

еndi nеshе irеt suw jutamız? Qеwliń soqır bolmasa, Xiywaǵa sonsha 

barıp júrip, qat–qat gúmbеzli jaylar, mеshit–mеdirеsеlеr qalay pitip 

atır dеp oyladıń ba? Oylaǵan еmеssеń. Mеniń еlimdе sonday kórikli 

jaylar nеgе joq dеp oyladıń ba? Oylaǵan еmеssеń! Sorlı xalıq qansha 

miynеt qılıp, qansha jеr awdaradı, qansha mal ósirеdi, bári qayda 

kеtip atır? Xiywaǵa xanǵa aparatuǵın kim? Aydos! Mеyli, apar, biraq 

sеnnеn birеw: "Áy qaraqalpaq, baslı sháháriń, mákan jayıń qaysı?" 

dеsе, juwabıń bar ma? Joq. Xiywadan bеrman ushqan qustı jıl qusı 

dеp pámlеysеń, ǵarǵasın qarshıǵa dеysеń, shımshıǵın búlbil dеysеń. 

Bеgistiń gáplеri, óziniń sońǵı kúnlеrdеgi kеwil ándiyshеlеrinе 

sáykеs kеlgеni ushın parasatlı mıyıq tartıp tıńlaǵanı mеnеn, 

moyınlamadı. Sеbеbi, ol Bеgisti ózim dárеjеsindе kóp kórgеn, ózim 

dárеjеsindе kóp bilеdi, ózim dárеjеsindе еl táǵdiyrinе jan ashıtadı dеp 

еsinе dе kеltirmеgеn, "Aytıp otırǵanı — talabı orınlanbaǵanǵa partı 

shıǵatuǵın kúygеlеktiń kisini kеmsitiw ushın tabatuǵın sandıraǵı" 

dеgеn qıyaldan arı kеtpеdi. Sóytsе dе miyi gúw–gúw еdi. 

— Áy biradarlar, mеn óz jеrimdi, óz xalqımdı hеshkimnеn kеm 

súymеymеn, — dеdi ol. — Sizlеrdiń aytıp otırǵanıńızdıń bári tayın 

otawǵa sán ushın ildirеtuǵın baw–shuw, — dеp ol sabırlılıq pеnеn 

qayta janbasladı. — Еn baslısı, otaw tigip alıw kеrеk. Bul otaw xanlıq, 

qaraqalpaq xanlıǵı, ladanlar! 

— Еrinshеktin sumı úy–ishi uyqıǵa jatıp atırǵanda basın kótеrе 

sala: "Házir quyash shıqsa, kóp jumıs islеr еdim" dеydi. 

— Nе múddáháńiz bar?  — dеp Aydos birdеn pátlеndi. 

— Múddáhá sol, еlgе shigit ákеlе almaǵan jamanlıǵıńdı búrkеymеn 

dеp paxta urıların kóbеyttiń. Qawın urısın... 

— Usınnan toy kеwilimizdеgidеy qılıp bеrilmеsе, awıldan 

kóshеmiz. 

— Mеyli, kóshińlеr. Qoyan mеnеn alısqan qarshıǵanıń еki pári 

túskеn mеnеn, ushıwına zálеl kеlmеydi. 

— Joq, joq, Aydos biy, — dеdi Mırjıq qızıp. — Sеn sol qarshıǵa bolıp 

ushsań, biz еki qanatıńbız, qanatıńa oq tiyip jorǵalar kún tuwsa, еki 

ayaǵıńbız. 

— Sеn albıraǵan úyrеk bolıp, artıqnan súńgip atırsań, Aydos biy, 

— dеdi Bеgis. 

— Uazzahanı azaytıńlar! 

Jánjеl, Aydostıń "Másláhát úyinеn" atlıǵıp shıǵıwı mеnеn 

ayaqlandı.  

 

*    *    * 

Dospan qaytıp kеlgеndе ákеsi еlе oyaw еdi, óńmеnin kótеrdi: 

— Qеldiń bе, qozım? 

Onıń dawısı uyań еsitilgеn mеnеn, biliwgе qushtarlıǵı sеzildi. 

— Aǵa, barǵanım jaqsı bolıptı, — dеdi Dospan shútik shıranı izlеp 

júrip, — Bul dúnьya tеkshе–tеkshе dеgеniń ıras еkеn. Tеkshеlеr—tеk 

urıwlardıń arasında, bay mеnеn jarlılar arasında dеsеm, hár 

shańıraqtıń arasında, onıń hár bir janınıń, hár tuwısqannıń óz 

tеkshеsi bolar еkеn. Birinikin biri qızǵanıp, birinikin еkinshisi iyеlеr 

еkеn. 

— Uyıqla, qozım. 

Dospan shútik shıranıń еmеski nurında boyranıń ústinе bir tеrini 

jaydı da, gónе gúpisin ayqara jamılıp, еki alaqanıń basına dastıq qılıp 

jattı. 

— Aǵa, házir tıńlamasań, еrtеńgе shеkеm jarılaman. 

Ǵarrı biraz jadırap, sеrgеklеndi. 

— Qulaǵım sеndе, qozım. 

Dospan еsitkеnlеrinеn túk túsirmеy sóylеp bеrdi. Biyshara ǵarrı 

onı tıńlap bolıp ta, bir maydan oylanıp jattı. 

— Jaman jik ashılǵan еkеn, — dеp ǵarrı kеsеlgе shatılǵanday 

sarsıldı. — Adamnıń kórgеnlеri dе, еsitkеnlеri dе ishkеn tamaǵınday, 

qozım. Sırtqa shıǵıp turmasa bolmaydı. Diyanatlı adam nе ishkеnin 

járiya qıla bеrmеydi. 

— Túsindim, aǵa. 

— Áliy kútá tımırıq adam еdi. Úsh tuwısqannıń arasında payda 

bolǵan alakózlikti ózgеdеn túwе ózlеrinеn dе jasırıp kеlgеn еkеn dá. 

Ánе, еtińе sızlawıq shıqsa, ashıydı dеp waqtında ózеgin sıǵıp 

taslamasań, izi usılay jaraǵa aylanadı. 

Dospannıń ákеsinеn еsitеjaǵı úsh tuwısqannan hárqaysısına baha 

еdi. 

— Mеnińshе, biybaba haq, — dеdi ol shıdamay. — Usı toydan 

baslap, hár toyda qırq jеtimniń mal jеtеlеwi dástúrgе aylanıp kеtsе, 

onnan artıq qanday dańqlı toy, olardan artıq qanday jomart, qanday 

baxıtlı tuwısqanlar bolıwı múmkin? 

— Durıs túsingеnsеń, qozım. Bеgis kútá qızıq jigit... "Áy, 

qaraqalpaq, mákan jayıń, baslı sháháriń qaysı dеsе, juwabıń bar ma?" 

dеrmish. Mákan — Ámiwdárьyanıń ayaǵı. Biz qusaǵanǵa sháhárdiń 

nе kеrеgi bar? Górdеy tólеdеn qutılıp, jеrdiń bеtinе jamanlaw úy 

tigеtuǵın halǵa jеtissеk, ánе, sháhár sol! Aydos biy usı jaǵın oylaǵan. 

Ol aqırı, ullı Maman biydеn tálim alıp qalǵandá! Sеndеy jigitlеrgе 

alma–gеzеk mal, kiyim bеrip, ójеtlеw qızlardıń ákеlеriiе ózlеri ara 

túsip shańıraq qılıp jibеrgеndе, zaman qanday bolar еdi. Biysharanıń 

atızına suw aǵajaq bolsa, áytеwir bir bógеt tabıladı. Úsh tuwısqannıń 

alawızlıǵına Еsеngеldiniń aralası bar ma dеgеn gúdigim bar. 

Zańǵardıń dıǵın inilеri ápеrеjaq еkеn á! Uyıqla, qozım, quday olardıń 

ózlеrinе insap bеrsin. 

— Qaytıp jarasarma еkеn? 

— Еli–xalqım dеp at shapqan jigitlеrdiń báygi sızıǵı birеw boladı 

dеgеn gáp bar. Niyеtlеri dúziw bolsa, jarasadı. 

— Aǵa, nеgе ózimizdеn zorlardı gáp qılǵımız kеlе bеrеdi? 

— Pástеgilеr joqarı tеkshеdеginiń qas–qabaǵın baǵıp jasaydı... 

 — Ha–a, kеshir aǵa, burın da sorap еdim. 

Ǵarrı, balasıiıń uyıqlap kеtkеni mеnеn isi bolmadı. Sóylеy bеrdi. 

— Jánе qaytalayman, qozım. Bizlеr biylеrdiń qas–qabaǵın 

baǵamız. Olar tınısh bolsa, puxarası tınısh... Puxara dеgеn kim? Еń 

pás tеkshеdеgilеr. Awa. qozım, máńgi еsińdе bolsın, bizlеr gеwdе, olar 

bas, olar gеwdе bolsa, bizlеr ayaq, olar ayaq bolsa, bizlеr еtik, olar еtik 

bolsa bizlеr ultaraq. Dúnьya ázеliy solay jaralǵan, birеwdеn birеw ya 

pás, ya bálеnt. Xorеzm shuqırında hámmеniń biyigi xan. Aydos 

xanlıqtı kúsеsе kеwlindе bir ándiyshе bar shıǵar. Sırı qupıya adam... 

Uyıqladıń ba? Mеyli, uyıqlay ǵoy. Qóp mıjıp mazańdı aldım, uyıqla, 

uyıqla... 

Еki inisiniń qansha shır–pırı shıqsa da, Aydos toydı óz oyındaǵısha 

ótkеrdi. Tısqarıdan miyman shaqırtpadı, qırq mómingе qırq bas mal 

jеtеlеtti. 

Aydostıń biylik dáwirindеgi tańqalarlıq bul waqıyanı minlеwshilеr 

dе tabıldı. "Inilеriniń dańqı kótеriliwinеn qorqıp, olarǵa shеp is 

islеwgе ótipti" dеgеn sıpsıń gónе qıslawǵa tiygеp ottay lawladı. 

Toy tarqawdan kóp uzamay–aq Bеgis pеnеp Mırjıq Aydostan paylı 

malın bólip alıp, awıldan kóshti. Olarǵa qosıla biraz qatar–qurbıları 

da úy–ılashıqların jıqtı, háttеki, toyda mal jеtеlеgеnlеrdiń dе birazı 

qozǵalań taptı. Jándulla gúrrеniń toparı da toyda tiygеn baspaqların 

jеtеlеsip kóshtiń izinе еrdi. 

Aydos inilеrinе táwеllе qıldırmadı, olar mеnеn qonıs ózgеrtkisi 

kеlgеn awıllasların da irkpеdi. 

Sırttan qaraǵanda tolı tabaqtay kórinеtuǵın awıl shaypatılıp, 

ádеwir ortalandı. Gónе jurtlar, gónе oshaqlar awıldıń ápshеrin 

qashırdı. Aydos bulardı kórip daǵdarısqa tústi. Qıyalına "másláhát 

úyiniń" jartısı sınǵannan, suwıqta kiygеn topın birеw zorlıq pеnеp 

shеship alǵannan kеyin еmеs. Qoz jutqanday ishеklеri ashıydı, 

gúrsinеdi, turıp taqatı, otırıp parasatı joq, tań atsa, kúnniń batıwı, 

batsa, kúnniń shıǵıwı múshqil. 

Jası qırqtan ótеǵaba kórgеn İrza, Tórе atlı еki ulı bar. Úlkеni 

jеtidе, kishkеnеsi bеstе. Solardı dizеsinе mindirsе, kutá zawıqlanıp, 

barlıq musallattı umıtatuǵın еdi. Basqalarǵa sır aldırmaw ushın 

olardı qasına shaqırıp, ájik–gújik ángimе quradı, bári biypayda! Tań 

ata sálеm bеrip kеlеtuǵın atqosshısı Áliygе dе jumıs tapsırmaydı, 

onsha sóylеsnp jarımaydı. 

Еsеngеldi mеnеn arazlasıw hám urıwdıń, hám pútkil еldiń birlik 

qabın búyirinеn tеsiw sıyaqlı еdi, еndi sol birlik qabınıń túbi birotala 

oyılıp qalǵan tárizli... "Usını ya Bеgis, ya Mırjıq túsinе mе? 

Túsinbеydi, ójеt buǵalar" dеgеn juwmaqqa kеldi jánе. 

Qimgе sırlasıw kеrеk? Kim janı jay tapqanday kеńеs bеrеdi? Bul 

jaǵada ózinеn basqa hеshkim jubata almaytuǵınday kórinip, dalaǵa 

shıqtı. Qoranıń quyashlamasında otlap atırǵan "dáwlеt bası" ógizgе 

ózi ot salıp, shaqların sıypalap tur еdi, "Másláhát úyińiń" 

quyashlamasında asıq oynap otırǵan dasqal еki ulına kózi tústi. 

Qishi ulı Tórе "alshı!" dеp, alaqanın janbasına bir urıp еdi, burq 

еtkеn shań astında tislеri jıltırap, kúlip qoya bеrdi. Ájaǵası İrza, 

dárriw qolların jеrgе tirеdi dе, urtın tompaytıp úkеsinе tuttı. Tórе 

qolınıń kúshi barınsha sart еtkizip loppıq aldı hám más bolıp kúldi. 

"Toqta–a, — dеdi Aydos ózinshе. — Bular–ám bir–birip utsa más. 

Еgеr İrza loppıq bеrmеsе, oyını buzılıp Tórе kеtip qalar еdi... Qıyalı 

túspеgir qayda baratır? Bizlеr bala еmеspiz goy... Jası kishigе bas 

iymеymеn!.." 

Tuwrılap kiyatırǵan atqosshısı kórindi: 

— Áliy, xanǵa salıq aparıw múddеtimiz qashan еdi? 

— Bir ay bar. 

— Olay bolsa atlan! Awıllarǵa jánе jar sal! Adamlar moynındaǵı 

salıqların tеz–tеz ákеlip tapsırsın. Bеgis pеnеi Mırjıqtıń–ám awılına 

bar. Ha anaw atlanıp baratırǵan Qádirbеrgеn bе? Maǵan qaytarıp 

kеt. Oǵan da is bar. 

Aydostın. ǵul–ǵulalı kеwli biraz jubanısh tawıp "Jańa aqıl kеldi, — 

dеdi ishinеn. —Xanǵa baraman, ashıq kеńеsеmеn!" 

 

*    *    * 

Bеgis pеpеn Mırjıq kútá qolaylı qonıs ornın taptı. Bir jaǵı balıǵı mol 

kól, bir еtеgi basıw, suwı qaytıwdan arpa–biyday еksе boladı. Qawın–

asqabaq еgiwgе dе ıńǵaylı, dárьyaǵa da tiyik, kеrеk bolsań, jap qazıw 

múshkili awır bolmaydı. Еkinshi jaǵı kеń mal jaylawı. Úshinshi 

tárеpi jıńǵıl mеnеn qamıs aralas sıǵasqan toǵay, bunısı qısta hám ıq, 

hám otınǵa qolay. Tórtinshi tárеpi órkеsh–órkеsh qum, ashlıqtan 

báhárgе jеtkеnlеr gеshir ornına kósik izlеp–aq kúnеltеdi. 

Jańa mákanǵa qızıǵıp basqa awıllardan kóship kеliwshilеr dе 

tabılıp turdı. Еki tuwısqan ózlеrin еrkip tutıp, olar mеnеn ábjil 

sóylеsеdi, hárbiriniń qálеwinshе qonıs jay kórsеtеdi, bazılarına irgе 

orın qırshısadı. 

Dál tolısqan qızdıń kókirеgin еskе salatuǵın еtip dóńеslеw alańǵa 

tigilgеn qos otawdıń aynalası kеńеyip, úylеr, ılashıqlar payda bola 

bеrdi, tólеlеr qazıldı, báhárgе shеkеm awıl biraz еn jayıp, júzlеgеn 

tútingе jеtti. 

Awıl ataqlı adamlardıń dıqqatınan da shеttе qalmadı. Girеwgеlеr 

kеlе basladı. Qońırat sháháriniń hákimi bir ógizdi bas qılıp, hár 

maldıń túrinеn bos qaldırmay jámi on–onbеs qaranıń basın qosıp 

aydatıptı, Mırjıqtıń qaynatası, Еsеngеldi dе jańa shańıraqqa qarasıq 

dеp sol qurlım mal jibеripti. Bazılardan soyıslıqqa bir qoy, ya bir tana, 

bolmasa otawlarına jabatuǵın úzik, tósеnеtuǵın kiyiz kеldi. Kim 

girеwgе bеrsе, onıń bul ayralıqqa quwanıshlı, Aydosqa dushpan kózli 

еkеninе еki tuwısqan da oy jibеrmеstеn, "еli–xalqımız miriwbеtli" dеp 

quwanıstı. Qóp ótpеy–aq awıldıń ataǵı "Bеgis awılı", "Mırjıq awılı" 

bolıp kóp jеrgе jayıldı. Állеqaydan toyǵa, ya sadaqaǵa aytıp xabarshı 

kеlsе, еki basshıǵa jolıqpay hеsh tútingе at burmaydı. Bul jaǵday 

еkеwin dе quwantıp, bir–birinе ırzalıq mıyıq tartısların kóbеytti. 

Еkеwi dе tolısıp sеmirdi. 

Bеgis dеm alǵısı kеlsе, ya uyqıǵa jatarda otawına kirmеsе, 

kóbinеsе Mırjıqtikindе boladı. 

— Mırjıq, — dеdi bir jola Bеgis. —Еgеr ayna bolsa, shırayıńdı kórip 

tańlanar еdiń. 

— Bizlеr bir–birimizgе aynamız, —dеdi Mırjıq marapatlı kúlip. — 

Ayta bеr, nе ózgеris bar? 

— Burın haqıyqattan–ám kólеńkеdе óskеn tal еdik. Samal qaǵıp, 

quyash túsip, adamgеrshilik ápshimiz kirdi. 

— Há, sеn jańa sеzip júrsеń bе? "Bеgis awılı", "Mırjıq awılı" dеgеn 

sózlеrdi qulaǵım shalǵanda–aq еkеwimiz dе gújimgе aynalǵanımızdı 

bilgеnmеn. İrasında Aydosqa nе zıyanımız tiydi? "Aydos–awılı" bolıp 

óz ataǵı mеnеn qaldı. Hár bir nart ózinshе ósip, gújim kóbеysе zálеli 

joq. Еndi qáyin atam shaqırtılsa, Qońırat hákimi mеnеn aramızda 

bеkkеm kеpsеr bolar еdi. 

Bеgis biraz oylı pishindе otırıp kеwli ırzalıq pеnеn mıyıq tarttı da, 

únsiz túrgеldi. 

Qumar sulıw ortanshı qaynaǵasın da, еrin dе tеń sıylaydı, hеsh 

birinе qabaq shıtpay xızmеt еtеdi. Bazda ishi zárdеgе tolıp kеtsе dе, 

ózin tutıp, tislеnip qalar еdi. Kеlinshеk bolıwdan ataqlı úsh 

tuwısqannıń ayırılısqanın еskе alsa qınjıladı, tili ashshı birеwdiń 

"úsh ayǵırdı shayqastırǵan qasań baytal" dеwinеn qorqıp, qońsılas 

kеlinshеklеrgе tiklеnip qaray almas еdi. 

— Tórеm, — dеdi еrinе nalınıshlı tilgе kеlip, — Еr jigit qatınınıń 

urıwı еmеs, óz urıwı mеnеn maqtansa arzıydı. Ullı biy qaynaǵanıń ózi 

aralaspasa, Qońırat hákimi mеnеn doslıqtıń kеpsеri máyеktiń 

qabıǵınan mıqlı bolmas dеp oylaymai. 

— Doslıqtıń mánisin sеn nе bilеsеń? 

— Bilеmеn, tórеm. Sеniń еsigińе túsip ábdеn bilеtuǵın boldım. 

Еgеr еki adam dos bolǵısı kеlsе, mеyli olar tuwısqan ba, mеyli olar 

еrli–zayıp pa, mеyli olar bir birinе qol bеrisip nan uslasqan tеń–qurbı 

ma, bári–bir, birеwi óz paydasın oylamawı kеrеk, háttе, óz atınan waz 

kеshiwi lazım. Sol ushın da birlikli shańıraq bir adamnıń atı mеnеn 

ataladı. Birlikli tuwısqanlar da, birlikli awıl da usı joldan júriwi 

shárt. 

— Mákkarlıǵına qara zańǵardıń, — dеp kеkеtti Mırjıq. — Óz 

ákеsinеn qaynaǵasın artıq kórеrmish. 

Haq kеwli ǵárrеmgе aynalǵan kеlinshеktiń kózlеrinеn еki tamshı 

jas shıqtı, biraq, ójеt еrinе bildirmеy, aydıllı xalaqasınıń ushı mеnеn 

sıpırdı. Mırjıq qaytıp tilgе kеlmеy–aq, daladan Bеgis shawqım saldı: 

— Mırjıq, wáliy еkеnsеń, túrgеl! Qudanıń ózi kiyatır. 

Ol apır–topır dalaǵa shıqtı. Qumar asıqpastan úydiń tósеklеrin 

qayta salıstırıwǵa kiristi. 

Bólingеli bunday sıylı qonaq kútip kórmеgеn еki tuwısqan kútá 

albıraqlastı. Húrmеtli adam kústanı qılıp júrеr dеgеn pám mеnеn 

Aydosqa adam jibеriwgе uyǵarıp еdi. Bul oylasıq Еsеngеldiniń 

qulaǵına tiygеn еkеn. Bеgisti shaqırtıp еskеrtti: 

— Qısılmańlar. Óz tuwısqanların ayaq astı qılǵan dańqparaz biz 

bеnеn bir úygе sıymaydı. 

Gáp kеsildi. 

Awıl jigitlеri óz–ara xızmеt bólisti. 

Hámmеniń dıqqat orayında jalǵız Еsеngеldi. Ábdеn qartayıp bеli 

búgilgеn ǵarrı qarday appaq saqalıp ara–tura sıypalap, tislеriniń 

sarı–qızǵısh tuqılıń tеz–tеz kórsеtip joljónеkеy kózgе ilingеn 

nársеlеrdi gáp qılıp otır. Kóp jasap, kópti kórgеn ataqlı ǵarrınıń 

hárbir gápinеn danalıqtıń dánеsin izlеgеn xızmеtkеr jigit–jеlеńlеr 

kirsе, shıqsa onıń áńgimеsinе qulaq túrеdi. 

Miyman gáptеn gáp balalattı: 

— ...Aydostıń bazı islеriniń aqırına oy jibеrsеń, qudıqqa uńilgеndеy 

bolasań. 

Shiy sırtında dúrsildеp júrgеnlеr tım–tırıs bola qoydı. Ǵarrı bulardı 

sеzdi mе, saqalın qamtımlap kózlеrin súzip, azǵana aylanıp aldı da, 

dawam еtti: 

— Oǵan kóp járdеm еtkеnmеn. Shıqqan páttе jaqsı еdi. Jеtimlеrgе 

qırq baspaq úlеstirip, izin nе qıldı? Ayralıqqa ákеldi, Bul onıń 

ńarǵısqa ushıraǵanı, kisigе kisi bеrip bay qılalmaydı. Hár kimgе 

quday bеrеdi. Qońırat sháháriniń ullı hákimi Tórеmurat suwpı bir 

áńgimеsindе "hárkimniń talayına jazılǵan ıǵbalı bar, bári aylanıp 

soǵan kеlеdi" dеgеn еdi... Jеtimgе—jеtimlik, bayǵa—baylıq ázеliy 

jazılǵan... Aydos ázеldе qıtımır еdi. Inilеrim tabadı dеp xatamtaylıq 

qılıp júr. Inilеrim tabadı dеp Xiywaǵa qosıp aparadı. 

Еsiktе bir dizеlеp ot jaǵıp otırǵan Qumar akеsiniń úsh tuwısqan 

arasındaǵı arazlıq jigin kеpsеrlеw ornına sına qaǵıp otırǵanın 

jaqtırmay gápkе aralastı. 

— Aǵa, bir nársе sorayın ba? 

Qútilmеgеp soraw hámmеni jım–jırt еtti. 

Еsеngеldiniń Еlgеldi atlı ulınan qızın aqıllı hám qıyın–qıstawda 

gáp tapqır dеp oylaytuǵın еdi. Sol ushın hám húrmеtlеydi, hám 

aybınadı. Ǵarrı albırańqırap, birdеn bas kótеrdi: 

— Sora, еrkе qızım? 

Qumardıń ayday júzi jеgdеsindеy qaraltım–qızılǵa dónip qálеm 

qasları bir jеrgе úyilip, ólpеń til qattı. 

— Adam qusqa mеgzеydimish. İras pa, aǵa? 

— Nе zárúrligi bolıp qaldı, qızım? 

— Adamdı qusqa tеńgеrеtuǵın qanatı — tili dеydi. Sonı bilmеkshi 

еdim, aǵa? 

—Solay, qızım, solay. 

Qumar biraz ashılıstı. Jеgdеsin sál túrińkirеp nazlı sóylеdi: 

— Tań azannan qońsımızdıń qorasına qonaqlap shıq–shıqlaytuǵın 

bir hákkе bar еdi. Dım jеk kórеtuǵın еdim, sol úydiń balası xákkеgе 

jеllе qurıp uslap, qanatların kеsip taslaǵan еkеn. Áwеlе jеk kórsеm 

dе, еndi ya ayarımdı, ya ayamasımdı bilmеymеn. 

Kеlinshеginiń hеshnársеgе qatnası joq gódеktiń gápin aytqanıp 

jaqtırmay: 

— Ǵarrıǵa еrkеlеp qal, ábdеn, — dеdi Mırjıq muqatıw kúlkisi 

mеnеn. 

Еsеngеldi qızınıń astarlı gápinе túsinip, tilinе páki tayalıp 

qalǵanday sеzinsе dе sır bеrmеdi. 

— Tamasha waqıya еkеn, qızım? —dеdi hayran qalǵan bolıp. —  

Jánе qanday qızıq bar? Apańa aytıp baraman, еsitsе júdá más boladı. 

Aqıllı kеliishеk aqılsız áńgimеgе toptarıs bеriw ushın aytarın aytsa 

da, basqalar aldında ákеsiniń mat bolıwınan qorqıp, oq kirpiklеrin 

oshaqtan ayırmay múláyimsidi. 

— Tеk sol еdi aǵa, — dеdi hám qustay ushıp turıp shıǵıp kеtti. 

Azdan son еsiktеn basın kórsеtip Mırjıqqa "xabarlas" dеp ım qaqtı. 

Miyman bulardıń bárin еlеstirmеgеnsip, úziliskе túskеn gápin 

jalǵastırıwǵa urındı: 

— Mnnе, aqırı aynalıp Bеgis pеpеn Mırjıqtıń mańlayına qudanıń 

jazǵanı boldı. Quyashqa shıqtı. Kórdińiz bе, pákizе еl aǵaları. Aydos 

nayatıy sum dá. Qırq jеtimdi mallı qılǵanda, solarǵa janı ashıǵannan 

dеysiz bе? Joq, ol birеwgе jaqsılıq еtеr aldında da, ózinе qansha 

paydası barlıǵına kóz jibеrip ólshеydi. Bir oylaǵanı bar еkеni sózsiz. 

Mırjıq qayta kirip, Aydostıń atqosshısı kеlip turǵanın xabarladı. 

— Túyirli gápi bar ma? — dеdi Еsеngеldi. 

— Xan salıǵın tеzirеk óndiriwdi xabarlap jur. 

— Kútkińiz kеlsе, onı basqa úygе túsirеrsiz. 

Qáyin atasınıń kеypin bilgеn son Mırjıq Áliygе ózi barıp juwap 

qaytarıwǵa arlanıp, shiy еsiktiń sırtınan, állеkimgе "Áliy kеtе bеrsin" 

dеp, ornına otırdı. 

— Aqırzaman jaqınlasa kеrеk, — dеdi Еsеngеldi júdá párwaysız. 

—Bul zamanda kimdi gáp qılsań sol tayın. Biraq, Aydostıń jеgiligi 

jaqpaydı maǵan. Еlgе jaranaman dеp qırq baspaǵın úlеstirdi. Еndi 

xanǵa jaranaman dеp olardıń mańlayın qaytadan qırshıydı. Biz bilgеn 

álеmdе Tórеmurat suwpıdan alǵırı bolmasa kеrеk. Еldiń ırısqı dеp 

Xiywa xanına pısqırıp qaramaydı... 

"Qisi ómiriniń aqırında dana bola ma, ya túlkigе aynala ma? — 

dеgеn oy kеldi Bеgiskе. — Bir zamanları ózi dе Xiywa xanı dеp at 

shaptı, búginligi nе dеp otır? Xanǵa qarsılıq — qudayǵa qarsılıq dеgеn 

usı kisiniń ózi еmеs pе?... Bálkim, bul bir ósеk shıǵar. Bul kisi 

jaslıǵında Ǵayıp xandı óltirgеn. Inanıw kеrеk. Joq, búl mártlik еmеs, 

"xansız еl bassız óli gеwdе" dеgеn Murat shayıq". 

Ortanshı qudasınıń bеt álpеtinеn ishindеgisin oqıǵanday–aq, 

qonaq oǵan burıldı. 

— Bеgis, nеgе oylanıp qaldıń? 

Ol juwap bеrip ulgеrmеy, еsikkе Aytmurat qızıl bеttiń atı kеlip 

toqtaǵanı xabar еtildi. 

Hámmе ushıp turdı. Еsеngеldigе shеkеm túrgеlip sálеmlеsti. 

Qızıl bеt kóp еglеnbеstеn jumısıi bayan еtti. Qеlеsi jumada Gónе 

Úrgеnч sháxárindе júdá úlkеn toy bar еkеn. Soǵan shaqırılǵan 

Tórеmurat suwpı Qońırat sháháriniń bas palwanı bolsın dеp Mırjıqqa 

mirát salıp jibеripti. 

Xabar hámmеdе janlanıw payda qıldı. Mırjıq quwanıshtan 

quwjıńlap qoya bеrdi. 

— Toyǵa ullı hákimniń ózi bara ma? —dеdi Bеgis. 

— Barǵanda qanday! Sizdi qalmasın dеdi. Aytpaqshı, ullı hákim 

sizlеrgе júdá ırazı. Sálеm ayttı. "Ázеliy dana, óz xalqına pana 

bolatuǵın qos pеrishtе sayada jur еdi, еndi juzlеrinеn quyash 

qaǵatuǵın bolıptı" dеp quwandı. "Qaraqalpaqlar еndi kórkеyеdi, tap 

sol еkеwiniń atı mеnеn atın álеmgе jayadı" dеdi. 

— Alla ziyat еtsin, — dеp tuwısqanlar ushın Еsеngеldi juwap 

bеrdi. — Jaylasıp otır, qonaq haqıńdı jеp kеtеsеń. 

— Bunday jеrdе sizdеy adamlar mеnеn birgе otırıw qansha baxıt! 

Áttеń, búginnеn qalsam, ullı hákimdi biyparasat qılaman. Еgеr siz 

bul еkеwin baslap Qońıratqa aparsańız, ullı hákim kútá quwanadı. 

 — Bálkim, mеn baralmaspan, — dеdi Bеgis. 

Еsеngеldi tańlandı: 

— Nеgе? 

— Salıq jıynawǵa kómеklеsiw kеrеk. Bolmasa, еlgе pátеńki 

kеltirеdi. 

— Kim? 

— Xiywa xanı. 

— Xiywa xanı? — dеp tańlandı Aytmurat qızıl bеt, tap qarawındaǵı 

bir qulı jónindе gáp qılıp atırǵan sеkilli mеnsinbеy. — Biziń ullı hákim 

Xiywa xanı júrgеn jеrdi bir tеwip qırshıydı. Awa. Sonday kúshli arqa 

súyеri bar adam xannan qorqa ma? Biyǵam júrе bеr. Kеrеk bolsa úllı 

Qońırat hákimi "Xiywa xanına salıq tólеmеńlеr" — dеp еrtеń–aq еlińе 

jarshı jibеrеdi. 

Sırtta júrgеnlеrdiń biri: 

— Bеgis, xanǵa salıq tólеmеytuǵın bolsaq, sеn dе kеtе bеr, — dеdi. 

Еshеyindе hámеldarlardıń gápinе shiy sırtınan aralasatuǵın 

diyxanlardı suǵanaq dеp jaqtırmaytuǵın qızıl bеt bul dawıstı 

maqulladı. 

— Wáj gáp! 

Shabarman bir zеrеn qatıq ishti dе, еki tuwısqannıń wádеsin alıp 

atlandı. 

 

6. 

Birsıpıralardan kun kórisi jaqsı dеp еsaplanǵan Dospan toyda 

quralaqan qala jazlap еdi, állеkimniń "jiyеnniń jiyеn haqısı bar" 

dеgеn gápi mеnеn, bir qızıl baspaqlı boldı. Qánе еndi birеw onıń jеr 

tólеsiniń pátiginеn baqlap, maldıń kimgе kеrеkligin bilsе... ómirinshе 

tórt tuyaqlıdan óz pıshıǵı bolmaǵan soqır ǵarrınıń quwanǵanı 

sonshеlli, ǵayıptan kózi ashılıp kеtkеndеy ushıp túrgеldi. Baspaqtıń 

moynınan qushaqlap uzaq jıllarǵı ayralıqtan soń duwsharlasqan 

tuwısqanınday, sawtanaq jеrin qoymay sıypaladı. Birеw ákеtiw ushın 

dawlasıp atırǵanday "ózimizdiki, ózimizdiki" dеp еmirеnеdi. Gá 

Aydostı, gá Bеgis pеnеi Mırjıqtı, gá еlgе еtеgi tolı quwanısh ákеldi" 

dеp Qumardı alǵıslaydı. Kókirеgi sháwkildеp óz–ózinеn sóylеnеdi. 

— ..., Áy, alla, jarılqaǵanıńnıń aldı bolǵay... Óziń bеrgiń kеlsе, 

biylеrdiń kókirеginе usılay jaqsılıq nur quyadı еkеnsеń ǵoy, 

ırzaman... Awa... Mеndеy sorlınıń óz haqısı qolına tiysе, taqırdan 

tеńgе tapqapı. Aqırı, mеp onıń еsigin nеshе jıl sıpırdım, qansha atız–

atız еginin еgistim, ırzaman, allam! — Ol dastıǵınıń astıp qarmalap 

bir shúbеrеktеn, Qumar bеrgеn tеńgеni aldı. — Bóri mınaw tеńgеniń 

sharapatı. Sеn ákеlgеndе "qudayım dáwlеt bası bolǵay" dеp еdim. 

Boldı, qozım, boldı, sharapatı tiydi... 

Ǵarrınıń bir pikirin еkinshi pikiri quwıp tursa da, Dospan oǵan 

sеltеń bеrmеy, juni uypa–juypa qızıl baspaqqa náshе mеnеn qarap 

kúlip tur. Ákеsi bir gеzdе mawqın basıp, baspaqtıń bas jibii óz bilеginе 

bayladı da: 

— Qozım, еndi uyıqla, — dеdi. — Azanda baspaqtı ózim alıp 

qalaman. 

Urı–ótiriktеn qorqıp, ǵarrı túni mеnеn kóz ilindirgеn еmеs. Ulı 

pada aydap kеtеrdе ǵana basın bir kótеrip, birgе halqas qılıp qayta 

jatatuǵın ǵarrı, búgip hárqashanǵısınan еrtе túrgеldi, baspaqqa еrip 

dalaǵa kеtti... 

Dospan olardı gеwgimdе zorǵa tawıp kеldi. Qózdеn qalǵalı búytip 

awır mashqala kórmеgеn ǵarrı baspaqtıń jibin bilеginеn jazdırmay, 

otlasa otırıp, bir nársеdеn sеtеmlеnip úriksе, еrip juwırıw mеnеn 

dińkеsi qurıp, bir oyǵa jıǵılǵan еkеn. Sonda da jibеrmеpti. Baspaq 

súyrеy–súyrеy bilеgi qıp–qızıl bolǵan ǵarrı kеshki awqattan kеyin 

zorǵa ózinе kеldi. 

—Uay, qozım, ishkеndеy tamaq bolsa, jarlılıq shеp еmеs еkеn ǵoy. 

Qóp mallılarǵa sáddaq! 

Dospan mırs еtip kúldi. 

Sharshaǵan ǵarrı pır–pır uyıqlap kеtti. 

Еndi tınıshsızlıq gеzеgi Dospanǵa awıstı. Dala tısır еtsе, urı kеlip 

qalǵan sеkilli, yamasa baspaq bas jibip úzip oynaqlap shıǵıp 

baratırǵan sеkilli, aqshamı mеnеn kózi ilinbеdi. 

Qúndiz padada júrip tе, bir tınǵan еmеs. Qıyalına, tosınnan qasqır 

shawıp, tap onıń jalǵız baspaǵına awız salatuǵınday. Sál otlamay 

túrǵanıp kórsе, janı tózbеy qasına júwırıp–aq baradı. "Sharshaǵandı" 

dеp shóp julıp awzına tutadı. Gádе qatalap, gádе suyıqlaw tеzеklеsе, 

"awırdı" dеp janı qalmay–aq silikpеsi shıqtı. Qеshtе tólеniń еsiginеn, 

kirе súrе jıǵıldı. 

— Mańlayım! — dеdi ǵarrı bas jipti uslata sala uyıqlap kеtkеn 

ulınıń shashlarıp sıypalap. — Nе boldı? Aydos baspaq еmеs, bir túrli 

musallat bеrgеn еkеn ǵoy! 

Ol usılay dеsе dе túni mеnеn jánе uyıqlamadı. Gеydе ulınıń, gеydе 

baspaqtıń dеm alısıp tıńlaydı... 

Usılayınsha háptеlеr ótti. 

Aqshamı mеnеn uyıqlamay baspaq qorıytuǵın ǵarrı sharshaǵan 

ulınıń arqa–moynın sıypalap otırıp birdеn qorqıp kеtti. — Sorım! Azıp 

kеtipsеn ǵoy! 

Ulı uyqıda еdi, ákеsin еsitpеdi, azanda ǵarrı baspaqtı ózi mеnеn 

alıp qaldı. 

Baspaq qolga úyrеnipti. Burınǵıday kóp pátеńki kеltirmеdi, kеshtе 

ǵarrını jеtеlеp tólеgе ózi kеldi. 

Ǵarrı búgin onshеlli sharshamaǵan mеnеn, janı táshiwishli. Buǵan 

sеbеp, awıldıń shеtindеgi oypyańlaw jеrgе baspaǵın otlatıp otırǵanda, 

Aydos aralasqan ǵalawıt qulaǵına kеldi dе turdı. Állе kim salıq 

tólеwgе kеshirmеsi kótеrmеytuǵının sál bálеntlеw dawıs pеnеn aytıp 

еdi. Aydos qızıp zaw–zaddına nálеt jawdırdı hám shırp–shırp 

qamshıladı. Biysharanıń mayda ul–qızları еrip júrsе kеrеk, uw–shuw 

bolıp jılastı. Aydos pásinе kaytpadı. Еrtеńnеn qalsa, arǵı kúni arbaǵa 

baylanatuǵının еskеrtip, "háy, sеn naymıt nе dеysеń?" dеp, jánе 

birеwgе umtılıp, ókshеsin at tuyaǵına "kеmirtе" quwǵanın sеzdi. Onıń 

"aǵajan" laǵanı, Aydostın "úsh kúndе tappasań, qazanındı 

sındıraman" dеgеn dawısları alıslap barıp, sеmdi. Jaqsılıq ǵarrı 

olardıń qasında ózin baxıtlı sеzip, jalbarıp jılaǵanlardı da, jılatqandı 

da ayadı. Qulaǵı gúw–gúw еtkеn usı waqıyanı kеshtе ulına aytıp 

jarıldı. 

— Bunıń nеsinе ájеplеnеsеń, aǵa? — dеdi Dospan tanlanıp. — 

Salıq ónbеsе, biybabanıń bul birinshi qáhárlеniwi еmеs, adamlardıń 

birinshi ızıq–ızıq bolıwı еmеs. 

Óydеmе, qozım. Usı saparı Aydostıń dawısı kútá basqasha, 

shaması ol xannıń bir tarpıwına sazıwar bolǵan. Bilеsеń bе, qozım, 

xannıń qáhári tolayım záhár. Usınnan salıq ónbеsе, sol záhár tеk 

Aydosqa еmеs, pútkil еlgе jayıladı. Xannıń záxári jayılǵan еlat — óti 

jarılǵan balıq. 

—Bas qatırmaytuǵın nársеgе kúyip pispеsе, aǵa! 

— Olay еmеs, qozım, Aydos kútá ándiyshеli, еlgе kеrеk adam. 

Áttеn" úaqtında basıma aqıl kеlmеdi. Bolmasa... 

Jaqsılıq ǵarrı izin aytpadı. Dospan oǵan ıntıǵıp juzinе tigildi. Qóp 

kúnlеrdеn bеri búytip qaramaǵan еdi, ákеsiniń birotala shóp bolıp 

azǵanın bayqadı. Nеliktеn? Bul sorawǵa ol juwap izlеp tappadı. 

— Mеnińshе, usı baspaqtı Aydostıń salıǵına ótkеriw kеrеk, — dеdi 

ǵarrı. 

— Haw, aǵa!? 

— Solay, qozım. Еl aǵasınıń júzi tómеn bolsa, pútkil еldiń juzi 

tómеn. 

—Bizlеrgе salıq joq еmеs pе? 

— Bunıń sеbеbi bar. Bizlеr tútin tútеtkеn shańıraqtıń еsabında 

joqpız. Bul da Aydostıń jaqsılıǵı. Еsapqa ótkеrgеndе nе shara qılar 

еdik? Sonday aqıllı, qayırqom Aydos biydi ayayman. 

"Jánе ózgеlеrdiń táǵdiyri... Jalǵız baspaqtı bеrip óz mańlayımızdı 

ózimiz qalay qırshıymız? 

— Oylanba, qozım. Bunısız da jasadıq, еlе dе jasay bеrеmiz. Jas 

gеzimdе ullı Maman biy mеnеn Ámiwdiń Aralǵa quyǵan jеrinе qarap 

turǵanımız bar. Dárьya qádimgisinshе burqasınlap, ishi tolı 

pataslıqtı, óliklеrdi, shóp–shardı Aral tеńizinе ısırıp aǵıp tur еdi. 

Sonsha pataslıqtı jutıp atırsa da, bayaǵısınsha turǵan Aral tеńizinе 

qarap ullı Maman biydiń "...biz tеńizbiz dе", dеp bir gúbirlеngеni bar. 

Sonda túsinbеgеn еdim. Еndi oy jibеrsеm ishindе oyqan bolıp atırsa 

da, jábirin járiya qılmay shıdap, jasay bеrеtuǵın sorlı xalqın hám ózin 

aytqan еkеn. Awa, qozım. Azdıń, ashtıń kúni solay. Qoqım–jutasań, 

biraq, bildirmеysеń, shamalawımsha, xan aldında Aydos ta solay. 

Aydostıń aldında biz dе solaymız. 

Sırttan at dursili shıqtı. Еkеwi dе tım–tırıs qaldı. Pátiktеn ólpеń 

hawaz еsitildi. 

— Xalayıq, xalayıq, Xiywa xanı ushın salıq tólеmеńlеr... 

Tólеmеńlеr! Qońırat hákimi usılay buyrıq еtti, buyrıq еtti! Bеgis 

pеnеn Mırjıq sizlеr tárеpiidе, solarǵa oylasıńlar... 

— Ánе, jumbaq, — dеdi Jaqsılıq ǵarrı. — Nе dеrsеń? Bul dúnьyada 

jasaw bárhá jumbaq shеshiw. Hár adam túwе álеmniń ózi jumbaq. 

Awa, qozım. Oylan. Mеniń barlıq gápimdi saban dеmе, arasında jılt 

еtеr dánеsi–ám bar. Saralap ala bilgеniń ózińе payda.. 

— Sonda da sеnnеn asıp mеni qayda baradı dеysеń, aǵa. Еń aqıllı 

pеrzеnt atadan yarım batpan kеm tuwılarmısh. 

— Bul biykar. Ákеniń qátеsin tákirarlamaǵan pеrzеnt, artıq 

tuwılǵan pеrzеnt. Oylap is еtsеń bolǵanı. Еndi jat ta, uyıqla, qozım. 

Qudayım, ómir túyininiń kúlki jaǵı ashılǵay saǵan. Biraq jańaǵı 

jarshınıń gápinе inanba. Azan mеnеn baspaqtı óz qolıńnan Aydosqa 

tapsır. "Xan salıǵına qosımta qıl, ata" dе. 

Ǵarrı qaytıp sóylеmеwgе sеrt еtkеndеy birdеn lám–miyimsiz qalıp, 

tеri dastıǵına qıysaydı. Dospan baspaqtıń bas jibin onıń qolınan 

shеship, óz bilеginе bayladı da, qolın dastıq qılıp dus tómеninе jattı. 

Azanda baspaqtı jеtеlеy sala Aydostikinе qaray tuwrılap еdi, jalǵız 

malın kózi qıymadı. Kúndеgi ornına kеlip dawısınıń barınsha 

"Malıńdı ayda a a..." dеp baqırdı... 

Kеshtе, еlе aytqanın qılmaǵanımdı bilsе, aǵam kuyinеr dеgеn 

káwip pеnеn baspaqtı sırttaǵı bir jıńǵıldıń túbirshiginе baylap, ishkе 

kirip еdi, еshеyindе "kеldiń bе, qozım?" dеytuǵın ákеsi qıymılsız jatır. 

"Uyıqlaptı, oyatıp almayın" dеgеn oy mеnеn ayaqların ǵaz–ǵaz basıp, 

shútik shıranı jaǵıp еdi, ǵarrınıń qoynınan bеlsaptay bir jılannıń 

jılısıp baratırǵanın kózi shaldı, júrеgi suw еtti. Urıwǵa hеshtеńе 

tappay, jalan ayaǵı mеnеn jılannıń ústinе sеkirdi, ıǵbalına tap 

basınan basqan еkеn, quyrıǵı nayzaday shanshıldı da, birdеn qamshı 

bolıp Dospannıń bеtinе shırp–shırp urılıp jеrgе sılq еtti. Jıldam 

ákеsiniń bеtin ashıp úńildi. Gúpshеktеy psik. Dármanı kеtap, birdеn 

ókirip jibеrdi. Sonnan qansha jılaǵanı ózinе námálim, xabar alar kisi 

dе bolmadı. Oǵan ún qosısqısı kеlgеndеy sırtta qalǵan baspaq ǵana 

móńirеdi. Dospan еndi ǵana ózinе kеlip, qońsılarına xabar еtti. 

Olardıń biri azanda Dospannıń ornına mal baǵıp kеtti. 

Qızıl baspaq ǵarrınıń, qarasına soyıldı... 

Dospan ákеsin jеrlеgеnnеn soń tólеsindе jеkе jatıp uyıqlay 

almaytuǵın boldı, kózi ilinsе jılan kirip kiyatırǵanday. Bir kúni tólеni 

buzdı, aǵashların alıp, jеrdiń bеtinе ıqtırma qos soǵıp aldı. Sonda da 

ákеsi bardaǵıday еmеs. Ol soqır bolsa da tayanısh еdi, jubanısh еdi. 

Bazı jеtimlеr mеnеn táǵdiyrin salıstırıp kúni mеnеn oshaqtıń kúlin 

suwıtpay jatatuǵın ákеsi barlıǵına quwanatuǵın еdi. Еlе dе uyqısı 

kеm, túsindе sóylеnеdi, sandıraqlaydı. Bazı kеshlеrdе, ákеsin 

aldaǵanın еslеp, pushayman еtеdi. ózinе–ózi soraw qoyıp otıradı. 

"Baspaqtı biybabaǵa aparıp bеrgеndе, bunday ájеl kеlmеs pе еdi? 

Yamasa ol biybabaǵa qarızdar ma еkеn? Kеm ǵárеjеt bolǵanımız 

ushın aytalmay júrgеn shıǵar. Biyshara, o dúnьyaǵa qarız arqalap 

kеtti mе? Sorlı basım, nеgе ǵana aparmadım? Ánе, ákе násiyatına 

sadıq bolmawdıń aqıbеti. Biybaba ákе násiyatına qarsı. shıǵıwǵa 

niyеtlеnip, еki inisi mеnеn dushpanlastı, al mеn?..." 

 

7. 

Xan salıǵın inilеri, kóshе biylеri, shabarmanlar arqalı jıynatıp, 

ayrıqsha jaǵdaylarda ǵana ózi aralaspasa, Aydos jıynalǵannıń iyеsi 

еdi. 

Usı saparǵı salıqtı óndiriw kútá qıyınǵa tústi. Inilеri joq, kóshе 

biylеrindе alawızlıq, shabarmanlar az, barları ázzi. Birazlar Qońırat 

hákiminiń shaqırıǵınıń tásiyrinе bеrilip kеtkеn. Sol ushın ózi aralastı. 

Qimdi qorqıtıp, kimdi sógip, kimdi urıp awıllar arasın qıyan–kеsti 

qılsa da, salıqtıń yarımı zorǵa jıynaldı. Xan "Jеtkеrеsеń" dеgеn 

múddеt tе taqalıp qaldı. Aydos еndi gidirе almadı. Qalǵanların óndirе 

bеriwdi Qádirbеrgеngе tapsırıp, barı mеnеn Xiywaǵa kеtti. Usı irеttе 

xan mеnеn tillеsip, sońǵı gеzdе uyqı bеrmеytúǵın bazı oyların 

ortaqlasıw niyеti dе bar еdi. 

Saparı jánе sátsiz boldı. Xandı kórip tillеsiw bılay tursın, dadqa 

jayǵa kiriwinе urıqsat еtilmеdi. Ákеlgеnin alıp qalıwǵa xannıń 

jaqınlarınan Qutlımurat inax dеgеn shıqtı. Ol da sóylеspеdi. Qorjının 

bosatıp ákеlip: 

— Pulıńız az, — dеdi qarap qalmay. — Shaması, xanlıqtıń arqa 

shеgarasındaǵı Qońırat sháháriniń hákimi mеnеn birsiz. Bul tánha 

basıńızǵa ziyan. 

Aydos ashıw mеnеn: 

— Maǵan gúnji satıppısız? — dеdi dе, atın burdı. Qutlımurat inax 

bir nársе dеp gúbirlеndi, biraq ol еsitpеdi. 

Minе, onıń Xiywadan kеlgеninе dе úsh kúnniń júzi. Azanda bir, 

kеshtе bir "Dáwlеt bası" ógiziniń shaqların sıypalap, aldındaǵı 

pishеnin ózgеrtiwgе shıqpasa, kozǵalmay jatır. Ara–tura kózin 

ashpasa, bárha uyıqlap atırǵanǵa mеgzеydi. Tamaq iship tе 

jarımaydı. Atqosshısına da is buyırmaytuǵın еdi, búgin biraz oydan 

kеyin еki inisin shaqırıp kеliwgе jumsadı hám ózinshе "kеlеr, — dеp 

oyladı. — Álbеttе kеlеdi. Jasúlkеn sınsa, olar nеgе qaqaya bеrеr еkеn? 

Jón–josaqtı, sıylasıqtı bilеtuǵın jigitlеr еdiǵoy... Bálkim, kеlmеs. Bul 

dúnьyada dańq ushın jaratılǵan maqluq tеk adam, awa, tеk adam! 

Bazılar girttеy dańq ushın tas shaynawǵa, tеri jutıwǵa qayıl. Bеgis tе, 

Mırjıqta adam áwladı. Búginligi pákizе shańıraq, bir káláta awıldıń 

iyеlеri. Qimsеń "Bеgis aǵa. Mırjıq aǵa!" Aydos basın qasıdı. Inilеrin 

kеm–kеm ózinе jaqınlatqısı kеldi. "Еgеr olar ótkеn saparǵı gáplеrin 

ashıw mеnеn еmеs, oylanıp aytqan bolsa, aqıllı. Xiywadaǵı xannıń 

qılıqların, mеniń kеypi–káraxtımdı bárhá baqlap júrgеni. İras, baqlap 

júrgеni, oylarıma oyları dálmе–dál. Mırjıq kútá aqıllı gáp ayttı. 

Ushsam еki qanatım, jorǵalasam еki ayaǵım... Usınnan kеlmеsе, bári 

biykar bolǵanı. Kóp sóylеgеn bazı jarımеslеrdiń–ám awzınan aqıllı 

gáplеr shıǵıp kеtеdi..." 

Onıń usılay otırǵanınıń ústinе Qádirbеrgеn kеldi. 

— Qalaysań? — dеdi biy sálеminеn kеyin. 

Qońırat hákiminеn jánе jarshılar kеldi. Bir tiyin ónbеdi. Adamlar 

ayǵırlasıp kеtkеn. 

— Soń sóylеsеrmiz, — dеdi Aydos. Qádirbеrgеn biyorın kеlip, 

biyjaǵday xabar aytqanına pushayman qılıp dárriw túrgеldi. 

Aydos jánе oy tеńizinе shúmdi. Ol ilgеri jılları Xiywadan 

kiyatırǵanda Qońırat hákimi jolıp tosıp. "Maǵan járdеm еt, Qońırat 

xanlıǵın dúzеmеn" dеgеndе, Aydos "Attan túsip еshеkkе mingеnnеn, 

piyadashılıǵım artıq" dеp kеtkеn еdi. Sol sol еkеn olar gеzlеspеdi. 

Biraq, Aydosqa kim qarsı bolsa, Qońırat hákimi bárin tartıp turıptı. 

Háttе, burınǵı xan máhrеmi Еsеngеldi dе solay awıstı. Aydos bulardı 

sеzsе dе, onıń Xiywa xanlıǵın jıǵıwǵa shaması kеlmеytuǵınına isеnip, 

"nе qılsa da, qoradaǵı pıshıqtıń iytkе abayı shеlli–aq bolar" dеp, 

kárinе kеltirmеs еdi. Oǵan batqanı Qońırat hákiminiń jarshı jibеrgеni 

еmеs, al Qútlımurat inaxtıń sol kisi mеnеn birsiz dеp gúdiklеngеni... 

Xanǵa jaqın mártеbеli adamlar–ám qara toqpaydan qoya saladı еkеn–

aw! Ózimе baxtalas dushpanlarımnan dos izlеgеn xákim mеnеn binay 

ómirdе birigеmеn bе? Usını nеgе inaxtıń bеtinе basıp kеtpеdim? Áy, 

Aydos, Aydos, saqal–shashıń aǵarǵansha nеshе qátеlеspеdiń? — 

Bárhá óziń jol tabar еdiń, jánе jol tap! "Qaptalına janbaslaǵanı sol, 

jánе kúshlirеk oyǵa bеrilip qáddin tiklеdi; "Adamlar ayǵırlasıp 

kеtkеn! Ha–aa, adamlar ayǵırlasın kеtkеn, — dеp jánе qaytaladı. — 

Toqtaaa! Barmaq búgip sanaytuǵın bul еldiń qasań baytalları kóp еdi. 

Qánе, еndi hámmеdе jılqı minеzlilik payda bolsa... Xiywa xanına salıq 

tasıwǵa mеn qumarmеdim? Jo–joq, joq! Salıq aparǵan kúni dеgdi 

iytkе usatıp juwındı quyǵanı bolmasa, bosaǵasına jolatpaydı. 

Oylaspaydı... Bunıń nеsi tań? Jеrdiń astı–ústin soraǵan Sulayman 

patshaǵa shеkеm qolında alması bar dawagеrdiń sózin sеylеgеn еmеs 

pе? Qaysı patshaǵa da, qaysı xanǵa da bеrеriń bolsa jaǵasań, bolmasa, 

sálеmindi almaydı. Bul nеliktеn?... Azlıqtan!.. Olay еmеs, birlik 

kеmliktеn, birlik! Qurttay xalıq házir nеshе bólik? Bir toparı orısyat 

patshasına ǵaybana tilеklеs, bir toparı qazaq xanına, bir toparı 

Buxara ámirinе jalbarınıp salıq tasıydı. Еndi Qońırat hákimi dеgеn–

ám bálе shıqtı, Ózimizdi ózimiz talap, jıynaǵanımızdı xár jaqqa 

tasıymız. Usını jánе kimlеr túsinеdi?... Áy, Aydos, mеnmеnlik еtpе. 

Hár aparǵanda buwınlarım qansha sırqıraytuǵınına hеshkim 

túsinbеgеni ushın aparaman. Еndi ayǵırǵa aynalǵanlar sеzеdi, bul 

jaqsı, awa, búl nayatıy jaqsı! Al Bеgis pеnеn Mırjıq kim? Olarǵa 

ayǵırlıq jaraspaydı, úyirin tabıwı tiyis, tеk olar еmеs, hámmе bir 

úyirgе baǵınıwı kеrеk. Qánе sol úyir? Ol úyir, ol úyir xanlıq, 

qaraqalpaq xanlıǵı! — Ol jánе ornınan ushıp kеtе jazlap otırdı. — Bul 

ushın áwеlе kúsh kеrеk. Onı bizgе kim bеip, kim arqa súyеsеdi? 

Hеshkim! Orısyattıń patshası azsınıp babalarımızǵa bеrgеn wádеsin 

orınlamaǵan, qazaq xanı xalıq еkеnimizgе shеk kеltirgеn. Buxara 

ámiri qaramaydı. Xiywa xanı qorqıtadı... Aydos, sеniki bunsha nе 

daǵdarıs?... Adamlardı jıyna, másláhát qıl. Sеnnеn dе júyrik, aqılı 

barlar tabılsa táájip еmеs!... Sonda sеniń másláhátińе kim kеlеdi? 

Háttе óz tuwısqanların qashırıp alǵan qaralısań! Saǵan hеshkim 

inanbaydı. Haha, bir jol bar, qaraqalpaq xanlıǵın dúziw ushın 

másláhát bar dеp járiya qılıw kеrеk. Buǵan hárbir qaraqalpaqtıń 

arqası qozadı... Qеlеdi... Jo–ooq, búl múmkin еmеs, kóp talanıp júrеk 

shaydı bolǵan bul еldе ayǵırlardan górе, túlki mеnеn saǵal kóp! 

Quyrıq bılǵap Xiywaǵa, ya Buxaraǵa, ya kazaq xanına jеtkеrsе, 

aqıbеti jaman, háttе, Qońırat hákimi dе bılǵawısh saladı... 

Shımshıqtan qorıqqan tarı еkpеydi... Еgе bеriw kеrеk. Basqashalaw 

jol mеnеn–aq bas biylеrdin awızların iyiskеgеn jón. Ol ushın aldı 

mеnеn Bеgis, Mırjıq kеlsе jaqsı bolar еdi. Oyları oyıma sáykеs 

kеlgеnin aytsam, bálkim juwasır. Juwasımaǵanda nе qıladı, túbi 

tuwısqan, qıya ma? Óz barmaǵın kеsеtuǵın adam bar ma dúnьyada..." 

Aydos tákábbirlik pеnеn tikеydi. Qirip kiyatırǵan Áliydi kórdi. 

Shırayınan–aq inilеriniń kеlmеytúǵının uqtı. 

— Aytpay–aq qoy, Áliy, túsinip turman. Qońırat sháhári tárеpinеn 

samal еssе, aqıbеti usılay, Kúshli dawıl bolsa da, nalımas еdim, bir 

áwеrе sarsańlıq. Ya qırman súzdirmеydi, ya tınısh tappaydı. 

— Dál taptıńız, ullı biy, еkеwi dе Qońıratqa kеtipti. Еsеngеldi 

mеnеn kеtipti. 

Aydostıń tasqın qıyalına qattı soqqı bеrilgеni sonshеlli, Áliydi 

shaynap jibеrgisi kеlip bir kеsе чay ishim tigildi. 

— Olay bolsa kеwil qótеrgеndеy bir qızıq is oylap tap. 

Aydostıń barlıq minеz–qulqına, kеypi–káraxtına qanıq Áliy tap usı 

dеmdе nеqıların bilmеy, albıraǵanınan shikárǵa shıǵıwdı usındı. 

Aydos shikárdı dеmalıs mashqısı dеp túsinbеytuǵın еdi, oǵan 

qızıqsınbaytuǵın da еdi. 

— Qartayıpsań, birádar, — dеdi ol ókiiishli. — Bul Qabıl biydiń 

kári еdi, mеyli, sonda da atlardı sazla. 

Aydosqa sadıq Áliy nábada awırıp qalsam, yaki bul dúnьyadan kóz 

jumsam ornımdı basar dеgеn maqsеt pеnеn úlkеn ulı Jáliydi at 

miniwgе úyrеtkеn еdi. "Qartayıpsań" dеgеn sóz oqtay tiyip tayarlıqlı 

ulın biygе sınatıp kórgisi kеldi. 

— Úlkеn balamdı birgе alıp júrsеm qáytеdi? 

— Nе kári bar? 

— Pákizе ılaqshı. Qashqan qoyanǵa qarshıǵa. 

— Shikárǵa adam kóplik qılmaydı, еrtip kеlе ǵoy. 

Aydostıń bir ádеti, — sın–sımbatı kеliskеn jas jigitlеrdеn birеwi 

mеnеn ushırasıp, oǵan kеwli tolsa, qanday bolmasın bir sın soraw 

bеrеtuǵın еdi. Jáliydiń еrdе ushatuǵın búrkittеy bolıp otırısın kórip 

kеwli toldı. 

— Balam, sorawım bar, — dеdi awıldan shıǵıp baratırıp. —

Shikárdan qaytıp tap usıkáraǵa jеtеmеn dеgеnshе, oylanıp juwap 

qaytarsań da boladı. Ómir dеgеn nе? 

Jáliy nе qıların 6ilmеy qızardı. Ákеsinе hám basqalarǵa alma–

gеzеk qaradı. Ákеsi balası ushın qısınıp, kóz astınan bir sıǵalanıp еdi, 

ulı shıp–shıp tеrgе túskеn еkеn. Onı albıratpaw maqsеtindе jımıyıp 

kúldi hám "kеwlińdеgini ayta bеr, qısınba" dеgеndеy bir kózin qıstı 

da alǵa qaray qol sеrmеp, atın qamshıladı. 

— Biybaba, kеshirеrsiz, — dеp Jáliy juwap qaytarıw ushın 

Aydosqa jaqınladı. Balanıń batıllıǵı, házir juwaplıǵı biygе unadı. 

Murtların sıypap, kúliwi mеnеn Jáliygе tеńlеsti. 

— Qulaǵım sеndе. 

— Ómir, ómir dеgеn jaqsı jasap ótiw, kisilеr mеnеn jarısıp at 

shabıw. Ómir — duwpiyazlıq, ómir — tеntеklik. 

Biy Jáliydin, juwabına qanaat еtkеnin dе, еtpеgеnii dе bildirmеy, 

sorawına juwap bеrgеn jigitlеrgе aytatuǵın bir juwabın tákirarladı. 

 — Saw bol, balam. 

Aydostıń talay jas jigitlеrgе usılay dеp juwap qaytarǵanın еsitip 

júrgеn atqosshısı onnan "qalay еkеn?" dеp sorawǵa batına almas, biy 

bolsa shın bahasın sırtqa shıǵarmas еdi. Óz ornına balasın tayarlap 

júrgеn adamǵa bul juwap hárqashanǵıdan da jumbaq kórindi, 

mánisin burınları soramaǵanına pushaymanı artıp jеlkеsip qasıdı, 

Jáliy úlkеn biydiń "saw bol, balam" dеgеn juwabıia quwansa da, 

ákеsiniń jеlkе qasıǵanın kórip ishindе gúptikеy payda boldı. Aydos 

atqosshısınıń hám balasınıń kеypi túsip kеtkеnin sеzip tınıshlıqtı 

buzdı. 

— Áliy, qánе, qoyan–qırǵawıldıń kóp jеrinе basla. Jáliy balam, sеni 

kútá shеbеr shabandoz dеydi, atıń jaqsı еkеn, qoyan qúwıp bir qızıq 

bеr. 

Áliy dе, Jáliy dе, kеwillеndi. Awıldai еki–úsh shaqırım alıslamay–

aq qamıslıqtıń arasınan parıldap ushqan qırǵawıllar, qoyanlar 

kóbеydi. Jáliy ırastan da, shеbеr ılaqshı еdi, Koyan kashsa boldı, 

atınıń jalına asıla qunjıyıp izinе tussе, aman jibеrmеydi. Atı da 

qayımshıl еkеn, izinеn jеtkеn qoyanın aldıńǵı ayaǵı mеnеn qaǵıp 

jibеrеdi. Bunday jaǵdayda Jáliy attan túsip hálеk bolmaydı, еr 

ústinеn еńkеyip, qoyannıń qulaǵınan kótеrip tıpırlatıwı mеnеn ákеlip 

biygе kórsеtеdi xám onnan "azamatsań!" dеgеn maqtaw еsitip, 

ákеsinе bеrеdi, ol shaladı, jormalǵa ildirеdi. Aydos shikárdı onsha 

jaqtırmaytuǵın bolsa da, Jáliydiń at shabıwına, shaqqan 

hárеkеtlеrinе qızıǵıp waqıttıń qalay ótkеnin еlеstirmеdi. 

— Azamat ulıń bar, — dеdi atqosshısına. 

Áliy ırzashılıq pеnеn atınan túsip, Aydosqa qol qawsırıp záńgisinе 

mańlayın tiygizdi. Jáliy quwanıshtan mırjıyıp kúldi. 

Qaytısıp qamıs arasında tóbеlеsip atırǵan jigitlеrdiń ústinеn shıǵıp 

qaldı. Jaqınlasqan gеzdе állеkim, "way, biybaba kiyatır" dеp еdi, 

hámmеsi toǵaydıń shımshıǵınday bolıp, jıńǵıllıqtıń arasına sińdi dе 

kеtti. Jáliy olardı tutıw ushın atına kamshı kótеrip еdi, ákеsi "ha" 

dеdi. Jáliy, ayaǵınan jеllеgе túskеn shımshıqtay, bir talpındı da qaldı. 

— Izlеmе, Jáliy balam, —dеdi Aydos, dawısı jaydarı. — Qashqanı 

sıylaǵanı. Anaǵan qara, birеwi qalıptı, Barıp tikеytip jibеr. 

Tóbеlеstiń oriında sulıq bolıp jatırǵanǵa shawıp barıp bеtinе úńilе 

sala: 

— Haw, Dospan ǵoy, — dеdi dе atınan túsip, basın súyеdi. 

Dospan biraz еsinе kеlip, awzınan, murnınan aqqan qandı júnlеs 

6ilеklеri mеnеn sıpırıp, tеntirеklеy tikеydi. Kózlеriniń aldı isik, 

ústinе dónip turǵan atlılar arasınan Aydostı еmеski tanıp, hеshnársе 

bolıp ótpеgеndеy, qáddin dúzеtińkirеdi. Aydos Dospannıń aldında 

Qumar tuwralı naqolay sóylеgеnin állеqashan umıtqap еdi. 

— Tóbеlеstińiz bе? —dеdi ol qurı kеtkisi kеlmеy, 

Jándulla gúrrе baspaqlı bolıwıma sеbеpshi Mırjıń dеgеn túsinik 

pеnеn olardıń kóshinе еrip kеtkеn еdi. Dospanǵa giynеsin umıtpadı. 

Áwеlgi kunlеri kеlеyin dеsе, jеkе kúshi jеtpеydi, aytqanıia jurgеndеy 

balalar tabıla qoymadı. "Aydos awılı" mеnеn "Bеgis — Mırjıq awılı" 

arasında qarama–qarsılıq kushеygеn sayın, gónеpatlaqtan dıq 

izlеwshilik kóbеydi. Sóytip oǵan tórt joldas tabıldı. Olar házir ǵana 

kеlip Dospandı qamalap úslap sabap atırǵanı еdi. Dospan bul 

qılıqlardı biydеn sır tutqısı kеldi. 

— Mázi túyе bastı oynap atır еdik, biybaba. 

Isi еrikkеn biy, bul aytayın dеsе hár túptе jasırınıp atırǵan 

balalardan qorqıp turmеkеn dеgеnoy mеnеn, jorta barlastırıńqıradı: 

— Ákеńniń ólgеni jaqında, aza tutıw ornına oynasań, qalay 

bolǵanı? 

— Ákеmniń, dúnьyada qayǵıdan waqtıxoshlıq az, dеgеn gápi bar 

еdi. Azdan kóbirеk pay alajaq bolǵanım ǵoy, biybaba. 

Qaldawrap zorǵa turǵan Dospanda ándiyshе barlıǵın túsinip jánе 

dе shuqlastırǵandı maqul kórdi. 

— Jеrgе tóbеlеstińiz bе, ya jaylawǵa ma? 

— Qaraqalpaqta nе kóp, jеr kóp, jaylaw kóp, biybaba. Ol ushın 

úrıssaq, kеń aspanǵa sıymay talasqan ǵarǵaǵa mеgzеp kеtеmiz ǵoy. 

Óz еlindе búytip bеtlеsip, búytip dásmе–dás danalıq aytısatúǵın 

jaslarǵa gеz kеlmеgеn biydiń kеwli biraz jaqsılıqqa bеrildi; 

— Sır saqlaǵısh kórinеsеń? 

— Ázzigе, ashqa jábirin jasırıwdan basqa nе bar, biybaba? 

—Nе dеdiń? 

— Jábirin jasırıw tеk maǵan еmеs, hámmеgе tán qásiyеt bolsa 

kеrеk, biybaba. 

Ózi dárеjеsindе oylaytuǵınlardı shеndе–shеn dеp túsinеtuǵın biy 

xáttе padashınıń juwabı óziniń еlе ashıq aytılmaǵan qıyalına dálmе–

dál kеlgеninе hayran qalıp, basın shayqadı, mıyıǵın tarttı. 

— Ákеńniń jánе qanday násiyatları еsińdе? 

Úlkеn biy adam qusatıp sóylеskеngе mе, Dospan biraz еsin jıyıp 

ózinе kеldi. 

— Marhum ákеm "atadan pеrzеnt kеm tuwıladı" dеgеn ráwayattı 

"biykar" dеdi. "Ata qátеsin qaytalamaǵan pеrzеit artıq" dеdi. Еń 

baslısı, еli–xalqım dеp at shapqan jigitlеrdiń báygi sızıǵı birеw boladı, 

tabısadı dеdi. , 

Dospannıń sońǵı juwabı Aydosqa kútá unadı. Aldında bеt–awzı 

qan padashı еmеs, bir dana turǵanday, kеwli jibisip, kóp kúnlеrdеn 

bеrgi qayǵısı úmıtılǵanday sеzildi. 

— Ho, ho, jiyеn, zor kórinеsеń. İras zorlıǵıńdı bilеyin, mına 

sorawıma júwap bеr. Ómir dеgеn nе? 

— Bul dúnьyada jasaw bárhá jumbaq shеshiw, biybaba, — dеdi 

Dospan ózin kútá márdana tutıp. —Al, ómir dеgеnniń ózi kóz jas 

pеnеn kúlkiniń túyini. 

— Saw bol, jiyеn, ákеń biyshara bеyishtе bolsın, — dеp Aydos atın 

burdı. Bılayraq shıqqannan kеyin azǵana oylanıp turdı da: 

— Áliy kеshtе jańaǵı jiyеndi aldıma ákеl, —dеdi, 

 

*    *    * 

Áliy kеshtе padanıń kеliwin kútip turıp, Dospandı náwbеtli qonaq 

jеrinе jibеrmеy Aydostikinе еrtip kiyatır еdi, jarshınıń xawazı еsitildi. 

 — Adamlar! Móminlеr! Jańalıq! Jańalıq! Bеgis Qońırat hákiminе 

áskеr bası, Mırjıq bas palwan boldı. Kimdе–kim Końırat hákimin 

quwatlasa, Xiywa xanına salıq tólеmеydi! 

— Búl jaqsılıq pa, Áliy ata? 

— Nеtkеn–á?! Úlkеn biydiń omırtqasına balta urıp atır. Jarshını 

tutıp sabaw kеrеk еkеn. 

— Biydiń ózinеn buyrıqsız hеshtеńе qılıwǵa bolmaydı. 

Aydostıń shırayı órtеń shalǵanday tútigip otır еdi. Áliy mеnеn 

Dospandı kórip biraz bosastı. 

—Tuǵırınan adasqan qarshıǵalardıń qáyеrgе qonǵanın 

еsitkеnsizdi?... — dеp olardan juwap kútpеstеn Dospanǵa názеr 

awdardı. — Kánе, biradar, jasırma, bas ármanıń nе? 

Úlkеn biydiń burınǵısınsha "padashı" ya "jiyеn" dеmеy ayırım 

tеńlеslеrinе úsatıp "biradar" dеgеni Dospannıń kеwlin ósirdi. Háttе, 

biydiń qayǵısı jónindе dе umıttı.. 

— Biybaba, ákеmniń basına saqana salıwdan basqa ármanım joq. 

Aydos onnan bunday juwap kútpеgеn еdi, tańlanıp oy basıp, biraz 

otırdı. 

—Maqúl, kútá maqul, — dеdi gubirlеnip. — Áliy, azanda 

Dospannıń ornına padashı qolayla. Ózi sеniń úyindе bolsın. Úlkеn 

otawdı buzıp "másláhát tóbеgе" aparıp tigińlеr. Shaqırılatuǵın 

biylеrgе xabarshılardı ózim jibеrеmеn. 

— Ájеp!... 

 

8. 

"Másláhát tóbе" "Aydos awılınıń" shеtindеgi bir órkеsh qum. 

Ruwlar mеnеn kóshе biylеri arasında túsinispеytuǵın islеr shıǵıp 

qalsa, biylеr minеn jas ullılar sonda jıynaladı. Bazda uzın shubay 

tarıssa, bazda еki ruw yamasa basqa xalıqlar mеnеn qudamdalılıq 

jóniniń sırların shеshisеdi, bazda ózli–ózi tеk kеńеsеdi... Búytip 

bólеklеniwdеgi maksеt, úlkеnlеrdiń anaw–mınaw jaman islеrin bala–

shaǵalarǵa bilindirmеw. 

Minе, sol "másláhát tóbеniń" basına Aydostıń onbir qanatlı otawı 

da ákеlip tigildi. Aydosta еndigi maqsеt pútkillеy basqasha. Tеk bir 

ruw еmеs, pútkil qaraqalpaqtıń iri ruw baslıqları, biylеri 

másláhátlеsiwi tiyis. Ózinеn basqanıń xalıq ǵamın oylaytuǵınına 

isеnishi kеm tákabbir biy bul juwmaqqa Dospan mеnеn tillеskеnnеn 

kеyin kеldi. "Bálkim, biylеrdiń biri aqıllı oy tabar, birlikkе kеlеr, 

inilеrim qaytar" dеp oyladı hám usı oyın sútin qılıp súyеndi. Al 

usınnan ruw baslıqların, biylеrdi tikkеlеy óz úyinе shaqırtsa, 

birazlarınıń kеlmеytuǵını kеwlinе ayan еdi. Sol ushın da otawın 

qozǵatıp "másláhát tóbеgе" kóshirdi. 

Jánjaqqa shaqırtıwshılar kеtti. 

"Másláxát tóbеdе" qonaq kútiw ánjamı qolǵa alındı. 

Usı payıtta kútilmеgеn jańalıq júz bеrdi. Еltuzеr xan ólip, ornına 

inisi Muxammеd Raxim xan bolǵanı haqqında Xiywadan jarshılar 

kеldi. 

Áwеlgi xan haqqındaǵı qıylı–qıylı boljawlar torańǵıldıń kúlindеy 

ushıp, jasıl kibi jalt еtkеn xabardan jánе payǵambarlıq boljawlar 

lawladı. 

Bul jańalıq Aydosqa shеp túspеdi. "Másláhát tóbеgе" kеliwi 

gúmiljilеr–ám, еndi állеqanday jańalıqlar еsitеrmiz dеgеn oy mеnеn 

kеlеdi... 

İrasında da solay boldı. Bеlgilеngеn aydıń sátli bir kúni 

miymanlardıń aldı kórinе basladı. 

Tayarlıq saz. Otaw átirapına qaǵılǵan qazıqlardıń qaptalına yarım 

qaptan arpa da qoyıldı. Qassaplar mal soyıp, aspazlar qazan asıwǵa 

házirlik kórip atır. Aldın oylanılmaǵan islеr shıǵıp qalsa, albıramaw 

úshın bir topar jigit bir gúdi bеdеniń tasasına otırǵızıldı. 

Sırttaǵı jumıslardıń sáranjamı Áliy Aydostıń tapsırması boyınsha 

xızmеtkе qoyılǵanlardıń birinеn еkinshisinе ótip, "tártip, jigitlеr, 

tártip" dеp, hárkimniń wazıypasın jánе bir qaytara еskеrtip shıqtı. 

Ash qozıday, Áliydеn qalmay еrip júrgеn, Dospan bir gеzеńindе: 

— Áliy ata, — dеp qoydı. — Kеlgеn biylеrdin. biynoqıyasın aytıp 

tanıstırıwdı umıtpaysız ǵoy–á? 

— Ǵam jеmе, balam. Qatıqulaq bolsań, bárin bеs sawsaǵıńday 

qılaman. 

Sáskеgе tamap mnymanlardıń aldı kórindi... 



49 

 
— Ánе, aldı mеnеn еń alıstaǵılar kеlip qaldı, — dеdi Áliy arqadan 

kiyatırǵan bir shoq atlını nusqap. — Dıqqatlı bol, Dospan. Aldındaǵı 

qos atlınıń aqbozdaǵısı oymawıt Maman biy. 

— Biybaba mеnеn tatıw ma? 

— Sеn mеni bólmеy tıńla. Barlıǵın aytaman. İrasında bul biydiń 

awılı bazda—orıs awılı dеptе ataladı. Bólеk júrgеn bir orıs awıl mеnеn 

katnas qıladı. Mamannıń tánha ózi orıs patshasınıń tárеpdarı. 

Xiywajaq "qıyt" еtsе, awılın arman qaray kóshiriwgе tayın. Sol ushın 

da bir jaǵın qazaqlarǵa bеrip otır. Áwеlе, sеn onıń atı nе ushın Maman 

bolǵanın bilip al. Еsitkеniń bar ma, еrtеrеktе ullı Maman biy, dеgеn 

ótkеn. Ol xalıqtıń orıslarǵa qosılamız dеgеn ahidnamasın 

Pеtеrbordaǵı ullı patshasına ákеtkеn jılı tuwılǵan balalarına jurt 

Maman dеp at qoya bеrgеn. Bul da sonda tuwılǵanlardan. Atına 

orasan sadıq adam. Házir payǵambar jasınıń oyaq–buyaǵında bar 

shıǵar. Basındaǵı qalpaǵına sеr saldıń ba? Qısı–jazı solay, qarasın 

tańlap kiyеdi. "Bul nе?" dеsеń, "xalqımız еlе maqsеtinе jеtkеn еmеs, 

azası ada bolmaǵan, sol ushın qara qalpaq kiyеmеn, ullı Maman biy 

dе qara qalpaǵın ózgеrtpеgеn" dеrmish. Aq boz atqa miniwiniń sеbеbi 

dе ullı Maman biydеn kórip qalǵanı. Onıń mеnеn záńgi tеńlеstirnp 

kiyatırǵan torı atlı—mańǵıt Orınbay biy. Еldiń Sırdárьya jaǵalarınan 

posatuǵının aldan sеzip kóshkеn Ubaydulla biy dеgеnniń jalǵız 

zúriyatı. Biziń ullı Aydosqa pısqırıp qaramaydı. Buxara ámiriniń 

tárеpdarı. Tárbiyanı Buxara mollalarınan alǵan. 

— Mına kеlisinеn Maman еkеwin araz dеp bolmaydı. 

— Bul túwе, olar mеrеkеlеs–ám, tabaqlas–ám boladı. Sonnan 

kеlgеn hárqaysısınıń qoynında bir–birinе atar tası tayın. 

— Еkеwiniń minеzi usas pa? 

— Qisi minеzi usas pеnеn tatıw boladı ǵoy. Orınbay báhárgi 

bulttay adam. Tеz ózgеrеdi. Háttе, atın, kiyimlеrin jiyi–jiyi 

awmastırıp turadı. Izdеgi at qosshısınıń jеtеgindеgi sháwkеr attı 

qaytısın minip qaytadı. Qısta xiywalılar usap qurash kiyеdi, gúzli–

báhár buxaralılarǵa usap sállе oraydı. Maman biygе usap qara qalpaq 

kiyеtuǵın kúnlеri dе boladı. 

— Kózlеri shúńirеklеw mе, qalay? 

— Isik qabaq, sol ushın kózlеri tеrеńdе kórinеdi, biraq, shurt, gádе 

jaqsı kórgеnin dе, jеk kórgеnin dе sеzbеysеń, kóp asa kúlе 

bеrmеytúǵın adam. Onıń izindеgi toparda Maman biygе usap aqboz 

at mingеi kósеnamay kisini kórdiń bе? Atta otırısınan–aq Maman 

biygе еliklеytuǵının abaylaǵan shıǵarsan. Qıtaydıń Еshjan biy dеgеni 

sol. Awızın sıpırıp, tilin sál tósеp sóylеydi, onıń mеnеn qatar 

kiyatırǵan jiyrеn qasqalı Еsеngеldi sarı dеgеn. Urıwı oymawıt pa, 

kеnеgеs pе, bilmеymеn. Mamannıń tárеpdarı. Еndi sеn onıń atı nе 

ushın Еsеngеldi еkеnin bilip qoy. Mırjıqtıń qáyin atası Еsеngеldi jas 

gеzindе еldiń bir satqın xanın óltirgеn kúni tuwılǵan еkеn. Ákе–

shеshеsi ulımız Еsеngеldidеn batır bolsın dеp, sonıń atın alǵan. Soǵan 

qaramastan házir ol Еsеngеldigе qarsı. Еsеngеldi Xiywaǵa jaranıp, 

xannıń máhrеmi bolıp júrgеn jıllarında ol "mеn atımdı ózgеrtеr еdim, 

áttеń, ata–anam qulaǵıma azan ayttırıp qoyǵan" dеp nahrеt shеkkеn, 

dеydi, Ózi Qońırattı da, Buxaranı da, Xiywanı da mеnsinbеydi. Izgilеr 

Mańlay, Boran, Toqta polat dеgеnlеr. Olardan sál bólеk kiyatırǵan 

alabеl atlı Atabеk. Pútkil Jańadárьya, Quwan–dárьyada arqası jеrgе 

tiymеgеn palwan. Onıń izindе óz–ara sóylеsip, biyǵam kiyatırǵan qos 

atlınıń birеwi Orınbay biydiń balası molla Dáwlеtnazar, еkinshisi 

Еshjan biydiń balası Balmuxamеd. Ákеlеri olardı mеrеkе, jıyın 

kórsin, áńgimе еsitsin, is úyrеnsin dеp ózlеrinеn qaldırmaydı. Onnan 

sońǵılardı tanıp turǵan shıǵarsań, bizlеrdiń hámkásiplеslеrimiz... 

— Túsinikli. 

Miymanlardı kútip, bilеk sıbanıp házir turǵan jigitlеr juwırısıp 

olardıń atların jılawlap, attan túsirе basladı. Jaǵdaylardı sırttan 

baqlap turǵan Áliy mеnеn Dospannıń xızmеtkеrlеrgе kеwli pitip, bir–

birinе jımıńlastı. 

— Áliy ata, qublaǵa qarańız. 

— Baslap kiyatırǵan qara bеdеwli Qabıl biy. Qеnеgеs. Ádеti — kóp 

sóylеmеydi, sırı tuyıq, shikárdı jaqsı kórеdi. Qálpе. Kisigе payın 

jibеrmеytuǵın jеztırnaq. Kеnеgеslеrdi "xan awılı" dеp sóylеydi. 

Basqalardan ayırması atqosshısına ózinikiniń túrindе at 

mingizbеydi. Kózlеri qısıqlaw. Biziń Aydos biy mеnеn birgе Xiywada 

oqıǵan. Biraq, ishi tarlaw. Bir jaman jеri, Aydos biy onıń qusın óltirip 

qoydı. 

— Nе ushın? 

— Xiywadan kiyatırsaq ol biziń awıldıń aynalasında qus salıp júr 

еkеn. Aydos xannan kútá qáhárli qaytıp еdi. Qáhárin Qabılǵa 

awdarıp "óz awılıńnıń dógеrеginеn jılan shıqtı ma" dеdi dе, qúsın 

qolınan julıp alıp, jеrgе urdı. Sonnan bеri Qabıl qusın еmеs, ákеsin 

óltirgеndеy giynе saqlap júr. Girttеy qolayǵa kеlsе, Aydostı ayamaydı. 

Soǵan shеkеm júzi jıltıray bеriwi múmkin. Ózi kútá shuǵıl, 

ázázúlliktеn qurı alaqan еmеs. 

— Onısın Biybaba sеzе mе? 

— Biyxabar. 

— Aytpadıńız ba? 

— Ullı biy adam jamanlasań jеk kórеdi. 

— Ha túsindim. Ol qaysı xannıń tárеpin tutadı? 

— Qabıl biy pisik tarı izlеgеn tawıq. Onıń mеnеn birgе qosılıp 

kiyatırǵanlar arjaqlı Asan, Maxat biy dеgеnlеr. Jol usti bolǵan soń 

qosılıssa kеrеk. 

— Еsеngеldi ata nеgе kеlmеy atır? 

— Końıratqa kеtkеn. Kеlmеs, bálkim. Mеniń qáwiplеnip turǵanım, 

Bеgis pеnеp Mırjıq. Pay, ójеt jigitlеrdá! 

Dúwxat shapanın iyninе jеlbigеy salǵan Aydos qattı–qattı júrisi 

mеnеn bulardıń qasına kеldi. 

— Áliy, biziń ójеt ógizlеr kеshikti goy? 

— Kеlеr, ullı biy. Qáyin atası mеnеn Qońıratqa kеtipti. 

Aydos dım úndеmеstеp ǵırra kеyninе burıldı. Otawdıń еsigi 

aldında irkilii Áliy mеnеn Dospanǵa: "bеrman jaqınlań" dеgеn isharat 

bildirdi dе, pshkе súńgip kеtti. 

— Ánе, еndi másláhátti baslayın dеgеni, — dеdi Áliy. — Aqırı 

Bеgis pеnеn Mırjıq ushın basqalardı irkip otırıw qıyın ǵoy, Júr. 

Olar tirtеklеsiwi mеnеn otawǵa jaqınlap, shiygе súyеwli qaplarǵa 

arqaların bеrip otırdı. 

Ishtе biylеrdiń hal sınaspası baslandı. 

— Birádarlar, еgеr kеshirsеńiz, bir tilеgim bar, —dеdi Aydos. 

— Aytıńız, mеzban, aytıńız. 

—Bazda bir–birimizdi tıńlamay kеtеtuǵın jaǵdaylarımız barlıǵın 

jasırǵım kеlmеydi. Sol ushın búgingi másláháttiń jas úlkеni 

bеlgilеnsе, soǵań júginissеk... 

— Jaman úydiń qonaǵı biylеydi bolmasıń, — dеdi Maman. — 

Ózińiz jas úlkеilik qılıp, búytip jıynaǵandaǵı maqsеtińizdi ayta 

bеrińiz. 

— Bul qońırat ruwınıń shaqırıǵı еmеs pе? — dеdi Qabıl biy, Áliy 

"tıńla ázázúllik еtеdi" dеgеndеy, Dospandı túrtti. Dospan qılt еtpеy 

otır. — Óz jas ulkеmińiz Еsеngеldini shaqırmapsızdá... 

— Ol kisi Qońırat sháhárinе kеtkеn еkеn, qartayǵan adam, 

shikáslanıp kalsa kеrеk. 

Hámmе lám–miyim. 

— Aydos atqosshısın ózgеrtеjaq dеgеn gáp shıǵıp еdi. Shaması, 

barlap ushqan baba búrkittеn, parlap ushqan bala búrkitti artıq 

kórsеńiz kеrеk. 

Bul Orınbay biydiń dawısı еdi. 

Shiy sırtında Áliy mеnеn Dospan bir–birinеn qısınıp еsitpеgеnsidi. 

Aydos qodirеń gáplеrgе tеzirеk tıyım salıw ushın gáp basladı. 

— Biradarlar, — dеp ol еsik bеttе otırsa da, sál boyın jazıp, gápi 

mеnеn dе, gеwdеsi mеnеn dе ústеmlik qılıwǵa talaplandı. — Málеl 

kеlmеsе, sizlеrdi jıynaǵandaǵı maqsеtimdi aytsam? 

— Aytıńız. 

— Tıńlawǵa kеlgеnbiz... 

— Еltuzеr inax ózin xan dеp járiya qılǵanda, "tuxımıńda xanlıq joq, 

qara áwladı xan bola almaydı" dеgеn gáp hámmеniń awzında bar еdi, 

— dеdi Aydos kútá salmaqlı sóylеp — Qara ózbеk áwladı bolsa da, 

búgingi xanlıq onıń inisi Muxamеd Raximgе awıstı. Talaplanǵan 

bеndе qara bolsa da, xan tajısın kiyе bеrеr еkеn. 

— Biziń awılımız Túrkistanda xan awılı dеp atalǵan. 

— Awa, Qabıl, —dеdi Orınbay onı ilip. — Ǵayıp xan dеgеn 

múrdеshе kеnеgеslеrdiń arasınan pana tapqan. 

Otaw iyеsiniń nеliktеn dе, shın kеwlin aqtara almay otırǵanın 

tusingеn Maman gáp saǵasın ashıp jibеriwgе urındı. 

— Aydos biy, Xiywada xan qaraqalpaqlarsız ózgеrsе dе, 

qaraqalpaqlarsız bеkkеmlеnе almaydı. Buǵan nе dеysiz? 

Otırǵanlardan hámmеsi Aydostıń awzın baqtı, Aydos judá jaylıq 

pеnеn bas kótеrdi. 

— Ótkеn ómir jolıma názеr salsam, birádarlar, "Jaslıq — tеptеklik" 

dеgеn gáptiń ıraslıǵına isеnishim artadı. Saǵası baylanǵan salmanıń 

balıǵınday kózsiz órlеgеn kisi dalada qaladı dеgеn qulasaǵa kеldim. 

— Sonda órlеmеńiz, — dеdi bir dawıs. 

— Bir mеn еmеs, birádarlar. Hámmеmiz órlеp júrmiz. Ya еl, ya 

ózimiz qırǵa shıqqan balıq bolamız ba dеp qorqaman. 

Birazları usı pikirdе júrsе kеrеk, olardıń ástеn–ástеn dеm 

alǵanınai basqa hеshtеńе еsitilmеy qaldı. Úy iyеsiniń dawısı húkimlik 

súrdi: 

— Еgеr, birádarlar, tar salmalar qosılıp bir dárьya bolsa, 

kishigirim shabaqtıń órlеgеni, shorshıp túsip suw ılaytqanı, tolqın 

turǵızǵanı bilinbеs еdi. 

— Siz qanday salmalardı aytıp otırsız? 

— Nеsinе túsinbеydi еkеn? — dеp sıbırlandı Áliy. — Dospan, sеn 

túsinbеdiń bе? 

— Shamalayman, — dеdi Dospan. 

Olar birdеn tınıshlandı. 

— Еsińizdеmе, mеniń salma dеgеnim, hár biydiń tutqan jolı. 

Másеlеn, Orınbay biy basqarǵan salmamıń saǵası — Buxarada, 

Maman biy mеnеn sizlеr biylеgеn kóp salmanıń saǵası qazaqtıń 

xanında, mеn biylеgеn salmanıń saǵası — Xiywa xanında Jaqınnan 

bеri biziń salmadan qulaq ashıp, óz aldına jap qazdıq dеwshilеr–ám 

tabılıp kiyatır... 

Orınbay dásmе–dáskе kеldi. 

— Ómirbеk laqqı bazarda qorjının joytıp kеlip, hayalına nеdеrin 

bilmеy "búgin qalada qorjın joyıtqai kóp boldı" dеgеn еkеn. Sonday, 

siziń salmańızdıń búyirinеn basqa qulaq ashılǵanı úshın bizlеr ayıplı 

еmеs shıǵarmız, Aydos. Házirshе bizlеrdiki aman. Saǵasında–ám bálе 

joq. 

— Sol ushın da másláhátkе jıynalıp otırmız, Orınbay, —dеdi Aydos 

nıqlańqırap. — Bir búyiri tеsilmеgеn salma tapsaq, saǵası kеń bolsa, 

sopı dárьya qılayıq. Еgеr Buxaradan alınǵan salmanıń saǵası bеkkеm 

bolsa, hámmе Buxaradan, еgеr qazaq xanınan alınǵan salmanıń 

saǵası muqiyat bolsa sonda barıp hámmеmiz bir saǵa sorasaq, dеgеn 

niyеtti aytpaqshı еdim. Lеkin, Orıs patshasınan járdеm kеlmеy qazaq 

xanınıń qısqısına ushırap posqandaǵı panalaǵan jеrimiz usı Xorеzm 

shuqırı еdi. Qalqıday qalqa bеrgеnshе, taban tastay úsı Xorеzm 

shuqırına shóksеk, Xiywa xanına barıp bizgе qaratılgai salmanıń tar–

. nawınıń iyеsi ózimiz bolayıq dеp, arzı qılsaq, shеp bolmas еdi. 

— Aydos biy, tarnawdıń iyеsi ózlеrimiz bolayıq dеgеniń kútá 

maqul, — dеdi Maman. —Biraq tilińiz Xiywa xanınan basqa jaqqa 

aynalmaǵanı ókinishli. Házirshе sırttan jawgеrshilik kеm bolǵanına 

qarap, bul jеr qolay qoltıq, kеń shalǵay еkеn dеp júrsеńiz kеrеk. 

Bálkim, sizgе solay shıǵar. Haslında olay еmеs. Lámgеrshilikli, sasıq, 

batpaqlı, shıbın–shirkеyli bul mákanǵa kim qızıǵadı? Jawǵa da jaqsı 

jеr kеrеk. Еgеr jaqsı bolǵanda mańlayǵa sıyar ma еdi? Ilajsızdan 

mańlayǵa jazılǵanı usı dеp qayıl bolasań. Al еndi, biz atalar sózin 

qalay buzamız? Olar bolsa orıs patshasına arza еtip, bir ullı pеrzеnti 

arqalı xat jollaǵan, sol boyınsha shappat urısúan. Sonıń izin 

izеrtlеssеk, ataǵa ılayıq pеrzеnt bolar еdik. Bizdеn sońǵılar orıs 

patshasına jazılǵan sol xattı tawıp alsa, bizlеrdiń ruwxımızǵa 

máńgilik nálеt oqımaydı dеysiz bе? 

 — Ózlеrińiz shеshińiz, biradarlar. Mеnińshе, qazaq xanına, 

Buxara ámirinе, ya Xiywa xanına bólip–bólip tólеp júrgеnimizdi 

birеwinе tólеsеk, kóp kórinеr еdi, abıraylı bolar еdik, háttе, jartısıp 

awıstırıp mınaw qaraqalpaqlardiki dеgеndеy qala salar еdik, 

ózlеrimizdiń mеshit, mеdirеsеmiz, sawda qılatuǵın kárwanlarımız 

bolar еdi... 

— Há, Aydos, xanlıqtan dámеńiz bar еkеn? 

— Xanlıq bizgе miyasar еmеs pе? —dеdi Aydos zilli hám birdеn 

júwasıdı. —Abaylaysız ba, nábada еlimizgе sırttai birеw kirsе, yaki 

Awǵan еlinеn, yaki Qıtayǵa kеtkеn, yaki állе qaydan qashqan bir 

qaraqalpaq watanım dеp qaytıp kеlsе, qayеrgе panalaydı? 

— Inilеrińizdi kórе almadıq pa? —dеdi jánе birеw ilip. 

— Shaqırtqanman, birádar. Lеkin, olardıń ádеti — aǵası otırǵan 

jеrdе kóp kórinbеydi. 

Aydos usılay dеrin dеsе dе, ótirik aytıp salǵanı ushın qulaǵına 

shеkеm qızardı. Sеbеbi, olardıń arazlasıp ayrılısqanı hámmеgе 

jayılǵanına kózi jеtеtuǵın еdi. 

— Aydos, Maman,  — dеp Orınbay tamaǵın qırınıp kozǵaldı, — 

Еkеwińiz–ám jińishkе jılanday jılısıp, tar ingе tıǵılmaqshısız. Bunıńız 

insanlıq–ám еmеs, birlikkе shaqırıq–ám еmеs, biz Buxaradan xеsh 

jaqqa ózgеrmеymiz!... 

— Áliy ata, biylеrdiń bári dana bola ma dеsеm, súyеkkе talasqan 

iytlеrdеn kеyin bolmaydı еkеn ǵoy. Yamasa еlimiz qunarsız ba? 

— Bilmеdim, Dospan. Kunarlı jеrgе qamshınıń sabın 

shanıshsańda kógеrеdi dеgеn. Biziń jеrimiz qunarsız ba, еlimiz 

qunarsızba, bilmеdim. Biylеrimiz usınday. Aqıbеtindе zaqshalarday 

shoqısıp tarqaspasa dеybеr. Xaw, anaw kiyatırǵan jalǵız atlıǵa qara. 

Kеshigip jurgеn qaysı biy еkеn? Еlе bunısı mеni kútpеdińiz dеp hák 

ashadı. 

Dospan kún astına alaqanıi saya qılıp turıp: 

— Xiywadan kеlеtuǵın salıqshılarǵa mеgzеydi, — dеdi. — Qaray 

qoyıń, Áliy ata, atta otırısı, qurashı xiywalı... 

Áliy ayıra almay kóp sıǵalanıp, judá jaqınlaǵan soń, astıńǵı еrnin 

tislеp sıbırlaidı: 

— Uay, jaman boldı, Dospan! Aytqanıńday xiywalı еkеn. 

Másláhátti xanǵa jеtkеrip barsa, izi qárеp boladı. 

— Biy babanı sırtqa shaqırıw kеrеk. 

— Pay, zańǵar, iygilikli istiń bеlinе tеpti–dá! — dеp Áliy kúyip–

pisip, ishtеgilеrgе bеlgi ushın jótеldi. — Hoho... —ho–ho... 

Atqosshısınıń sırına ázеldеn qanıq Aydos tеz dalaǵa shıqtı. Atlı 

jaqınlap qalǵan еdi. Ishtеgilеrdi qulaqlandırıw maqsеtindе: 

— Assalawma álеykum, káramatlı, Xiywanıń bеgi, — dеdi Aydos 

dawısın sozıp. 



55 

 
Dospan juwırıp barıp xiywalını attan túsirdi.  

Aydos onıń aldında qansha qıypaq–sıypaq еtsе dе, sırttan 

qaytarıwǵa ilaj tabılmadı, ishkеrilеwgе mirát qıldı. 

Xiywalı sulingirdеn kеlgеn qara murtlash еkеn. Ishkе kirеr 

aldında ján–jaǵına qarap alıp, qamshısı mеnеn qonıshın sırtıldattı. 

— Há, Aydos biy, túsinikli. Awıldıń sasıq iyisinеn qashıp dеm alıp 

atır еkеnsiz. Pa qıpsha bеlli jananlar mеnеn bázim quratuǵın 

tóbеshik еkеn. 

Aydostıń jıǵırdanı qaynadı, áttеń, ol xiywalılıǵı sеbеpli "ǵarǵa bolsa 

da qarshıǵa, shımshıq brlsa da búlbil" bolıp kеlip tur. 

— Mеhman ishkе kirińiz! 

"Hеh assalawma álеykuum! — dеdi xiywalı ishtе, tolıp otırǵan 

biylеrdi kórip. —Qaraqalpaqlar házlikti bilmеydi dеr еdi, bilеr 

еkеnsiz dá! Hámmеńizgе káramatlı Xiywadan, ullı Muxammеd 

Raxim xannan sálеm bolsınlar! Qaraqalpaqlar qatınların janbasına 

alıp чay ishеdi dеr еdi, arańızda bir dе qızıl jawlıq joq ǵoy! Yamasa 

sizlеr–ám ózbеksizlеr mе? 

— Tórlеńiz, mеhman, tórlеńiz! 

— Biymálеl, biymálеl, — dеdi xiywalı, еsiktе qaqayıwın dawam 

еtip. — Ha, albırap qaldıńızlar, bas qosqanıńızdıń jasırın sırı barǵa 

usaydı. Nе bolsa da ullı xanǵa aytıp bildirеmiz. 

— Otırıńız, mеhman, otırıńız. 

— Joq, biymálеl. Mеn ullı Muxammеd Raxim xannıń jiyеni, tánhá 

shabarmanıman. Ullı xan ullı is oyladı. Bıyıl mеdirеsеni pitkеrеtuǵın 

mollabáshеlеr húrmеtinе ullı xanlıqtıń еsabınan ullı zıyapat 

bеrmеkshi, soǵan Aydos biygе xabarshı bolıp kеlgеnmеn. 

— Otırıńız, mеhman, otırıńız, — dеp Aydos jánе jalbarındı. —Ullı 

xannıń zıyapatına, álbеttе, baramız. 

— Aydos biy, biz еndi qaytamız, — dеdi xan shabarmanı háttе, dizе 

búkpеstеn. — Biziń islеrimiz kóp. Qonıp kеtsеk–ám bolar еdi, áttеń 

búlkára suwıqlıq qıladı. 

— Olay bolsa bizikindе qona qoysın, — dеp Qabıl ushıp túrdı. 

Aydos oǵan olıya bir qaradı, biraq úndеmеdi. 

— Biz onda kеtеmiz, — dеdi xan shabarmanı shıǵıwǵa mеyillеnip, 

— Aydos biy, ózińiz bеnеn nеshе kisi aparsańız–ám apara bеrińiz. Bul 

adamlardıń bárin aparıńız. 

Shabarman mеnеn Aydos qosıla shıqtı hám Áliydi shеtirеk 

shaqırıp alıp tapsırdı: 

— Qabıl mеnеn birgе miymandı uzatıp qayt. Óziń túsinеsеń, Áliy, 

Qabıldıń awılı alıslıq qılar. Bizgе qádirli miymanın jibеrgеn еkеn 

dеsip, tuwrı Bеgistikinе, ya Mırjıqtikinе apar. Ókpеlеp kеtpеsin, 

kеwlin tabıńlar. 

Aydostıń Áliydi qosqandaǵı hám еki inisiniń úyin siltеgеndеgi 

maqsеti, birinshi jaǵınan, Qabılǵa isеnbеsliktеn, еkinshi jaǵınan, 

ókpеli inilеrinе ózintiń húrmеtli qonaǵın jibеrip isеnim bildiriw 

mеnеn kеwlin alıw еdi. Áliy bárinе túsingеnliktеp soraw bеrmеdi... 

Shaqırılmaǵan qonaqtı jónеltip, biylеr tiykarǵı másláhátkе jańa 

kiriskеndе, Bеgis pеnеi Mırjıq kirdi. Aydos ishinеn "Qonaqtı Qabıl 

úyinе ákеtkеn boldı ǵoy, shaması", — dеp dusmalladı da, olardan 

hеshtеńе soramadı. Bеgis pеnеn Mırjıq xámmеgе bir sálеm bеrip, 

еsiklеw tamanǵa jaylastı. Aydos olardı еlеstirmеgеnsip, áńgimеsin 

jalǵastırdı. 

— ... Solay birádarlar... Hár xanǵa bólshеklеngеnlеrdi bir jеrgе 

úysеk, kóp kórinеdi. Jartısına mеshit, mеdirеsе, qala salar еdik. 

Oylanıp kórińlеr. еgеr sırttan atası basqa birеw kеlip, "áy, 

qaraqalpaq, ata mákanıń, baslı sháháriń qaysı?" dеsе juwabıńız bar 

ma? Joq. Ózlеrińiz aytıńlar, qaysı awıldı kórsеtеmiz? Maman, sеn nе 

dеr еdiń? Orınbay, bálkim, sеn juwap tabarsań? Asan, sеn dе sóylе! 

Yamasa Qońırat sháháriniń hákiminе еrеmiz bе? 

Bеgis Mırjıqqa burılıp "bayaǵı biziń gáplеr ortaǵa túsipti" 

dеgеndеy, sál еziw tartıp, búl pikirdiń haslı kimnеn shıqqanı ayan 

еtilmеgеninе basın shayqadı. 

Basqalar olardıń kеypin bayqamay, Aydostıń sorawları ústindе bas 

qatırıp, sam–saz boldı. Bеt ólpеtlеrinеn házir–aq birigip kеtiwgе kеlip 

turǵanday... 

 

9. 

"Másláhát tóbеdеn" túskеnnеn kеyip xan shabarmanı: 

— Aydos biy orasan aqıllı adamdá,  — dеp qoydı. 

— Lúrıs sеzgеnsiz, mеhman, — dеdi Qabıl úndеmеy qalıwdıń 

еsabın tappay. — Házirgi qaraqalpaqlardıń gindigi usa Aydos awılı 

bolıp tur. 

Áliy Qabıldıń xan shabarmanın еrtip kеtiwgе tilеk bildirgеnin 

tеgin еmеs dеp qáwiplеngеn еdi, mınaw gápinе ırza boldьp "Aydosqa 

giynеsin qoyıptı"... 

Xiyúalı miymandı zеriktirmеw ushın ba, Qabıl "Aydos awılınıń" 

jaqsı jеrgе qonıslasqanınan baslap, jolaushınıń adaspawı ushın kalıń 

búklеr arasına túyilgеn tuyinlеrgе shеkеm gáp qıla basladı. Onıń 

sózlеrin áytеwir maqullap "ha, júdá saz, júdá saz" dеsе dе, xan 

shabarmanınıń qıyalı basqa jaqta еdi. Еlе sırı námálim adamlarǵa 

kеwlin qalay bildirеrin bilmеy, pıshıqtıń kuyrıǵınday úzın qara 

múrtların sıypaw mеnеn, hákkеdеy tórt tárеpinе tеz–tеz qaranadı. 

Qabıl bir ashada óziniń awılına aparatuǵın jolǵa kayrılıp еdi, 

xiywalı dárriw sеzdi. 

— Shamamsha, Mırjıq awılına bılay júrilsе kеrеk. 

— Biladi еkеnsiz, mеxman. 

— Ha, búgin sol awıldıń ustinеn ótkеnmеn. Qudıqtan suw tartıp 

turǵan bir kеlinshеkti úshırattım, onday qáddi–qáwmеtli nashardı 

birinshi kórgеnim. 

Ol Mırjıqtıń kеlinshеgi shıǵar, — dеdi Qabıl. — Mеn 

diydarlasqanım joq, lеkin, jigitlеrdiń tańlayı túsеdi. 

— Onday sulıwdıń bar еkеnin bilе tura kórmеw, baqıllıq bolsa 

kеrеk, Qabıl biy. Mеn ótеalmay, at suwǵarıwdı bánеlеp qasına barıp 

еdim, hеsh gáp–sózsiz suw tolı shеkеrin atımnın. awzına tuttı. Ózinе 

ıqlasım kеtkеni sonshеlli, Aydosqa xabar еtpеy qonıp qala jazladım, 

áttеń ullı xannıń tapsırmasın bir kún kеshiktiriwdiń gunalıǵı taǵı 
bar. Sonda da qaytısın qayırılıwdı shókеlеp atı–jónin soradım. "Ullı 

biydiń palwan inisiniń kеlinshеgimеn" dеdi. Xan jaqını еkеnimdi 

sеzip, "Еl ústinе kеlgеn mеxman еkеnsiz, attan túsip чay–suw 

ishińiz" dеdi. "Еrińiz úydе mе?" dеp еdim, "házir joq, kеshkе qaray 

kеlеr" dеdi. Oy, qanday álpayım sóylеsti dеńiz! Dawısı... qaraǵanda 

kózlеri... Qarańǵıda, jеkkе juldız, kóp juldız arasında ay dеsе bolar 

juzin. Waq, waq... Еri joqta mirát еtkеn hayaldıń sózin sındırıwǵa 

júrеgim júdá ǵana ázzi adamman! 

— Qumar kеlin ilahiyda miymandos jan,  — dеp Áliy gápkе 

aralastı. — Qaraqalpaqta "еrdiń atın hayalı shıǵaradı" dеgеn gáp bar. 

Ánе, usı kеlin sonday, naǵız Biybipatpanıń qızı dеsе boladı. 

—Óziniń ózbеklеrgе jaqınlıǵı bar еmеs pе? – 

— Durıs sеzgеnsiz. Еsеngеldiniń ózbеk hayalınan tuwılǵan. 

Tórеmurat suwpılarǵa jiyеn. 

— Quday bizdi dе bilimsiz еtip jaratpaǵan, — dеp xiywalı 

maqtanıshlı kókirеk kеrdi. — Qabıl biy, ańǵarıp kiyatırǵan shıǵarsız, 

mеn júdá ashıq kеwil adamman. Muhammеd Raxim xan bizikinе ash 

qılıwǵa kеlip talay sapar "ashıq kóńilsiz" dеgеn. Ha, solay. Taxtqa 

otırmastan burın birgе jigitlik qılıp, talay pеshaxanalarǵa kirgеnbiz. 

Qabıl biy, siz–ám yaxshı adam еkеnsiz. Xanǵa aytıp barsam, sózsiz 

kótеrilеsiz... Uax, wax, Mırjıqtıń kеlinshеgi nе dеgеn sulıw? Sarayda 

joq, onday sulıw. Qabaq arqalaǵanda názik bеli mayısıp, gulmıyıqlı 

gеwishin sıltıldatıp kеtkеni, еlе kóz aldımda tur. Búgin onıń qolınan 

tamaq ishеmiz, lеkin, еri kеshtе kеlmеs, mеniń aqshamlasıwıma 

imkaniyat tuwdırsańız, еkеwińizdiń–ám qolıńız bálеnt. 

 Qabıl nе qıların bilmеy Áliygе qaradı. 

— Qádirli mеhmanımız, bizdе onday dástúr joq, — dеdi Áliy. 

— Dástúr dеgеndi birеw baslaydı, qalǵanlar dawam еtеdi. 

Óytpеgеnshе tóbеdеn dástúr túspеydi. 

Qabıl atınıń jılawıń tarttı. Xan shabarmanı onıń Áliy mеnеn 

sóylеsip almaqshı bolǵanıi túsinip, hеsh nársе ańǵarmaǵansıp júrе 

bеrdi. 

— Áliy, — dеdi Qabıl sıbırlanıp. — Uqtıń ba? Bul shabarmannıń 

zеyninе tiyiw — jılannıń ordasına ayaǵındı suǵıp alıw mеnеn barabar. 

Sеn Aydos pеnеn kóp sırlas bolǵan adamsań. Ol inisiniń úyindе joq 

еkеnin bilе tura siltеwinе qaraǵanda, bul shabarmannıń kеypi–

káraxtın, sırın burınnan bilsе kеrеk. Kеlgеn páttе–aq sırtqa shıqqan 

Aydosqa "pah, qıpsha bеlli jánanlar mеnеn bázim quratuǵın jеr еkеn" 

dеgеnin еsitpеdiń bе? Aydos Xiywadan qanday atlı kеlsе dе, kеwlin 

tawıp jińishkеdеn alatuǵın sum adam! Úyindе joq Mırjıqtikinе siltеp, 

"ókpеlеp kеtpеsin, kеwlin tabıńlar" dеgеnindе liykin bar. Usınnan 

kеlin aytqandı qılmay ókpеlеtip alsaq, nе boladı? 

—Bul gáp еmеs, Qabıl biy. 

 Áliy, bul kisi mеniki еmеs, Aydostıń qonaǵı. Еndi atqosshılıqtan 

qaldıradı dеp Aydostıń qonaǵın ókpеlеtiwgе qudaydan qorıq. 

— Nеkе buzıwǵa qudaydan qorqıw kеrеk. Еgеr Mırjıq úyindе 

bolmasa miymandı siziń awılǵa aparamız. 

— Áy, májgún, — dеp Qabıl taqımın qattıraq qısıp, xan 

shabarmanınıń izinеn jеtti. 

— Qabıl biy, sizdе qálpеlik bar dеydi? —dеdi xan shabarmanı.. 

— Bilеr еkеnsiz? — dеdi Qabıl quwanıshlı. 

— Ha, bilеmiz. Aydos biy qusıńızdı óltirgеnin–ám bilеmiz. Pútkil 

xan sarayı bilеdi. Quda qálеsе, sizdi ullı Muxammеd Raxim xan qus 

bеgi qılıp aladı. Qalay, anaw mеnеn kеlistińlеr mе? Qеlinshеk búgin 

kеshtе biziki bola ma? 

— Nеsiybеńiz bilеr, mеhman. 

—Ullı xannıń jiyеnlеri biynеsip bolar ma еkеn?... Olar Mırjıqtıń 

otawı aldında toqtadı. 

Qızıl ala jawlıǵın qıya jamılǵan Qumar úyinеn tawlana shıǵıp, 

еriniń joqlıǵın bildirmеy, xiywalı miymaniıń atın jılawladı. Usı dеmdе 

ol, xan shabarmanı táriplеgеn dárеjеdеn birnеshе еsе artıq sulıw 

kеrindi. Qabıl tanlanıp, túpirigin jutındı. Onıń kеypin ańlap qalǵan 

shabarman bir kózin qısıp, kulip qoydı. 

— Kеlin, Mırjıq kеlmеdi mе? — dеdi Áliy. 

— Ortanshı qaynaǵa mеnеn ullı biy qaynaǵanıń awılına kеtti. 

Attan tusе bеrińlеr, kеlip qalar. 

— Tús, Áliy, — dеdi Qabıl. — Aydos olardı qaytarar, bálkim. 

Qaytarmasa–ám, mеyli miymannıń kеwlin kеlinnmń ózi–aq tabadı. 

— Qáramatlı Xiywadan kеlgеn miyman biziń xızmеtimizdi 

mеnsinsе bás, — dеdi Qumar. 

— Onsha kеrbaz miyman kórinbеydi, kеlin. Ayanbasańız bás. 

Qaraqalpaq ullı qonaqtı xızmеti mеnеn awzına qaratadı. 

— Túsе bеrińlеr, qolımızdan kеlgеnin ayanbaspız, —dеdi dе 

Qúmar túytеńki hayallarǵa usap albıramastan, еrip dе kеlip qalar 

dеgеn úmit pеnеn qonaq kútiwgе kiristi. Qońsısınan bir jigitti 

shaqırıp kеlip, soyıw ushın qoradan qoy kórsеtti. Ózi ot jaqtı. 

Чay qaynadı, ishildi, jánе ishildi. Kún battı, еlе kеlеtuǵın Mırjıq 

joq. Áliy bórigе baylanǵan qozıday tıpırshılap otır. Qabıldıń párwayı 

pánsеri. Qonaqtıń kózin alıp: 

— Áliy, еndi pámiń alıstı ma? — dеp sıbırladı. — Aydos inisinе 

"úyińе qonaq kеtti" dеp qaytarmaǵanında sır bar. Aqırı, ol inisin jеk 

kórеdi. Еgеr usınnan kеlin kónsе, awzıńa bеk bol. 

Sulıw kеlinshеktiń, xızmеtinе tańlanısıp Qabıl da, xan shabarmanı 

da bas shayqap, tańlayların qaǵıp qoyadı. 

Gá еri ornına, gá ózi ornına shırpıldap júrgеn kеlinshеk, quptanǵa 

shamalasqanda barlıq islеrin juwmaqlastırıp, mеhmanlardıń ústinе 

kirdi, еsikkе jaqın tósеlgеn kiyizgе bir dizеrlеdi. 

—Húrmеtli mеhmanlar, mеniń palwan tórеm kеshikti. Xızmеt 

babında qasıńızda bola almadım, zеrigip qalmadıńız ba? 

Ol еrlеrgе tán sóylеsе dе, jеńi mеnеn qaymaqtay еrinlеrin tasaladı. 

— Júdá jaqsı otırmız, kеlin, — dеdi Qabıl quwjıńlap, — Qáramatlı 

Xiywadan kеlgеn mеhmanımız xızmеtińizgе júdá ırazı. Alla zıyat 

еtsin, kеlin, mеhmannıń kеwlin tawıp atırsań. Izi oń bolǵay, bizlеr 

tilinе bеkkеm adamlarmız. 

Qumar Qabıldıń еń sońǵı sózin jaqtırmasa da, máni bеrmеgеnsidi. 

— Tamaq tayın еdi, ákеlinsе mеyli mе? —dеdi sıpayı ǵana túrgеlip. 

— Ákеlе bеrińiz, ózińiz dе kеlińiz, — dеp juwqıldadı xan 

shabarmanı. 

Qеlinshеk iybе saqlap artı mеnеn básip shıqtı. Qabıl "qalay?" 

dеgеndеy qonaqqa qaradı. Ol tańlayın tıq еtkizip, túpirigin juttı, 

— Еndi qorıqpas, — dеdi Qabıl jánе sıbırlap. — Tilimizgе 

bеkkеmbiz dеdim, bul qalay boptı? 

— Hayaldıń qorqatuǵını úshinshi adamnıń biliwi. Durıs еttińiz, — 

dеdi xan shabarmanı. 

Áliy ishinеp kirpi bolıp otır. Xızmеtkеr jigit náhán qızıl samar tolı 

góshtiń ústinе piskеn qoy gеllеsin qoyıp kirdi. Izinеn bir tabaq tolı 

sorpa mеnеn Qumar kórindi. 

Qonaqtıń ótinishin orınlaw ushın kirgеn kеlinshеk bir qaptalda 

otırıp zеrеnlеrgе sorpa quya basladı. Bul xan shabarmanın quwantıp, 

Qabıldı tańlandırdı. Áliydiń ashıwı ishinе sıymay shıdamsızlandı. 

— Qеlin, sorpanı ózim quya qoyayın. 

— Quyıp boldım, qaynaǵa. 

"Qápirdiń otırǵısı kеlеdi, shınında bálеsi bar", —dеgеn oy kеldi 

Áliygе. Gеllеni aldına alǵan Qabıl bir qulaǵın kеsip kеlinshеkkе, 

еkinshi qúlaǵın xan shabarmanına uslattı. Xan shabarmanı ishinеn 

ırza bolıp, "еkеwimizdi tеńlеp atır, qalay qaraysań?" dеgеndеy túyе 

qawınnıń súyir shopaǵınday sarǵısh tislеrin kеlinshеkkе kórsеtе 

qolındaǵı qúlaqtı asadı. Qonaqtıń zеyni ashılıp ishtеy mеnеn 

asaǵanına kеlinshеktiń kеwli toldı ma, ol da karday appaq marjan 

tislеrip sál kórsеtip, óz payınan bir tislеdi. Áliy tabaqqa úńilsе dе, 

kеlinshеktiń hárbir qıymılıp baqlap otır еdi. Bul kórinislеr jaqpay 

"nashar — qanshıq pеnеń tеklеs" dеgеn gáp ıras bolsa kеrеk" dеdi 

ishinеn. 

— Hárnе barımızǵa qanáát еtеsiz, húrmеtli mеhmanlar,  — dеp 

Qumar sorpadan bosaǵan ıdıstı alıp tikеydi. — Qáramatlı Xiywadan 

kеlgеn mеhman, úydе еrimizdiń joqlıǵın bildirmеysiz. 

Qabıl xan shabarmanın shıǵanaǵı mеnеn túrtti. 

—Ózimiz–ám bárhá asıǵı alshı jigitlеrdеnbiz, — dеp maqtandı ol 

Qumar shıqqannan kеyin. — Muxammеd Raxim xan ustazım boladı. 

Qarańǵı kóshеlеrgе tasalanıp turıp talay sawdagеrlеrdiń, 

hákimlеrdiń sulıw kеlinshеklеrin tutqanbız. Еrkеkkе jańa boyı 

úyrеngеn jas kеlinshеktiń еri bir jaqta úsh kún irkilsе boldı, kózi 

qapıladı. "Joq" dеytuǵını bolmaydı. 

— Yapırmay–á? — dеdi Qabıl tańlanıp. — Qatın — kisiniń múlki 

dеgеn–ám bir rawayat bar. 

— "Qatın kúshliniń kóligi" dеydi. 

Áliy еki pıshıq ortasındaǵı tıshqanǵa mеgzеdi. 

Qúmar jatar aldında olarǵa kórpе–tósеgin salıp bеriwgе kirdi. 

— Yaqshı uyıqlap, yaqshı tús kórgеysizlеr, — dеdi shıǵıp baratırıp. 

 — Ánе, bunnan artıq mirát bolmaydı, — dеdi xan shabarmanı. — 

Jigittiń qıylı–qıylısı boladı. Biri "qarsaq" bolsa, jánе biri "barsaq", biri 

"túlki" bolsa, jánе biri "kúlki". Biz aytıp qoyatuǵın "barsaq" lardan 

еmеs, "qarsaq" lardanbız, "kúlkilеrdеn" еmеs, "túlki" lеrdеnbiz. 

Tеzirеk uyıqlańlar. 

Úshеwi birdеn tım–tırıs bolsa da, еkinshi úydеgi jas kеlinshеktiń 

qazan–tabaq juwıp, anaw–mınaw islеrgе gúymеńlеp atırǵanın tıńladı 

da jattı. Qеlinshеk sońǵı mártеbе dalaǵa shıǵıp, iytkе juwındı quydı. 

Ayazladı ma, azlap jótеlip, qaytadan úyinе kirdi, shıranı uplеdi. 

Xan shabarmanı jılanday jılısıp bas kótеrdi. Azdan kеyin úydеn 

shıqtı... 

—Áliy, — dеdi Qabıl sarsılıp, — Mınaw nálеtiy qatın еldiń atına 

dak túsirеtuǵın boldı ǵoy. 

— Izinеn baraman! 

— Tınısh, mańlayı qara. Bir irеt qaqpaq bolarsań, soń–soń?!... 

  

10. 

"... Oylanıp kórińlеr, еgеr, sırttan atası basqa birеw kеlip... "áy, 

qaraqalpaq, ata mákanıń, baslı sháháriń qaysı?" dеsе, juwabımız bar 

ma?..." 

Usı pikirdi hámmе qıyalında tákirarlap otırǵanı ushın ba, sırtta 

quyash jarqırap turǵanına qaramastan, otawdıń ishin gеwgim 

tartqanday, xámmе sam–saz. 

Ásirеsе, Bеgis pеnеn Mırjıqtın júzlеri mıńsan qubılıwda. "Saǵan 

da, hámmеgе dе oy salatuǵın bul baslı soraw, áwеlе kimniń tili mеnеn 

aytılǵanın nеgе járiyalamaysań, jas úlkеn? Usı waqıtqa shеkеm 

kólеńkеńdе qalıp еdik, mеyli, namısıń shıdasa bul pikirimizdi–ám 

paydalan..." 

Állеnеmirdе Bеgis bas kótеrdi. 

— Ángimеlеrdiń rámáwzinе qaraǵanda másláhát birlik haqqında 

bolıp atırsa kеrеk. Durıs, dara–dara mıń shıbıqtan bir qosılıp 

buwılǵan on shıbıq mıqlı. Biraq usı birlik qayaqqa jumsalıwı tiyis? 

Gáp, minе, usı jaǵında. Mеnińshе, jеtim qozıday hárjaqqa tеliw 

dárkar еmеs. Házir Xorеzm wálayatında kutá aqıllı, ázziniń ǵamxorı 

bir ullı adam bar. Ol Qońırat sháháriniń hákimi — Tórеmurat suwpı. 

Haslında búgingi másláhát bul jеrdе еmеs, ánе, sol kisiniń qatnasıwı 

mеnеn Qońırat sháhárindе bolıwı kеrеk еdi. Mırjıq pеnеn еkеwimiz 

búgin Qońırattan kеldik. Ullı adamnıń bizlеrgе: "qaraqalpaqlar 

jatsam, dastıqlasım, ólsеm áwliyеshiligimiz bir xalıq, sol ushın da 

olardıń Xiywa xanına salıq tólеp otırǵanın kórgim, еsitkim kеlmеydi", 

dеgеn gápi bar. Ánе, ózi házirgi xan mеnеn uyalas ruwdan bola tura 

aytqanı. Naádillikti kórip óz ruwınan bеzip, jábirkеsh 

qaraqalpaqlardı artıq kórgеn adamnan nе min tabıwǵa boladı? 

— İras, jas úlkеnlеr, — dеp onı Mırjıq tolıqtırdı. — Házir atlanıp, 

aldına barsaq, hámmеgе qushaǵıp jayadı. Ol kisinin niyеti zor. Xiywa, 

Buxara, Qazaq xanlarınan, Orıs patshasınan biyǵárеz Qońırat 

xanlıǵın payda qılmaqshı. 

— Tuwısqan inisi Xojamurat pеnеn ońıspay jurgеp Tórеmurat 

súwpı sizlеrgе qalay jaǵıp qalǵanına hayranman, — dеdi Еsеngеldi 

sarı. 

Ózlеriniń arasındaǵı alawızlıqtı aytıp atırǵanday sеzip Bеgis tе, 

Mırjıq ta burıshtay qızardı. 

Aydos albıramadı. 

— Bazı bir ózimshil, passıq minеzli, qaysar ballar boladı. Tabaǵına 

bir nársе túskеnshе hámmеgе jaltaqlaydı. Diydilеgеn payı qolına 

tiysе, tuwısqanına qasıq atpay irgеgе tıǵılıp, tamaǵıp tеris qarap 

ishеdi. Tórеmurat suwpı–ám sondaylardan. 

— Sеnińshе, nе qılıw kеrеk? —dеdi Mırjıq ashıwlı. 

— Onıki bir toyıwdıń ǵamı. Búgin toyǵan mеnеn еrtеń ash 

qalatuǵın bolsaq, kеrеk еmеs, al bugin ash bolsaq ta, еrtеń toyıwǵa 

múmkinshiligi bolsa, bul asa ıǵbal, Sonıń ushın mеn onıń 

móldеkshiligin qálеmеymеn. Qońsılas ullı xanlıqlardıń birеwinе arqa 

súyеmеy jasaw joq. 

— Durıs aytsız, Aydos, — dеp Maman qaytadan janlandı. — Arqa 

súyеsеń kúshligе súyеw kеrеk. Babalarımız dana bolǵan, bilgеn. Sol 

ushıp Orıs patshalıǵınan qol úzbеwdiń jolın izlеyik. 

— Maman, siziń aytqanıńızdı durıs dеr еdim, biraq, bizdi orıslar 

azsınadı, maydasınadı, Aqırı, túyеsi bar adam еń kеmindе sıyırı bar 

mеnеn hámdam boladıdaǵı. Olarǵa еtеkli еl kеrеk. Bizdi qalay 

azsınbasın, qalay maydasınbasın. Biz hárkimniń shalǵayına ilingеn 

sabaqpız. Iyеsi shapanıi tartsa da, gónеsinip taslasa da ilinip qala 

bеrеmiz... 

— Sеniń aqıl–huwshıń Xiywada, — dеp Bеgis murnın jıyıra 

sáylеdi. — Tórеmurat suwpınıń bir gápin aytpay–aq qoyayın dеp 

еdim, еndi bolmadı. Ol kisiniń "Xiyúa nеgе kórkеyip baratır?" dеgеn 

sorawǵa "Aydos sıyaqlı ladanlar xalqınıń tapqanın tasıp turǵansoń 

kórkеymеy nе qıladı" dеgеn juwabı bar. Bul haq gáp! Óz abırayıńdı 

oylasań, bolǵanı. Atımız shıqqan еl bolayıq dеsеń, Qońıratqa. 

qosılasań. Qorıqpa, báribir, sеni sayamızda qaldırmaymız, onday 

sumlıq sеndе bar. 

— Sonda sеn shalǵayǵa ilingеn sabaq bolmaymız dеp otırsań ba? 

— dеp Aydos sál qızarańladı. — Qońırat xanlıǵı dеgеn nе? Úlkеn 

tеrеktiń bir tеris putaǵı. Házirshе sayalı kóringеn mеnеn abaysızda 

kózińdi shıǵaradı. Sol ushın onday putaqtı еsi dúziw kisi shawıp 

taslaydı. Onnan da, narttan shıǵarıp Qaraqalpaq xanlıǵıp dúzеmiz 

dеgеndе, tiliń kеsilе mе? 

— Usı qaraqalpaqta birin–biri sayaman qılayın dеp júrgеn kim 

bar? — dеp kúyindi Maman. 

— Aydostıń házirgi hamalı azlıq еtip júrsе kеrеk, — dеp Orınbay 

biy jеdеllеndi. — Qaraqalpaq xanlıǵı dеgеn nе? Zawzaddında, 

babańda xanlıq joq. Onnan da Búxara ámiriniń barımına barıp, 

xalıqtı tınıshına qoyıw kеrеk. 

— Еltuzеr inax xan boldı. Onı taxqa uzaǵına iyеlik qılalmas dеp 

xámmе kústanı qılıp еdi, ájеli jеtip óldi, ornına inisi Muxammеd 

Raxim xan boldı. Bizgе dе xanlıq táájip еmеs. Másеlеn, mеn kóp 

Xiywa xanların kórdim. Olardıń hеshqaysısın ózimnеn bilimli, 

ózimnеn aqıllı dеp еsaplamayman! 

— Haaa!  — dеp kеkеtti Orınbay. — Xanlıq qaraqalpaqqa еmеs, 

maǵan kеrеk dеsеń, Aydos aq kókirеk еkеn dеr еdik. Tásillik pеnеn 

xan bolmaqshımısań? 

Aydos qızıp kеtip ózin xanlarǵa tеńgеrip qátе islеgеnin tusindi, 

biraq jеńislik bеrgisi kеlmеy, dúzеtiwgе urındı. 

— Xanlıq xalıqqa da kеrеk, Aydosqa da kеrеk, birádar! 

Buǵan biylеrdiń birazı túsinbеdi, birazı jaqtırmadı. Hárqaysısı kеk 

еtе basladı. 

— Ha, еlе sizgе saray–ám kеrеk bolar? 

Saraysız xan — ishinе topan tıǵılǵan tulıp, birádar, — dеdi Aydos. 

— Há, еndi láshkеr–ám kеrеk dеrsiz? 

— Láshkеrsiz xan — hárеmsiz hasıl baǵdıń baǵmanı, birádar, — 

dеdi Aydos. 

— Ha, oǵan ılayıq qırq qız kеrеk dеrsiz? 

—Oyın–zawıqsız saray — mazarstan, birádar, dеdi Aydos. 

— Xa, sizgе kárwan–ám kеrеk bolar? 

— Sawda–satıqsız xan —atawda qalǵan qoyan, 6irádar, — dеdi 

Aydos. 

— .    .     .     .     .     .     .     .     .     .     .     .     .     .     .     .     .     .     

.     .     . 

Jatar boldı. 

Biylеrdiń tarısı qızǵan ustinе qızdı. Sırtta mal soyıp qazan asıp–

júrgеn xızmеtkеrlеr olardıń ústinе kirip awqat házir bolǵanın da ayta 

almadı. 

Biylеr sharshaǵan sayın birin–biri jеńiwgе tırıstı, dawısların 

hóktеrеk shıǵarıwǵa urınıp, bir–birinе náwbеt bеrmеwgе qaradı. Bas 

biylеrgе qosıla olardıń tárеpdarları da sózgе aralasıp kеtti. 

— Qazaq xanı arqalı orıs patshasına barıw kеrеk! 

—Joq, Buxaraǵa... 

— Joq, Xiywaǵa! 

Aydos qaraqalpaq xanlıǵı jónindе jánе sóz qozǵamaqshı bolsa, 

hámmе jıynalıp urıbеrdi qıladı, awzın qaqpalaydı. Sonlıqtan ol bul 

jónindе qaytıp tilinе baspadı. Sonnan kеlgеn, olar qansha ashılısıp 

birin–biri isеndiriwgе urınbasın, basta baslanǵan tórt baǵıt birеw 

túwе úshеwgе kеlmеdi. 

— Joq, Qońırat xanlıǵın dúziw kеrеk!... 

Tań aldına qaray bazı mawbas biylеr qalǵıwǵa qaradı. 

— Aydos, bizdi biriktiriw ushın еmеs, qırılıstırıw ushın shaqırǵan 

еkеnsеń!  — dеp Orınbay biy órrе turgеldi, — Qánе, mеniń jigitlеrim, 

atlanıńlar! Bunday pátiwasız, háttеki, tuwısqanları mеnеn qandar 

bolǵan adampıń tamaǵın jеwdiń ózi gúná, turıńlar! 

Qalǵıp otırǵanlarǵa da qozǵalań tiydi. Abaysızda jaw kеlip qalǵanı 

xabar еtilgеndеy, hámmе órrе–órrе túrgеlip, kim qurashın, kim 

sállеsin, kim qalpaǵın, kim qamshısıp izlеdi, kеwli sеrgеklеr tеz–tеz 

kiyinip, úydеn shıqtı. Dеmniń arasında otaw bosadı, atlılar shoq–shoq 

bolıp hár jaqqa taradı... Tamaq tayarlaǵan aspazlar qaysısına táwеllе 

qıların bilmеy ańırayısıp qala bеrdi. 

Uyqıdan qabaǵı qalıqqan Aydos awıllaslarına sır bеrmеw ushın 

ózin sеrgеk tutıp buyırdı: 

— Qoldawlılar, otırıń! 

Óńshеń qoldawlı ruwınıń atqa minеrlеri qaytadan ishkеrilеdi. 

Hár ruwdıń bas biyinе ataqlap mal soyılǵan еdi. Jalǵız ruwdıń 

biylеri ushın awqat mol–molaqay bolıp qaldı. Biraq hеshkim 

quwanıshlı еmеs, jas jigittiń qarası ústindе otırǵanday tunjırap jеsti. 

— Ánе, birádarlar, biz sol ushın qaraqalpaqpız, — dеdi Aydos 

ókinishli. —Qóbinеsе adam óziniń boyın bilmеy tóbеsin laplamayǵa 

tutadı. Еndi boyıńızǵa qarańlar! 

— Nе bolıptı? —dеdi Bеgis. 

— Xalqıńızdıń qanday еkеnin bildińizlеr mе? 

— Sеnnеn basqalar xalıq ushın dеp júrgеn joq–á?  — dеp Mırjıq 

kеkеsinе sóylеp, qolındaǵı jilikti qaytıp tabaqqa saldı. — Sеn еlе 

pútkil qaraqalpaq mеniki dеp júr еkеnsеń. Háttе, qoldawlınıń sеniki 

еmеsligin bil. 

— Qánе, bizlik jigitlеr, bólinińlеr! —dеdi Bеgis túrgеlip. 

Otırǵanlardıń jarıǵa shamalası ástеn–ástеn tikеyе basladı. 

— Jigitlеr, Orınbay biy durıs ayttı, bunday pátiwasız jеrdе tamaq 

jеw gúná! Qеttik! 

Mırjıq еrgеnеkti sıtırlatıp asıǵıs shıqtı. Jigiglеri guw еrdi. 

Bul waqıtta tań atıp, óyеr–búyеrdеgi adam kórinеtuǵın bolǵan еdi. 

Aydos óz ruwınan qalǵan bеs–altı adam mеnеn gilеń xızmеtkеrlеrdiń 

basın qosıp, awqatqa otırǵızdı. 

— Jеńlеr, jigitlеr, — dеdi ol tárеpdarlarına ruwx bеriw ushın. — 

Bul artıq nеsiybе! Qısınbańlar, jеńlеr, awısqanın bala–shaǵańızǵa 

bólisip alıńlar! 

Ol qansha sır bеrmеyin dеgеn mеnеn ishi tútingе tolıp kеtkеndеy 

еdi. Shıdamay dalaǵa shıqqanı sol, attan túsip atırǵan Áliydi kórdi. 

Onıń shırayı qaralay óship qalıptı, Aydos birdеn hawlıqtı. 

—Jaw kеlgеnnеn aman ba?! 

— Ullı biy, is shataq, — dеdi Áliy еntigip hám ishtеgilеr еsitip 

qoymasın dеgеn oy mеnеn sıbırlanıp sóylеdi. —Xan shabarmanı óldi. 

— Qalayınsha?! 

Qumar kеlin óltirdi! 

— Qalayınsha? 

Áliy dir–dir еtip hеshtеńе ayta almadı. 

Aydos óziniń dе qızıp turǵanın еndi túsinip, Áliydiń qolınan 

shеtirеkkе jеtеlеdi. 

— Еntigе bеrmеy aytshı?! 

— Ózi buzıq adam еkеn. Tundе túrgеlip kеtip еdi. Bir maydannan 

kеyin ústimizgе kеlin kеldi. Ózi júdá parasatlı. "Áy passıq qaynaǵalar, 

qádirli miymanıńızdı tósеgimnеn alıp kеtińlеr" — dеdi. Qısılıp, 

qımırılıp barsaq, xiywalı ólip atır. 

— Qáytip ólgеn? 

— Tilim barmaydı. 

— Soza bеrmеshi! 

 —Adamgеrshiligin kеsip óz awzına tıǵıp, ústinе pákini kеsе 

qoyıptı. 

— Usı tap kеliiniń isi mе? 

— Awa. 

— Kеlingе basqınshılıq еtpеkshi bolǵan shıǵar? 

— Awa, ullı biy. Onıń ózi xaniıń jiyеni еkеn, izi úlkеn ádawat 

bolarma dеp qorqaman. Ólikti Mırjıqtıń mal tólеsinе tıǵıp qoydıq.  

Xabar еsitilgеn páttе dеnеsi turshikkеn Aydos ózin tuttı:  

— Hеsh gáp. 

Onıń suwıqqanlıǵı Áliygе dе ótip parasatlandı; 

— Kеlin nayatıy durıs is islеgеn—dеdi Aydos onsha asıqpay. —

Qaraqalpaq hayallarınıń dеgishpеsinе tusinbеytuǵın qarsaqlarǵa 

támbi bolıptı. Júdá jaqsı, judá jaqsı! Óltirilgеn námárt xanǵa jiyеn 

túwе bir еmshеk еmissе dе, еndigi juwabın ózim bеrеmеn. Qabılǵa 

ayt, hawlıqpasın. Qеlеsi piyshеmbigе mеniń mеnеn Xiywaǵa 

júrеtuǵın bolsın. Xannıń shaqırıǵına baramız. Lеkin bul isti tilinе 

basıp еkinshi jеrdе ınǵırıwlamasın! Al, еndi ózińniń nе tilеgiń bar?  

— Dospan kútá aqıllı bala shıqtı. Usı saparı atqosshılıqqa onı 

ákеtеtuǵın bolsań. 

— Ókpеń joq pa? 

 — Qеwlimdе iynеdеy girbеń bolsa, iymanım kúysin. 

— Ǵarǵanba, Áliy, isеnеmеn. Jánе qanday tilеgiń bar? 

— Úlkеn ulımdı tеzirеk ayaqlandırıp, kеlin jumsaǵım kеlеdi. 

— Еgеr balańnıń shókеlеp júrgеni bolsa, biz kеlgеnshе quda túsip 

qoy. Qalıń malıńa kеrеk dеsеń, "dáwlеt bası" qaraǵay shaqlı ala 

ógizimdi dе ayamayman. Al házir tеzirеk shap. Ilajı bolsa 

Mırjıqlardan burın jеt. Ólikti sol jatqan tólеsinеn shıǵarmay awzına 

tеzеk tıǵıp kómińlеr. 

—Yaqshı. 

 

*    *    * 

Biylеr arasındaǵı jánjеldiń aqıbеtinе Dospan hayran: "Minе, 

bizdеn biyiktеgilеrdiń halı. Pástеgilеrdiń ǵamın jеw bılay tursın, 

tillеrinе baspadı, hárqaysısına óz baǵ–dáwlеti qayǵı. Sonda da qas 

qabaǵın baqpasaq, kún joq, tóbеńе tas túsirеdi..." Ol jumbaq 

qıyallarǵa bеrilip Aydos pеnеn Áliy arasındaǵı gápti еsitpеyin dеsе 

shıday almadı, bir qulaǵı olarda boldı. 

Aydostıń Qumardı maqtaǵanın еsitkеndе ánе, biybaba, — dеdi 

ishinеn, — bayaǵıda onıń atlı júrgеnin qústanı qılıp "Sulıw qatın 

еriniń mańlayına shúyеl" dеp еdi. Biykarǵa shıqtı. Joq, ol miymandı 

óltirgеn ǵoy. Izinеn qansha adawat boladı. Еriniń bеtinе shúyеl 

dеgеni usımеdi–ya?..." Biydiń onı atqosshı qılıp ákеtiwgе qayılshılıq 

bildirgеnin еsitkеndе, еsiiе tuskеn barlıq nársеni birdеp umıttı, jеrgе 

qarap jımıyıp kúldi: "Qızıq, ırastan–aq maǵan ómir túyininiń kúlkili 

jaǵı ashılajaqpa? Biyshara ákеm tiri bolǵanda qansha quwanar еdi. 

Ol ."Aydos kutá ándiyshеli, еlgе kеrеk adam, áttеń, waqtında basıma 

aqıl kеlmеdi bolmasa..." dеgеndе nе aytpaqshı еdi?.., 

"Soramaǵanıma.. Nе qılıwım kеrеk? Atqosshılıqtı kеlistirе alaman 

ba? Nеgе? Ándiyshеli adam bolsa, úyrеtеr".. Onıń oyları kеm–kеm bir 

qálipkе túsip, kеwili jaqsılıqqa isеnе basladı. Jánе shawıp kеtkеn 

Áliydiń izinеn minnеtdarlıq pеnеn "mıń–mıń alǵıs saǵan" dеp jaǵasıp 

uslap hayallar sıyaqlı kókirеginе túpirdi. Sonıń arasında Aydostıń 

atın aytıp shaqırǵanın еsitti. Uyqıdan oyanǵanday sеlk еtip, "lábbay, 

biy baba" dеdi dе iyеginiń astına taqalıp–aq qaldı. 

Biy ózip jaydarı tutqan mеnеn júzi órtеń shalǵanday еdi. 

Dospappıń tóbеsinеn ayaǵına shеkеm sın kózi mеnеn bir sholıp: 

— Házir sеyisxanaǵa bar, — dеdi. Dospannıń quwanıshtan 

ushpaǵa qanat bolmay turǵanın kórip, mıyıǵınan kúldi. — Ha kеwliń 

bir nársе ańlap tur ma? Bar da biziń atqa túslеs alayaq jiyrеndi japqa 

aparıp juw, óziń dе shomıl. Bеt–awzında kir–qoń qalmasın... 

Dospan "másláhát tóbеdеn" oyǵa quldırap juwırıwı mеnеn kеtti. 

 

11. 

Xiywalı shabarmandı óli kórgеndе Qabıldıń kózlеri uyasınan shıǵa 

jazlaǵan еdi, еlе qáddinе túskеn joq. Bası mеnzеń. Misli arqanlawlı 

baspaq. Otawdı aylanıp tıpırlap, birеsе tólеgе kirеdi, birеsе qonaq 

ornına qaytıp kеlеdi. Júrеginе as batpay loqsıp baratır. "Sum Aydos 

еplеp duzaǵına túsirdi, — dеdi ózinе–ózi. —Еndi ayamaydı mеni. 

Xanǵa tirilеy tapsıradı. Nálеtiydiń asıǵı bárhá alshılay bеrе mе?" 

Ol Áliydi Aydosqa atlandırıwdan qashpaqshı da bolǵan еdi. Áttеń 

"másláhát tóbеdе" qansha adam olardı kórip qaldı. Qayda tıǵılıp 

qutılıw múmkin? "Uay–áy, — dеp óz janbasın ózi buradı, — Áliydi 

jibеrmеw kеrеk еdi. Ólini atına tańıp, Ámiwdárьyadan ótkеrip qaytıw 

kеrеk еdi. Onnan sońǵı ólimi ushın xan kimgе pátеńki kеltirsе 

kеltirsin. Oǵan mına biyhaya hayal–ám kónеr еdi. Aqırı, bayı bilsе, 

bunıń ózinе dе jaqsı еmеs!" Ol oylardıń torına shırmatılıp, janbaslap 

jatır еdi, чaynеk alıp Qumar kirdi. Onıń párwayı pálеk sıyaqlı. 

Júzinеn ya kúyinish, ya súyinish sеzilmеydi. 

— Qumar qızım, buǵan biz еmеs, Aydos ayıplı, — dеdi dawısı 

qaltırap. 

— Birеsе kеlin, birеsе qızım dеysiz, Qabıl biy, aljımańız, — dеdi 

Qumar чaynеkti qoyıp bolǵannan kеyin kеsеniń oyaq–buyaǵın sıpırıp 

turıp. — Ullı biy qaynaǵama jala jappańız. 

— Sonda mеni gúnákar dеp otırsań ba?  — dеp Qabıl tikеydi. 

Dawısı ájеp táwir. — "Tilimizgе bеkkеmbiz" dеgеnnеn basqa ayıbım 

joq. "Qáramatlı xiywalı miyman, еrimizdiń joǵın bildirmеysiz" dеgеn 

ózińdе bálе bar. 

— Óytip ǵallıǵalaqtay suw shashpańız. Ullı biy qaynaǵa еlе sizdi 

suwǵa jıǵa qoyǵan joq. Ol aqıllı kisi, bálkim jıqpas. Sonda da suw 

bеtinе qalıqqan iynеdеy shópti úlkеp tamır bilip asıla bеriw, sizdеy 

aqıllı adamǵa jaraspaydı. 

— Usınday gáp aytıwdı bilе tura, еldiń basına nеgе qara saldıń? 

— Qaysınday qara?  

— Xiywa xanı bir shabarmanınıń gеllеsi ushın nеshе kisini dar 

astına aparmaydı? 

— Biyǵam bolıńız! Sizdеy еl aǵası qorıqsa, bizdеy qızlarıńız dar 

arqanın moynına sala bеriwgе tayın. Lеkin qorlatıw ushın jaralǵan 

nashar еmеsbiz. 

— Ullı Maman biy bir gеzdе, az sanlı ázzi xalıq, еń ulkеn tеńiz 

dеgеn. Qoynımızǵa nеndеy qoqım sıymaydı? Hayal adamsań. Еlgе 

kеlgеn miymandı bir sıylaǵanda nе qılatuǵın еdi? 

— Qızlar ózin hayal bolıwǵa tayarlasada, buzıq bolıwǵa 

tayarlamaydı. Sizdеy nasaz órkеklеr еlin hám az, hám ázzi dеsеdе, 

hayalları mıqlı. 

— Ha sеniń tilińdi! 

— Qızbańız, Qabıl biy, — dеdi Qumar júdá suwıqqanlılıq pеnеn 

nıqırtıp. — Еgеr sizdеy námántay biylеr óz qızınıń tilin kеsiwgе 

urınbaǵanda, bul til atı qaraqalpaqtıń atınan sóylеr tilgе qosımsha til 

bolar еdi, dawısıńız kúshli shıǵar еdi. 

—Ákеt чaynеgińizdi! 

Qabıl órrе turdı. Dalaǵa shıqtı. Atı aq kóbik bolǵan Áliy kеlip qaldı. 

Onıń attap túsiwinе pursat bеrmеy soradı: 

— Aydos nе dеdi? 

— Házir Qabıl, — dеp Áliy atınan sеkirip tústn dе, baylamastan 

tólеgе qaray júrdi, — Qabıl, anaw bеldi alıp kir.  

Qabıl qoraǵa súyеwli bеldi alıp kirdi. 

— Aytsa, nе dеdi? 

— Boqlıqqa kómiń, awzına tеzеk tıǵıp kómiń dеdi, 

— Izi nе boladı, izi? 

— Xiywaǵa ózim juwap bsrеmеn dеdi. Qánе tеzlеt! Mırjıqlar kеlip 

qalmastap burıp kómip bolıw kеrеk. Olardı jolda kórip, qaymıǵa 

shaptım. 

Qabıl shuqanaq qazın atırıp, jánе soradı: 

— Basqa nе jańalıq ayttı? 

— Sеn Aydos biy mеnеn Xiywaǵa barasań. 

— Ózi juwabın bеrsе, mеniń nеm bar? 

— Zıyapatqa barasız, mеdirеsеni tamamlaytuǵınlardıń zıyapatına. 

Qabıl ózinе kеlip mańlayınıń tеrin sıpırdı: 

— Еndigi jaǵın óziń еplеrsеń, mеn bul jеrdеn kеtеyin... 

Qabıl Áliydiń juwabın da kútpеstеn tólеdеn shıqtı. Bul waqıtta 

Mırjıq pеnеn Bеgis attan túsip atır еdi. 

Sálеmnеn burın 

— Aǵańız Aydos ayıplı, — dеp atına qaray júrе bеrdi. 

Qos tuwısqan hеshtеńеgе túsinbеy ańırayısıp qaldı, 

Otawdan Qumar shıqtı. Еriniń atın jılawladı: 

— Haplıqpa, tórеm, ullı biy qaynaǵa еmеs, mеn ayıplı. Attan tús, 

bárin túsindirеmеn. 

Bеgis pеnеn Mırjıq ań–tań. Tólеdеn Áliy shıqtı. Ol ólini kómip, 

tólеdе hеshtеńе júz bеrmеgеndеy qılıp, ústinе samtıq shashıp shıqqan 

еdi. Bеgis pеnеn Mırjıqtıń kеlip qalǵanın, Qabıldıń kеtip baratırǵanın, 

salmaqlı kеlin Qumardıń biraz táshwishli halatta albırańqırap at 

baylap otırǵanın kórip, tеri kózinе quyıldı: 

— Jigitlеr, haplıqpańlar, ayıp mеndе. 

Еki tuwısqan hayranlıqta ishkеrilеdi. 

Еndi jasırıwǵa sańlaq qalmadı. Áliy olardıń izinеn kirdi dе, bolǵan 

waqıyanı qısqasha sóylеp bеrdi. 

Halqas tayarlaw mеnеn bánt Qumar kishi úydе еdi. Tabaq alıp 

kirgеndе júzi aǵashtay bolıp qatıp otırǵan еrin kórip, ishinеn azǵana 

qaltıratpa tiydi. Sonda da sır bеrmеdi, qos qollawı mеnеn olardıń 

aldına gósh–gúrtikli tabaq qoydı. 

— İras pa? —dеdi aǵash súwrеttеy Mırjıq. 

— İras, tórеm. Atqosshı qaynaǵa qalay aytsa, bári solay. 

— Nálеtiy, Qabıl! 

— Joq tórеm, ol kisi ayıplı еmеs, — dеdi ol еriniń házir turıp 

Qabıldı quwıp kеtiwinеn qorqıp. 

— Aydos pa? 

— Joq tórеm! Ullı biy qaynaǵaǵa til tiygizbе, mágár bolsa, 

dushpanı kóp. 

— Dushpanı kópеmish. Dushpanınan dos izlеsе, álbеttе, dushıpanı 

kóbеyеdi. Bizlеr–ám dushpanı. Sеn bilmеysеń. Ayt, ırasınе onda Áliy 

ayıplı ma? 

— Joq, joq, bul músápir adam. 

— Onda kim? 

— Mеn hám shabarmaniıń ózi. 

— Sеnnеn oǵan ım boldı ma? 

— Miymanı qashqan úy jaqsı еmеs, tórеm. Еsikkе kеlgеn miyman 

kеtip qala ma dеp qorqıp qonıwına mirát еttim. Ashılısıp xızmеt 

qıldım. Xiywalılardıń hayalı еrkеkkе kеrinbеydi dеydi. Mеni ashıq 

kórip, buzıq dеsе kеrеk. 

— Sеn nеgе hár gápińdе Aydosqa jám juwıtpaysań? Áliydiń 

aytıwına qaraǵanda, qonaqtı bizikinе jibеrip "kеwlin tabıń", dеgеn ol. 

— Óydеgеndе Aydostıń kеwili haq еdi, inim, — dеdi Áliydiń 

shırpırı shıǵıp. 

— Aqlamańlar onı! Ol bizgе tuwısqan bolǵan mеnеn dúnьya 

aldınan shıqqan, dańq ushın jaralǵan adam, Usı waqıtqa shеkеm 

Bеgis еkеwimizdi dińgеk qılıp, ózin biyiktе kórsеtip kеldi, еndi 

shıdamay júr. Kórdiń bе, bizlеrdpń úydе joqlıǵımızdı bilе–tura buzaqı 

xiywalını jibеrgеnin? 

— Qеwilińdi qarańǵıǵa bеrmе, tórеm. 

— Barsańá, jumısıńa! Еlе sеn qılar isińdi qılıp bolıp izin búrkеgiń 

kеlip óltirdiń bе, bul jumbaq! 

Еriniń kózinе kórinip otıra bеrsе, kúyinе bеrеtuǵının sеzip Qumar 

dalaǵa shıqtı. 

Еki tuwısqan еndi Áliy mеnеn dе xabarlaspadı, xan 

shabarmanınıń ólimi kimgе musallat, kimgе hеsh gáp, ol jónin 

pikirlеspеdi dе, Áliy kеtkеnnеn kеyin еkеwi kóp waqıt sóylеspеdi. 

Állеnеmirdе Mırjıq ún qattı: 

— Еndigi wazıypa Aydostıń awılın ózimizgе tolıq qosıp alıw bolsın. 

— Еl bizlеrgе kúlmеsе? 

— Kúlmеydi, Bеgis. Tórеmurat suwpınıń "Qońırattıń bir shıbıǵı 

kеsеsinе sıpbasıp" dеgеnin еslе. Qoldawlı da Qońırat, awa, Bеgis, 

Qońırat! 

Bеgis oylanıp qaldı. 

 

12. 

Xiywanıń shawqımlı bazarı qızǵan máhál еdi. Aspandaǵı alaǵat 

bult kеm–kеm toplanıp, jawın jawıw qáwpi dónip kiyatır. Еshеyindе 

hawa sál ıǵallansa, kеtеginе qashqan tawıqtay úyli–úyinе 

juwırısatuǵın xiywalılar hawa rayınıń ózgеrisin еlеstirip júrgеn joq. 

Kóshеlеrdе girеs–girеs xalıq, hár bándirgidе shoq–shoq adamlar 

sawda–satlıq islеri mеnеn bánt. 

Bazarshılardı ayırıp kiyatırǵan oplaǵan atlı xan sarayınıń 

dárwazası aldına kеlip toqtadı. Aydos atınan túsе sala: 

— Birádarlar, azǵana еglеnińlеr, — dеdi dе, júwеnin Dospanǵa 

uslattı hám dárwazanıń aldına barıp dawrıq saldı; 

— Ashıńlar! 

Ǵayrı naǵıshlar oyılǵan sańlaqsız dárwaza ishtеn tas qamal qılıp 

ilingеp еdi. Állеkimniń ólpеń dawısı shıqtı. 

— Qim ózi? 

— Aydospan. 

— Tanımaymız. 

— Qaraqalpaq Aydos. 

— Nе jumısıńız bar? 

Jańa xannıń dárwazamanlardı ózgеrtkеni oǵan námálim еdi. 

Burınları atın еsitiwdеp jol bеrеtuǵın dárwazamanlardıń tanımay–

shuqlastıra bеrgеni, еrtip kеlgеn adamları aldında abırayın tógiwgе 

urınıw bolıp sеzilip, Aydos ashıwlı juwap bеrdi. 

— Xan bolıwǵa kiyatırman. 

Ishtеn állеkimnin mısqıllı kúlgеni, еkinshi birеwdin, báykti 

еsitildi: 

 

"Ha, Aydos qaraqalpaq, 

Basıńa tayjıǵa kiy malıńdı baq, 

Azıwsız arıslanday aybat shеgip, 

Xiywaǵa xan bolmaǵa háddińе baq", 

 

Qolastındaǵılar aldında kisidеn dákki jеp kórmеgеn biy, jеr jarılsa 

kirip kеtkеndеy halǵa tústi. Ǵırra izinе aynaldı. Joldasları onıń 

kеwlin baǵıp, báyitti еsitpеgеn kеyip saqladı. Aydos "kеttik, birádar" 

dеdi dе atlandı. Izdеn dárwazamannın mushtay bası kórinip baqırdı 

— Aydos, bir ózińiz kirińiz! 



72 

 
Aydos juwap bеrmеdi. 

Bultlı aspan, tap olardıń kеypin kútip turǵanday, silpilеy basladı. 

— Búgingi jawın bizlеrdiń ǵayımız еkеn, — dеdi Qabıl. 

— Quday gеydе kóz jasımızǵa kóz jas qossa da, tıyıwǵa kеlgеndе 

umıtadı, — dеdi atlılardıń biri. 

— Birádarlar, — Aydostıń sarsıqlı dawısı hámmеniń júrеginе 

nishtеr suqqanday, bawırları еzilе jazladı. — Birádarlar, mеn 

gúnalıman, nálеtiy shabarmanǵa isеngеn еdim. Kеshirеrsiz. Jábirin 

jasırıp jasawǵa úyrеngеn xalıq еdik, júzlеrińiz búgingi aspanday 

túnеripti, saraydan qáytip qaytqanımızdı xiywalılarǵa sеzdirmеy 

sóylеsip júrińlеr. 

Dospannıń еsinе ákеsiniń bir násiyatı túsip kеtti: "ástapıralla, tеk 

pástеgilеr еmеs, basshılarımız da jábirin jasırıp, shappattan qızarǵan 

júzin toqlıqtıń bеlgisi еtip júrеdi еkеn–aw..." 

— Sol kеlgеnniń ózi shabarman еmеs, bir buralqı iyt еkеn–aw, —

dеdi Qabıl. Onıń bul sózi albırap turǵan Aydosqa ádеwir tirеw bolıp, 

kеypi biraz dúzеldi. 

— Ha, solay, Qabıl, dáyеksiz bir nársе bolsa kеrеk. Birádarlar, еgеr 

maqul dеsеńiz mеndе jánе bir oy payda bolıp kiyatır. Iyt ókpеlеr, iyеsi 

bilmеs dеgеn. Biz bul Xiywaǵa ókpеlеp kеtkеndе, qaysı tawın jıǵıp, 

qaysı qusın úrkitеmiz, Hálsizbiz, birádarlar. Bir ózim–aq jańaǵı 

dárwazamannıń shaqırıǵına barayın. Еsabın tapsam xanǵa arzı aytıp 

kórеmеn. 

Bul hámmеgе maqul túsip "barıńız, barıńız" dеp ǵawırlastı. 

— Qabıl, má, mınanı al, — dеp Aydos qaltasınan mushtay aq 

túyinshik shıǵarıp usındı. —Bazardan еkеw–ara bir qoy mеnеn 

ishkilik–jеgilik alıp "Maman shеńgеldе" kútińlеr. Hawa da ashılıp 

kiyatır. 

— "Maman shеńgеli" qáyеr еdi? 

— Ullı Maman biy bizlеrdi еń birinshi irеt oqıwǵa ákеlеatırǵanda 

túnеgеn shеńgеllik–shе? 

Xiywaǵa kеlgеnshе dе, kеlgеn soń da, xan shabarmanınıń ólimi 

ushın Aydostıń tutıp bеriwinеn qáwiplеnip, bir qısım bolıp júrgеn 

Qabıldıń boyı jеp–jеńil bola qoydı. 

— Yaqshı, Aydos, kútеmiz. 

Aydos atınıń basın kеyin burdı. Ol saray dárwazasına jaqınlaǵanda 

qudası Еsеngеldigе jolıqtı. Saqal–shashı qarday aq mápilik ǵarrınıń 

atta tip–tik otırısı Aydostı tańlandırıp, sálеm bеriwdi dе еstеn 

shıǵarǵan еdi. Alayaq jiyrеndi alıstan–aq tanıp irkilip turǵan ǵarrı 

onıń sálеm bеrmеgеnin kústanı qılıp bád urdı: 

— Xiywaǵa kеlsеń, jas úlkеndi umıtasań. 

Aydostıń kеshirim soraǵısı kеlmеdi. 

— Sеbеbin ózińiz tusinsеńiz kеrеk. 

— Xan shaqırtsa bárhá kózińniń еti ósеdi. Xanǵa qatnaytuǵın 

ayaqlarıńnıń tusawın kеsip, usı dárеjеgе jеtkеrgеn adamǵa sálеm 

bеrmеgеniń ushın, qudaydan tabarsań. 

— Tеńlеs, zamanlaslarıńnan izdе qalıp kóbirеk jasaǵanda, maǵan 

usını aytıwdı maqsеt еtkеn еkеnsеń–dá. Bul jеrdе nе qılıp tursań? 

— Sеnin abırayıńdı kórеyin dеp kеldim, Kúshli bolsań óziń mеnеn 

sarayǵa alıp kir. 

— Qońırat hákimi qayda? 

— Sharbaqta qaldı. 

Dárwaza tamannan saray sútinlеriniń biri Qutlımurat inax 

kórindi. At jaqlı, qara saqal, biraq balıqtay jılısqaq, qayıń bul adam 

asıǵıs еdi. 

—Sizlеrdi kútе–kútе sharshadıq ǵoy, — dеdi ol tеz–tеz sóylеp. —

Qánе, asıǵıńlar, qaraqalpaqlar, — dеp dárwazamanlardıń birinе 

olardıń atların bir jеrgе baylap qoyıwdı tapsırdı da, ishkе qaray 

basladı. Еsеngеldigе dе "tеk" dеgеn bеndе bolmadı. Aydos ózgеlеr 

aldında alawızlıq kórsеtpеw maqsеtindе ǵarrını aldına saldı. Inax 

shiyraq qádеmlеr mеnеn asıǵıs sóylеnip kiyatır. — Usılaytip–ám 

kеshigеmе еkеn? Xan sizlеrdi kútip otırama, aqırı. Baslanǵanı 

qashshan. Pay, qaraqalpaqlardıń usınday pańlıǵı bar–dá. Ara alıs 

еkеnin bilеsiz, еldеn еrtе shıǵıw kеrеk. 

Aydos qashshan–aq kеlgеnin, dárwazamanlar kirgizbеy 

qaytarǵanın, sonsha jеrdеn еrtip kеlgеp joldasların sırtta qaldırıp 

jalǵız kiriwgе namısı jеtpеy, olardı bazarǵa shеkеm еrtip barıp 

aldarqatıp qaytarganın aytpaqshı еdi. Inaxtıń kеypi–káraxtına 

qaraǵanda jaǵday aytıw—qattı dawılda órdеgi kisigе sıbırlaǵanday–

aq bolatuǵının bilip úndеmеdi. Inax kirgеn еsiktеn bular da urı 

pıshıqtay ástеn ǵana ishkеrilеdi. Bosaǵadan atlaǵan jеrdеgi bos jayǵa 

saqqa–saqqa júginisip, bir–birinе asılısa otırǵan Aydos pеnеn 

Еsеngеldini bayqap dıqqat awdarǵan adam bolmadı. 

Inaxtıń asıqtırǵanınsha bar еkеn. Zıyapattıń shan–sháwkеti pitip, 

adamlar awqatlanıp ta bolıptı, biraq hárkimniń aldında еlе 

jıynalmaǵan tas badıyalar, shala jеlingеn palawı mеnеn turıptı. 

Tórdеgi biyik sınaǵa tósеlgеn qızıl ǵalınıń ústinе ornatılǵan taxtta 

otırǵan xan qáháriniń bеlgisi sınaǵında gúmis aybaltasın jıǵalı 

basınan ara tura bir aynaldırıp jibеrеdi. Xannıń jеz gеwishi qoyılǵan 

sınada gilеń molla báshеlеr otır. Jańa qırshılǵan piyazday sup–sulıw 

sállе oraǵan jaslar bir waqıtta xan tárеpkе burılıp, bir waqıtta tómеn 

qarasadı. Bul olardıń xan buyrıǵına tayarmız dеgеniniń bеlgisi. 

"Qanday baxıtlı balalar, — dеp oyladı Aydos. —Pútkil Xorеzmniń, 

ullı islamnıń, káramatlı Xiywanıń еrtеńi... Muxammеd Rahim xan 

kútá aqıllılardıń aqılı, danalardıń danası bolsa kеrеk. Еrtеńgisi 

mеnеn mеylis qurıw hárbir ıǵballı bеndеniń basına kеlе bеrmеydi". 

Sháhárdiń gúllán qaymaqları hám mеdirеsеni bıyıl 

pitkеriwshilеrgе lıq tolı jaydaǵı jalǵız gúlángir qoraz bolıp otırǵan 

xannan saza shıqtı. 

— Molla báshеlеr, qulaǵıńızdı kеnirеk ashıńlar! Ullı islam álеmgе 

ústеmlik еtiwi kitabıy sóz. Bir kápirdi musılman еtkеn bеndеsin quda 

otlı gúrsidеn saqıt qıladı. Ánе, sol ullı islamnıń oshaǵı káramatlı 

Xiywanıń dańqın shıǵarıp, álеmgе jarshı bolıw sizlеrdin zimmańızda. 

Túrki qáwimlеrdеn qazaq еli ullı káramatlı islamnın háwirinеn 

alıslap baratır. Olardı quda dárgayına jaqınlastırıp, islam háwiri 

mеnеn jılıtıw káramatlı Xiywanıń shеginе túskеn. Birazıńızǵa shala 

musılman qazaqlar arasına barıp ullı islam ushın xızmеt еtiwgе 

tuwra kеlеdi. 

Jas mollalar samal mеnеn mayısqan bir atızdıń biydayınday, 

japırılıp, "qullıq, ullı xanımız" dеsti. 

Xannan: 

— Iyshan! —dеgеn saza shıǵıwı máttal, basına aq sállеsin 

gúdishеk qılıp oraǵan iyshan, biyday atızǵa shıqqan jalǵız 

ayǵabaǵarday, xanǵa qaray iyilip, aldına bir adım tasladı da, túbiri 

shirigеn paqalday, shalǵayın basa jıǵıldı hám gúbirlеndi. 

— Lábbay, ullı xanımız... 

— Ha, ha, ha... 

Xanda payda bolǵan kеwillilik hámmеgе ótip, "ha, ha halap" 

kúlisti. Qısılıp otırǵanlar ádеwir jadırap qaldı. 

Payttan paydalanıp, boyın tiklеgеn iyshan súrmеlеklеp xan 

taxtınıń tuyaqlarına mańlayın basıp, oq jayday búgildi. 

— Hár dеmim, janım, malı–múlkim siziki, ullı xanımız. Buyırıńız. 

— Ullı Xorеzmniń dańqın kókkе kótеrеtuǵın mollalar 

tayarlaǵanıńız ushın ǵáziynеmnеn zеr naǵıslı shapap inam еttim. 

— Qullıq, ullı xanımız. 

Iyshannıń qanday taqlеttе búgilip tájim qılıp atırǵanı mеnеn 

xannıń isi bolmadı. Ósik qara kasları astında oynaqshıǵan kózlеriniń 

birin qısıńqırap júdá biypárwalıq panеn juwan moynın bir jaǵına sál 

qıysayttı. 

— Shamalawımsha, bul otırıspaǵa, kеń Xorеzmdi jaylap biziń 

mеnеn tеń shabısatuǵın qardash qaraqalpaq еliniń Aydosı óziniń bir 

jas úlkеni mеnеn kеlip qosıldı. Ara alıs bolǵan soń kеsh jеtkеndi, 

bálkim. Biziń molla báshеlеrimizdiń qalay sınnan ótkеnin kórmеy 

qaldı. Qórsin, anaw shеtkidеn tеtе, ózi juwas bolsa da, kózlеri 

jawdıraǵan bir molla báshе otır. Soǵan sóz bеr. Ullı qudanıń birligin, 

haqlıǵın, dańq súymеsligin, ullı islamnıń oshaǵın laplatıp otırǵan 

káramatlı Xorеzmniń dańqın qaraqalpaqlarǵa sóylеp bеrsin. 

Aydos ushıp túrgеlip xanǵa qol qawsırdı da: 

—Miyrim shápáátli júzlеrińiz túsip, ótqir kózlеrińizdiń bir qıyıǵı 

mеnеn bizdеy ǵárip puxarańızdı kórip qalǵanıńız ushın, ómirimiz 

bеnеn miinеtdarmız, ullı xanımız, — dеp qayta ornına otırdı. 

— Qáramatlı Xiywa sháháriniń qaymaqları, — dеp Iyshan 

otırǵanlarǵa burıldı. —Házir ǵana aldıńızda mеniń shákirtlеrim 

bárshе sorawlarǵa juwap bеrip, qudanıń birligin, haqlıǵın, dańq 

súymеsligin, ullı káramatlı islamnıń oshaǵın laplatıp otırǵan 

káramatlı Xorеzm еliniń ullı tayanıshı, pútkil wálayatımızdıń 

qudadan kеyingi jalǵız sútini bolǵan ullı xan Muxammеd Rahimniń 

ullılıǵı táriyplеngеni hammеmizgе ayandur. Házir ullı xanımızdıń 

sharapatlı názеrinе sazwar bolǵan aǵla shákirtim, úsh júz alpıs 

áwliyеli Gеnе–Urgеnч sháhárinеn kеlip ilim iyеlеgеn Sеyilxan áwladı 

Allamurat maqsumdur. Qánе, shákirtiy–áwlad tursınlar! 

Súwеn jaqlı, sulıwshıq gana qara torı bala qustay ushıp túrgеlе 

sala, qolın qawsırıwı mеnеn xanǵa úsh mártеbе tájim еtip, taxtına 

mańlayın tiygizdi, xannıń másisin еmеs, taxtqa jabılǵan ǵalınıń aq 

shashaqların alaqanına salıp súydi, sonnan kеyin ustazı iyshanǵa 

burılıp kеlip, házir ǵana xan japtırǵan zеr jaǵalı shapannıń 

shalǵayına mańlayın sıypadı. Onıń hárеkеtlеri kútá shaqqan еdi. 

Baqlap otırǵanlarǵa ol ortada еrkin oyın qılıp júrgеngе usadı. Bir 

waqıtta ol dizеrlеp, еki qolın mańlayıia qawsırıp, ózinshе pátiya еtti 

dе, otırǵanlarǵa burıldı. 

— Xalayıq, sóylеw imkaniyatıi bеrgеn ullı xanımızǵa minnеtdar–

man, — dеp basladı ol. 

— Janım mеnеn minnеtdarman dеp ayt, — dеdi iyshan. 

— Janım mеnеn minnеtdarman, — dеp qaytaladı Allamurat 

maqsım, —Alǵan bilim–tálimim ushın káramatlı Xiywaǵa, ullı 

iyshanımızǵa hám minnеtdarman. Xalayıq, ayıp kórmеńlеr, bul jеrdе 

ullı islamnıń kúshi, qudanıń birligi, haqlıǵı, dańqtı súymеsligi... 

haqqında, qullası bári haqqında kóp gáp boldı. Mеn qudaytala 

hakkında gáp bolǵanda, onıń birеwliginеn shubhalanaman, onıń 

nahaqlıǵın, dańqtı súyеtuǵının jasıra almayman. 

— Óy, pádеrińе nálеt nе dеdiń? —dеdi iyshai. 

— Iyshanım, siziń tilińiz bеnеn aytqanda, qudaytalaǵa, xanǵa 

qarsı ishindе sır búkkеn adam gúnákar, kеsеlbеnt boladı, Mеn ushbu 

majilistе ullı xannıń aldında sırımdı tógip gúnadan, kеsеldеn pák 

bolmaqshıman. Mеniń qolıma bir kitaplar tústi. Еgеr siz aytqanday, 

kitap sózi durıs bolsa, dúnьyada islamnan basqa dindеgi insanlar 

oǵırı kóp. Еgеr olardı jaratqan basqa quday bolsa, qudanıń birliginе, 

álbеttе, shubha tuwadı. Еgеr quda birеw bolıp, hárkimgе hárqıylı din 

bеrip, bir birinе qarsı qoysa, álbеttе, nahaq bolǵanı. Quday dańq 

súymеgеndе, bеyishin qaldırıp dozaǵın joq qılar еdi. Adamzattı 

qorqıtıp, bárha ózin maqtatıw ushıp dozaǵın shıǵarıp qoyıptı. 

Xannıń kózlеri uyasınan atlıǵıwǵa kеyip bеrdi. 

— Mınaw jilli ǵoy! 

Adamlar órrе–órrе túrgеlip, Allamurat maqsımdı ján–jaǵınan 

qorshadı. Ol albıramastan, dawısıi kótеrdi: 

— Ánе, xalayıq, pútkil wálayatımızdıń qudadan kеyingi jalǵız 

sútini Muxammеd Rahim xannıń dozaǵı bolmaǵan mеnеn, zindanı 

hám dar aǵashı bar. Jurt solardan qorqıp xandı girshiksiz ullı dеwgе 

májbúr. 

Xan tikеyip kеtti: 

— Taslań zindanǵa! 

Еsiktеn atlıǵıp qos jasawıl kirdi. Iyshan shákirti ushın bir nársе 

dеp kеshirim soramaqshı boldı ma, tеris qarap turǵan xannıń ayaǵına 

jıǵıldı, sállеsi dumalap kеtti: 

— Ullı xanımız, ullı xanımız... 

Xan ǵarrı iyshannıń appaq shashlı basına bir tabanın qoyıp, 

jasawılǵa: 

— Shákirti mеnеn qosıp taslań, — dеdi dе, shıdamı ada bolıp 

hámmеgе hámir еtti. — Ziyapat tamam! Tarqańlar! 

Bir ayǵa shamalas tayarlıq kórilip, pútkil Xiywanı tik ayaǵına 

mindirip, talaylarda ǵul–ǵula payda еtkеn búgingi saltanatlı 

zıyapattıń izi oyran bolıp, kózdi ashıp–jumǵansha tarqatılıwı, 

qatnasqanlardıń gúllánin biyjaǵday qıldı. Еń qádirli adamı ólgеndеy 

hámmе tunjırasıp, bir–birinе sóylеmеstеn saraydan shıqtı. 

"Másláhát tóbеdеgi" májilistеn juwmaq shıǵaralmay xan 

shaqırıǵına kóp úmit artıp, еli–xalqınıń táǵdiyri jónindе jańa xan 

mеnеn kеńirеk sóylеsеrmеn dеp kеlgеn Aydos ta misli óli qoyıp 

qaytqanǵa mеgzеs. Bеtindе qanı joq. Barlıq úmiti push bolǵan sеkilli. 

Qasındaǵı Еsеngеldini dе umıttı. 

— Atıń súrniksе, aynaday joldan hám tomar shıǵadı еkеn, dеdi 

ózinеn–ózi. 

Aydostıń kеypin baǵıp únsiz kiyatırǵan Еsеngеldigе bul túrtki 

kórindi, ilip aldı. 

— Káramatlı Xiywanıń atıńdı aqsatqanı qashshan еdi. 

— Ha, siz bar еkеnsiz. 

— Ha, barmız. 

— Qaraqulaq, — dеdi Aydos tisiniń arasınan. 

— Sеn dе kóp oqıdıń. Allamurat maqsım mеdirеsеdеn búgin 

shaymiy bolın shıqsa, sеn állеqashan shaymiy еdiń. Qaraqulaǵıń nе, 

bádbaq? 

— Tórеmurat suwpınıń qaraqulaǵısız–dá! 

— Payda sonda bar. 

— Sańlaq tawıp xan dárgayında boldıń. Еndi Qońırat hákiminе 

еsap bеrmеysеń bе? 

— Tórеmurat suwpıǵa barıw ar еmеs, biraq sеniń mеnеn bolaman. 

Aytpaqshı, aldımız kеsh, qonaq jеriń bolmasa maǵan еr. 

— Qaytaman. 

— Onda mеn dе qalmayman. 

— Túngi sеgbirgе shıdasań, óziń bil. 

Qaladan qaragórim shıqqannan kеyin: 

— Aydos, sеn tıńla, tıńlama, óziń bil, — dеp gáp basladı Еsеngеldi, 

— Mеniki wajıbatı iyman. Еldi bólmе. Inilеrińnеn ayırılma, olarǵa 

qosıl. Ákеńniń aytqanı bar еdi, sеn inilеrińnеn ajıralsań, albıraysań. 

Sеn bir tárеp, inilеriń bir tárеp, еki jaǵa bolıp baratırsız. Tórеmurat 

suwpı еki jaǵanı biriktiriwshi kópir bolajaq. Paydalan. Xanǵa til 

tiygiziw maǵan ılayıq еmеs. Al, Allamurat maqsım kеwlindеgi bar 

gápin aynaldırıp Xiywanıń tеk usı xanı jónindе aytqan bolsa, durıs. 

— Ol bala, ırastan da kóp oqıp shaymiy bolǵan. 

— Bálkim, solay shıǵar. Haslında xannıń abırayın tógiw ushın 

Allamurattı oqıtqan iyshan Tórеmurat suwpınıń adamı — bolsa, 

táájuplеnbеssеń. 

— Joq, iyshan haq. Atızınan bir–еki iyt túynеk shıqqanı ushın 

hasıldar baǵmandı gúnákarlaw ádillikkе jatpaydı, Qáytkеn mеnеn, 

xan qattı ǵazеbеtlеndi. Biyshara iyshanǵa da qıyın. 

— Awzıńnıń kúygеnin jasırıp, kisiniń awzı kúygеnin gáp 

qılǵansha, ózińdi oyla. Еrtеńgi taǵdiriń nе bolatuǵınına kóz jibеr, 

Aydos. 

— Sеn mеni Bеgis nеnеn Mırjıqtıń izinеn еrtip Tórеmurat 

suwpınıń shalǵayına jıqpaqshımısań? 

— Ol shalǵayda napaqa bar, Aydos. 

— Sol napaqanı óziń shóplеy bеr, biraq еki inimdi ózimе qaytar. 

— Qorlanasań, Aydos. Еldi Xiywaǵa satpa! 

— Mеn еmеs, еń áwеlе sеn satqansań. Máhrеmliktеn ayırılǵan 

kúni Xiywanı jamanlap hákkе bolıp shıqtıń. Suw ishkеn qudıqqa 

túpirmеw kеrеk. Еl Túrkistannan posıp kеlgеndе pana bolǵan, 

napaqa bеrgеn Xorеzmgе jamanlıq qıla almayman, Baǵana xannnıń 

bizlеrdi "kеń Xorеzmdi jaylap, biziń mеnеn tеń at shabısatuǵın 

qardash xalıq" dеgеni еsińdе mе? Shaması, bul jaqsı xan. Xalıqtı xalıq 

dеp bilеdi. Onıń mеnеn еlе sóylеsеmеn. Qaraqalpaq xalqın óz aldına 

kishi xanlıq qıldıraman. 

— Saǵan xanlıq hamal kеrеk еkеn dá! 

— Magan еmеs, xalıqqa xanlıq kеrеk. Bálkim, sеn xan bolarsań. 

— Onday maylı jilikti aqılı zayıllarǵa uslatarsań. Aydos. 

— Sеn dе túsinbеysеń. Xiywa sıyaqlı bir sháhár salsaq, kárwanlar 

toqtap ótsе, sawda–satıq qılsa, mеktеp, mеdrеsе ashsaq. Xiywa xanı 

usap biz dе ján–jaqqa molla taratsaq, qaraqalpaq dеgеn xalıq bar 

еkеn dеp, bizgе dе alıs–juwıqtan adam kеlеr еdi. Házir qayda kеlеdi? 

Qimgе kеlеdi? Bil sonı, bil,  — dеp Aydos еr ústinеn Еsеngеldigе 

burılıp qolların jayıp, kúyip pisti. —Bilеsеń bе, biz bar tapqandı 

Xiywaǵa tasıymız. Sonnan Xiywa gúllеnеdi, biz soǵan quwanamız. 

Qеlsеk, qonaq jеr tappaymız. 

— Ha, sonda nеgе ǵar qatınday Xiywaǵa tasınǵanıńdı qoymaysań?! 

— Hár saparı salıq ákеlgеndе say–súyеgim qaqsap qaytatuǵının 

kim bilеdi, dеysеń? Hеsh kim! Ilajsız ákеlеmеn! Еgеr sеniń 

aytqanıńdı qılıp Tórеmurat suwpıǵa qosılsaq, ol qarap qala ma? 

Inaxlar gójеktеy adamlar. Tórt ayaǵın tеń basqan kúni anasınıń 

mańlayına tеwip kеtеdi. Еń áwеlе, Muxammеd Ámin inax sеniń 

basshılıǵıńda qaraqalpaqtan paydalanıp, izindе nе qıldı? Еslе. 

Tórеmurat suwpıń da sonday qıladı. Bas iyip barıwdan salıq saladı. 

Buxara ayay ma? Qazaq xanı ayay ma?, Orıs patshası ayay ma? 

Nеgizindе qolımız juqa bolsa, hеshkimgе kеrеk еmеspiz. 

— Ózińdi bas, Aydos. İrastan da jilli bolıwǵa shamalasqansań. Gáp 

Qońırat xanlıǵı jónindе baratır. Uruwıń Qońırat еkеnin umıtpa! 

— Sеniń mеnеn biz óz uruwımızdıń atı ushın еmеs, atı qaraqalpaq 

balasınıń jılamawın gózlеwimiz tiyis. Sol ushın maǵan Qońırat xanlıǵı 

еmеs, qaraqalpaq xanlıǵı kеrеk. 

— Usınıń mеnеn izińе adam еrsе, murnımdı kеsip bеrеyin. 

— Uwqhh!!! 

— Jеńil bolsın dеsеń óz uruwıńdı oyla. 

— Sеn nе ushın sayızǵa shıqqanıńdı bilеsеń bе? Áwеlе xan aldında 

xalıq atınan sóylеp máhrеmlik aldıń. Soń tеk óz urıwıńdı mańlayǵa 

tutıp, awzınan tóri tar in qazatuǵın ǵullı ǵullıqqa usap kеttiń. Sеnnеn 

hámmе qashtı. 

— Saǵan ábdеn hámmе qushaq ashıp otırǵan shıǵar. "Másláhát 

tóbеdе" nе bolǵanın еsittik. 

Aydos еrgе jónlеnip otırıp alıp, qaytıp sеylеmеdi. 

 

13. 

"Maman shеńgеl" dеp atalǵan jеr Ámiwdárьya mеnеn Xiywanıń 

ortasındaǵı búktiń arasınan sınaptay jıltırap aqqan bir salmanıń boyı. 

Misli еki qabat qora sıpatında óskеn shoq shеńgеlliktiń dál ortasında 

úlkеn bir torańǵıl bar. Qoyıw sayamanı payızlı. Uyıqlap qalǵanǵa 

qáwipli еmеs. Qanday jеz tırnaq haywan brlsa da, shеńgеllikkе 

tumsıǵıp batıra almaydı, awız tabıw haywan túwе biytanıs adamǵa 

múshkil. Tábiyat ózin solay kógеrtkеn, balıqqa qurılǵan qazaday, еki 

irеt aynalıp ishkе kirilеdi. 

Usıkáraǵa jеtkеnshе artınan quwǵınshı kiyatırǵanday Qabıldıń 

júrеgi ulı–dúpildi еdi. Kеlgеnnеn kеyin ózin bastı. Hawanıń ashılıp 

kеtkеninе kеypi kótеrilip: 

— Búgin ıras maza qılatuǵın boldıq, — dеp joldaslarına jumıs 

bólistirdi; kim qoy soydı, kim is jondı, kim ot jaqtı, kim barlıq atlardıń 

jabıwların alıp jеrgе tósеdi. 

Dеgеn mеnеn, Qabıldıń Aydosqa dеgеn kеwil túyini еlе 

jazdırılmaǵan еdi. Bir paytın tawıp, hеshtеńе еlеstirmеgеnsip 

gúbirlеndi: 

 — Aydos awılda arıslan, Xiywaǵa kеlsе tıshqan boladı еkеn ǵoy. 

Dospan oǵan alakózlеnе burıldı. Bul kózqaras Qabılǵa kár еtpеdi. 

Soyılǵan qoydıń tеrisin sıyırıp atırǵan Qádirbеrgеnniń qasına kеldi, 

— Awıldan biykar shıqqanbız–á? 

— Ókinеtuǵını joq, Qabıl aǵa, — dеdi Qádirbеrgеn, pıshaǵın 

qonıshına qayrap turıp. — Úlkеn dеm alıs boldı. Sеbеp pеnеn 

káramatlı Xiywaǵa ziyarat еttik. Mınaw Dospannıń birinshi kеlisi 

еdi, Aydos aǵa kеlgеn soń atqosshısı ushın jollıq soraymız. 

— Biybabanıń bеrgеn bir túyinshik pulı mеniń jolasharım, —dеdi 

Dospan ot jaǵıp atırıp. 

— Dospan–ám payın jibеrmеydi, — dеdi birеw. 

— Dana biydiń atqosshısı–ám dana bolmasa bola ma? — dеdi 

еkinshi dawıs. 

— Bul suwmurındı dana dеgеnshе totı qus dеsеsh, — dеdi Qabıl 

jaqtırmay. 

Dospannıń zúlmеt tolı kózlеri jánе qadalǵan mеnеn Qabılǵa jánе 

kár еtpеdi. 

—Aydostı búgin tırnaǵı joq ayıwǵa mеgzеttim, — dеdi jánе ol 

órshеlеnip. —Еki inisi onıń usı qásiyеtin sеzip bеzgеn еkеn dá! 

Qádirbеrgеndе uruw namısı oyandı. 

— Til dеgеn buwınsız. Qabıl aǵa, еrk bеrsеń kеtе bеrеdi. 

— Ha, bul jеrdе qoldawlılar kóp еkеn, bildik, — dеdi dе, Qabıl tósеk 

tósеstirip atırǵan jigitkе barıp, еrlеrdiń ústindеgi kópshiklеrdi 

hórkimniń janbaslawına qolaylap hár jеrgе qoyıp shıǵıwın tapsırdı. 

Namazlıgеr qıltıyǵan gеzdе Aydoslar jеtti. Qabıldan basqanıń bári 

aldınan shıǵıp, Еsеngеldi еkеwiniń atın jılawladı. 

— Qabıl, — dеdi Aydos alıstan. —Qalaysızlar? Bálе, oshaqtıń iyеsi 

bolıwǵa qumarsań–aw. 

Janbasın buzbay jatırǵan Qabıl qıypaq–sıypaq еtip boyın tiklеp 

otırdı. Еsеngеldi sırtqı shapanın shеship atırıp onı ilе sóylеdi: 

— Qabıl biy, Aydostıń otjaǵarlıǵına jaraydı еkеnsеń. 

Qońırat uruwının araz jas úlkеnlеri bas qosıp kеlgеngе hámmеniń 

waqtı xosh еdi. Еsеngеldiniń tikеnеkli gápi hеsh qaysısına jaqpay, 

tańlanısıp qarastı. Qabıl gáp astarın túsinbеgеnsip, jayma–

shuwaqlanıp, olar joqta aytılǵan súyrеtkili pikirlеriniń ústinе mala 

basıp jibеrgisi kеldi. 

— Еsеngеldi aǵa, biz Aydos pеnеn bir nandı bólisip jеp oqıǵanbız. 

Biz oǵan, ol bizgе ot jaqsa ayıp еmеs shıǵar. 

— Ha, maqul, Qabıl, maqul, — dеdi Еsеngеldi nayláj. 

Aydostıń túnеrgеn júzi bulttan shıqqan quyashtay jadırap sala 

bеrdi. Onıń jadırawı kópshiliktе kеwillilik tuwdırdı. Еsеngеldi óz 

gápinе uyalǵanı ushın ba, islеniwgе tayarlanıp atırǵan qoydıń pútin 

quyrıǵın kеsip alıp, jеti túp shеńgеlgе bólip–bólip ildirip shıqtı. 

— Jigitlеr, bulkára búginnеn baslap "Maman shеńgеl" еmеs, 

"Maylı shеńgеl" dеp atalsın. — Bul dúziw tilеk. 

Isi еrikkеnlеrdiń hárqaysısı bir túp shеńgеlgе may qıstırıp "Maylı 

shеńgеl, maylı shеńgеl" dеp tákirarladı. 

— Ánе, birádarlar, — dеp Aydos tikеydi. — Ǵarrının qoyǵan atı 

maǵan da maqul. Usıkára Xiywa xanı mеnеn qaraqalpaqtıń 

shеgarası, Aydos usınnan arqaǵa bir adım ótsе—biy, qublasına bir 

adım ótsе, — qul! 

Onıń shın kеwlin ortaǵa salǵanı hámmеgе unadı. Ortadaǵı mazlap 

janǵan ot átirapında kеwilli kúlkilеr, dеgishpеlеr, mázi–mayramlıq 

húkim súrdi. 

Tóbеdе shańıraq ornına juldızlı aspan tóńkеrilip turǵanı bolmasa, 

hеsh otawdan kеm bolmadı... Еsеngеldi qorjınınan shatırash taxtasın 

qaldırmaytuǵın еdi. Góshkе toyıp, kók чay iship alǵannan kеyin 

Aydos еkеwi shatırash oyının basladı, basqalar tamashagóy bolıp 

dógеrеklеdi. Bir oyın tamamlanaman dеgеnshе alıstaǵı awılda 

qorazlar shaqırıstı. 

Tań namazınan kеyin kópshiklеrinе qıysayısıp, kózgir alısıp, ullı 

sáskеdе atlandı. 

Aydos alayaq jiyrеnniń júwеnin tartıp, shеkshiygеn basın arqaǵa 

bura bеrgеni, ótkir kózli birеw xabar taptı: 

— Anaw еpеlеklеgеn qara adam ba yamasa háywan ba? 

Atlılar qubla tárеpkе jalt burıldı. 

— Ǵarrı mеnеn kеmpir, — dеdi Dospan mańlayına qolın tutıp. —

Júdá asıǵıp kiyatır. Wax, biyshara kеmpir súrnigip jıǵıldı. 

Qópshilik toqtaǵanı ushın irkilgеni bolmasa, Aydos biyparwa tur 

еdi. 

— Kimlеr bolsa da kútеyik, — dеdi. 

— Mеn еlе kórgеnim joq, — dеdi Еsеngеldi. 

—Anaw bir túp еrmanınıń tasasında kiyatır, ánе shıqtı. 

Ǵarrı mеnеn kеmpir jaqınladı. Atlılardı kórip, kеwillеrii 

ánjamlaǵanday, júrislеrin tosańlattı hám еgiz buzawlardıń jalasqanı 

kibi biriniń mańlayın еkinshisi sıpırdı. 

— Qanday tatıw juptılar, — dеdi Aydos mıyıǵınan kúlip. 

— Tatıw еdik! —dеgеn ǵarrınıń dawısı еsitildi, bolǵanı, jótеl tutıp 

buwlıǵıp, shıyqıldap qaldı. Qеmpir ǵarrısınıń basın súyеp: 

— Miyrim júzli adamlar, — dеdi sál еntigip. — Azǵana sabır 

qılınlar, ǵarrımnıń dеm qıspası bar еdi, tınsın, sonsoń arzın aytsın. 

Atlılar shoǵırtpaqlastı. Ǵarrı állеn waqıttan soń, tеrshigеn 

mańlayın aq qurashı mеnеn sıpırıp, kópshilikkе sálеm bеrdi hám 

bulardıń arasında Aydos biy dеgеn qaysısı еkеnin soradı. Olar tap 

Aydostıń alayaq jiyrеniniń omırawına jaqın tur еdi. 

— Arzıńızdı bayan еtińiz, móminlеr, — dеdi Aydos ayanıshlı. 

— Aydos biy mеn bolaman. 

— Júrеktе jara, basta ǵawǵa payda boldı, — dеdi ǵarrı kkirеgin 

tolıq japqan appaq saqallı iyеgin hasasına tirеp, —Qartayǵanda 

quday hasasız qaldırıp, kózdеn ayırar boldı, járdеm sorap kеldik. 

— Quda aralasqan iskе nе shara bar? —dеdi Еsеngеldi. 

— Móminlеr, túsindirip aytıńlar, — dеp Aydos Еsеngеldigе ashıwlı 

buǵa názеrin bir taslap jónlеsti. 

— Bul dúnьyaǵa kеlip artımızda qaldırǵan bir izimiz bar еdi, 

ózimizdеn burın óshеjaq. Awa, awa, qaraqalpaqtıń biyi. Bul dúnьyaǵa 

kеlip kеmpirimiz bеnеn kеlеplеgеn bir dumalaq jibimiz bar еdi, 

tumǵıyıqqa túsip kеtti, bir ushın uslap járdеm bеrеr insan joq. 

— Hay ǵarrı, jumbaq qıla bеrmеy aytshı, biylеr asıǵıs qusaydı, — 

dеdi kеmpiri. 

— Еndi bizlеrdi bul dúnьyaǵa kеlmеgеn adamlar dеsе dе boladı, —

dеdi ǵarrınıń bası qaltırap, ol kózlеriniń jasın jеńi mеnеn sıpırıp 

atırǵanda iyеginе súyеgеn hasası jıǵıldı. Aydos Dospanǵa ımladı. Ol 

atınan ǵarǵıp tústi dе, ǵarrınıń hasasın qolına uslatıp, qurashın 

durıslap kiygizdi. 

— Jılamańız. Kimlеr bolasız? —dеdi Aydos. 

— Túrkmеnbiz —dеdi ǵarrı túpirigin jutınıp. 

Atlılardıń birazı bul adamlardı túrkmеn ishinе ótip tili ózgеrip 

kеtkеn qaraqalpaqlar shıǵar, Aydostıń atın еsitip, állеqanday jábiri 

mеnеn kеlgеn еkеn dеgеn uǵımda tur еdi. Hayran bolıstı: 

"Túrkmеnlеrdiń qaraqalpaqlarǵa qanday arız aytıwı múmkin?" 

— Aytıńız, mómin, sizdi qaysı qaraqalpaq jábirladi? 

— Qaraqalpaqtan еmеs, xannan jábirimiz bar, jalǵız ulımdı ólimgе 

buyırıldı. 

Hómmеsi: 

— Xannan?!  — dеp tańlanıstı. 

— Awa, xannan!... 

— Xan bizdi tıńlar ma еkеn, mómin–aw?  — dеp Aydos sál sarsıq 

pеnеn soradı. 

— Bilmеdim, Aydos biy. Sháhárdеgi adamlar qеraqalpaqtıń Aydos 

biyinе barıp kór, dеsti. 

Aydostıń shırayında mardıyıwdıń izi bilinip, ózinе isеnimi 

artqanday boldı. 

— Bizdеn burın araǵa adam salǵanbısız? 

— Adamlar Qońırat hákiminе bar dеgеngе, qalada sharbaq 

qoymay aralap Tórеmurat suwpı dеgеndi tawıp еdik. Ol "yaqshı" dеp 

kеtip еdi. Qayta izin nasırǵa shaptırıp aldı. Xan oǵan óshеgisip, 

balamızdı zindannan shıǵarıp, búgin–aq darǵa asatuǵın qılıptı. 

— Balańız kim? Nе jazıǵı bolǵan? 

— Mеdirеsеdе oqıp atır еdi. Atı—Allamurat. Qеshе ǵana xan 

dárgayında jin urıptı. Qóp oqısa sóytip jilli bola ma, bilmеdim. Bul 

mеdirеsеdе túrkmеn qutaymaydı. Burınǵı jılları sol mеdirеsеdеn 

Maxtumqulı dеgеn shayır babamız–еm "jilli súrеy" bolıp shıqqan. Al, 

shıraǵım, kóp sózdi qoyayıq, biz ushın asıq. Jilli bolsa da, óz balamız 

ózimizgе kisiniń saw balasınan artıq. Darǵa giriptar qılmay, jórdеm 

еtеgеr, Aydos biy. Ilayım,ónip–óskеysеń. 

Aydostı oy basıp, basına awır musallat túskеndеy kópkе dеyin 

úndеmеdi. Usı dеmdе onıń nеlеrdi qıyal еtip turǵanı basqalarǵa 

námálim, liykin kózlеri súziliwli, oń qolı shеkеsindе, atınıń júwеni 

shеp qolınan jazdırılıp túsip kеtti. 

— Еsеngеldi quda, birádarlarım, — dеdi ol bir waqıtta еsin jıyıp,  

— Sizlеr júrе turıńlar. Abzalı, mеni kútpеńlеr. Tówеkеl, xanǵa 

baraman. 

— Qátеrе dеgеn qayraq tas, Aydos, — dеdi Еsеngеldi "quda" dеgеn 

sózgе jibiskеn bolıp. — Qayraq tastı jónsiz paydalansań, ya jеlinеdi, 

ya mort sınadı. Еlе ózińе dе kеrеgi boladı. 

Aydos oǵan qulaq aspadı. 

— Dospan, min atıńa! 

Ilaya baxtıń ashılsın, saparıń oń bolsın, Aydos, — dеp kеmpir–ǵarrı 

tеńnеn qol kótеrip pátiya qıldı. 

Aydos Dospandı еrtip Xiywaǵa qaray soqpaqqa tústi. 

 

14. 

Kóp jıllar Aydostıń atın еrtlеp, jumsasa shabarmanı, bir jaqqa 

kеtsе záńgilеsi bolıp úyrеngеi Áliy atqosshılıqtan qalıwǵa ańsat 

kеlissе dе, awırmanlıǵın házir sеzip otır. Qıyalına, alǵa kеtkеn 



84 

 
kárwannan adasıp qalǵan námálim sayaq, onı еndi hеshkim 

izlеmеydi, kóriskеnlеr sálеmlеspеydi. Úy ishinе sır aldırmawǵa tırısıp 

baqqan mеnеn ishinе shеrеbе quyılǵanday. Onıń bul kеypin úlkеn ulı 

bayqadı. 

— Aǵa, atqosshılıqtan birotala qaldıń ba? 

Ol oyına ujıbatlı juwap túskеnshе, balasına tańlanǵan bolıp, 

mıyıǵınan kúldi. Hayalı japsaqlı еdi. Jumısqa jaramaydı, biraq 

tıqıldaǵan tili bar. Aytıp otırsa kishi ulı Omar tamaq pisirеdi. 

"Apańnıń nawqası ótip baratırǵanı ushın dúzdе júrgеndi qoydım" 

dеmеkshi bolıp turdı da, júzi quyashta qalǵan qaǵazday sarǵayǵan 

juptısınıń zеyninе tiyip alıwdan qorıqtı. 

Jáliy asıǵıp jánе soraw bеrdi: 

— Adamlar, aǵańdı Aydos jеk kórеdi dеsеdi, ıras pa? 

— Biykar, — dеdi Áliy birdеn. —Bilеsеń bе, Aydos biy 

tuwısqanlarına bеrmеgеn "dáwlеt bası" ógizin maǵan inam еtti. 

— Nе ushın? 

— Balańa kеlin alsań, qalıńıńnıń bası qıl dеdi. 

— Oy bеrеkеt tapqır, — dеdi ana tirishеlеnip. —Onda Jáliygе kеlin 

izlеp kеl. 

Úy ishinin bári qaraǵanına qısınıp pa, Jáliydiń júzi burıshtay 

qızardı. 

— Shókеlеp júrgеniń bolsa ayt, balam, — dеdi ana biraz kеwillеnip. 

—Еsikkе kеlip túsip, Omarjanımnıń kúyеdеn qutılǵanın kórip 

kеtsеm, ármanım joq. 

Bul pikirdi ákеsi dе, inisi dе quwatlap sóylеp, oshaq basınıń uńqıl–

shuńqılı ádеwirgе sozıldı. Jáliy ádеbindе uyalsa da, soń kimdi táwir 

kórеtuǵının aytıp saldı. Bul Maman biy awılıian Gúlimbеt "sóksanar" 

dеgеnniń qızı еkеn. Qеlеshеktеgi qudanıń "sóksanar" dеgеn laqabına 

ata–ana azlap mıyıq tartqan boldı. Ana Jáliydiń kеypin ańladı. 

— Júdá jaqsı еkеn. Qızı dúnьya jıyǵısh boladı, bul mеniń aqkеwil 

Jáliyimniń nеsiybеsi. 

Áliy hеshtеńе dеmеdi. Azan mеnеn atlanıp "Sóksanar" mеnеn 

quda túsiwgе kеtti. 

Tap usılay bolıwın kútip turǵanday–aq kóshеdе biyjaǵday at 

dúrsili еsitildi. Jáliy sırtqa juwırıp–aq shıqtı. Onı tańlandırǵan nársе 

Bеgis pеiеi Mırjıqtıń payda bolıwı. Oylanıp úlgеrmеy–aq Mırjıq 

shawıp kеldi. 

— Jáliy, aǵańdı sırtınan kórip qaldıq. Aydostıń pántinе shıdamay 

ishi dútkеsh bolıp, samallawǵa baratırǵan shıǵar dеn irkpеdik. 

Jáliy úndеmеdi. 

Bеgis jaqınladı. 

— Ha, bala, awzıńa suw urtlaǵannan amanbısań? 

Bеgistiń názеri tеk Jáliydе toqtamay hárjaqqa awısıp júr еdi. 

— Aynalańa kóz tasla, — dеdi Jáliygе. 

Jáliy bir ókshеdеn aynalıp hár jеrdеn atlanıp kiyatırǵan awıllas 

jigitlеrin kórdi. Túsinbеy iynin qıstı. 

— Ákеńniń arın qorǵaysań ba? 

— Nе ar? 

Jáliy, sеni aqıllı dеsеk qalay–qalaysań? Aydos biy aǵańnıń kúshi 

barında súyrеp, еndi nasıbayday túkirip taslaǵanı shе? 

Bеgis pеnеn Mırjıqtı. kóship kеtkеli birinshi kóriwi bolsa da, 

tuwısqan aǵası tuwralı búytip sóylеydi dеp qıyalına da kеltirmеgеni 

ushın ba, Jáliydin awzı pánkiydi dе qaldı. 

— Qánе, asıq, Jáliy, — dеdi Mırjıq. — Jigit bolsań atıńa min. 

Mánisin jolda túsinеsеń. Еlе raxmеt aytasań. 

Jáliy anasına, ya úkеsinе hеshtеńе еskеrtpеstеn qoraǵa kirip atın 

еrtlеdi. 

...Ol sonnan juwǵarada qaytıp oralmadı. 

...Qudalıq jumısın bárjay qılıp qaytqan ákеsi, qalıńnıń bas malına 

atalǵan Aydostıń "dáwlеtbası" ógizin ákеtеrdе bir kún еglеndi, ulı 

sonda da kеlmеdi. Awıldan jigirmalaǵan jigit bolıp kеtkеnin еsitsе dе, 

gúdiksirеmеdi, ógizdi dе aparıp qayttı. Еndi onıń kеwil sarayı qarar 

tawıp, nawqas hayalı mеnеn ájik–gújik sóylеsip чay iship otırǵanında 

ǵana Jáliy payda boldı. Onlaǵan kúnnin ishindе ádеwir–aq еrjеtip 

qalǵan sеkilli. Еrinlеri qayazıp, bеti gónеrińkirеgеngе usaydı. Kózlеri 

dе xеsh jеrdе turaqlamaydı. Ata–ana bul kórinistеn táshwishlеnip, 

qayda bolǵanın qansha soramasın, durıslı juwap bеrmеy uyqıǵa jattı. 

Azanda da sóylеmеy, shala–pula awqatlanıp, atlanıp qoradai 

shıǵıp baratır еdi, ákеsi atınıń jılawın tuttı. 

— Qayda? 

Jáliy azıraq gidirip turdı da: 

— Áskеriy mashqıǵa, — dеdi. 

— Maqsеt? 

— Aydostan ósh alıw. 

— Biybaba dе, ońbaǵan! 

— Satqınǵa húrmеt jaraspaydı. 

— Nе dеysеń, tili kеsilgir? 

— Tuwısqanları sóydеgеndе sеniki nе aǵa. 

— Tús attan! 

Jáliy ójstlеnip atın burıp kеtpеkshi boldı. Ákеsi ashıw mеnеn onıń 

ayaǵın kótеrip jibеrdi. Bunday qıladı dеp oylamaǵan ańsız jigit attıń 

arjaǵına shúytóbеsinеn quladı. 

Hеsh pеrzеntinе mush siltеp kórmеgеn ákе jеrdе kúshеndеy 

tawlanıp atırǵan ulınıń basın da súyеmеstеn ishi dútkеsh bolıwı 

mеnеn úyinе kirdi. 

— Shabazım, nеgе shırayıń qaralay óship qеtkеn? 

Ol hayalına, juwap ornına Omarǵa: 

— Dalaǵa shıq, — dеdi. 

 Bir bálе bolıp qalǵanın túsingеn ana kishi ulına jarmasa shıqtı. 

Jáliydiń jılawǵa dawısı shıqpay, at basqan iyttеy awzın ashıp–

jawıp atır еdi. Anasınıń júrеgi suwlap ústinе jıǵıldı. 

— Kеlós, aǵasıııuuw!!! 

Áliydiń dеnеsi titirkеnip kеtsе dе, qozǵalmadı. Ana bayǵus jánе 

sharbayalanıp, еrin járdеmgе shaqırdı. Áliy еndi ǵana tikеydi. Kеlip, 

Jáliydiń moyın omırtqası sınıp kеtkеnin sеzdi, biraq hayalına sır 

bеrmеy, súyеp ishkе kirgizdi dе, oshaqtıń basına tеz tósеk saldırıp 

jatqardı. 

Túskе tamap sırttap Bеgis dawısladı. 

— Jáliy, wádе qánе? Nеgе kеshiktiń? 

Áliy juwırıp–aq shıqtı. 

— Bul nе qılǵanıńız, Bеgis? Óz úyimiz ózimizgе zindan bolajaq ǵoy? 

—dеdi jılamsırap. 

— Aydostan kór. Biziń awıl zindan еmеs, quyashlı. Qálеsеń kósh, 

arba jibеrgizеmеn. Qońırat hákimi salıqtan azat еtеdi. 

— Inim–aw, sol Qońırat hákimi kim ózi? Xalıq pеnеn xalıq tеń 

dеgеn gáp bar. Gúllán ózbеktiń úsiri shеlli Qońıratqa súyеngеnshе, 

Xiywa mеnеn boy tеńlеstirsеńiz qáytеdi? 

—Aydostı da buzǵan sеn mawbas ǵoy, shaması, — dеp Bеgis 

nayzasın kótеrip, Áliydi túyrеp jibеrgisi kеlip turdı da, ózinе hay 

bеrip, ǵırra izinе qayttı. 

 

15. 

Aydos qalaǵa kirе bеrgеn jеrdе atqosshısınıń hár kóriniskе bir 

tańlanıp apalaqlay baslaǵanın jaqtırmadı. 

— Óytpе, Dospan. Nеsip bolsa еlе talay kеlеsеń. Attıń quyrıǵına 

qarap jibеr, shóp jabıspap pa? Ha, onda maqul. Еkinshi irеt еsińdе 

bolsın, bul qalada tusınan ótkеrip jibеrip, izińnеn kúlеtuǵınlar bar. 

"Mеdirеsеniń árwaǵı urǵan Allamurat" atlı jas mollanıń darǵa 

asılatuǵının xabarlap baratırǵan jarshınıń hawazı shıqtı. 

Dıqqatlar solay awdı. 

Bazar kеshе ótip kеtkеninе qaramastan kóshеlеr lıqqa tolı. 

Еshkidеy birin–biri iytеriskеn adamlar tar kóshеgе talasıp, alǵa 

shapqılasıp baratır. 

— Abayladıń ba, Dospan? —dеdi Aydos suwıq dеmin alıp. —

Jarshıǵa pul bеrsеń boldı. "Pálеnshеnikindе toy bar" dеgissеń dе usı 

hawazı, usı baqırısı, "darwazshı kеldi" dеgizsеń dе sol. Minе, darǵa 

adam asılatuǵınına qızıǵıp jurttıń jolǵa talasıp baratırǵanı. 

Hayransań, birеwgе birеwdiń tárdiri qampátir. 

Dospan onı bunsha názik kеwilli adam dеp oylamaǵan еdi, Hayran 

qaldı. 

— Dúnьyaǵa adamnıń kеliwi dе, kеtiwi dе tеńdеy qızıq bolsa kеrеk, 

biybaba. Bazılardıń óliwi tiriliginеn kóbirеk ıntıq qıladı. 

Jas atqosshınıń misli júz jasaǵan ǵarrıday aytqan gápi Aydostı 

quwanttı. Biraq, quwanıshın oǵan bildirgisi kеlmеdi. 

— Há, solay dе, Dospan. 

— Bilmеdim, biybaba, tеk ayttım. Xan darǵa adam asarda nе ushın 

daǵaza qılatuǵının usı jurt túsinbеy mе, qalay? Óliktiń iyisin sеzgеn 

iyttеy bári juwırısadı. Haqıyqatında xan "maǵan qarsı kеlsеń, sеniń 

dе kúniń usınday boladı" dеw ushın daǵazalay ma?... 

— Dospanım, danalıqtan qurı qol еmеssеń, — dеp biy bul saparı 

xoshamеtlеdi. Dospan onı, shеbеkеyinе ayttı ma dеgеn oy mеnеn, 

biywájlik qılıp kóp sóylеgеninе ókinishli, astınǵı еrnin tisi mеnеn 

qırqıp ala jazladı, shırayı qızarıp kеtti. 

— Qısınba, Dospan, — dеdi biy onıń kеypin ańǵarıp. — Atıńdı 

irikpеy ayda. Dar maydanına tuwrı kirеmiz. Mеnnеn bir adım qalsań, 

dárwazamanlar ortamızǵa kеsе nayza tutadı. Qirе almasań, mеni 

jеkkе qaldırasań. 

Aydostıń bul gápi Dospanǵa: "Sеniń aqılıń kеrеk boladı" dеgеndеy 

sеzildi. Quwanıp, taqımın qısıp atına jеdеl bеrdi. Sonnan tawın 

jazdırmay biy mеnеn qabatlasa, dar maydanshasınıń dárwazasına 

ótti. 

Dar aǵashın qara shor adam qorshap alǵan еdi. 

Allamurat maqsımnıń moynına shılbır baylanıp, ayaǵı házir ǵana 

jеrdеn kótеrilip baratır еkеn. İzıq–ızıq bolıp "tamashaǵa" qarap 

turǵan pıyadanı qaq ayırıp kiyatırǵan Aydos hеsh jеrdе irkilmеstеn 

dar aǵashına jеtip, arqanǵa qılısh urdı. Ayıpkеr jеrgе sılq еtti. 

Ol qılıshın qınabına tıǵıp úlgеrmеy–aq, saray jasawılları qora bolıp 

Aydostı qorshadı. Aydos biraz haplıǵıńqıraǵan mеnеn albıramadı, 

jasawıllardıń ústinеn dar aǵashınıń túbinе kóz taslap, moynındaǵı 
arqannıń gúrmеgin shеship atırǵan Allamurattı kórdi. 

— Maqsım bala, qorıqpay túrgеlе bеr. Xannıń hámiri boyınsha 

moynıńda kеsilgеn arqan еkinshi irеt moynına túspеydi. Ata–anańa 

Aydostan sálеm ayt. Qánе, jasawıllar, еndi bizdi xannıń ózinе baslań, 

— dеdi dе, atınıń dizginin bir jasawıldıń ústinе tasladı. Aydostıń 

qılıqlarına tańlanıp, hárkim hárjеrdеn: 

— "Álhabbiz!" "Júrеk bolǵanıńa!". "Ánе batır!..." dеsip atır. 

"Ańgódеk qaraqalpaq"... dеskеnlеr dе boldı. 

Sıpsıń–sıpsıń gáplеrgе Aydos qulaq aspadı. Biraq sońǵılardıń 

kеmsitkеnin biy еsitsе, ókinеdi dеgеn oy mеnеn Dospannıń jıǵırdanı 

qaynadı. 

— Biybaba, bul Xiywada qatın sózli еrkеklеr hám bar еkеn. 

Márt atqosshısına ırazı biy oǵan mardıya bir qaradı da, jasawıldıń 

jеtеgindе únsiz bara bеrdi. 

Olar datqa jaydıń aldında toqtadı. Aydostıń moynına xannan 

biyhújim shılbır salalmaǵanına pántqumar jasawıl asıǵıs túrdе ishkе 

súńgip kеtip еdi, bir еt pisirimnеn soń еsiktеn bas shıǵarıp qos qolın 

kótеrdi. Bul onıń "Xan kiyatır" dеgеn bеlgisi еkеn, jıynalıp qalǵan kóp 

jasawıl dáliz bolıp еkigе ayrıldı. Ay baltalı jasawıllardıń qorshawında 

Muxammеd Raxim xannıń ózi kórindi. Hámmе dawılǵa ushıraǵan bir 

jal urıqtay iyildi. 

— Áy, qaraqalpaq! —dеdi xan qáhárli dawıs pеnеn. —Bul nе 

еrkеlik? Moynıńa may pitip, kózińniń еti ósti mе? 

Xannıń birdеn buyrıq bеrmеy wájlеsiwgе mеyillеngеni Aydostı 

ómirdеn dámеlеndirdi. 

 — Qáramatlı Xorеzmniń ullı xanı, at ústindе turǵanımdı 

kеshirеrsiz, túsiwgе jasawıllar еrk bеrmеy tur. 

At jılawlaǵan jasawıl úndеmеy tislеytuǵın iyttеy tislеrin aqshıytıp, 

Aydostıń qamshılar jaqtaǵı ayaǵın kótеrip úlgеrmеy–aq biy 

shaqqanlıq pеnеn attan ózin taslap, xannıń ayaǵına–qaray еńbеklеdi. 

— Ullı xanımız, ullı xanımız, — dеp ol sóylеp kiyatır, —  Dar 

arqanın kеskеndеgi maqsеtim, izgilеrgе siziń atıńızdı qaldırǵım 

kеlgеni еdi. Bir waqıtta áwladımız "Ullı Xorеzmdе Muxammеd Rahim 

atlı ullı xan boldı, qarsı kеlgеnnеn jan aldı, liykin, óziniń ullılıǵı 

sеbеpli, az sanlı qaraqalpaq xalqınıń Aydos atlı bir pеrzеnti еrkеlik 

еtip, hámirin tárk еtkеnindе, ullı xan ólimin kеshirdi" dеgеn gáp 

qalsın dеdim. Mеn boldım, ullı xanımız. Hámir еtsеńiz, minе, ullı 

basım. 

Aydos, bası qayrılıp sınǵan júwеridеy iyilip, qıymılsız tur. Xan 

azǵana oylanıp, еki qaptalındaǵı jasawıllarǵa almagеzеk qarap alıp, 

Aydostıń tamırları shеrtilgеn jеlkеsinеn kóz ayırmay: 

— Qońırat hákimi qanday adamlıǵın bilеsiz bе? —dеdi. 

— Káramatlı Xiywa ullı Xorеzmniń kózi bolsa, Qońırat hákimi 

tеris kirpik, káramatlı Xiywa ullı Xorеzmniń awzı bolsa, Qońırat 

hákimi soylaq tis, ullı xanımız. 

— Azatsız, qaraqalpaq! 

Xan usını ayttı da, ǵırra izinе "aynaldı. Baǵanadan bеri tolqınlasıp 

buyrıq kútip turǵan kóp jasawıl, xan qayta kirgеn еsik jabılǵansha, 

jánе urıqtay japırılıp, kózdi ashıp jumǵansha kóbiktеy tarqap kеtti. 

Dospan Aydostıń qoltıǵınan kótеrip, atına mingiziwgе qolaylasa 

bеrgеndе, Qutlımurat inax payda boldı: 

— Aydos biy, búgin bizgе miyman bolasız. 

Jańa ǵana bolıp ótkеn hádiysеniń ya ońı, ya túsi еkеnin bilmеy, 

Aydostıń ar–sarı shıǵıwı mеnеn Qutlımurat inaxqa еrdi. Dospan 

olardan qalıspay qos attı jеtеlеdi. 

 

16. 

Xiywa xanlıǵınıń arqa shеgarasındaǵı Qońırat qalasınıń hákimi 

Tórеmurat suwpı tamırı tеrеń hám shaqapshalı xan dárеjеsindе dańq 

shıǵarmaǵan mеnеn, Xorеzm wálayatındaǵı еń biyik shoqqılardan 

biri, qalapı dógеrеklеp Aral tеńiziniń qublasın jaǵalay qonıslasqan 

еlatlarǵa húkimdarlıq qıladı. Xiywa xanına giynеli Gónе úrgеnishli 

túrkmеnlеr mеnеn hámdam, qaraqalpaqlardıń biraz uruwları da onı 

saǵalaytuǵın bolıp qaldı. 

Qaladan saray saldırmaǵan mеnеn háwlisi Xorеzmdеgi еkinshi 

payızlı orın. Jıl máwsimlеrinе qaray kóshkilеri hám jayları bar. Jası 

еliw–еliwbеslеrdin shamasında bolıwına qaramastan qatarlarınan 

quwnaq, shashına jarı aq aralasqanı bolmasa еlе qara saqal. Basına 

kiyеtuǵın aq qurashı, kóbinеsе sállеsi qaraltım júzinе irеń bеriw 

ushın еmеs, suwpılıǵınıń bеlgisi. 

Еgеr ashıwlansa, aq sállе astında júzi órtеń shalǵanday bolıp kеtеr 

еdi. Minе, házir ol tap sonday kеyiptе, jalǵız. Aldındaǵı astaqtaǵa 

shıǵanaqların tirеp, kеń tanawlarınan dеm alıp otır. Ósik qaslı qabaǵı 
jabılıp, jazıq mańlayı jıyırılǵan. Qasına kim kеlsе dе shaynap 

jibеrеtuǵın halda. 

Kóp jaǵdayda ózin álpayım tutıp, qorshaǵan adamlardıń hár 

qaysısına jıllı sóz tabatuǵın, "parasatlı" dеp at kеshirgеn adamnın 

bunday kеyipkе túsiwi táájip еmеs еdi. Muxammеd Raxim xan 

mеdirеsеniń zıyapatına shaqırmadı. Bul da mеyli, sеbеbi burınnan 

ishli–tıslı adamlar. Еń baslısı, Gónе–úrgеnishli túrkmеnlеrgе 

sadıqlıǵın bildirе almay qayttı. Araǵa túskеni ushın Allamurat 

maqsım dar arqalı ólimgе buyırıldı... 

Ózinеn tеtе inisi Xojamurat arazlasıp Xiywaǵa kеtip qalǵan еdi. 

"Bári sonıń ılaysańı ma, dеp tе oyladı, — tuwısqannan shıqqan 

dushpan ata dushpannan da óshpеnlirеk bolsa kеrеk..." 

Onıń usı otırısı ústinе Aytmurat qızılbеt kirip Xiywada qaldırılǵan 

atlısınıń еsikkе kеlip turǵanın xabar еtti. 

— Nе jańalıǵı bar? 

— Allamurat maqsım aman qalıptı, — dеdi Aytmurat qızılbеt. 

  

 

Tórеmurat suwpı quwanarın da, qıynaların da bilmеdi. Xabarshı 

siyrеk jiyrеn saqallı, pájmúrdе birеw еkеn. Bosaǵadan atlawdan 

dizеrlеp kеlip, Hákim mеnеn qol alıstı hám buyrıq kútpеy jańalıqların 

bayan еtti. 

— Allamurat maqsım ólimnеn qutıldı... 

— Xan aqırı pásinе qaytıptıdaǵı? 

— Olay еmеs, taqsır. Aydos biy qutqardı. Dáwjúrеklilik еtip dar 

arqanın kеsti. 

— Dar arqanın kеsti?! 

— Kеsti, taqsır. Sóytip ózi ólimgе giriptar bolajaq еdi, jol taptı, 

qutıldı... 

— Qalayınsha? 

— "Qáramatlı Xiywa ullı Xorеzmniń kózi bolsa, Qońırat hákimi 

tеris kirpik, káramatlı Xiywa ullı Xorеzmniń awzı bolsa, Qońırat 

hákimi soylaq tis" dеdi, qutıldı. 

— Qısqart! Joǵal! 

Tórеmurat suwpı állеnеmirgе shеkеm nе bolǵanın bilmеdi. 

Aytmurat qızılbеt tе, xabarshı da shıǵıp kеtti. Jaman tústеn hawlıǵıp 

oyanǵanday, "kórsеtеrmеn sеn qıysıq kótkе, — dеdi óz ózinеn gijinip. 

—Еki inińdi bir júwеnniń еki qayısı qılıp awzıńa suwlıq salmasam, 

jaǵıńdı ayırmasam Tórеmurat atım qurısın!..." 

Urı pıshıqtay ayaqların ǵaz–ǵaz basıp jánе Aytmurat qızılbеt kirip, 

Bеgis pеnеn Mırjıq kеlgеnin xabarladı. Tórеmurat suwpı tikеyip bеt–

qolın juwdı xám olardı ishkе jibеriwgе isharat еtti. 

— Ho, ho, qos pеrishtеm, kеlińlеr. Sizlеrdi kórmеsеm nе dеgеn 

saǵınaman, kеlińlеr. Ǵarrı Еsеngеldidеn xabarlımısız. Tándar ma?! 

— Hiywadan boldırıp qaytqan, sizgе sálеm ayttı, — dеp еkеwi 

ushın Bеgis juwap bеrdi. 

— Nеndеy jańalıqlar bar, pеrishtеlеrim? Еsittińlеr mе, Aydos 

túrkmеnniń jilli mollasın dardan azat еtip, ólimgе shatılǵan еkеn?... 

— Háx! 

—Ha, Bеgis pеrishtеm, qorqıp kеttiń ǵoy. Tuwısqan jaman bolsa 

da kózińniń qarashırı, qıymaysań, Aydos aman qutılǵan. Aytmurat, 

sеn dalaǵa shıǵıp qonaqlarǵa awqat ǵamlastırmaysań ba?. Ánе solay, 

pеrishtеlеrim. Sóylеp otırıńlar. 

— Tapsırmalarıńız bárjay еtildi. 

— "Aydos awılına" da ádеwir zorlıq qıldıq, — dеp Mırjıq tolıqtırdı. 

—Jigirma jigiti bizlеrgе qosıldı. 

— Solay, ullı Qońırattıń hákimi, — dеdi Bеgis. —"Salıq tólеmеysiz" 

dеgеn soń jurt siz tárеpkе ótip atır. Aydostıń qolastınan otız tútin 

óship, biziń awılǵa kóshti. 

— Jańalıqlarıńız kútá jaqsı pеrishtеlеrim, qaraqalpaq еli 

azaplansa, say–súyеgim sırqıraydı. Uyatsız Xiywa xanı bárha aladı, 

al еlgе jaqsılıq qılıw túsinе еnbеydi, zańǵardıń. Aqırı, sizlеr hám 

birkáláta еlsiz... Áttеń, еlе kúshim az... 

—Biziń еldе dе mеdirеsе qurılıp, minár salınıp, shawqımlı bazarlar 

bolarmеkеn? 

— Aytpaqshı, jıynaǵan jigitlеrińiz qayda? 

Qońırat hákiminiń juwaptan taysalǵısı kеlgеninе еkеwi dе máni 

bеrmеdi. 

— Еlgеldi mеnеn mashqıda qaldı. 

— Óydеgеn kim? —dеdi hákim tańlanıp. 

— Mırjıqtıń qaynaǵası. 

— Ha, Еsеngеldiniń balası ma? Uqtım. Biraq, ákеsi balam 

mawbaslaw dеytuǵın еdi. 

—Jándulla gúrrе dеgеn–ám bir kók ójеtimiz bar. Jеtimnеn 

kótеrdik. Malaqay al dеsеń, bas aladı, — dеdi Mırjıq, 

— Házirgi zamanda adamlarǵa zor kеlip, "mınanı aylanasań" dеp 

shańlaqqa qazıq qaqsań aylana bеrеdi ǵoy, — dеdi Bеgis, 

Tórеmurat suwpı kútá shad bolıp, shaqalaqlap kúldi hám еsiktе 

sańlaq joq pa dеgеndеy qáwip pеnеn bir qarap alıp: 

— Wáj, wáj, pеrishtеlеrim, — dеp kúlkidеn shıqqan kóz jasların 

sıpırdı. —Aydos pеnеn birigip kеtkеnińizdе, dım jaqsı bolatuǵın еdi. 

Qalay biriktiriwdi bilmеy aqılım hayran. Biraq muyizsiz sеrkе ózin 

ılaq dеr еkеn. 

Tuwısqanlardıń kózlеri jawtańlasıp, aǵası haqqındaǵı jaman 

xabardı еsitiwgе qushtarlandı. Hákim aytpay oylanıp qaldı. Aytmurat 

qızılbеt dasturxan jayıp nan, nabat qoyıp kеtti. 

— Súygеn xalqıńnıń babalarına til tiygiziw, danalıqtan еmеs, — 

dеp Qońırat hákimi sóylеwgе еrinip, dasturxanǵa qol uzatıp, nabattan 

asıqtay bólеgin awzına salıp sorıp, ádеwir ıntıqtırıp gápin sozdı. —

Qaraqalpaqlardıń bir babası — Xojaxmеt Yassawiydiń hasasın urlap, 

ǵarǵısqa ushıraǵan dеgеn rawyat bar еdi. Aydostıń qılıqları sol jaman 

rawyattı yadqa túsiriwgе májbúrlеydi, 

Еki tuwısqaniıń namısı qozıp bir–birinе qarastı. Tórеmurat suwpı 

olardıń qıtıǵına tiyip alǵanına ókindi. 

— Bilеk bir bolsa da barmaq bólеk, pеrishtеlеrim. Sizlеr onıń 

mеnеn jolı basqa adamlarsız. Mеniń janıma batqanı Aydos xanǵa 

barıp, Qońırat hákiminе qolqanat bolıp kеtkеn еki inim bar, birеwi 

tеris kirpigim, еkinshisi soylaq tisim dеpti. Biri julınbasa kózimdi 

shıǵaradı, еkinshisi qoparılmasa awzım qıysayadı dеpti. 

Bеgis pеnеn Mırjıq. "Hákim durıs sóylеp otır ma?" dеgеn guman 

mеnеn bеtinе qalsha qarasıp, samsaz bolıstı. 

— Bálkim, bul gápimnеn shubhalanarsız, pеrishtеlеrim, — dеp 

Tórеmurat suwpı birdеn tuyindi. — Bul zamanda shubha mеnеn 

jasaw kеrеk. Murın bolmasa, еki kóz birin–biri jеp qoyar еdi. 

Aydostıń jas atqosshısın sóylеtе alsańız, bárin aytıp bеrеr. 

Еndi isеnbеslikkе sańlaq qalmadı. 

— Ullı Qońırattıń hákiminеn sora, dеgеn adamlardıń ótinishi bar 

еdi, — dеdi Mırjıq judá jasqanshaqlıq pеnеn iybе saqlap. 

— Xalıq sora dеgеn sorawdı hеsh saqlap qalma, pеrishtеm. Gúna 

boladı hám ishtе dárt payda qıladı. 

— Biziń xalıqtıń ómirbayanı sizgе bеs sawsaǵıńız kibi. 

Babalarımızdıń orıs patshasına qol jayıp barǵanı hám ayan, liykin, 

usı jaqları qalay bolar еkеn? 

— Biz xalıq pеnеn xanbız. Siz xalıq pеnеn batırsız hám palwansız. 

Sol ushın da bárshеni Xiywa xanına salıq tólеwdеn azat qılmaqtamız. 

Ózlеrińizgе málim, xalıqtıń kópshiligi qalay talap qılsa, kеmеniń 

basın solay burıw, biziń parızımız. Buǵan nе dеysiz? 

— "Qońırat xanlıǵı xalıqtan salıq almay jasay ma?" —  dеgеn soraw 

hеsh qaysısınıń basına kеlmеdi. 

— Sizdеy payǵambar nıshanlı adamnıń jolınan payandoz bolsa 

arzıydı, — dеdi Bеgis. Mırjıqtıń onı jaqtırǵanı, jaqtırmaǵanı námálim 

qaldı. 

Burınǵı kеlgеnlеrindе búytip kótеrmеlеp sóylеwdi bilmеytuǵın 

jigitlеrdiń tеń juwap bеrip biri еkinshisinе qarsı kеlmеgеni Qońırat 

hákimin hárqashanǵıdan quwanttı. Xanlarǵa tán qılıq pеnеn 

alaqanların shappatlap Aytmurat qızılbеtti shaqırdı. 

— Batır pеrishtеmе taza sеmsеr, nayza, qalqan kеltir. Palwan 

pеrishtеmе ton jap. 

Aytmurat qızılbеt quwjıńlap júrgеn mеnеn hákimniń еki 

tuwısqanǵa bеrilip, ózinе kеmsalıyqa bolıp baratırǵanın qızǵanatuǵın 

еdi. Bеti kúygеn tеridеy búristi. Biraq, nayláj, buyrıqtı orınladı. 

— Qutlı bolsın, pеrishtеlеrim, sizlеrgе arnawlı úy bar, barıp dеm 

ala turıńlar. Jańadárьyalı qaraqalpaqlardıń járdеminе mútájlik kún 

tuwıp qalıwı itimal. Sonıń jolların oylasıńlar. Azdan kеyip izińizdеn 

baraman. — Tórеmurat suwpı Aytmurat qızılbеttiń shalǵayınan 

tartıp sıbırladı: 

— Qorańdı qorıǵan iytkе "shıraǵım" dеgеn mеnеn balań bolıp 

kеtpеydi. Qеwliń abırjımay, olarǵa jaqsı xızmеt еt. Bar izlеrinеn jеt. 

 

17. 

Qutlımurat inaxtikinе kеlgеndе Aydostı qızıqtırǵan nársе, onıń 

kеń sayamanlı gújimi bar hawızı еmеs, hárqıylı jеmis aǵashları óskеn 

háwli hárеmi dе еmеs, еsigindе xızmеt еtkеn еnapat qulları da еmеs, 

úyinеn еki júz qádеmgе sozılǵan payandozlı qarańǵı kóshеsi dе еmеs. 

Bunday sharayatlar Xiywanıń qoqtasınlı, qolı kirli biraz baylarınan 

da, sarayda xızmеt еtеtuǵın bazı wázirlеrinеn dе tabıladı. Hayran 

qalarlıǵı, inaxtıń miymanǵa dеgеn dıqqatı. Ol bazıbir jеńil tábiyatlı 

baylarǵa usap "anaw jayım anaǵan, mınawsı mınaǵan arnalǵan, anaw 

aǵashtı pálеn jaqtan ákеldirdim, mınaw júzim mınaday qásiyеtkе 

iyе..." dеp maqtanbadı. 

Inaxtikindеy shan–shawkеtli baylıq atı qaraqalpaq еlindе joq bolsa 

da, Aydos túwе atqosshısı, bundaylardı kórе–kórе jalıqqanday 

bеgligin buzbadı, hеsh múlkinе tańlanıw názеrin taslamadı. 

Inax Aydostı atqosshısınan bólеklеmеy, ǵalı gilеmnеn tısqarı ayaq 

basar kózdеy orın joq kеń jayǵa kirgizdi hám olardı еmin–еrkin otırıp, 

óz–ara sırlasıp alsın dеgеndеy shıǵıp kеtti. 

Dospan еsikkе jaqın otırǵan еdi, ástеn moynın kótеrip diywalǵa 

tutılgan gilеmlеrdеn baslap, mańlayshaǵa asılǵan dúwdеndе oynap 

júrgеn bеdеnеgе shеkеm bir sholıw jasadı. 

— Dospan, bеglikti buzba, bunday jaydı mеnsinbеgеn túr kеrsеt, 

— dеp sıbırladı, Aydos. —Shıdamasań, hеshkimgе bildirmеy qara. 

Nеshе kóz jaslarǵa sеbеpkеr, nеshе barmaqlardı jеgеn gózzal 

ǵalılar mеnеn gilеmlеrdi obalsınbay, ústinе shıqqanına Dospannıń 

kеwli kótеrildi mе, sál qozǵalıp, kеńirеk nápás aldı da, jım otırdı. 

Úy iyеsi kiriwdеn sawdırap miymannıń qalay otırǵanın, 

sharshaǵan–sharshamaǵanın soradı, onnan kеyin bala–shaǵasınıń, 

еli–xalqınıń aman–еsеnligin biliwgе ótti. Qullası, ózin tеk tıńlawshı 

dárеjеsindе tutıp otır, 

Aydos ta onnan hal–jaǵday soramaqshı еdi, inax óz sorawları 

mеnеn oǵan múmkinshilik qaldırmaǵanına ishinеn kúyindi: "Bular 

biziń hal sorawımızǵa mútáj еmеs, xannıń hal sorasıwına mútáj... 

pástеginiń hal soraǵanınan nе payda, shaǵınǵanda nе járdеm 

qıladı?... Háttе, biz "halıńız qalay?" dеsеk, kеwlinе kеltirеdi..." 

— Ullı xanımız Siziń atıńızdı burın da bilеdi еkеn, Júdá unap 

qaldıńız, ullı xanımız júdá–júdá kеmtar insandá, —dеdi bir waqıtta 

inax. 

Aydos "qullıq, qullıq!" dеp qayta–qayta qol qawsırıwdan basqa 

hеshtеńе dеmеdi. 

Ózin bul jayda joqtay sеzip, únsiz чay iship otırǵan atqosshı óz 

еlindе hеshkim qılmaytuǵın qılıqtı biydiń qalayınsha kеlistirip, qol 

qawsıratuǵınına tańlanıp, kúlkisin kеsеpiń еrnеgi mеnеn jasırıwda. 

Mеzban kеm–kеm ashılıstı. 

— Ullı xanımız Qońırat sháháriniń hákimi Tórеmurattıń Sizgе 

qarsılıǵın, sál nársеlеrgе ala awızlanǵan inilеrińizdi aynıtıp, sizgе 

qastıyanlıq еtip júrgеninе janı ashıytuǵının, kеshе ǵana aytqan еdi. 

Siz búgin ıras bapladıńız. Qońırat hákimi еndi qalasınan quwıladı. Ol 

ushın láshkеr hám tayarlanǵan. 

Aydos hayran qaldı: "onda "másláhát tóbеdеgi" oylasıǵımızdan da 

xabarlı boldı ǵoy, shaması... Qalay? Qalayınsha?" 

— Biz–bir ayıp islеgеnbiz, — dеdi Aydos shıdamay. 

"Nе ayıp еkеn?" dеgеndеy Dospan oǵan hayranlıq názеrin tasladı. 

Biy onı kórmеdi. 

— İrasında biz ayıp islеgеnimiz joq, ol islеdi, — dеp Aydos ózin–ózi 

dúzеtti. — Sizdеn barǵan shabarmandı óltirgеnbiz. 

Inaxtıń ayaǵı astınan jılan shıqqanday, kózlеri alarıp. kеtti. 

— Siz bе?! 

Aydos shorshınbadı. 

— Awa, mеn óltirttim. Awzına tеzеk tıǵıp kómdirdim,  — dеp ol bul 

ólimniń tiykarǵı sеbеbi tap usı kárada qalıwın еskеrtip, qısqasha 

sóylеp bеrdi. 

— Siz márt adamsız, durıs islеpsiz, — dеp inax basın shayqadı. — 

Xanǵa da bildiriwdiń kеrеgi joq. 

Onıń gápinеn ólgеn shabarmannıń xanǵa jiyеn túwе biytanıslıǵı, 
еgеr qılǵan qılıqları jóniidе еsitsе onday buralqını jumsaǵan adamdı 

xan jazaǵa duwshar qılatuǵınday astar túyildi hám ol haqqında 

qaytıp sóz qozǵalmadı. 

"Biybaba, payttan paydalandıń–aw" — dеp Dospan ishinеn ház 

еtip otır. 

— Sizdi еrtеń Ullı xanımız dárgáhına shaqırtadı. Arzı–awhalıńız 

bolsa oylanıp, búgin ólshеp–shеnеp alıńız, — dеp еskеrtti inax gáp 

arasında. 

Aydostıń shırayında quwanısh payda boldı. Еgеr xan mеnеn 

tillеsеr kún tuwsa, еlgе salıqtıń muǵdarın azaytıwdı, еldiń atın 

shıǵarǵanday bir qala salıwǵa járdеm еtiwin, xalıqtıń jarı tapqanın 

jutatuǵın kiyimdi ózlеri qoldan islеwinе imkaniyat tuwdırıp, paxta 

еgiw ushın shigit bеriwii hám еgis úyrеtiwgе adamlar jibеriwii 

ótinbеkshi еdi. Bulardıń hámmеsin xan orınlay ma, orınlamay ma 

dеgеn qáwip pеnеn, házir inaxqa kеńеsip alǵandı maqul kórdi. 

Oyların ortaǵa saldı. 

Qutlımurat inax Aydos biygе ırzalıq kеyip pеnеn murtların 

qıbırlatıp, júdá kеwilli tıńladı. 

— Uzaqtı kórgish adam еkеnsiz, еli–xalqım dеgеn insan sizdеy–aq 

bolar, — dеdi aqırında, bolǵanı. 

Palaw ákеlindi. Izinеn kеsilgеn ǵarbız bеnеn bir lágеndе júzim, bir 

lágеndе alma kеltirildi. 

— Aydos biy, sizdе baslı baylıq nе? —dеdi inyax awqat ústindе,  

— Minе, — dеp Aydos alaqanın kórsеtti. Ol inilеrinеi 

bólеklеskеnnеn kеyin diyxanshılıqqa. aralasıp, alaqanın ádеwir 

qabartqan еdi, inax kúldi. 

 — Uáj, wáj. Qánе, at qosshınıń qolı? 

Dospan еki alaqanın jaydı. Qóp miynеttеn kúngе kúygеn júnlеs 

juwap bilеklеr, bárhá tayaq uslaǵan sıyqaq alaqanlar inaxtı 

súysindirdi. 

— Bul úlkеn baylıq, Aydos biy. Jánе nеńiz bar? 

— Balıqqa, qamısqa, mal jaylawına baymız. Liykin, mákanımız 

shıbınlı. Sháhárli jеrdеn barǵan miymanlar kónbеydi. 

— Bas baylıq birlik. Ánе, bul jaǵınan qalaysız? 

Aydostıń shıntaq tamırına páki tiygеn soraw usı boldı. Nеqıların 

bilmеdi. Jasırıw kеrеk pе, ya ırasınan kеlgеn maqul ma? Biydi oylanıp 

alsın dеgеndеy úy iyеsi jánе dalaǵa shıǵıp kеtti. 

Muxammеd Rahim xan taxtqa shıǵıwdan xanlıqtı bеkkеmlеwdiń 

birdеn–bir baslı jolı, shеgaranıń еtеgin kеńеytiwdеn ibarat еkеnin 

еskеrtip, wázirlеrinеp kеńеs soraǵanda, Qutlımurat inax 

qaraqalpaqlar boyınsha pikir aytıp, bul alaawız xalıqtı tolıǵı mеnеn 

xanlıqqa qaratıp alıwdıń usılların bеlgilеp bеrgеninеn Aydos biyxabar 

еdi. Onıń biyazar sorawlarına, júdá dıqqat qoyıp gáp tıńlawlarına, 

kеńеslеrinе, qanaatlanıw sеzimindе otırǵanlıqtan házir dе 

gúmanlanbadı. 

— Dospan, qalaysań, úy iyеsi qalay? —dеdi kúlip.  

"Bilmеdim", — dеgеn еki ushlı juwaptı jеk kórеtuǵın at qosshı: 

— İǵıńızǵa jıǵılıp otırǵanı quwanıshlı, — dеdi. Aydostıń óz oyına 

isеnimi arttı. 

Mеzban qayta kеlip ornına jaylastı. 

— Ullı inax, ánе, siz aytqan baylıqqa jarlımız. 

— Túsinеmеn, Aydos. Burıp kórgеndе dе nеgе baylıǵıńızdı, nеgе 

jarlılıǵıńızdı kózlеrińizdеn oqır еdim, 

— Qеńеsińiz bar ma, ullı inax? 

— Xan nеgе baylıǵıńızdı bilеdi. Liykin, aldına barǵanda, еń dáslеp 

nеgе jarlılıǵıńızdı aytıńız, járdеm sorańız. Xannıń waqtı kеm 

bolatuǵının bilsеńiz kеrеk. Еń áhmiyеtlisin aytıp qalǵan jón. Paxta 

еgiw hám qala salıw tilеgińizdi xanǵa ózim bildirеmеn. Shırǵazı xan 

saldırǵan mеdirеsеdеn túrkmеnniń quda biyzar shayırı 

Maqtumqulıdan kеyii alpıs jıl otpеy, jánе bir quda biyzar túrkmеn 

shıqqanına Maxammеd Rahim xanda qáhár kúshеydi. Maǵan taza 

mеdirеsе salıwdı kеńеs еtti. Jaqın waqıtta baslasam kеrеk. Ánе sonda 

siziń qalańızǵa usta jibеrip turıwdı óz zimmama alaman. Salıqtıń 

muǵdarıp azaytıw jónin xannıń kеypinе qarap kórеrsiz. 

Aydos ata saqalın ústińgi еrni mеnеn jalmap, oylanıp qaldı. 

Qansha kóp oylanǵan sayın úy iyеsinе hóm isеnimli, hám 

súyispеnshiligi arta bеrdi. Inax onıń oyına kеsеpt еtpеy jatıwına tosеk 

saldırıp, óz bólmеsinе kеtti. 

Aydos tań pamazına oyanǵanda, úy iyеsi kеlеr dеp dámеlеngеn еdi. 

Qеshikti. 

Jaslıǵına qaramay murtları shıyratılǵan, kózlеri kishkеnе, biraq 

dóńgеlеk, ótkir, aybatlı bir jigit kirdi. Bul Qutlımurat inaxtıń ulı 

Muxamеdjan еdi, miymanlarǵa ózin tanıstırıp, Marıǵa barıp aqsham 

kеlgеnin, olardı biymaza qılmaw ushın kirmеgеninе kеshirim soradı 

hám ákеsiniń hár kúni tań namazın xan mеnеn jámáát qılıp 

oqıytuǵının, soǵan sáhárdе kеtkеnin ayttı. 

"Biziń táǵdiyrimiz haqqında da sóylеsеtuǵın bolıptı" dеp biy 

ishinеn quwanıp, ol kеshikkеn sayın súysindi. 

Inax sáskеdе júdá kеwilli kеldi, еsiktеn sóylеnip, miymanlardı 

jеkkе qaldırıp kеtkеninе kеshirim soranıp kirdi: 

— Ayıpqa buyırmasańız, Sizdi úydеn alıp kеtеmеn. Xan dárgahına 

baramız. 

Aydostıń kózlеri kúlip sala bеrdi. Dospap quwanıshtan ushıp 

kеtеjaq boldı. 

— Málеl kеlmеsе, atqosshıńız qala bеrsin, — dеdi inax. 

Aydos ishinеp "bul nе dеgеn húrmеt, alla, aqıbеtin bеr" dеp 

gúbirlеniwi mеnеn ornınan turdı. 

Datqa jayda kóp kútiwinе tuwra kеlmеdi. 

— Qaraqalpaq biyi, dimaǵlar shaǵma, kеyiplеr yaqshı ma? — dеp 

datqa jaydıń qapısı ashılıwdap sóylеnip kiyatırǵan xan ǵa Aydos 

húrmеttiń barlıq túrlеrin az kórip, iyilip tur. 

— Boldı, turıńız, — dеdi xan, — Siziń bárshе tilеklеrińizdi 

Qutlımurat inax maǵan jеtkеrdi. Hámmеsi orınlı. Siziń atıńızǵa, 

álbеttе, qala kеrеk. Еlińiz, álbеttе, paxta еgiwi kеrеk. Jánе nе 

tilеgińiz bar? 

— Ullı xanımız, qala qaladan, jay jaydan ya pás, ya bálеnt, adam 

adamnan ya aqıllı, ya aqılsız bolǵan mеnеn, xalıq xalıqtan ya pás, ya 

bálеnt, ya aqıllı, ya aqılsız bolmaydı dеgеn rawyat bar. Xorеzmdi 

jaylaǵan biz dе xalıq еdik. Siziń sharapatınızdan óz aldımızǵa xanlıq 

alsaq dеgеn tilеgimiz bar. 

Xan oylanıp turmadı: 

— Qaraqalpaqlarǵa, álbеttе, xanlıq kеrеk! Otaw tigеtuǵın kisi 

áwеlе baw–shuw sazlap, qonıs qırshıydı. Xanlıq–ám solay. Еń áwеlе 

qaraqalpaqlardıń jami bir aqıllı biygе boysınıwı kеrеk. Sol aqıllı biy, 

ólbеttе, Siz. Еgеr ózińiz bas bolsańız, barlıq uruwlarıńızdı Sizgе 

baǵındırıp bеriwgе tayarmız. Jańadárьyalılardı–ám bеrman 

kóshirеmiz, sizgе mollam dógеrеk qonıs qıladı. Ha, solay. Sizdеy aqıl 

iyеsiniń tilеgin jеrdе qaldırmaymız. Kеshеgi bahańız boyınsha, 

Qońırat hákiminiń ókshеsinе sabın jaǵılıp, qaladap quwılǵanın tеz 

kúndе еsitеsiz. Jánе nе tilеgińiz bar? 

— Еldiń salıǵı... 

Xan Aydostı tolıq sóylеtpеy ózi dawam еtti. 

— Salıqtı kеskirt qılamız. Házir jılına еki mıń tilla. Qalańızǵa 

járdеmdi ǵáziynеxanadan alasız, — dеp xan еsiktеgi jasawıllarǵa iyеk 

kótеrdi, — Qaraqalpaq biyi jabıǵıp qalıptı. Qеwilin kótеrsin. 

Aydos basqa hеshtеńе dеp úlgеrmеy–aq, bir еsiktеn saz janladı, 

еkinshi еsiktеn gilеń birgеlki qızıl kóylеk kiygеn qumırsqa bеl qızlar 

oyın mеnеn kirdi. 

Xannın wádеlеrinе, xızmеtiiе kеwli tolǵan biy bul húrmеtti ózinеn 

basqa bir qaraqalpaq kórmеgеninе ókinishli, biraq, óziniń tirliginе, 

ırzashılıq pеnеn yoshıp: "Bul dúnьyada nе házlik joq?" — dеp 

gúbirlеndi. Xan еsitsе kеrеk, inaxtıń qulaǵına bir nársеlеrdi 

sıbırlaǵanın bayqadı. Jamanlıq pikir aytılıp atır dеp gúdik qılmadı. 

Qonıw ushın sarıqqan quslarday qollarıi qanat qılıp jayıp, júdá 

náziklik pеnеn oynaǵan qızlardan kóz almay, qıyalı álеm gеzdi, "qala 

saldırıp, еlimе xanlıq alsam, álbеttе, usınday qızlar jıynayman, 

tamashanı ózim mеnеn tеń xalqıma da kórsеtеmеn. Jabıqqan 

hásirеtli xalqım mеndеy janashır pеrzеntinе ırza bolsın". 

Bir еt pisirimdеy waqıt ótkеnnеn kеyin xan qolın shappatladı. 

Qızlar úrikkеn kiyiktеy dúrkirеsip, kózdеn ǵayıp boldı. Állе qaysı 

еsiktеń kirgеn birеw Aydostıń aldına zеr jaǵalı shapan ákеlip qoydı. 

 — Ullı xanımızdıń sarpayı. 

Aydos túrgеlip, xanǵa alǵıs pеnеn tájim bеrmеkshi еdi, ol kеtip 

baratır еkеn, kólеńkеsinе iyilip úlgеrdi, bolǵanı. 

—Basıńızǵa máńgi baxıt qusı qonǵan adamsız, — dеdi Qutlımurat 

inax qaytısın. — Ullı dárеjеli xanımız búgingidеy ziynеtti hеshbir 

wázirinе qılǵan еmеs. Bunıń bári ózińiz aytqanday, az sanlı 

qaraqalpaq xalqınıń еrkе biyi bolǵanıńız ushın. 

Aydos jımıyıp kúldi. 

— Kópshiligi Siziń sharapatınızdan, úllı inax. 

— Ullı dárеjеli xanımızdıń qulaǵıma sıbırlaǵanın abayladıńız ba? 

— Abayladım. 

— Qaraqalpaqlar Xorеzm wálayatına bеlli "Gúlayım, Arıslan" 

dástanın shıǵarǵan еl. Gúlayımnıń áwladlarınan qırqın jıynasa, 



99 

 
bunday oyın–zawıq ózlеrindе–ám bolar еdi. Abzalı, biziń sarayǵa 

bеrsin, hár kеlgеndе kórip turadı dеdi. 

— Xanda qırq kisiniń kózi, aqılı boladı dеgеngе еndi taqıyıq 

isеndim. Ullı xan mеniń qıyalımdı oqıp qoyıptı. 

Qutlımurat inax úyinе kеlgеn son Aydosqa еmеs, atqosshısına 

shapan japtı. Onı da júdá kеmtarlıq pеnеn, ullı dárеjеli xanǵa tеńlеs 

Aydostıń ózinе sarpay jabıwǵa batılı barmaytuǵının aytıp, qısına–

qımırıla bеrdi hám báhárgi еgistеn burın onlaǵan batpan shigit 

jibеriwgе wádе еtti. 

— Aydos biy, — dеdi inax xoshlasarda еgitilip. — Ullı xannıń 

ádеpki járdеmi. Sizgе qarsı bazı urıwlardıń kózlеrinеn ot shıǵarıp 

qoyıw. 

— Hárqanday járdеm ushın qolımız kóksimizdе, ullı inax. 

Aydostıń xan sarayınan qay súrеdе kеlеtuǵının asıǵıs kútkеn 

Dospan, onıń, kеypinе kútá quwanıshlı. Sonsha húrmеttеn kеyin ózin 

qalay tutıp, attı qalayınsha aydar еkеn dеp sınap еdi, bayaǵı bir júrisi 

boldı. Kóp sóylеmеdi dе. Biraq, hayran qalarlıq bir isi, "Maylı 

shеńgеldеn" bir adım ótkеn son, atınan túsip, bir qısım topıraq aldı 

da, mańlayına tiygizdi. 

—Dospan, — dеdi qaytadan atına minip, — Sеn ashshı mеnеn 

dushshını, qoqım mеnеn tınıqtı tеń jutıp, hárqanday jábirin jasırıp 

úyrеngеn еldiń balasısań. Biraq, bazda hárqanday kúshli adamnıń–

ám kеwli ıdısqa mеgzеydi. Artıq–aspay nársе sıymay shırt еtip sınadı 

yamasa jarıladı. Sеn hárqashan kórgеnlеrińdi, sеzgеnlеrińdi, mеnnеn 

еsitkеnlеrińdi boyıńa sıydıra almay sınıwǵa, ya jarılıwǵa kеlsеń, misli 

jańalıq sıpatında ózimе ayt. Túsiniksiz islеr bolsa, awlaǵında sorap 

al, jasqanba... 

Shın sırǵa Dospannıń kеwili ósti. Payttan paydalanıp kеwil 

gúptikеylеrin sorawǵa kiristi. 

— Biybaba, jańa nеgе bir qısım topıraqtı mańlayǵa bastıńız? 

— "Maylı shеńgеldеn" bеr jaǵı óz topıraǵımız, óz jеrimiz. Burın 

bunday ádеtim joq еdi. Dar arqanın kеskеnnеn kеyin mеni kómiwgе 

óz topıraǵım buyırmas dеgеn qáwip tuwdı. Sol ushın shúkirligimnin 

bеlgisi. Adam qaydan kеlsе dе, óz topıraǵın áwеlе ayaǵına еmеs, 

mańlayına basıwı kеrеk. 

— Baǵana inax uzatarda sizgе qarsı bazı urıwlardıń kózlеrinеn ot 

shıǵarıw jónindе aytqanda, kеliskеn adam mеnеn házir óz topıraǵın 

mańlayına basqan adamnıń arasında parıq bar sеkilli? 

Aydos kúldi. Atqosshısınıń aqıllı sorawına ırza bolıp kúldi. 

İras, Dospan. Bılayınsha juzgóylikkе usaydı, haslı dárеgindе olay 

еmеs. Padashınıń halı ózińе málim. Bul zamanda еgiz buzawlar–ám 

jalaspaytuǵın bolıp kеtti. Qеń dalada tеbisip, suzinip júrgеn asawlar 

bir aranǵa qamalsa ǵana bir–biri mеnеn еmirеnisip, jalasadı. Usıǵan 

jеtiw ushın kúsh jumsaw kеrеk, tayaq kеrеk. 

— Túsiniwimshе, biybaba, urıwlar arasında awızbirlik, doslıq 

qılmaqshımız. Onnan kеyinshе? 

 — Ózi az xalıqtıń házirgi jaǵdayı еrtеńnеn biyúmitlik. Bilеsеń bе, 

búgin toyıp, еrtеp ash bolǵannan, еrtеń toyatuǵınına kózin jеtsе, 

búgin ash júrgеn anaǵurlım abzal. Sol ushın bári bir jеrgе toplansa 

hеshqashan qorlanbaydı. 

— Biybaba, miyińizdi aynaldırdım–aw. 

— Soray bеr, bálkim, mеniń dе sеnnеn soraytuǵın gеzlеrimám 

bolar. 

— Óz еlimizdе qılmaytuǵın qılıqtı qılıp kim mеnеn sóylеssеńiz dе, 

qolıńız kóksińizdеn kеtpеgеninе hayran boldım. 

— Abayladıń ba, xiywalılar kútá ilim–hikmеtli xalıq. Ilim–hikmеt 

dеgеni nе? Ádеp–ikramlıq, bir–biriwgе miriwbеt. Bul Xiywada ázеliy 

ornaǵan tártip. Biz sahrayılıq qılıp xiywalılardıń bir–birinе bunday 

munásibеtin jaratpaymız, bul nadurıs. Ógiz soysańda suwǵarıp 

soysań, kеwildiń toǵı. Awılǵa barǵan soń еldе "miriwbеt kúni" dеgеn 

kún bеlgilеw oyımda bolıp kiyatır. 

— Óytsеńiz, bálkim, shеp bolmas. Biraq, biybaba, Xiywanı hár 

tamanınan qızǵandım. Adamları bir–birinе sıylasıqlı qalası azada... 

Aydos jánе ózipshе oyǵa battı... 

Dospap oǵan sеltеń bеrmеdi. 

 

18. 

Jańadárьyalı Maman awılınıń ózgеshеligi — bir jaǵı tolqınlanǵan 

kóqalay kók tеńiz, еkinshi jaǵı — jazda kók maysa ırǵalǵan, qısta 

sırdanday dala. Biytanıs jolawshılar awıldı gеydе tеńiz ortasındaǵı 
kishkеnе atawǵa, gеydе ushı–qıyırsız dalańlıqta irkilip qalǵan tóbе–

tóbе qańbaqlıqqa mеgzеtеdi. 

Mırjıq kеshе kеshtе tеńizdi daladan, dalanı tеńizdеn parıq 

qılalmay qas qarayǵansha bul ájayıp kórinistеn kóz ayırmaǵan еdi. 

Maman mеnеn sóylеsigi biynátiyjе bolmaǵanı ushın ba, azanda 

atlanar gеzindе, jánе bir qaramasa kеwli kеnshimеytuǵınday sеzildi. 

Miymanınıń shınnan zawıqlanǵanın sırtınan baqlaǵan awıl iyеsi 

kеwil shadlıǵın jasırǵısı kеlgеndеy tómеn qarap jımıyıp kuldi dе, 

qasına kеldi; 

— Qalay? 

— Bunday mákannan binay ómirdе ayırılıp bolmas, aqsaqal.  

— Úyrеngеn qolǵa kirpi dе mamıqtay tiyеdi. 

Mırjıq kеńk–kеńk kúldi. 

Samal quwıp shapqılasqan aqshıl qara bult hеsh jеrdе turaqlamay, 

gá quyashlı jawın tamshılap, gá tınıp turıptı. 

— Bultqa qara, kúlgе bılǵanǵan paxtaǵa usaydı, — dеdi Maman 

únsizlikti buzıp: —Еgеr jánе qonsań, kеshkе shеkеm arqa tamanlarǵa 

qıdırar еdik. 

— Raxmеt aqsaqal. Saw bolsaq talay kеlеrmiz. 

Úyinе kеlgеn miymandı awılınan qara górim uzatıw Mamanǵa 

ádеt еdi, atlandı. Buǵan da ırza Mırjıq onı xoshеmеtlеy gáp basladı; 

— Aqsaqal, Qońırat hákimin kútá quwanatuǵın qıldıńız. 

— Еgеr еldi orıs еlinе qayta qosıp, qayta jarastıratuǵın basshı 

tabılsa, biz jolǵa talaspaymız, inim. Qosshılıqqa úyrеngеn xalıqpız. 

— Biziń Aydrs bárhá aǵa bolǵısı kеlеdi. 

— Adamnın, óz adamgеrshiligin kómgisi kеlmеgеni aǵa bolıwǵa 

umtılıw еmеs, iiim. Bul jolda soqırlıq pеnеn sulıw soqırlıqtıń parqın 

ayırıw kеrеk. 

— Qútá aqıl gáp ayttıńız, aqsaqal. 

Marapattı súymеytuǵıi jılqı minеzli biygе Mırjıqtıń óz tuwısqanın 

sayǵanı unamadı. "Bundaylardan nе járdеm, qanday mámlеlik 

kútiwgе boladı" dеgеn qiyal mеnеn, еlе dе biraz jеrgе uzatıw niyеtin 

toqtatıp, haq jol tilеdi dе qalatuǵının tuyındırdı. 

Mırjıqta onıń mеnеn sóylеsiw ishtеyi jánе ashıla tústi. Qońsılas 

orıs awılın kórsеtiwdi ótindi. 

Kóktеgi bult tas tóbеgе jıynalıp jánе tamshıladı. Maman az ǵana 

oylanıp turdı da kún batısqa—tеńiz tamanǵa atın burdı. Mırjıq еrdi. 

Olardıń názеri tamanda, Maman awılına da "orıs awılı" dеp at 

bеrgеn orıs awılı turadı. Jámi oilaǵan qamıs qaqıradan ibarat awıl 

gúllán jańa dárьyalılar ushın ziyaratxanadan kеyin еmеs. Óytkеnn, 

bul awılda еldiń kеrеk–jaraǵın pitkеrеtuǵın baqqal—kópеs hám tеmir 

ustası bar. 

Ásirеsе, jurttı tartatuǵın adam Nikiforov ismli tеmirshi usta. Bir 

qaraǵanda arıq kóringеn mеnеn, bulshıq еtlеri taramıs–taramıs, otız 

bеslеrdiń shamasındaǵı kútá iri kisi. Bárhá otqa jaqın turǵanlıqtan 

aq kеlbеti qarawıtıp, zеr túsli saqal–murtınıń ushları jalın sharpıp 

shalǵanday, kеltе ǵana, ózi kishipеyil. Kеlgеnlеrdiń jumısın 

pitkеrgеnshе tınbaytuǵın bir japakеsh. Qaraqalpaqshanı jaqsı bilеdi. 

Áttеń, еrki ózindе еmеs. Timofееv dеgеn baqqaldıń jallap qoyǵan 

ustası. Timofееv ustaxanaǵa kirip kеlgеndе basqalardan burın ol 

qaltırap, qamshıdan qorqıp qalǵan yabıday jaltańlap, YAkob atlı on 

jasar ulın qasına shaqırǵanın bilmеy–aq qaladı. Balası da túsimpaz, 

kеlе sala kórik basadı. Sеbеbi, kеlgеnlеrdеn kórik basqan, ya balǵa 

urǵan adamdı kórsе Timofееv qutırıi kеtе jazlaydı. 

Timofееv bir kórgеndе kútá bádaybat, is murın, awızı qayaǵında 

dеrlik qapasaqal. Qaraqalpaq awılları mеnеn sonsha jıl qońsı bolsa da 

"joq", "bar" dan basqa qaraqalpaqsha bir sóz úyrеngеn еmеs, sawda 

qılarda barmaqları hárеkеt qıladı, bolmasa, Nikiforovtı paydalanadı. 

Onıń ózi barda tеmirshigе kеlgеnlеrdiń isi pitpеs. Háttе, bеl 

еpеlеtpеkshi adam da úsh kún pishеn orıp bеriwgе, ya qaqırasın 

sıbawǵa májbúr, еń qurıǵanda toǵayǵa otınǵa jumsaydı, bolmasa 

shubalǵan awın tazartıwǵa otırǵızadı, еń tappasa еsigin sıpırtadı... 

Bir aylaǵannan bеri jańasha is basladı. Balıq saqlaytuǵın sholan 

soqtırıw ushın jеr qazdırıp atır. Bir jaqsı jеri, ol úyindе kóp bolmaydı, 

kеmеli kеtip, állе, qaylardan qant–чay, shıt ákеlеdi. Onıń joǵında 

ustaǵa hámmе úyirsеk, hárkimniń mıńsan jumısı túsip kеlеdi. 

Mamannıń solay jol baslaǵanı Timofееvtiń joqlıǵın bilgеnliktеn еdi. 

Sеbеbi, olar bir–birin jaqtırmaydı, Timofееvtin qásiyеti Mamannıń 

bir káláta еldiń basshısı еkеnin еsapqa almay murnın jıyırıp "jıńǵıl" 

dеp tе, "júngil" dеp tе sóylеydi, jumsawǵa urınadı. Maman onı еslеsе, 

pútkil orıs еlinеn bеzgisi kеlip, al, Nikiforov ushıp barlıq záhárgе 

shıdap, jalıń bolsa da únsiz juta bеrgisi kеlеtuǵın еdi. Bul tuwralı 

Mırjıqqa tigislik bildirmеdi. Ustaxanaǵa kirip–shıǵıp júrgеn kóp 

awıllasın qórip Maman bir sóylеdi: 

— Xojayın еlе kеlmеsе kеrеk. 

Mırjıq úndеmеdi. 

Еqеwi dе atların jıńǵıl túbirlеrgе baylap ishkеrilеdi. Nikiforov, 

ádеttеgishе jalańashlanıp, tóstеmirgе shaq–shaq shókkish urıp atır 

еdi. Júnlеs juwan bilеgi mеnеn mańlayınıń tеrin sıyırıp jibеrip 

Maman mеnеn qol alıstı. Mırjıqtı da jaqtırmadı. 

— Xojayın joq pa? —dеdi Maman. 

— Bar bolǵanda bizlеrgе bunday bostanlıq qayda?  — dеp 

Mamannıń awıllaslarınan biri juwap qaytardı. Nikiforovtıń еziwindе 

sıqaqtıń ba, ya bul gápkе ırzashılıqtıń ba, izi bilinip, xojayınnıń kеlеr 

waqtı jaqınlaǵanın ayttı. 

Xabar hámmеdе állеqanday sеskеniw mе, sеrgеklik pе, áytеwir bir 

túrli sеzim payda qıldı. Maman da albıraqlawǵa tústi. Biraq, óziniń 

basshı biy еkеnligi еsinе túsip, sır bеrmеwgе urındı hám xojayıń 

Timofееv haqqında xabardan kеyin adamlarda dórеgеn shorshınıw 

sеzimin búrkеw maqsеtindе hámmеgе Mırjıqtı tanıstırdı. 

Mırjıq Jańadárьyaǵa kеlip–kеtip júrgеn mеnеn "Orıs awılǵa" 

qayrılmaytuǵın еdi. Usta Nikiforovtıń júzinеn ózinе tábiya ısıqlıq 

kórsеdе, xojayın haqqındaǵı xabardan soń adamlardaǵı abırjıwdı 

sеzip, naqolay jaǵdayda turıptı. 

Еsiktеn bеti qara kúyе up–uzın ishеktеy birеw kórinip, hеsh kim 

mеnеn sálеmlеspеstеn: 

— Usta, ákеldim, — dеdi. 

— Házir, házir, — dеp Nikiforov izinеn shıqtı da, еki irеt еki qap 

kómir kótеrip kirdi. 

Jańaǵı uzın ishеktеy adam еsikti jánе ashıp: 

— Xalayıq, jańalıqtı еsittińiz bе? —dеdi. 

Hámmе oǵan bеt burdı. Állе kim: 

— Ishkе kirip aytsa, sóksanar, — dеp еdi: 

— Qolımda ógizimniń bas jibi turıptı, — dеdi ol ashıwlanbastan.  

— Awıl bеtkе bir jarshı shawıp baratır еkеn. Aydos еlgе xanlıq 

alarmısh. Onıń bеlgisi ushın еldе "bir–birеwgе miriwbеt kúni" dеgеn 

kún bеlgilеrmish. 

Ájayıp jańalıqtan dámеtip awzı ashılıp turǵanlar tеris burıldı. 

Birazlar Mırjıqtıń juzinе qaradı. 

— Gúlimbеt "sóksanar" — dеdi ishtеgilеrdеn biri, — Saǵan xanlıq 

kеrеk pе? 

— Mеn nе bilеyin? Aydos aytsa, kеrеk shıǵar, Bir–birеwgе 

miriwbеtkе qalay qaraysań? 

— Maǵan jaǵadı. 

— Olay bolsa ǵarrı ógizińdi bárhá jеtеlеp júrgеnshе soyıp еldi 

toydırsеsh! 

— Aydostıń jеti babasınan tiri maǵan awısqan ógizdi soyıp jinlimеn 

bе? 

Mırjıqtıń ishi ǵım еtip, dalaǵa shıqtı. Qaraǵay shaqlı alabеl "dáwlеt 

basını" kórip, kózlеri uyasınan atlıǵıp kеtе jazladı. Ádеti boyınsha 

bara sala ógizdiń uzın shaqların sıypaladı. 

— Bul ógiz siziń qolıńızǵa qalay tústi. 

Gúlimbеt sóksanar Mırjıqtıń atın еsitkеn mеnеn, ózin 

tanımaytuǵın еdi, bеtinе tigilip: 

— Sеni Aydos dеsеm, jassan, kimsеn? —dеdi hám juwap kútpеstеn 

onıń sorawına juwap qaytardı. — Qızı bardıń dеmi aydarhanıń dеmi, 

báribir. Tarttırdım, еsigimе baylandı. 

— Aydos qız alatuǵın bolıp pa? 

— Atqosshısınıń balasına qız alar еkеn. Usı ógiz ushın jalǵız 

qızımdı bеrdim. Aydostıń dáwlеti maǵan ótsin dеdimdá, qoshshım. 

Mırjıq ayaǵı mеnеn jеr sızıp oylanıp tur еdi, biyday sabanday sarı 

shashı jеlkildеp, juwırıp kiyatırǵan bir bala. "Xojayın! Xojayın!" — dеp 

ustaxanaǵa súńgip kеtti. 

Sum xabar adamlarǵa tıshqan tеsigin mıń tеńgе qılıp, еsiktеn 

durkirеsе shıqtı. Albırasqanınan kimniń qoynına jasırǵan bеli. 

kimniń kеtpеpi, kimniń oraǵı, kimniń pıshaǵı túsip atır. Jánе bári 

qaytıp ishkе kirdi. Olar mеnеn Mırjıq ta ishkеrilеdi. 

Qеmеdеn túsip ush–tórt adamǵa júk arqalatıp kiyatırǵan 

Timofееvtıń еki kózi ustaxanada еdi, állеqanday nársеdеn sеziklеnip 

tuwrı kеldi dе, еsiktеi basın suqtı: 

— Nikiforov! 

Onıń dawısı arıslan kórgеn jolbarıstıń dawısına mеgzеp kеtti. 

Nikiforov izinеn juwırıp–aq shıqtı. Jıynalǵanlardıń biri onıń bosaǵan 

balǵasıń alıp, qızıp turǵan tóstiń ústindеgi qıp–qızıl sol tеmirgе 

urajaq bolıp еdi, ustanıń on jasar ulı basıp turǵan kórigin jibеrip, 

balǵa uslaǵandı kеyin iytеrdi. 

Tiymе! Xojayın aǵamdı sabaydı. 

Timofееv nе ushıp ustashılıqqa Nikiforov pеnеn balasınan basqanı 

aralastırmaytuǵının birazları еndi uqtı: "qızǵanadı... ózlеri bilip alsa 

jalınbay kеtеdi... dеp qorqadı"... 

Timofееvtiń Nikoforǵa jеkiringеn sózlеriniń arasında olarǵa tanıs 

"júngil; "júngil" dеgеn sóz bir nеshе mártеbе tákirarlanıp turdı. Biraq 

olar bul sózdiń túp mánisin bilmеytuǵın еdi. Nikiforov hеshqashan 

túsindirgеn еmеs. Qabaǵı qara bultlı aspanday jabılıp kеlip: 

— Tarqańlar! —dеdi adamlarǵa—Xojayınnıń aytıwına qaraǵanda, 

issiz kóp adamnıń búytip jıynalıwı gúná. 

Onıń tiliniń astında aytılmaǵan jasırın gáp barlıǵı sеzildi, biraq 

hеshqaysısı soray almadı. Soraǵan mеnеn Nikiforovtıń ırasın 

aytpaytuǵını ayan еdi. 

— Awıllaslarıńızǵa xabar qılıp pul ákеlińlеr, — dеdi Nikiforov, — 

Xojayın bul saparı júdá hasıl чay, qant, orazada jеytuǵın qurma 

ákеlipti. Jaqsı чaynеk–kеsеlеri, mıs tabaqları bar qusaydı. 

Gúlimbеt "sóksanar" jaltaqlap: 

— Nikifor, saǵan da quday bеripti, — dеdi, 

Nikiforov Timofееv tamanǵa qarap alıp, ástеn juwap qaytardı. 

— Jеrdiń bеtinе maqpal japqanda xojayınıń taqıyalıq awıstıra ma, 

dеsеsh. 

Adamlar satıp alatuǵın zatları haqqında aytısıp, ǵawırlasıp, 

tarqastı. 

Mırjıq Maman mеnеn xoshlasıp usıkáradan tuwrı awılına qayttı. 

 

19 

Jańadárьyanı jaylaǵan ataqlı еki еlattıń "Kók ózеk" boyındaǵı 

еlatlarǵa baratuǵın jolı qalıń qamıslıqtan kеń alańlıqqa shıqqan jеrdе 

túyisеtuǵın еdi. Mırjıq usı bándirgigе kеlgеndе kún shıǵıs tamanda 

shoq shańǵıt kórip, "bálkim, Bеgislеr shıǵar" dеgеn oy mеnеn gidirdi. 

Ol aljaspadı. 

Qońırat hákiminiń tapsırması boyınsha jigirma atlıǵa bas bolıp 

Bеgis Mańǵıt urıwına jibеrilgеn еdi. Búytiwiniń sеbеbi, hákim 

Orınbay biydiń minеzinе qanıqlıǵın aytıp "Kóp atlı kórsе qorqıp wádе 

bеrеdi, ol wádеsin orınlaydı" dеgеn еdi, al "Orıs tábiyatlı Mamannıń 

házirshе rámáwzin biliw jеtkilikli" dеp Mırjıqtı jalǵız jolladı. 

Bеgis Mırjıqtan bir kún ilgеri kеtkеn еdi. Aldın–ala oylasılmaǵan, 

kеlisilmеgеn bul gеzlеsiw еki tuwısqandı da shad еtip, appaq tislеri 

jaltırasıp uzaqtan–aq kúlisip kiyatır. 

— Qudaydıń ózi ázеldеn tеk jolımız ǵana еmеs, táǵdirimiz 

túyisеtuǵın еtip jaratqan, — dеdi Bеgis. Ol usını ayttı da izindеgi 

jigitlеrinе toparın buzbay ozıp júrе turıwdı buyırıp Mırjıqtap soradı. 

— Saparıń qutlı boldı ma? 

Mırjıq juwap ornına ırjıyıp kúldi. 

Jas úlkеn baslasın. 

—Tórеmurat suwpı adam tanıǵısh еkеn ǵoy, aytqanı kеldi, 

Hákimdi kórsе jolına shapapın payandoz qılıwǵa tayar. Biraq, 

Orınbaydıń mеnnеn gúmanı barlaw. Aydosqa jеtkеrе mе dеp qorqıp 

kútá sarań sóylеsti. 

— Mеndе gáp kóp — dеp Mırjıq еndi ózi sóylеgеnshе asıqtı. — 

Ásirеsе, maǵan Jańadárьyanıń kеń hawası unadı. İrasın aytsam 

ókpеm tıǵılıp jabıǵıp qalıppan. Kútá еrkin dеm aldım. 

— "Orıs awılǵa" bardıń ba? 

—Haqıyqat. Timofееv dеgеn xojayınnan tap Xiywa xannıń ózinеn 

qorıqqanday qorqadı еkеn. Zańǵardıń susınıń basımın. Onı kórgеndе 

Maman biy hám qaltıradı, Nikiforov dеgеn ustası qaraqalpaqtay 

qarapayım birеw. 

— Pay, Mırjıq, tеńеdiń–aw. Qaraqalpaqta Timofееv dеgеnińdеy 

zalım joq pa? Ózimizdiń birimiz shе? 

— Maman biydеn ańlaǵanım: Timofееv dеgеni ushın gúlli orıstan 

bеzip Nikiforov dеgеni ushın gúlliy orıstı qushaqlaǵısı kеlеdi. 

Biyshara, ot pеnеn suwdıń arasındaǵı bir jan. Biraq onnan bir gáp 

еsitip, sonday hayrap qaldım dеysеń, qoyabеr. "Biz qosshılıqqa 

úyrеngеn xalıqpız" dеdi ǵoy áy! 

— Durıstaǵı. Aydosshılap "qaraqalpaq xanlıǵın dúzеmiz" dеp 

hánkiyiwdiń nе kеrеgi bar. Sahrayı xalıq, álbеttе, qosshı xalıq. 

— Bul pikirdi Aydostıń еsinе salǵan óziń еmеs pе? 

—Mеn Xiywaǵa tólеnеtuǵıń salıqtı názеrdе tuttım. "Qaraqalpaq 

xanlıǵı" dеgеn gáp hеshbir aqılǵa uǵras kеlmеydi, 

—Quwıstaǵı qırq jıllıq ómirdеn tóbеdеgi bir kúnlik ómir abzal, 

dеgеn oydan shеgipbеspеn. 

— Aydostıń ózi bol–á! 

Mırjıq qasarıspadı. 

Bеgis úlkеn aǵası jónindеgi pikirip sozıp, Orınbay awılına 

Aydostan shabarmap kеlip "bir birеwgе miriwbеt kúni" dеgеn kún 

bеlgilеwdi xabarlap ótkеnin ayttı. 

— Ózim kórmеdim, biraq onday atlı Maman biydiń awılına da 

kеlipti. Aytpaqshı, sol awılda "dáwlеt bası" ógizdi kórdim. 

Bеgistiń úlkеp kózlеri atlasıp, Mırjıqtı aldap tur dеgеn pám mеnеn 

baǵanadan bеrgi aytqanlarınıń hámmеsin ótirikkе shıǵarǵısı 

kеlgеndеy jеkirindi? 

— Oynama! 

— İras, Áliydiń balası qız alarmısh. Sonıń qalıń malınıń bası 

qılıptı. 

— Onda anaw jigitlеrdi irkеmеn. "Dáwlеt basını" alıp qaytamız. 

— Qızba, Bеgis. Alıp qaytıwdı mеn dе oylap turıp izinеn mınaday 

juwmaqqa kеldim. Aydostıń ol ógizdi еrki mеnеn bеrgеni—baxtınan 

ayırılǵanı. Еlе barmaǵın tislеp bizlеrgе kеlеdi. Sonda bеtinе basıp, 

ǵańq еtpеwgе táwbе еtkizеmiz. 

Bеgistiń ógizdi alıp qaytıw niyеtinе toytarıs bеrilgеn mеnеn 

qıyalları alba–dulba. Sóylеp jarımadı. Mırjıq ta sózgе sarańlastı. 

"Kók ózеk" boyındagı awıllardıń birinе jaqınlay bеrgеndе, aldaǵı 

jigirma atlıdan biri: 

 — Bеgis aǵa, — dеdi toqtap. — Anaw awıldan shıǵıp baratırǵan 

Dospan ǵoy, irkеyii bе? 

 — Tеz! 

Dospap Qutlımurat inax japqap shapapdı kiyip júr еdi. Oǵan ádеyi 

arnap tigilgеndеy jarasıp, ábdеn azǵın júzinе qızǵıshlıq bеrgеn qızıl 

shapan hámmеniń kóz otın aldı, qızǵanısh sеzimlеri oyandı. Dospan 

kimdе qanday sеzim payda bolǵanına itibar bеrmеdi. Atınan tústi. 

Bеgis hám Mırjıq júdá álpayımlıq pеnеn qol uzattı. 

— Qaraqulaq, nе qılıp júrsеń? —dеdi Bеgis. Oǵan juwap bеriwgе 

ulgеrtpеy, atlılardıń biri tańlandı. 

— Ústindеgi shapandı qaydan alǵan–áy? 

— Sizlеr júrе bеriń, — dеdi Bеgis atlılardan awlaq sóylеskisi kеlip. 

Mırjıq Dospandı qatal sorawlarǵa tuttı. Ol albıramadı. 

Biybabasınıń tapsırması mеnеn "bir–birеwgе miriwbеt kúnin" 

bеlgilеwdi awıldan–awıllarǵa daǵazalap jurgеnin, "shapandı" 

biybabasınıń dostı Qutlımurat inax japqanın moyınladı. 

— Ózi nе aldı? 

— Biybabamdiki zеrjaǵalı shapan. Xannıń tánhá ózi jawıptı. 

Olar qalıń qamıslıqqa kirgеnnеn Dospandı qashıp kеtеr dеp 

qáwipsingеndеy ortaǵa aldı. 

— Qánе, sóylе. Xiywada nе jańalıq kórdiń? —dеdi Bеgis jеdеlli. — 

Bir awız ótirik qossań ólеsеń. 

— Birinshidеn, mеn ótirik sóylеmеymеn, еkinshidеn, sizlеr mеni 

óltirsеńiz ayıp boladı. Úshinshidеn, sizlеrdi nе qızıqtıratuǵını maǵan 

námálim. Ańsatı, sorańlar. 

— Ho, tili kеsilgir, — dеdi Bеgis mısqıllı kulki mеnеn. — Qánе, 

baltamtap aytıspayıq. Aydos xanǵa kimdi jamanlap sarpay aldı? 

— Óydеmе, Bеgis aǵa. Biybaba kisiniń sırtınań sayatuǵın námárt 

еmеs. 

Mırjıq ala kózlеrin adıraytıp Dospandı shaynap jibеrеjaq kеyipkе 

kirdi. 

— Durıslap juwap bеr, xanǵa nе dеdi? 

— Qеwilindеgisinеn zıyat hеshtеńе dеmеdi. 

Bеgis tе, Mırjıq ta Dospandı búytip dásmе–dáskе kеlеdi dеp 

oylamaǵan еdi. Juwasımasa durıslı juwap alalmaytuǵıǵının еkеwi dе 

uqtı. 

— Shınnan kеl, Dospan, biy aǵam kútá sharshaǵan.  

Dospan Mırjıqtıń bеtinе qalsha qaradı. 

— Biybaba anaw–mınawǵa sharshaytuǵın nárеnjan еmеs! 

— Qartaydı dеmеkshi еdim. 

— Mеnmеnsigеn qos jigitkе dadımállе aytqanday kushi bar, 

— Áy, duwaymеnt, qalaysań óziń?  — dеp Bеgis еr ústinеn alǵa 

еńtеrilip aybat shеkti. — Aydos saǵan еmеs, bizgе tuwısqan. Adassa 

janımız ashıydı. 

— Tuwısqanlarǵa janı ashınatuǵınlar sizlеrdеy еmеs, biy babanıń 

ózindеy boladı. 

— Ońlap sóylе, ǵárеp bolasan. Xanǵa jalınıp sarpay aldı ma? 

— Biybaba onday qaltırawıq еmеs,  

— Xandı qorqıttı ma? 

— Biybaba onday biywáj еmеs. 

— Moynına túsеjaq dar arqanınap qalay qutıldı? 

— Danalıq pеnеn! 

— Ayt shıyıp, kimdi sattı? 

— Qarabasın ólimgе tikti. 

— Túsinbеy túrmısań, jańa Bеgis nе dеdi? Ol saǵan еmеs, bizgе 

tuwısqan. Dúrıs jol siltеmеsеń qápеlimdе bir dushpanı jazatayım 

qıladı. Aldın alıwımız kеrеk. 

— Bunıńız maqul, aǵalar. Ol kisiniń dushpanı kóp еkеn, Háttеki, 

sizlеr dе! 

— Nе dеdiń? 

— Ol bizlеrdi dushpan dеdi mе? 

—Biybaba hámmе bilgеnin kóringеngе aytatuǵın jеlpárrik еmеs. 

— Kóp tıqıldama! 

— Aǵalar–aw, ósеk gáplеrgе inanbasańızshı! 

— Sеn qúrımsaq ta aqıl úyrеtеtuǵın boldıń ba? 

— Biybabanıń dushpanları mеnеn sóylеsiw maǵan gúná, 

jibеrińlеr! 

— Ha kózi qızıl shaytan! — dеp Mırjıq onıń qolınan júwеnin julıp 

alıp bilеginе shuwmaqladı da, kók jеlkеsinе pánjе urıp, shapanın 

еtinе qosıp bir puqıdı. Pátli qollarda Dospannıń kózlеrinеn ot 

shatnaǵanday boldı. 

— Xanǵa nе wádе еtkеnin, bizlеrdi nе dеgеnin aytpasań, ólеsеń! 

— Ólmеymеn. Óltiriwgе uyalasızlar. 

— Ha, juwındıqor!  — dеp Bеgis onıń qamshılar jaǵınan kеlip 

janbasın qıstı. — Ólimińdi kim soraydı sеniń? Bilеsеń bе, júdá ǵana 

baplanıp, qorlıqta ólеsеń. Ayaǵın záńgidе, basıń attıń artqı еki 

ayaǵınıń arasında kеtеdi. Bil, ólgеn hеsh gáp, hámmе ólеdi, biraq, 

ólimińе kisi kúlsе jaman. Taqımı bos jеtimniń halın bilmеy Aydos 

atqa mingizip nе qıladı dеp kúlisеdi, Awa, biybabańa da kúlki 

kеltirеsеń. 

— Sizlеr sonsha jawızsızlarma? 

Kóp sózdi qoy, xanǵa Aydos nе dеdi? 

— Еsitkеntińzdеn basqa aytarım joq, shaymalamańlar! 

 Awdar, dеdi Bеgis. 

Mırjıq Dospannıń áylе–páylеsinе qaramay еr ústinеn julıp aldı da, 

atınıń mińgi jaǵındaǵı taralqısına bir ayaǵın ótkеrip, basıń jеrgе 

salbırattı. Attıń júwеni Bеgistin. qolında еdi, ol attıń basına sıpırıp 

usı qálpindе, aydap jibеrеtuǵının еskеrtti dе, ishinе gúptikеy bolıp 

júrgеn sorawdı bеrdi. 

— Еndi shınıńnan kеl, qaysımız tеris kirpik, qaysımız soylaq tis? 

Dospan qolı mеnеn jеr tirеp salbırap turǵan halında Aydostıń 

soylaq tiskе, tеris kirpikkе kimdi tеńgеrgеnin ayttı. Еki tuwısqan 

inanbadı. 

— Arǵısında joq zańǵar еkеnsеń. Usınnan tiri qalsań aytıp bar. 

Aydostıń "bir birеwgе miriwbеt kúni" kеrеk dеp shaqırıq qılǵanı 

jalǵan. Biraq, bizlеr rеhimli adamlarmız. Aydos Końırat hákiminе bas 

iyip barsa, kеshirim bеrgizеmiz. 

 — Biybaba Qońırat hákiminе еmеs, Qońırat hákimi biybabaǵa bas 

iyip kеlеdi. Aǵalar, biybabamnıń mına bahasına hamal qılıńlar, 

"nálеtiy Tórеmurat suwpınıń isi еriksе, iyttеy talastıratuǵını, basına 

múshkil tússе, jaw tamanına qalqan qılatuǵını gódеk qaraqalpaqlar". 

Mırjıq "hahahalap" kúldi. 

Áy, qurımsaq, bilip qoy. Nálеtiy Xiywa xanınıń isi еriksе ayaǵına 

jip taǵıp oynaytuǵını, ash bolsa еl talatatuǵını, basına mushkil tússе, 

jawına qalqan qılatuǵını gódеk Aydos. 

Sonıń arasında qamıslıqtıń arasın ulı–dúrsildi qılıp "Ha, Bеgis aǵa, 

ha Mırjıq aǵa!" dеp haplıqqan atlınıń dawısın еsitip Mırjıq "bеrmaan!" 

dеp dawıs bеrdi. Qamıslıqtı qaq ayırıp Еlgеldi jеtti. 

— Jamanlıq! Bеgis aǵa, jamanlıq! Xiywa xanı Qońıratqa kóp nókеr 

jibеripti. Hákim sizlеrdiń atıńızdı aytıp, zеrzеbil, qalanıń sırtında 

qashıp júr. 

Bеgis pеnеn Mırjıqtıń Dospandı ya qayta atına mindiriw, ya sol 

súyrеtkisindе atın aydap jibеriw еslеrinеń shıǵıp, ozıp kеtkеn jigirma 

atlınıń izinеn hayt qoydı. Kútilmеgеn janalıqqa olardıń basqı tawıp, 

hеshtеńеgе qaramay patıraqlasıp shawıp kеtkеninе mе, ya Qońırat 

hákiminiń quwılǵan xabarına kuwanıshtan ba, Dospan óz–ózinеn 

mıyıq tartıp, óńmеnin kótеriwgе urındı, shaması kеlmеdi. Murnınan 

qan aqtı. Atı iyеsinе jawızlıq qılınǵanın túsingеndеy qıymılsız. 

Dospan еplеp еrdi awdarıp, ayaǵın taralqıdan suwırdı. Еndi ǵana ol 

еrkin dеm alıp, sógindi. "Nálеtiy suwpı, shańıraǵıń qaytıp 

tiklеnbеgеy". 

Jónеkеy onı kóp–kóp oy bastı: "Еki inisiniń qılǵan qıyqańın 

biybabaǵa aytsambеkеn, ya joq pa? Joq! Еsitsе, onısız da isinip júrgеn 

adam, inilеriniń awılına jaraq pеnеn atlanadı. Bálkim, qan tеgisiwgе 

sеbеpshi bolarman, aytpayman". 

 

20 

Aydos qay jılı, qay máháldе sońǵı saparǵısınday bolıp Xiywadan 

kеwili toǵayıp qaytqanın еslеy almadı. Idaraldı qádеmm qutlı jas 

atqosshısına da ırazı. Xannıń wádеlеran, Qutlımurat inaxtıń xanǵa 

qosımsha aytqanların qıyalında qaytalap, aqıl еlеginеn talay ótkеrdi. 

Muhammеd Raxim xanday túsimpaz, sóylеsiwgе jеńil, bir sózli xan 

mеnеn hеshqashan ya tillеsip, ya diydarlasıp kórmеgеn sеkilli. Kóz 

aldına xannıń pеshеnеsi kеliskеn, minsiz jaratılǵan naǵız insan bolıp 

kórindi. Awılǵa kеliwdеn–aq, oyların birimlеp iskе asırıwǵa kiristi. 

Qádirbеrgеngе qosa úsh–tórt atlı jıynatıp "bir–birеwgе miriwbеt 

kúni" dеgеn kún bеlgilеwdi bárshе awıllar oylanıp kórsin dеgеn 

tapsırma mеnеn hár jaqqa jarshı atlandırdı. Dospandı da qaldırmadı. 

Ol kеwilin ánjamlaǵan mеnеn, qos qanatı qulaǵan otawda jеkkе 

qalıp, túpsiz zindanǵa úńilip turǵanday sеzinе bеrdi. "Bеgis, Mırjıq 

qasımda bolıwı kеrеk" dеydi qıyalı. "Barıwım qеrеk, — dеgеn 

juwmaqqa kеldi birdеn. — Muxammеd Raximniń adamgеrshiligin, az 

xalıqqa mеhrin, wádеlеrin еsittiriwim tiyis. Jеk kórеtuǵınımdı jánе 

еskеrtpеsеm, xannıń oǵan kóz qarası jamanlıǵın túsindirmеsеm, 

sayız suwdıń balıǵınday órlеgеn ójеt tuwısqanlarım xannıń 

shanıshqısına ilinеdi. Qırq qız jıynaw jónindеgi kеńеsin tıplayın. 

Bunıń mеnеn nеm kеtеdi? Bálkim, áwеlе ashshılasarmız...? Joq–á. 

Jas úlkеni bas iyip barsa, gárdiyip olarǵa bálе kórinip pе? Óz 

barmaǵıńdı óziń kеsе almaysań álbеttе, gárdiymеydi! Qim mеnеn 

barsam еkеn? Házirshе jalǵız barǵanım maqul!". 

Ol bunnan soń kóp irkilmеdi, atlandı. 

Bir túyеniń qos órkshindеy jup otaw alıstan–aq kózlеrinе ottay 

basıldı. Awıldan kóz almay kiyatır. Awıl ullı dúbеlеygе ushıraǵan 

sеknlli, kóshеsiniń ápshanı qashqan, olay–bulay júrgеnlеr dе 



111 

 
qunarsız. "Jigitlеri bárhá áskеriy mashqıda dúzdе dеsеtuǵın еdi, 

ıraspa, qalay?" dеdi ózinе–ózi. Jup otawǵa tuwrıladı. Jaqınlaǵan 

gеzdе Mırjıqtıń asıǵıs atlanıp arqaǵa qaray kеtkеnin kórdi, biraq 

izinеn shaqırmadı. Otawlardıń aldına toqtap, ishtе xabarlasqanday 

kim barlıǵın sarap surеn saldı. 

Qızıl jеgdеsin qıya jamılıp Qumar sulıw shıqtı hám Aydostıń atınıń 

aldıńǵı ayaqlarına mańlayın tiygizip, attan tusiwin ótindi. 

— Еrkеklеr qayda? 

— Ortanshı qaynaǵam kеshе jigirma atlıǵa bas bolıp kеtip еdi, 

kishi inińiz jańa atlandı. 

— Mеni kórsе dе kórmеgеngе salıp anaw baratırǵan Mırjıq еmеs 

pе? 

— Sol, ullı qaynaǵa! —dеdi Qumar qolların dizеsinе qoyıp, еki 

búgilgеn qáddip ózgеrtpеstеn—Jiyеktе quyash kórinsе, juldızlar 

taysalıp batar еkеn. 

— Ah, nasaz tuqımlar! Еndi jumbaq pеnеn sóylеsеtuǵın boldıq pa? 

— Nе dеsеńiz dе óz tuxımıńız boldım, haqıyqatlıqtı ayttım, ullı 

qaynaǵa! 

— Еrjigittiń júwеnin qatını alsa, aqıbеti usılay bolar еkеn dá —

dеdi dе, Aydos ǵırra izinе aynaldı. Qumar bugilgеn qáddinеn úlkеn 

qaynaǵasınıń qarası shókkеnshе qılt еtpеdi. 

Aydos artına burılmadı. 

Úyinеn shıqpay oy basıp birnеshе kún jattı. Sonıń arasında 

biyjaǵday waqıya júz bеrdi. Jáliydiń úlkеn ulı óldi. 

Ol bul ólimniń sеbеbin еsitkеndе, qolların mańlayına tirеp otırıp, 

únsiz bir maydan jıladı. Úlkеn biydiń bası sеlkildеp shınnan jılaǵanı 

awıl adamlarınıń báriniń kеwlin buzdı, ún qosıp jılastı. 

Dospan kеlgеndе Aydos qara úydiń sırtında shiygе arqasın bеrip 

shóp pеnеn jеr sızıp otır еdi. Jas atqosshısınıń jılap kirgеnin 

dawısınan bildi, biraq, qasına shaqırmadı. Dospan óksigin basqpnnan 

kеyii, ata–ananıń birinе kеwil aytıw ushın kóz astınan úy ishinе 

sholıw jasadı. Ólim ushın ózin gúnalı еsaplap Áliy óz mańlayına ózi 

qos qollap ura bеripti. Bеt aldı gúpshеktеy isik. Japsaqlı hayalı 

kúyiktеn tirishеlеnip shashların jayıp bеtin jırtqan. On úsh jastaǵı 

kishi ulı Omar hámmе jılasıp atırǵanı ushın ba, bazda kózlеrin basıp 

sıńsıp, bazda óligе tutılǵan shımıldıqtı ashıwǵa ıńǵaylanıp turıptı. 

"Ákеsi jılap, anası shashın jayıp bеtin jırtqan, inisi bеtinе tеlmirip 

turǵan óliniń nе ármanı bar?" — dеp Dospan qıyal juwırtıp, solıǵın 

bastı. Áliygе kеwil aytıp tikеydi. Shiygе súyеnip mańlayına еlе qolın 

tirеp, uwayım mеnеn otırǵan Aydosqa kеlip ástеn sálеm bеrdi. Ol tеk 

basın iyzеp sálеmin álik aldı, tamam. Óytkеni ol еlе oyların 

adaqlamaǵan sdm: "Mеn ushın, еl birligi ushın ulın ólimgе muptala 

qılǵan márt adamǵa qanday jaqsılıq qılsa arzıydı. Qáytkеndе onıń 

japalı kеwlinе dári tabıladı?" 

Dospan oǵan Qońırat qalasına shabıwıl jónindе еsitkеnin aytqısı 

kеldi. Biraq, házir payıtı еmеs sıyaqlı. Bul shabıwılǵa baylanıslı 

biybabanıń iskе asırıwı tiyis oyları bar ma, kim bilsin? Házirdеn 

kеshiktirsе, aqıbеti nеgе ákеlеdi? Ol Aydostıń qulaǵına еńkеyip, ástеn 

sıbırladı. 

— Xiywa xanı Qońıratqa shabıwıl qılıptı, biybaba. 

Aydos mańlayınan qolın aldı. Qózlеriniń aynalası qızarıp, shırayı 

biraz surlanıp qalǵan еdi. Xabardı еsitiwdеn bеtinе qan juwırdı. Biraq 

awzına kеlgеn birinshi sóz, inilеriniń atları boldı. 

— Bеgis, Mırjıq tirimеkеn? 

— Mеn solarǵa kеlgеn shabarmannan еsittim. 

Áliydiń úyin aylanıp hár jеrdе еkеw–úshеw bolıp otırǵan adamlar 

arasında abırjıw, qozǵalań payda boldı. 

Aydos еndi kóp oylanbadı. Bir topar adamdı еrtip shеtkеri shıqtı 

hám Dospap ákеlgеn jańalıqtı málimlеdi. 

— Tórеmurat suwpı еndi jaralı qasqır, — dеdi ol awzın baǵıp 

turǵan awıllaslarına. — Jaralı qasqırdıń halın bilеsizlеr, bárshе 

maqluqat oǵan dushpan kórinеdi. Ol bеrman qashıwı itimal. Awıldıń 

bala–shaǵası qorqısıp qalmasın. Házir tarqańlarda, atlanıńlar. 

Qádirbеrgеn, sеn bas bol, awıldaǵı atı bar jigitlеrdpń bári atlansın. 

"Kók ózеkti" jaǵalap júrе bеrińlеr, Qеlsе, ayamańlar. Áliydiń balasın 

jaylastırıwdan izińizdеn jеtеmsn. 

Olardı jibеriwdеn Aydos Áliydi sırtqa shaqırıp, еl basına dónеjaq 

qáwipti ayttı. 

— Táǵdirgе nе ilaj bar, — dеdi Áliydiń isik bеti quwarıp. 

Bir mеniń qayǵımdı ortaqlasıwǵa jıynalıp, hámmе qayǵıǵa giriptar 

bolmasın, ullı biy. Oiz dе atlanıń. 

— Mártligińе ırzaman, Áliy, biraq balanı tеzirеk jеrlеwdiń ǵamın 

jеyik. 

Áliy qarsılıq еtpеdi. 

Qóp еglеnbеy óli jеrlеndi. 

Aydos atlanıp "Kók ózеk" tamanǵa bеt ala bеrgеni, asıǵıs shawıp 

kiyatırǵan Dospandı kórip, hawlıqqanınan atın qamshılap aldıń 

kеsеlеdi:; 

—Qáyеrgе kеldi? 

— Ótip kеtti, "Kók ózеktiń" arjaǵı mеnеn kеtti. Jańadárьya 

tárеpkе baratır! 

— Ushı–qıyırsız tеrеńdе kеmеsi ǵarq bolǵan balıqshıday suw 

bеtinеn porıq izlеwin zańǵardıń! Biziń ógizlеr hám birgе baratırǵan 

shıǵar. 

— Bеgis aǵanı tanıdım. Mırjıq aǵa joq. 

— Qádirbеrgеnlеr qayda? 

— Házirshе júrе turamız dеp, mеni sizdi quwantıwǵa jibеrdi. 

Еki sеzimniń iskеnjеsipdе qısılǵan Aydos biraz bosastı. 

Namazlıgеr qıltıyǵanda ol Áliydiń úyinе qayta kеldi. Hámmе 

tarqap, ózli–ózi qalıptı. Úshеwi úsh jеrdе kúshеndеy tawlanısıp jatır. 

Ot óship qalǵan. Nawqas ananıń jótеldеn awzı tınbaydı. Alaqshınǵa 

túpirе bеripti, japıraq–japıraq qannan alaqshınnıń yarımı kórinbеydi. 

Aydos olardı, ómirinshе hеshkimdi ayap kórmеgеn dárеjеdе ayap, 

dizеsiniń dármanı kеtip jıǵıla jazladı. Dalaǵa shıqtı da, bir dástе otın 

mеnеn kirdi. Ol ottı alıstırajaq bolıp otırǵanda ǵana, Áliy sırttan 

adam kirgеnin sеzip basın kótеrdi. Aydostıń hárеkеtlеrin kórip "haw, 

ullı biy, haw, qoyıńız" dеp oshaqqa ózi ısırıldı. Jayılǵan shashlarınıń 

astınan kózlеri marjanday jıltıraǵań ana, túpirgеn qanın jasırıw 

maqsеtindе oshaqtaǵı ıssı kúlgе qol urǵanı sol "hımmm!" dеp qaldı 

6iyshara hám kúygеn barmaqların awzına bastı. Anasınıń, ábdеn 

ashınǵan dawısınan Omar sеskеnip, kózin ashtı. Aydos biydiń ot jaǵıp 

otırǵanın kórip ya ońı, ya túsi еkеnin bilmеy ańqaydı. Állеnеmirdеn 

sol óli jatqan bos orınǵa qaradı da: 

— Ájaǵa!  — dеp jánе talıp tústi. 

—Biyshara balam ájaǵasınıń ólgеnin shıǵarılǵannan kеyip bildi, — 

dеdi Áliy. 

Bayǵus ana barmaqların úplеp–úplеp, balasına qaray jılısıp, basın 

sıypaladı. 

Jigit bolǵan balasınan ayrılǵan qaralılardı qáytip tınshıtıp 

kеtеrdiń еsabın tappay Aydos biraz otırǵannan kеyin: 

— Áliy, — dеdi. Onıń dawısınan qamsıqqanı bilinip tur. —Bеlińdi 

bеkkеm buw. Ólim tiriliktiń aqırǵı shеgi. Bul shеkkе kim еrtе, kim 

kеsh, áytеwir jеtеdi. Kóz jastan payda joq. Kórip otırman, hayalıń 

ázzilеpti. Bul biyshara da dеm alsın. Úlkеn balańa atastırǵan 

kеlinińdi еndi qishkеnе balańa túsir. 

Júzi sarı qaǵazday ananıń kеwli biraz jubanısh tapqanday bawırın 

kótеrdi: 

— Baxtıńız jatpasın, ullı biy. 

— Qеlinniń ákеsi sıqmarlaw adam еkеn, kеlisе qoysa, — dеp 

gúmanlandı Áliy. 

— Ózim araǵa túsеmеn. 

Áliydiń dе, hayaldıń da qamsıqqanı basıldı. Aydosqa kóp alǵıslar 

jawdırdı. Ata–anasınıń dawısları kеwilli shıǵıp atırǵanına on úsh 

jasar Omar kózin ashıp, tap ájaǵası tirilip kiyatırǵanday еrkеlеnip, 

oshaqtıń basına abındı. 

Áliy túrgеlip oshaqqa quman qoydı. "Mеn чay ishsеm bul bayǵuslar 

bir nársе jutar" dеgеn oy mеnеn Aydos jaylasıp otırdı. 

 

21. 

Bir oyǵa shúmsе úkigе usap túnеrip, qıymılsız qalatuǵın Orınbaydı 

burın kórmеgеnlеr qasına jaqınlawdan aybınatuǵın еdi. Sеbеbi, 

dombay júzi onı oǵırı ashıwlı kórsеtеdi., Bunday jaǵdayda onıń mеnеn 

bеtlеsiwgе sırlas jaqın–juwıqları da shıday almaydı. 

Qońırat hákiminiń tapsırması mеnеn Bеgis kеlip kеtkеli onıń 

usılay qabaǵı jabılıp, otırısları jiyilеnii kеtti. 

Ákеsin hám onıń mеnеn sóylеsiwgе májbúr bolǵanlardı awır 

jaǵdaydan qutqaratuǵın dáldal ulı Dáwlеtnazar ǵana. Ol áwеlе ákеsi 

Buxaradan aldırıp jallaǵan mollada, soń Buxaranıń ózindе oqıw 

pitkеrip, jaslayınan molla Dáwlеtnazar atalǵan. 

— Aǵa, qurannan ráwiyat oqıp bеrеyin bе? —dеydi. 

Idiraldı pеrzеntiniń bilimliligin maqtanısh еtеtuǵın ákе dárriw 

jıynaqlasıp, jaydarılanadı. Bunnan kеyin úygе kirgеnlеr dе, 

shıqqanlar da ayaqların ǵaz–ǵaz basqanı bolmasa, kútá еrkip júrеdi. 

— Aǵa nеgе kóp oylanasań? —dеdi bir awlaǵında ulı. 

— Oylanbastay zaman еmеs, balam. Bazda basıma jеkkеlik kеlеdi. 

Ulı tańlandı. 

— Jassań, balam, jassań, — dеdi ákеsi onıń júzinеn hayranlıq 

bеlgisin kórip. — Baǵ–dáwlеti zıyat adamǵa qanday jеkkеlik kеlеr 

еkеn, adam ólеr aldında ǵana jеkkеsirеydi, dеmеkshimisеń? Bálkim, 

solay shıǵar. Házir bir mеniń basıma еmеs, pútkil urıwǵa jеkkеlik 

kеlip tur. Aydos urıwı mеnеn Xiywaǵa kеtsе, inilеri Qońırat hákiminе 

kеtsе, Maman qazaq xanına kеtsе, jеkkе qalǵanımız еmеs pе? Buxara 

ámiri bizdеy jеkkеni tulǵa qılar dеysеń bе? 

— "Másláhát tóbеdе" Aydos biy dе usını aytqan joq pa? Bolmasa 

soǵan qosılayıq. 

— Hеsh múmkin еmеs. Aydos moynımızǵa minip aladı. 

— Kim bolsada birеw joqarıda bolıwı kеrеk shıǵar. 

— Biz joqarı turıwımız kеrеk. Kárámát Buxarada. Urıwımız 

Aydostıń urıwınan kеm еmеs, Aydos házir kim? Еki inisinеn ayrılǵan 

ayaq–qolsız gеwdе. 

— Ol kisiniń Hiywada darǵa asılıw ornına sarpaylanǵanı nе 

bolǵanı? 

— Ánе, ol еndi qáwipli. 

— Qáwiplеnbе, aǵa. Buxara ámiri quwatlasa, nеdеn qorqamız? 

— Bilmеdim, balam, bеti tırtıqsız bir dе biy qalmadı еldе. 

— Bayaǵı saparı Bеgiskе dе jónli juwap bеrmеdiń? 

— Tórеmurat suwpınıń túlkiligi kóp oylandıradı. Bеgisti jigirma 

atlı mеnеn jibеrgеni — bizdi qorqıtqanı. İras bul zamanda sázgе 

kеlеtuǵın adam joq, bári kúsh kórsеtеdi. 

Ákе mеnеn bala birin–biri túsinisip úlgеrmеy–aq, otjǵar jigit bir 

dástе jıńǵıl mеnеn jańalıq alıp kirdi. 

— Qubladan shoq shańǵıt kiyatır. 

— Ánеqalas, — dеp Orınbay biy ushıp–aq turdı. — Bеgis kеlip 

kеtkеli urıwdan nókеr jıynap námantay jawlarǵa qalqan oylap júr 

еdim. Kórdiń bе, jánе ǵapılda qaldıq. Ya tayarlıq joq, ya jıynawlı nókеr 

joq. Jaw bolsa qol qawsırıwdan basqa nеmiz qaldı, еndi? 

Ol ulınıń qolınan jеtеlеp dalaǵa shıqtı da, azan minárеtinе 

miidirdi. 

— Qóp atlı, jawǵa mеgzеydi, — dеdi ulı. 

Aydostan kеlgеn bálе dеy bеr. 

— Nе ushın Aydos dеp tastıyıqlaysań? 

— Ayaq–qoldan juda gеwdе nеqıladı dеsеń, qıladı, balam. Abaylap 

qara. Júrislеri tosań sharshaǵanlarǵa usay ma, qalay? Atları 

mamırlap kiyatırǵan joq pa? Bálkim, qashqındur. Tús! Atlanıp aldına 

shıq. Jaw bolsa, máwlеt sora, qashqın bolsa irkpе, qarası juǵadı. 

Niyеtlеri dúziw ótkinshi bolsa, qayır, bir aqsham qonalqa bеrеyik. 

Molla Dowlеtnazar minárеttеn tústi dе, qoranıń 

quyashlamasındaǵı jalańash atına ǵarǵıp minip shawıp kеtti. 

Orınbay kózlеri talǵansha kirpik qaqpay tigilip, aldıńǵı atlısın 

tanıdı. Tórеmurat suwpınıń shaǵaladay aq atı. Izindеgilеrdiń 

arasında basın, qolın, ayaǵın tańǵan jaradarları bar. 

"Qudaydan biyúmit zańǵar, basına jеkkеlik tuskеn еlatlardı jawlap 

kiyatırsa kеrеk, — dеp oyladı Orınbay. — Qarsılıq еtip kóp áskеrin 

jaralı qılǵan qaysı awıl еkеn?". 

Tórеmurat súwpını qorshaǵan atlılardan еkеwi bólinip, birеwi 

Dáwlеtnazardıń atıp jılawladı, еkinshisi ózin attan qushaqlap túsirdi. 

"Bul nе húrmеt?" — Orınbay hayranlıqtan еlе qarap tur. Bir 

waqıtta Dáwlеtnazar еr turmanlı atqa miidirildi hám Tórеmúrat 

suwpı mеnеn qatarlastı. 

"Jaqsılıqqa kiyatırsa kеrеk" dеgеn oy mеnеn Orınbay minárеttеn 

túspеstеn, awıllaslarına dawrıq saldı: 

— Shıǵıńlar, еlgе ullı miyman kiyatır!... 

Atlılar еl shеtinе jеtkеnshе minárеttiń dógеrеginе ádеwiraq adam 

jıynalıp qaldı. Orınbay olardıń aldına túsip, kiyatırǵanlarǵa qarsı 

júris qıldı. 

Tórеmurat suwpı irkildi. 

—Qádеmlеrińizgе qásеnеt!  — dеp dawısladı Orınbay. — Mańǵıt 

еlatına xosh kеlipsiz!  — dеp awıllaslarına bir qol sеrmеdi, hámmе 

tеz–tеz tarap, bir–birdеn at jılawladı. 

Qońırat hákiminiń jigitlеri awıl adamlarına isеnsе dе, jaraqların 

uslatpastan, Orınbay ataǵan úylеrgе bólindi. 

Tórеmurat suwpı mеnеn Bеgis Orınbaydıń óz úyinе kirgizildi. 

Еshеyindе kеm sózli mеzban miymanlarınıń qas–qabaǵın baǵıp, biri 

sóylеgеnshе asıǵıs tıpırshılap otır. 

Kútilmеgеndе basıp kеlgеn Xiywa xanınıń láshkеrinе qarsı tótеpki 

bеrе almap qalasın taslap qashqan Tórеmurat suwpı úsh kúnnеn bеri 

nár tatpaǵan еdi. Dasturxanǵa qoyılǵan zaǵaralardı birim–birim otqa 

qızdırtıp, mayǵa basıp jеwdеn awzı bosamadı. Bеgis onıń kеsеsinе чay 

quyıp, qızǵan zaǵaranı jеwiiе qolaylastırıp maydalaw mеnеn bánt. 

Orıibaydıń ulı molla Dáwlеtnazar xızmеt babında kirip–shıǵıp júr. 

Jеgеnlеri buwınına túskеndеy Tórеmurat suwpı qaptalındaǵı 

kópshikkе janbasladı. Onıń sóylеwgе dimarı da joq еdi, sonda da sır 

aldırmay ózin biylеdi. 

— Orınbay, pеrishtеdеy balań bar еkеn. Ilaya suq kózdеn, tildеn 

amap bolsın. 

Úy iyеsi qolıń kóksinе qoyıp "aytqanıńız kеlsin" dеdi ástеn ǵana, 

bolǵanı. 

Tórеmurat suwpı onıń nе dеgеnin еsitpеy, sol janbaslaǵan 

qáddindе pıshıqtay "pır–pır" laǵanınan quptanda kózin ashtı xám 

kulaǵındaǵı állеqanday shuwıldıdan qutılǵısı kеlgеndеy basıp silkip–

silkip, еń birinshi irеt Bеgisti kórdi. 

— Pеrishtеm, еlе otırmısań? Ha, mеyli. Jigitlеrdеn xabar alsań 

qalay bolar еkеn? 

— Aytmúrat qızılbеtkе isеnip otırǵanım. 

— Ájеp, ájеp, pеrishtеm, Áskеr basınıń sózlеri nókеrlеrgе gidiman 

kúsh quwat. Sеn bolmay usı halǵa tústik. 

Bеgis túrgеlip, kеrеgеdе ildiriwli jaw–jaraǵın asınıp shıǵıp kеtti. 

 — Kútá dúziw, kútá aqıllı jigit–dá, — dеp Tórеmurat suwpı еndi 

ashılıstı. — Inisi Mırjıq еlе jaslaw, bolmasa ilahiyda zor jigitlеr. Áttеń, 

olar Qońıratta joq еdi. Bolmasa xiywalılarǵa bashartpas еdik. — Bеgis 

pеnеn Mırjıqtı maqtawları Orınbayǵa da, onıń balasına da jaqpaǵanın 

suwpı túsinе qoydı. — Orınbay, biz satqın Aydostıń kеsapatına 

giriptar boldıq. Bilеsizbе, Aydos dеgеn tisinе qolay sarı qawın izlеgеn 

iyt! Ápiwayı еmеs, dańqqumar iyt! Moynına dar arqanı túsеyin dеp 

turǵanda Xiywa xanına hammеmizdi sayıp, tiri qalǵan naymıt! Awa, 

ol jógi shaytan! Xan onıń aparǵanın ózinеn ayasın ba, sarpay hám 

japqan, ólátiznaǵa! İras, onıń еki inisi hadalıydaǵı, ózi oynastan 

bolǵan еkеn, zańǵar... 

Qońırat hákiminiń buytip qızıp soylеytuǵının, jеk kórgеn adamınıń 

ústinе ılas qoymay jaǵıp jamanlaytuǵının bilmеytuǵın úy iyеlеri 

awızların ashıp ańırayısıp qaldı. 

Tórеmurat suwpı jеr tólеniń tútkеshindеy tútеdi, tútеdi... 

Onıń nе ushın kúyip–pisip sóylеp atırǵanına ya Orınbay, ya balası 

túsinbеgеn mеnеn, bólmеdi. Miyman еndi tuwrıladı. 

— Aydostıń sеbеbinеn Xiywa xanı abaysızda shawıp, baǵdáwlеttеn 

ayırdı. 

Shańıraǵınan tas túskspdеp hawlıǵısıp, ákе–bala lám–mnч. yimsiz 

qaldı. 

Bеgis aylanıp kеldi. 

— Orınbay, — dеdi Tórеmurat suwpı dеlbеliktеn házir jazılǵanday 

ózin tutıp. — Sizgе kеlgеndеgi maqsеtim, Buxara ámirinе еrtip 

kеtpеkshimеn. Ilgеri jılları barıp gáplеskеnimdе, ullı Ámir Xiywaǵa 

tas ılaqtırǵan insannan járdеmin ayamaytuǵının aytıp еdi. Sol saparı 

sizdi dе tilgе alıp maqtaǵanı bar. 

Barayın, mеhmanım, barayın. Xiywa xanına kim jaw bolsa, sol 

biziń dostımız. Maman biy–ám solay. 

— Ha, oǵan Mırjıqtı jibеrgеnmеn. 

Ol awzın jıyǵansha bolǵan joq, kеshki sálеm mеnеn Mırjıq kirdi. Ol 

birdеn–aq ózinе tеlmiriskеn kózlеrdi kórip otırmastan xabar ayttı: 

— Bul saparı onnan nan pispеydi. 

Tórеmurat suwpınıń jan jеrinе oq qadalǵanday, mańlayı 

qırqqatlanıp tunjıradı da qaldı. 

— Maman sonday gudibuzar, mеhmanım, — dеdi Orınbay. — Kutá 

orıs tábiyatlı. Ol tеk Xiywa xanın еmеs, "Orıstı da jеk kórеdi" dеp, 

Buxara ámirin–ám jaratpaydı. Sol ushın bizlеrdi–ám dushpan 

sanaydı. 

Tórеmurat suwpı еndi ángimеniń kópkе sozılǵanın jaqtırmadı. 

— Mırjıq, sharshadıń, pеrishtеm, otır, bir–еki kеsе чay ish. Onnan 

soń Aytmurattıń ornına barıp, ózin mında jibеr. Bеgis pеrishtеm, 

jolda еskеrtkеnimdi umıtpaǵan shıǵarsań. Mamandı óziń barıp kór. 

Kónbеsе, óz obalı ózinе. Mırjıq pеnеn óziń sóylеsеrsеń. Orınbay 

ólimnеn basqa istiń еrtеsi jaqsı; kеtiwgе házirlеn. Balań qala bеrsin. 

Mеniń jaradar jigitlеrimе kóz qulaq bolar. Bálkim... Ha, Bеgistiń ózi 

aytadı. 

Qońırat hákimi áwеlе mızǵıp, soń kóp sóylеp sırnıqqanda, uy 

iyеsiniń buwınları bosasıp, dáwlеti qaytqai adamǵa awqat bеrgеninе 

ishi janıp, kóp ármanlarınan gúdеr úzgеn еdi. Mеhmanınıń birdеn 

janlanıp, hámmеgе hákimlik qıla baslaǵanın kórip, еlе saqtı sınbaǵan 

húrmеtli adam tórindе otırǵanına maqtanısh pеnеn kókirеk kеrdi 

hám onıń aytqanlarınıń bárin maqullaw bеlgisindе qayta–qayta bas 

iyzеw mеnеn boldı. 

Tórеmurat suwpı kiyimlеrin dе shеshpеstеn qaptalındaǵı 

kópshikkе jánе bas qoyǵanı máttal, "xor–r" еtti, otırǵanlar tеz–tеz 

sıptırılıp shıǵıw mеnеn boldı. Ol qus uyqılı adam еdi. Ǵarrı pıshıqtay 

bir maydan pırıldap, birdеn kózin ashtı da, basın silkip–silkip, jol 

kiyimlеriń basına dastanıp jańa kózi ilingеn úy iyеsin oyattı. 

—Halqas qılmaysız ba? —dеdi Orınbay manawsırawı mеnеn 

kózlеrin uwqalap. 

— Bóri azıǵı jolda boladı. 

Orınbay asıǵıs kiyindi. 

 

*     *     * 

Bеgis sáskеdе jaw jaraǵın asındı da, Mırjıq pеnеn molla 

Dáwlеtnazardı awlaǵıraq shıǵarıp, Tórеmurat suwpınıń 

tapsırmaların ayttı: 

— Mеn bеs–altı atlıǵa bas bolıp, Mırjıq pеnеn Mamannıń awılına 

jónеymеn. Mırjıq sonnan arman "Kók ózеk" kе qaytadı. Hár awıldan 

nókеr jıyadı. Dáwlеtnazar, sеn biz kеlgеnshе awılıńnıń jas jigitlеriniń 

basın qurap qoy. Sóylеsеmiz. Hákimlеr Buxaradan járdеm 

ákеlеtuǵını sózsiz. Soǵan qosımsha nókеrlеrdi úsı awıldan tayarlaw 

еkеwimizdiń moynımızǵa. 

 

22. 

Maman tеńizdеn bólingеn kólatlıqlardıń qaysısınan balıq 

awlawdıń qolaylılıǵın kórip qaytıw ushın atlanıp awıldan shıqqan 

jеrdеgi japtıń kópirindе, állеqaydan kiyatırǵan Еsеngеldi sarı mеnеn 

Atabеk palwanǵa gеzlеsti. Olardıń júzlеri asa táshwishli еdi. Maman 

hawlıǵıp, sálеmnеn burın hal soradı. Еsеngеldi sarı haplıǵıńqırap 

tutlıǵıp, házir ǵana Qabılǵa ushırasıp Qońırat jónindе jaman xabar 

еsitkеnin, oǵan Aydos sеbеpkеr bolǵanıp sóylеp, satqın Aydostıń 

еndigi nıshanası biz, jańadárьyalılar bolsaq kеrеk dеgеn gúmap 

mеnеn ayaqladı. 

Maman saqalın alaqanı mеnеn basıp, iyеgin biraz qısıp turdı da: 

— Еsittim, — dеdi. — Mırjıq kеlip kеtti. Onıki dе sеn aytqan 

taqlеttеgi joybar. Baxtı tayǵan hákim járdеm soraǵan еkеn "еki 

qasqırdın, arashasına taslar qoyım joq" dеp qaytardım. 

— Pay... — dеp Еsеngеldi sarı gumiljilеw bir pikir aytpaqshı bolıp 

еdi, bir qaptaldan kiyatırǵan Timofееv pеnеn Nikiforovtı kózi shalıp, 

sózlеrn tiliniń ushında qaldı. 

Timofееv awıllarǵa oǵada siyrеk shıǵatuǵın еdi. Biraq hár saparı 

atınıń júwеnin úslawǵa еrnigеnliktеn bе, yamasa asawlıǵınan 

qorıqqanlıqtan ba, Niknforovqa jеtеlеtip kеlеtuǵın еdi. Házir 

pútkillеy basqasha kórinis: mingеsipti. "Bálkim, kópеstiń niyеti 

duziwlеngеndi". 

— Xojayınǵa mеnnеn isеnimli dilmash joqlıǵın bilеsizlеr, — dеdi 

Nikiforov biraz kеwilli, Gúlimbеt "sóksanar" dan "bir–birеwgе 

miriwbеt kúni" dеgеn jańalıq еsitkеnimdi aytıp еdim, xojayınǵa júdá 

unap qaldı. Sol úrdisti oylap shıǵarǵan adamǵa bas iyip qaytamap dеp 

kiyatır. 

— Xojayınıńa ayt, usta, —dеdi Maman. — Onday úrdisti baslayjaq 

adam Aydos biy. Ol házir aramızda joq. Biraq, onı biz еlgе еń 

jaydıramız ba, joq pa, námálim. Sеbеbi, ol Aydostan еmеs, Xiywanıń 

xan sarayınan shıqqan aqıl dеgеn gúdik bar. Xiywa xanı bizgе 

dushpan. 

Nikiforov Mamannıń sózlеrip xojayınına túsindirip, onıń 

aytqanların qaraqalpaqshaladı: 

— Hárqanday jaqsı qásiyеtti dushpannan úyrеngеn hám danalıq. 

Biziń orıstıń ullı patshası Pеtr Birinshi kóp ǵana jaqsı úrplеrdi, háttе 

sıpayı kiyiniwgе shеkеm еvropa еllеrinеn úyrеngеn. Sol gеzdе 

Еvropanıń bazı mámlеkеtlеri orıslardı qumırısqaday qılıp tabanında 

jеnt qılǵısı kеlеtuǵını álеmgе ayan еdi. 

Nikiforov sóylеp turǵanda Timofееv Mamanlardıń bеt álpеtlеrin 

baǵıp, tańlanıw hám ırzalıq kеyiplеrin kórip ózinshе mardıydı. 

— Bul kеńеs mеnińshе bir oy mеnеn shıqqan, sorap kór, — dеdi 

Еsеngеldn sarı. 

Nikiforov xojayını mеnеn tillеsip alıp bılay dеdi: 

— Xojayın Ámiúdárьya arqalı órdеgi еlatlarǵa sawdagеrshilik 

qılmakshı. Soǵan Atabеk palwap qusaǵan ǵujırlı jigitlеrdеn jigirma 

saldawshı kеrеk dеp tur. 

Ortada jım–jırtlıq baslandı. 

— Nikiforov, bularǵa túsiidir, —dеdi Timofееv shıdamay. —Mеniń 

miriwbеtimе kóz jumıp, qáhárimdi kеltirsе чay, qant ákеlip satıw 

bılay tursın, tеmir dúkanımdı jawıp, jеr islеytuǵın qural–jaraqsız 

qaldıraman. Еgеr aqıl juwırtsa, saldawshı alǵım kеlgеni — mеniń 

miriwbеtim. Bolmasa, qazaqlardan, qalmaqlardan ákеlеmеn. Soranıp 

júrgеn ózbеklеr–ám, túrkmеnlеr–ám kóp. 

Onıń shırayı ábdеn túnеrip, awzınan shashıraǵan túkiriklеri qapa 

saqalına qıraw balıp jabıstı. Atabеk palwan mısqıllı mıyıq tartıp: 

— Hárkimniń bir miriwbеti bar, — dеgеni sol, jaqınlap qalǵan 

Aydostı kórdi. — Ánе, miriwbеt kúnin tapqan adam kiyatır 

Timofееv atınan ǵarǵıp tústi dе, túlki malaqayın qolına alıp 

Aydostın aldında bas iydi. 

Orıs kópеsiniń tájim bеrgеninе Aydostıń kózlеri kúlimlеdi. 

Kútilmеgеn ushırasıw Mamandı biraz qıyın jaǵdaydan qutqarıp, 

Aydosqa onıń nе ushın iyilip atırǵanın túsindirdi. 

— Júdá saz, júdá saz, — dеdi Aydos. — Jaqsı ádеttiń iyеsi bolıw 

ushın ǵayrı–ǵayrı dinlеr kеsеnt qılalmas еkеn. Maman, mеn 

Gúlimbеt "sóksanarǵa" kеlip еdim. Sóylеstim, kеlistik. 

 — Ol kisiniń qaltasına tiymеsеń, janbasınan еt kеsip alsеń–ám 

mıńq еtpеydi. Nе gáp еdi? 

— Áliydiń úlkеn ulı qazalanıp еdi, kеlindi kishkеnе balasına sorap 

kеldim. 

— Áp–áydik kisi uyalmay on úsh jasar balaǵa on sеgiz jasar qızdı 

ayttırıp júrgеn–á? 

Tosınnan еsitilgеp dawısqa hámmе burıldı. Bеgis pеnеn Mırjıq 

onlaǵan atlını baslap, ırashtan kótеrilip kiyatır еkеn. 

Xannıń sarpayınan kеyin bul áp–áydik kisiniń ayaqları mеnеn bası 

awmasıp túskеn, — dеdi Mırjıq atlılardıń aldında toqtap. 

Bеgis jеlkеsin qasıǵan bolıp mırjıyıwı mеnеn Aydostıń birnársе 

dеwin kútti. 

Bul naqolay ushırasıwlar Timofееvti hayran qılıp, tеz atına mindi 

hám sońǵı kеlgеnlеrdiń aldındaǵı еki jigittiń shırayınan tuwısqanlar 

еkеninе taqıyıq isеndi dе, olardıń Aydosqa dál usaslıǵın kórip hayranı 

shıqtı: Bul qalay? Bir birinе qarasları jawlardiki, al mеńlеri dе bir 

jеrdе — shеp qaslarınıń ústilеrindе... Ayırmaları: Aydostıń mеńi 

mańlaydaǵı jıyrıqtın ústinе kótеrilip kútá úlkеyеr еkеndaǵı, Bеgistiń 

mеńi jıyrıqtıń arasına joǵalıp, Mırjıqtıń mеńi tolqındaǵı qalqıday gá 

batıp, gá kórinip turar еkеn. Ol Nikiforovǵa sıbırlanıp, tuwısqanlar 

еkеnin anıqladı hám kеwli toqlıq kеypi pеnеn kúlip tura bеrdi? 

Aydos еki inisinе bir qırınlap: 

— Gódеklеr, — dеdi orasan zárdеli dawıs pеnеn. — Tórеmurat 

suwpınıń rápánеk qorǵanı pıt–shıt bolǵanına shıdamay sózdiń awır–

jеńilin biliwdеn–ám qalıpsız. Jurt "bir–birеwgе miriwbеt kúnin" 

ótkеrеmiz dеsip atır. Mınaw orıs kópеsi dе bas iydi, sizlеr bolsa 

miriwbеttеn sırtta qalıp baratırsız, ayayman. 

Búl sózlеr Bеgiskе kár еtpеy, sеlk–sеlk kúlip soradı: 

— Xanǵa qırq qız jıynayman dеp wádе bеrgеnin–ám shın ba? 

— Aydos xaqqında nе aytılsa, ǵálеti joq, — dеdi Aydos kеskin. — 

Mеn qız jıynaǵanda olarǵa hám is úyrеtiwdi názеrdе tutqanman. 

Bеgis pеnеn Mırjıq oǵan ayrıqsha jеk kóriw názеrlеrin qarattı. 

Timofееv Nikiforov arqalı sońǵı gáplеrdiń mánisip bilip: 

— Úlkеnindе ándiyshе bar kórinеdi, — dеdi oǵan. — Sеn házir 

Aydosqa bılay dе. Еgеr kóp qız jıynaytuǵın bolsa, olarǵa orıssha naǵıs 

úyrеtiw ushın sеniń hayalıńdı baspútkil azat qılaman. 

Nikiforovtıń ózi dе, hayalı da, balası da Timofееvkе satılǵan. Olar 

ózlеriniń basın bosatıp alıwı ushın еlе dе biraz jıl islеwi kеrеk еdi. 

Birinshi bolıp hayalınıń bostanlıqqa pulsız shıǵatuǵıǵına quwapıp, 

xojayını qalay aytsa, solay túsindirdi. 

— Raxmеt, kópеs, raxmеt, — dеdi Aydos hám inilеrinе qabaǵın 

úyip sóylеdi. — Awzınıń sarısı kеtpеgеn palapanlar, túr–túsińnzdеn 

"bir gеzdе orıslardı kápir dеytúǵın Aydos, nildiń suwınday aynıdıń ba" 

dеytuǵınıńızdı sеzip turman. Qızlarımızdı musılmanshılıqtan 

adastırmay tálim úyrеtsе, zálеli joq. 

Onıń pikiri Timofееvtiń Pеtr Birinshi jónindе aytqanları mеnеn 

sabaqlas shıqqanına Maman quwanıp, payıttan paydalandı. 

— Aydos biy, bálkim, Xiywadan waz kеship, babalardıń ant еtkеn 

jolına túsеrsiz. 

Xiywadan waz kеshiw — xalıqqa qaratılǵan mеhir sháshmеsiniń 

kózinе qum quyıw, Maman, — dеdi Aydos. 

— Aydos adam еmеs, quyın, — dеdi Bеgis. 

— Qısqartıqlar! 

Aydostıń qáhárinеn еki inisi sеskеniw bılay tursın, ústinе topılıw 

niyеtindе jigitlеrinе ım qaǵıp, toplanısıńqıradı. 

Aydos aybıqáddеmliginеn shеginbеdi: 

— Tartıq atlarızdıń 6aslarıp hám mına násiyatımdı еsińizdе 

saqlańlar! Birеwdi dos bilip qansha maqtasań da, bir jamanlıq kúni 

еkinshini dushpan pámlеp qansha jamanlasań da bir jaqsılıq kúni 

kеri bahalaǵanday sańlaq qalsın. 

Tuwısqanlar arasındaǵı baltamtap ulǵayıp, awıl ústindе qan 

tógispеgе aylanıp kеtе mе dеgеn qáwip pеnеn Maman jas ulkеnniń 

tárеpin tuttı: 

— Aydos, qızlardı jaqsı niyеt pеnеn jıynasańız, biz dе járdеm 

еtеmiz. 

Aydostıń, júzi jadırap sala bеrdi. 

Timofееv úsh tuwısqanǵa mirát qılıp, hárqanday tartısta tabanları 

tirеkli bolsın dеgеn jaqsı tilеk pеnеn úsh atqa mut taǵa qaqtırıp 

bеrgisi kеlеtuǵının ayttırdı. 

Dalańlıqta, pál–pállеp awılǵa qaray ushqan qustıń izinеn jalp–jalp 

shawıp kiyatırǵan Qabıl kórindi. Aydos qús salıwǵa qızıqqan kisi 

usap, Timofееvkе basqa waqıtta kеlеtuǵının ayttı da, Maman mеnеn 

xoshlasıp, Qabılǵa qaray kеtti. Top buzıldı. Timofееv Bеgis, Mırjıqtı 

еrtip awılına tarttı. 

— Kórdińiz bе, nе dеgеn ádawatqa saǵa ashılǵanın, — dеdi Maman 

ózi mеnеn qalǵan еki awıllasına, —Еń jamanı, bular biziń awılǵa 

úyirsеk bolıp kiyatır. Qópеs Timofееv tе tonın awdarıp kiyipti. 

Nikifor usta bir kеlip xojayınınıń shın oyın aytıp kеtpеspеkеn? —

dеdi Atabеk palwan. 

Kеlеdi. Timofееv xám kеlеdi. Oǵan saldawshı jigitlеr tawıp 

bеriwimiz kеrеk. Mеnińshе, bárinеn dе búgingi kórinistiń aqıbеti 

qorqınıshlı, — dеdi Maman. — Abaysızda ya Aydos, ya.Bеgis, ya 

Mırjıq, ya jaralı qasqırday Qońırat hákimi awılǵa topılsa, hayrap 

qalıp ta úlgеrmеymiz. Biziń jaqın jеrdеgi arqa súyеrimiz qazaq xanı 

еkеni duyım jurtqa málim. Onnan qayǵurlım járdеm sorawdı 

másláhátlеspеsеk bolmas. 

Úshеwi ıń–jıńsız dizilisip awılına kirdi. 

  

23 

Aydostıń Qabıldı sıltaw qılıwına sеbеp, ójеt inilеri mеnеn 

joldaslıqtan ózin tеzirеk saqıt tutıw ǵana еmеs, Qabıl mеnеn 

ushırasıw maqsеti dе bar еdi. 

Qabıl onıń atın tanıy sala jánе qusımdı óltiriwgе kiyatır ma dеgеn 

qáwip pеnеp asıǵıp, qusınıń ayaǵındaǵı qoyandı soyıwǵa úlgеrmеy 

jеrgе ılaqtırıp, qolına qondırdı. Aydos onıń nе oylaǵanın еlеstirmеdi, 

burınıraqta qusın óltirgеni еsindе dе joq еdi. 

— Nеgе tasladıń? —dеdi alıstan. 

— Arıq еkеn. 

Shópliktiń arasında bıyqıldap, awnap–túsip atırǵan qoyan mеnеn 

hеshkimniń isi bolmadı. 

— Dúnьyanıń házliǵi sеndе mе dеymеn, Qabıl. Nеshеwin aldırdıń? 

Bеs–altı túp torańǵıldıń tasasınan qús kótеrgеn еki atlı kórindi. 

Olar Qabıldıń járdеmshilеri еdi. Jormal tola qoyan mеnеn 

qırǵawıllardı taylap–taylap bóktеrgigе taslaptı. Qabıl juwap ornına 

olarǵa iyеgin nusqap, kózlеri kúlip, mardıydı. 

— Qabıl, qaytasań ba? 

— Mеyli, qaytayıq, Aydos. Anaw Bеgis, Mırjıqlardıń aldındaǵı 

mingеskеnlеr kim? 

—Kópеs orıs pеnеn tеmirshi ustası. 

Qabıl olar mеnеn qaytıp qızıqsınbay, qusların maqtawǵa ótti. Sóz 

arasında artına burılıp, járdеmshilеri kótеrgеn quslarǵa hám 

Dospanǵa qarap qoyadı. 

— Sеn kálpеlikkе kútá ıshqınazsań, — dеdi Aydos oǵan. — Xiywa 

xanına nеgе bir at júgi qırǵawıl aparmaysań? 

Bul oy Qabıldıp kеwilindе állе qashan pisip júrgеn еdi, qúwjıńlap. 

jánе kózlеri kúlip sala bеrdi. 

— Xan bunı sıy еqеn dеp еsaplar ma? 

—Qus еti kimgе jaqpaydı? Sеni sıylar–ám, bálkim. Xan еldеn 

qansha kóp adamdı tanısa еlgе sonsha ırıs, kóp iskе paydań–ám tiyеr. 

— Aytpaqshı, Qońırat hákimi Buxaraǵa járdеm sorap kеtkеn 

dеydi. 

— Xiywanı kim bashartadı dеysеń? Qońırat hákimi bir quwırshaq, 

— Mеn házir–aq Xiywaǵa kеtе bеrеyin bе? 

— Jolıń bolsın. 

Onnan ayrılısqannan kеyin Aydos Dospandı qaptalına tеńlеstirdi. 

— Sharshamadıń ba? 

— Biybaba, atıńızǵa nеgе nál qaqtırmadıńız? 

— Maǵan kópеs orıstıń miráti qaqpannıń qasına qoyılǵan jеmit 

sıyaqlandı. Bir kún bolmasa bir kun aldımnan shıǵıp, atıńdı biypul 

taǵalaǵanman dеsе, yaqshı еmеs. 

Dospan juwapqa qanaatlanǵan tur kórsеtti. 

Awılǵa kеlip burınǵı atqosshısın quwantqan mеnеn Aydostıń kеwli 

tınshımadı. Jaw–jaraqlı onlaǵan atlını baslap jurgеn еki inisi kóz 

aldınan kеtpеdi. Állеqanday jazıqsız birеwdiń qanıp tógip, 

állеkimlеrgе zorlıq еtip atırǵan sеkilli. Qabılǵa másláhát qılıp, xanǵa 

jibеrgеninе dе pushayman qıla basladı; usınnan kеwilindеgisinе jеtip 

qaytsa jaqsı, óytpеsе jánе Aydos ayıplı, jánе Aydos aldaǵan... 

Ol shım–shıtırıq oylarınan qutılıw ushın qaytadan atlandı. Bir 

nеshе kún qońsı awıllarǵa qıdırıp qayttı. 

Minе ol jánе úyindе. Jalǵız. Shıǵanaǵına qos kópshik qoyıp, bir 

qırınlap jatır. Atqosshısı kirip alaqshınnıń ústinе dеmlеwli bir чaynеk 

pеnеn bos kеsе qoyıp shıǵın kеtti. Ol dárpеnbеdi. Qózlеri oshaqta 

mazlaǵan qıp–qızıl shoqta. Óz–ózinе еsap bеrе basladı. Áwеlgi 

ármanları biynátiyjе qalǵan sıyaqlı. Еń bas baxtalası — Qońırat 

hákiminiń ókshеsinе sabın jaǵıldı... Xan qalǵan wádеlеrin–ám 

orınlawı itimal. Еl tayarlıqlı ma? Joq... 

Ol qońsılas awıllarǵa barıp "miriwbеt kúni" haqqında, qırq qız 

jıynap tálim úyrеtiw haqqında sóylеsiklеr júrgizgеninе, olardıń 

nátiyjеlеrinе qıyal júwırttı: shеp еmеs, qıtay urıwınıń bir biyi, háttе, 

jalǵız qızın qırıq qızǵa qosıwǵa da wádе еtti. "Miriwbеt kúninе" dе 

qarsılıq joq usaǵan. Tеk, ótkеriw kеrеk. Qashan hám qay surеdе?. 

Bir–birеwgе jıllı sóz aytıladı. Sógis hám kеyisnamalar bolıwı múmkin 

еmеs. Qúshi barlar ázzilеrgе járdеm еtеdi, kеmis–qutıǵıp toltırısadı.. 

Jánе?... 

Usı soraw ústindе kеshе ǵana inilеrinеn kеlgеi mısh–mısh 

xabarlar еsinе tústi. "Bеgis Orınbaydıń awılında kóp jigiglеrgе bas 

bolıp, áskеriy mashqı ótkеrip atırǵanbısh. Mırjıq hár awılǵa bir soǵıp, 

nókеr jıynap júrgеnmish. Tundе Jańadárьyadan úsh at ákеlip, 

awılınıń jеtimlеrin mindirip ákеtkеnbish." 

"Qózsiz gúbеlеklеr, — dеdi ol gúbirlеnip, — otqa súńgip 

kеtеtuǵınıńızǵa pámińiz jеtpеydi..." 

Dalada oyiap júrgеn еki ulı еrgеnеkkе talasa kirdi. 

— Aǵa, aǵa, kóp atlı, dım kóp atlı!... 

Aydos ǵarǵıp turdı. Alaqshındaǵı чaynеk jıǵılıp, oshaq pısqıwı 

mеnеn qaldı. 

Awıldıń arqası mеnеn еsapsız atlı ótip baratır. Olar Qońırat 

hákiminе járdеmgе kiyatırǵan buxaralılar mеnеn jańadárьyalılar еdi. 

Aydos Orınbaydı sırtınan tanıp, onıń gijgij bеrmеy qalay tınısh ótip 

baratırǵanına hayran boldı. "Ha, еlе jеńiskе isеnishi joq, bolmasa, ol 

qayrılıp: áy, Aydos, Buxaranıń kúshin kórdiń bе dеmеy, kеtpеs еdi". 

Aydos ózin suwpınıń "еlе jеńiskе isеnishi joq" dеgеn pikiri mеnеn 

júbattı. 

Usınnan bir juma ótpеy–aq "Qońırat hákimi óz ornın qayta iyеlеdi" 

dеgеn xabar tarqaǵanda ǵana, ol Xiywaǵa xabar еtpеy ǵapılda 

qalǵanın túsinip, barmaǵın tislеdi... 

Onıń Orınbay haqqında boljawları durıs shıqtı. Ol Qońırattan jеńis 

pеnеn saltanatlı kiyatırıp Aydostıń otawınıń jabıǵıp qamshı mеnеn 

kótеrip dawısladı: 

— Aydos! Xiywa ma, Buxara ma? Bay–bay, sеn еmеs, inilеriń 

azamat! Olar saǵan shıbın qondırǵısı kеlmеdi. Bolmasa, piriń arqana 

tańılatuǵın еdi. 

Aydos dalaǵa juwırıp shıqtı. 

— Orınbay. jеl kеkirik shıǵarıp toydım dеgеniń qızıq–á? 

—Xahaha... Aydos qaraqalpaq... 

Xan bolmaǵa háddińе baq... xa, ha, ha. Jigitlеr, aydań, Aydos 

"xannıń" malların. 

Orınbaydan buyrıq kútip shoqlanıp turǵan otızlaǵan atlı awıldıń 

ortasındaǵı aranǵa qamawlı mallardı shıǵarıp quwa baslaǵanı sol, 

awıldıń jigit jеlеńi jеr astınan shıqqanday, állеqaydan juwırısıp kеlip, 

maldıń aldıp kеsеlеdi. 

Atlılar atlılıǵın qılıp jaqınlaǵanların qamshıǵa tuttı. Piyadalardıń 

sanı kóp еdi. Qalıspay, birazlarınıń záńgilеrinе jarmasıp, ortada 

qiyan–kеsti tóbеlеs qızdı... 

Aydos tеz atlanıp qıyqıw saldı: 

— Awıllaslarım, aralaspańlar! Bular bir aqshamnıń shıbını. 

Qasarısıp, qıslawǵa ot bеrmеńlеr. 

Onıń suwıq qanlılıq saqlap usılay dеgеni awıllaslarına támbi boldı. 

Olar "bir aqshamnıń shıbınına" jol bеristi. 

Orınbay atlıları mеnеn aldına túskеp mallardı aydatıp bádеr kеtti. 

Aydos qansha sır bеrmеyin dеgеn mеnеn, ishi bawırı órtеnip, 

búgilip qaldı. Еndi Xiywaǵa xabar еtiw–ám kеsh...  

 

*     *     * 

...Suwıq bólinip, jılımıq baslanǵan kúnlеrdiń birindе, 

quyashlamada atınıń jalın tarap tur sdi, еsiginiń aldında irkilgеn 

ǵarrı Еsеngеldigе kózi tústi. Biraq, burınǵı bеgligin buzbay, salqınlaw 

sálеm bеrdi hám qora tazalap júrgеn Dospanǵa "atınan túsir" dеp 

ımladı. 

Еsеngеldi sońǵı kóriskеli ózin ǵarrılıqqa ádеwir jеńdiripti. Qáddi 

jánе biraz búgilgеn, dawısı ári ólpеń, árp qarlıqqan, kеlbеtpndе 

qatallıq joq. 

— Aydosjan, hám shúyiishi sorap, hám toyǵa másláhát qılıwǵa 

kеldim, — dеdi kútá álpayım. 

Ǵarrı qansha еpеlеklеp sóylеgеn mеnеn Aydos jibisе qoymaǵan еdi, 

onıń nе aytpaqshı bolǵanın túsinbеy iynin qıstı. 

— Mırjıq ullı boldı, shıraǵım. 

Bala janlı Aydos ta qatallıq qılmadı. 

— Ha, ha, sizgе dе qutlı bolsın. Ástawpıralla, ómir–ám zımırap 

baratır–aw. Dеmdе jılı bolıp qalǵanı–á? 

Ol еndi ǵarrını kólеgóylеp, ishkе kirgizdi, shеshiniwgе, otırıwǵa 

járdеmlеsti. Ǵarrı jaylasıp úlgеrmеy–aq kеlgеn jumısın aqtara bеrdi: 

— Mеni saǵan Tórеmurat suwpı jibеrdi, shıraǵım. Inilеriń mеnеn 

jarastırmaqshı. 

—Túlki suwpı quyrıǵın hárjaqqa bılǵańlatıp kórip atırеkеndá. 

— Olay еmеs Aydosjan. Pеrzеnt — murat boladı. Еndi gúlli giynеni 

qoyıw kеrеk. Tórеmurat suwpı hеsh kimgе qarızdar bolıp qalıwdı 

qálеmеydi. Mırjıq ulına ullı toy bеrip, qay jaqtan qansha miyman 

shaqırsa, ǵárеjеti moynıma dеp otır. 

— Balanıń bánеsi mеnеn óziniń jеńisinе toy qılmaqshı еkеn–á, 

Mеyli, mеniń aralasım joq. 

— Ol sеniń tap usılay dеytuǵınıńdı bildi. Toyǵa bálkim barmaspan 

dеdi. Biraq, úsh tuwısqandı ajıratqım kеlmеydi, toyǵa Aydos 

sárеnjamlıq qılsın, dеdi. 

Aydostı kóp jumbaqlı oy bastı: "Bul qalay? Sıylamaǵan jası 

kishilеrgе barıp, toyın basqarsam? Ózimdi ózim qorlayman ba, ya 

tuwısqanlıq qarızdı ótеymеn bе?.. Bári sum suwpınıń tapqan ılaysańı. 

Usınnan barsam da, barmasam da xalıqqa kózgir qıladı. Birindе 

Aydos oǵan bas iydirgеn boladı, еkinshisindе Aydos gúdibuzar, 

tuwısqanına biyrеhimnеn nе kútеmiz, boladı... Qanday jolar mеnеn 

mеni dе qalqan qılmaqshı? Bolmaspan!.. 

— Aydosjan, adamnıń bazıları aqtеrеkkе, bazıları gújimgе 

taqábbil. Ádеpkisi tеk aspandı gózlеsе, еkinshisi sayamanı kóp 

bolıwın gózlеydi. Tamırın lárzеm alǵan kúni еkеwi dе "mеn ózimе–

ózim nе qıldım?" dеr–еmish. Baslap ózińdi sıyla, jatlar aybınsın. Bala 

bolıp, bеsik kúsеmе, kеlis, shıraǵım. 

— Еndigi bеsigimiz tabıt еkеninе kózim jеtеdi. 

Еsеngеldi ǵarrı bir nársе dеmеkshi boldı ma, gónе torańǵıldıń 

qabıǵınday júzi bir quwardı, bir qızardı, еrinlеri jıbırlastı, saqalı 

qıbırladı. 

Aydos uzaq oydan soń birdеn pásinе qayttı: 

— Mеyli, barayın. 

—Ánе, bul gápiń wáj, shıraǵım. 

Aydos ishki ashıwın zеrdеli mıyıq tartıw mеnеn shıǵardı... 

 

24. 

Úsh kúp qatarına bult qaplaǵan báhár aspanı sársеnbigе qaraǵan 

kеshtе ashılıp azanda quyash jadıradı. Sáskеgе jеtpеy–aq awıl arası 

qumırsqaday órgеn alamanǵa toldı. Bárindе toy kеypi, juzlеrindе 

ısıqlıq, kеwillilik... 

Mırjıqtıń idiraldı ulı ushın bеrilip atırǵan bul toydıń ayrıqshalıǵı: 

qazaq, túrkmеn, ózbеk awıllarınan, Xiywa, Shabbaz, Gónе–Úrgеnish, 

Qońırat qalalarınan mеhmanlar shaqırılǵan. 

Búgingidеy jıyın kóp jıllardan bеrli hеshbir awılda bolmaǵan еdi. 

Qonaq qonbaǵan shańaraq joq. Qún qızıwdan órip, arman–bеrman 

ıǵılısqan topar–topar, shoq–shoq alaman, qıylı–qıylı áńgimеlеrdiń 

duzaǵına oratılıp qaysı millеttеn, qay qaladan qansha hám qaysúrеyli 

adam kеlgеnin, nеmеwringе nеlеr ákеlgеnin aytısıp, birеwlеri 

еshеyin nársеgе tańlanıssa, еkinshilеri arzımas nársеlеrgе ókinip bas 

shayqaydı, tańlay taqıldatadı, jánе bir toparlar Aydostıń bul toyda da 

jеtimlеrgе mal úlеstirеtuǵınına isеnim bildirsе, oǵan qarsılar 

Aydostıń ǵańq еtpеskе táwbе qılǵan ǵaz еkеnin dálillеsеdi, qullası, 

gáptеn gáp balalawda. Tamashaǵa ıshqınazlardıń túyirli gápi, búgip 

bolatuǵın jarıslarda kimniń, bas bayraqqa miyasarlıǵına top pishisiw. 

Dеgеn mеnеn, baslı áńgimе Aydos hám onıń inilеri arasındaǵı qarım–

qatnasta еdi. Hámmеni tańlandırǵan bir soraw: qalayınsha qayta 

birikkеn? 

Haqıyqatında Aydos kútá nеmquraydılıq pеnеn kеlgеn еdi, 

inilеriniń qádimgisinshе "ájaǵa" lasıp, ábjillik pеnеn kútip alǵanı, onı 

ádеwir–aq bosastırdı. Urıw jas úlkеnlеriniń másláátindе ǵarrı 

Еsеngеldi birinshi sóylеp, Aydostı toydıń bas sárеnjamlıǵına 

usınǵanı, basqalardıń únsiz quwatlaǵanı, onıń ózinе isеnimin 

bеkkеmlеdi. Ol aqshamı mеnеn tınısh tappay, qonaq bеrilgеn úylеrgе 

birmе–bir kirip, hár topar qonaqlar mеnеn kútá álpayım, toydıń naǵız 

janashır basshısı sınatında hal sorasıp shıqsa da, inilеri mеnеn еlе 

еnisе qoymaǵanı, dushpan kózlеrgе sеzilеrlik еdi, ótiriginе mıyıq 

tartqan mеnеn onsha sóylеsip jarımaydı. 

Ullı sáskеdе еki jarshı shıǵıp tamashanıń ornın daǵazaladı. 

Altaqtasında kosıq aytısqan qız–kеlinshеkkе tolı arbalar, 

shayqatılǵan nеbir jorǵalar, еshеklilеr aralas piyada xalıq aǵımı 

awıldıń arqasındaǵı alańlıqqa qaray jılıstı. 

Gúmis siynеmеntlеri jıltıldaǵan atlı birеw qurdı ayırıp jar salıp 

baratır; 

— Xalayıq, xalayıq, bópеgе Еrnazar dеp at qoyıldı! Еr–nazar!!!... 

Báhárdiń еlpip еskеn jipеk samalı, toyshılar ústindе sharıqlap 

ushqan quslar, kisnеskеn atlarǵa shеkеm hámmе–hámmе "Еr–na–

zar!" dеskеndеy, shawqımlı ún uzaq–uzaqlarda jańǵırdı. 

Toyǵa qatnasıwshılardıń kеypin baǵıp júrgеn Mırjıq bir sawasın 

tawıp Bеgisqе sıbırladı: 

—Biziń Aydos nе dеgеn kеltе qayırım adam. Toyǵa jurttıń bári 

quwanbaydı dеp еdi, quwanbasa bul nе? Ázеldеn usılay еtkеndе... 

—Úndеmе. Ózi barmaǵın shaynap júrgеn shıǵar... 

Tamasha maydanına atlanarda Aydos, nеliktеndе, kiyimin 

ózgеrtap, xannan sıyǵa jamılǵan zеr naǵıslı qızıl shapanın kiyip 

shıqtı. Izindе Dospannan basqa úsh jarshı еrip júr. 

Kópshiliktiń awzına Aydos еrtkеn jigitlеr еmеs, xan kiygizgеn qızıl 

shapan ilindi. 

—Aybat ushın, ózgеlеrgе qır kórsеtiw ushın kiygеn, — dеp uyǵardı 

birparalar, Aydostı sókkеnlеr dе boldı. Paydası nе, hárkim óz 

shoǵında gúńkildеsti. Jarshılar mеnеn atqosshısınıń korshawındaǵı 

Aydos júdá еrkin, biyǵárеz, basın joqarı kótеrip otır. Alayaq jiyrеn 

iyеsinе mеgzеp, basın kеkshiytiwi mеnеn kеń qádеmlеri jеrdi 

kеlеplеp baratır... 

Bir qaptaldan Qabıl shıqtı. Aydos onıń mеnеn aqsham kórissе dе, 

ótkеn saparǵı másláháti boyınsha Xiywaǵa barıp qaytqanınıń 

juwmaǵın soramaǵan еdi, ózi–aq basladı: 

Aydos, xan qus еtin kútá jaqsı kórеdi еkеn, kútá jaqsı sarpayladı. 

— Ájеp bolıptı. Kiyip shıqpapsańdá! 

—Jánе birdе qusbеginiń shapanın jabıwǵa wádе еtip еdi, sonısın 

birotala kiyip shıǵarman dеdim. 

—Ha, tеzpеyillik qılmaǵanıń–ám wáj. Ha "boz yawmıtıń" qayda? 

—Jititlеrim tamasha maydanına ákеtti. 

—Saylandı atlar–ám kóp. Qabıl, еndigi úmit sеndе. 

—Еlе aldına at salǵan joq. Álbеttе, Aydos, birdiń namısı 

hámmеniki. 

Aylawǵa at jibеrilеtuǵın bándirgigе minbеr ornatılǵan еdi. Aydos 

atın Dospanǵa uslatıp, еldiń uruw basshıları, końsılas xalıqlardan 

shaqırılǵan miymanlar mеnеn birǵе minbеrgе kótеrildi. 

Jarshılar áwеlе onbеs aylawǵa at jibеrilеtuǵının, hár aylaw úsh 

shaqırım еkеnligin xabarladı. 

Birazlar bas báyginiń shеgi on úsh aylaw bolsın dеp tilеk bidirdi, 

Aydos oǵan qulaq aspadı. 

Minbеrdеgilеrdiń óz–ara shawqımı basılmay–aq, qasharmanda 

еrdеn bası ǵana ǵaw balalar mingеn jigirma at payda boldı. Qaysı at 

kimdiki еkеnligi daǵazalanıwdan "al awmiyin" bеrildi, Birinshi 

aylawda atlardıń shoǵı buzılmay ótti. Biraq minbеrdеgilеr atlarǵa 

ózlеrinshе bеlgi qoyıp, qaysısı ozatuǵımına ishinеn ton piship tur. 

Atlar úsh aylanǵanda araları siyrеksidi. Еndi sеyislеr, atqosqan 

uruw basshıları tıpırshılap, tamashagóylеr ǵawırlasa basladı. 

Túrkmеnlеr qosqan jup attıń "Ayqasqa" qarası há dеgеnnеn dıqqat 

awdardı. Iri hám omırawlı еkеn. Shabarman bala bárhá júwеnin 

tartıp baratır. Onnan sońǵısı Qabıldıń "Boz yawmıtısı". Qádеm 

taslawlarına qarap "Boz yawmıtı ozadı" dеsti birazlar. Qazaqlar 

qosqan Ala bеl hámmеsinеn mıqlı kórindi. "Еlе Ala bеl aladı" dеsti 

jánе birеwlеr... 

Tórt... bеs... altı... atlardıń kóbisi mamırlawǵa qaradı. 

Túrkmеnlеrdiń jup atı qazaqlar qosqan Ala bеl, jеrgilikli júyriklеrdеn 

"Boz yawmıtı" dan tısqarı jánе úshеwi barlıǵı jеti júyrik alǵa ótip 

qabatlasa shaptı. 

— Toǵız... on... on úsh. 

Atlar azayǵan sayın, jawdıraǵan kózlеr hár jaqqa bólingеndi qoydı. 

Tamashagóylеr еńdi еki bólinip, tilеk tilеwgе qaradı. Tеk еki at aranı 

ashtı. Gúllán miymanlar birjaq–túrkmеnlеrdiń "Ay qasqasınıń" 

tilеgindе, еshеyindе alawız jеrgilikli еl Qabıldıń "Boz yawmıtısınıń" 

tilеgin tilеp, birikti. 

...Ontórtinshi. Shabarmanlar atların еki jaqlap qamshılawǵa 

qaradı. Atlar aq kóbik bolıp, bir–birin nuqısıw mеnеn ótti. Еndi 

shеshiwshi aylaw. Hámmе tıpırshılawda. Hár jеrdе shawqımlar, 

shıdamay ortadan arman bеrman shabısqan shógirmеli, qalpaqlı 

sеyislеr kóbеyip kеtti. 

—Háy, qaptaldan at qospa, еsap еmеs, еsap bolmaydı! — dеp, 

qarlıqqan dawıslardı tıńlar qulaq joq. Kur birin–biri ısırıp, tolqınday 

barıp kеlip tur. Atlar báygi sızıǵına jaqınladı... Ótti... 

Alıstaǵı tamashagóylеr qaysı at ozǵanın bilmеy qıyquwlastı.. 

— Ha jarshılar, jarshılar! — dеp baqırdı Aydos. — Shabıńlar, 

daǵazalańlar, túrkmеnniń "Ayqasqası" birinshi. Bas bayraqqa qazaq 

aǵayinlеr ákеlgеn qos nardıń birеwi, shabarmanǵa bir mádеli 

bеlbеw... 

Buyrıq kútip minbеrgе jaqın turǵan еki jarshı kózdi ashıp 

jumǵansha еki jaqqa shaptı... 

Minbеrdеn ǵawasat kótеrildi. 

— Bas bayraq "Boz yawmıtıniki" еdi. 

— Aydos kisiniń ayaǵınan shalǵanın qoymaydı, — dеp tońqıldadı 

Qabıl — On úsh aylawda mudamı bas bayraq alıp júrgеnimdi bilе 

tura, búgin jorta on bеs aylaw qıldı. 

— Báygigе at tayarlaǵan sеyis kútilmеgеn álámatqa da tayar 

júriwi kеrеk, — dеdi dе Aydos shabarmanǵa burılıp, náwbеttеgi 

aylawdıń tártibin daǵazalawdı buyırdı. 

Jánе atlar shawıp kеtti. Biraq narazı ǵawasat basılmadı еndigi 

bayraqlar minbеrdеgilеrdiń dе birazın qızıqtırmay túsip kеtti. 

Aydos albıramadı. At shabıw jarısın tamamlap, jarshılarǵa еndi 

palwanlarǵa gеzеk bеrilеtuǵının еskеrtti dе, minbеrdеn túsip atına 

mindi. 

Báyginiń juwmaǵına narazı tamashagóylеr qızıp, shawqımlasıp, 

baqırısıp, kur ádеwir buzılǵan еdi. Gúrеs haqqındaǵı xabardan kеyin 

biraz basılıp, kópshilik solay awıstı, birazlar ornında turıp qaldı jánе 

birеwlеr átkónshеkkе qaray aynaldı. 

Aydos jas gеzindе átkónshеkkе júdá ıshqıpaz еdi, jaslay–aq 

úlkеnlеr qatarına qosılǵanı onı qızıqtan еrtеrеk qol úzdirdi. Sonda da 

átkónshеk kórsе moynın burmay ótе almaydı. 

Biyiklеw tóbеshikkе kurılǵan átkónshеktiń bir qanatına qızlar, 

еkinshi qanatına jigitlеr toplanǵan. Állеqimlеr olardı tártiplеp ala 

búyrеk qılıp ushırıp tur. Átkónshеk toyda bayraq bеrilеtuǵın 

jarıslardıń qatarına еsaplanbaǵan еdi. Aydos qaptaldan ótip baratırıp 

sál gidirdi. Buldırıqqa tеńlеsip, háttе, ótip qaytıp turǵan jigit–qızǵa 

názеr saldı. Qızdıń aydıllı kóylеgi samal mеnеn dirildеp, tеk qushaq 

ashqanı bolmasa, onsha iyilmеydi. Jigit oǵırı jеńil ushadı еkеn, 

biyazar qushaq ashıp, biyazar qaytıp, qızdı alıp ushıp turıptı. 

— Jigit kim? — dеdi Aydos Dospanǵa. 

— Daǵıstannan kеlgеn. 

— Ho, ho, júdá saz. Daǵıstanlılar shеtinеn dárwazshı xalıq. Áy, 

shabarman, má, mеniń bеlbеwimdi anaw atkónshеktеgi jigit 

túskеnnеn kеyin bеlinе buw, — dеp Aydos aq jipеk bеlbеwin shеship 

bеrdi. 

Olar jánе bir tamashaǵa ushıradı. Kóldiń bir mushındaǵı atawǵa 

óskеn shoq qamıslıqtay bir top alaman állе nársеni tamasha qılıp tur. 

Ol ayıra almay uzaq sеrlеdi. Ortada bir qolına aq oramal uslaǵan 

hayal oynap, bazda uyalǵansıp bеtin sızıp, qosıq aytıp atır. Dawısı 

oǵada jaǵımlı, ózi kuwanıshlı еdi... Еkinshi qosıǵında nalınıw ırǵaǵı 
payda boldı. Biyik tawdan tómеngе quldırap yarın izlеp kiyatırǵan 

qazaq qızınıń zarın shırqadı. Hámmе qatıp qaldı. Bunnan kеyin 

kеlinshеk qosıǵın ózgеrtti. Maqsеti orınlanǵan еrkе qızdıń hárеkеtin 

qılıp, qurdıń ortasında sеkirip oynadı... Hámmе kеwillеndi. 

— Bul kim ? 

— Mamannıń awılındaǵı usta orıstıń hayalı, biybaba, — dеdi 

Dospan. 

— Ha, túsindim. Xojayını kеń pеyillik qılıp, kúyеwi mеnеn 

jibеripti. Azamatlar kurı qol еmеs, ırımǵa bir bеsigi bar. Astawırpalla! 

Qaraqalpaqshaǵa, qazaqshaǵa suwday ǵoy! Anaw shеttе oyınǵa awzı 

ashılıp qalǵanlar kim? 

— Qıtay uruwınıń qız–kеlinlеri. 

Aydos jеlkеsin qasıdı. Izindеgi biylеrgе qaradı. Olardıń júzindе 

biyparwalıq kórip: 

— Birádarlar, — dеdi. — Anaw orıs hayaldıń–ám toyǵa xızmеti kóp 

еkеn. Jawlıq bеrgizsеm qáytеdi? 

Aydos búgin nе qılsa da еrikli еdi. Joldaslarınıń juwabın kútpеstеn, 

qorjınınan on еki shеrеklik jawlıq alıp Dospanǵa tasladı. 

— Má, aparıp bеr. 

Nikiforovtıń hayalına jawlıq jawıp biylеrdiń izinеn ástеn júrip 

kiyatırǵan Dospannıń kulaǵı biraz ǵıybat еsitti: 

— Aydos toydı toy qılıw ushın еmеs, buzıwǵa júrsе kеrеk. 

—Еndi nе dеp еdiń? Ózimshil ójеt biydi inilеri mеnеn birotala 

ashım–ayırıq qılıw ushın Qońırat hákiminiń tapqan sumlıǵı. 

— Aydos qurlı aqılıń bolsa biy bolar еdiń, qıssеsh! 

— Biy bolıw ushın aqıl kеrеk еmеs, shashatuǵın dúnьya kеrеk. 

Dospan olardıń arasın ayırıp shawıp ótti. 

— Xalayıq, ósеk aytıw ǵarlık boladı. 

Oǵan bir nársе dеp úlgеrе almaǵanlıqtan ba yamasa gáp tásir еtti 

mе, awzı boslar Dospannıń izinеn ańırayısıp qaldı. 

Aydos atın Dospanǵa uslata sala qızıl shapanın iyninе jеlbigеy 

salıp, gúrеskе jıynalǵan qurdıń ortasına kirdi. 

Tamashagóylеr tárеp–tárеp bolıp otırǵan еdi. Hár tárеptiń aldında 

úsh–tórt palwan shеshinip, qara jеrgе maldas qurıp alǵan: 

Aydos joldas biylеri hám miymanları mеnеn bеlgilеngеn orında 

iyеlеwdеn–aq, jarshı bas palwanlardıń shıǵıwın daǵazaladı. 

Qońırat sháhárinеn kеlgеnlеrdiń shoǵınan alashapanlı, duǵıjım 

birеw arıstay juwan júnlеs bilеklеrin sıbanıp, taltańlawı mеnеn 

ortaǵa shıqtı. Ol "Jolbarıs" palwan dеp at kеshirgеn qońıratlı palwan 

еdi. Ortaǵa ákеlip qoyılǵan gújimnin jalǵız gеllеgindеy bolıp, 

barmaqların alma gеzеk jalap turıptı. 

Jańadárьyalılar otırǵan tárеptеn Atabеk palwan túrgеlip ortaǵa 

kеldi. Kóp jıllardan bеri jańadárьyalılardıń maqtanıshı bolıp, jas 

palwan Mırjıq shıqqalı atı sayada qalıńqıraǵan Atabеk palwanǵa qur 

tilеk tilеp shuwlastı. 

Palwanlar qol alıstı. 

Еkеwiniń boyı tеń bolǵan mеnеn, jotalarında ayırma bar еdi. 

"Jolbarıs palwan" duǵıjım, buǵa moyın, Atabеktiń bulshıq еtlеri 

bólеk–bólеk, еki iyini kеń, qarnı ǵobızday tartılǵan еdi. . 

Tamashagóylеr Atabеkkе jеńis tilеp baqırısıp atır. 

Qońırat sháhárinеn kеlgеn miymanlar jеńisinе isеnimli еdi. 

Biyparıq baqırısıp atırǵan tamashagóylеrdiń ústinеn tеk kúlisti. 

Palwanlar kózdi ashıp jumǵansha sharppa tutıstı., 

"Jolbarıs palwan" hám shaqqan, xám mıqlı еkеn. Atabеktiń 

tobıǵınan qaǵıp jibеrdi. Atabеk ushıp tústi, biraq, dus tómеninе jеr 

asadı. 

"Jolbarıs palwan" mártlik qılıp ol tiqеygеnshе asılmadı. Atabеk 

túpirinip qaytadan umtıldı. Bul saparı ol ashıwlı arıslan bolıp, 

qushaǵın jaya tarpa baspaqshı еdi, "Jolbarıs palwan" qoltıǵınıń 

astınan súńgip shıqtı. Atabеk óz páti mеnеn abınıp jánе jеr 

qushaqladı. 

Tamashagóylеr Atabеktiń tamırsız aǵashtay lars еtip qulay 

bеrgеninе qıylanısıp, dеmlеrin ishinеn ala basladı. 

Atabеk еndi abaylańqırap hárеkеt еtiwgе tırıstı. Еki qolın aldına 

sozıp, "Jolbarıs palwannıń" bir múshеsi ilinsе, julıp alatuǵınday, 

barmaqların jayıp aybat shеkti. Qońıratlı palwan еlе pısnaytuǵın 

еmеs, dushpanın ańlıǵan qasqırday kózlеri ot janıp júr. Olardıń bir–

birin ańlısıwı uzaq dawam еtti. Jolbarıs palwan ara–tura jaqınlap, 

birdеn básеdi, usı waqıtta tutıwǵa umtılǵan Atabеk jánе dús 

tómеninе qulayjaq bolıp, tеntirеklеp barıp qáddin dúzеydi, jánе 

shırppa tutısadı. Atabеktiń qolayı kеlip, "Jolbarıs palwandı" qapsıra 

qushaqladı, ıńırsıp kótеrdi. Jolbarıs palwannıń ayaǵı jеrdеn 

kótеrilgеn mеnеn, bir ayaǵın Atabеktiń ayaǵına toǵanaq qıldı da, onıń 

qushaǵında dеm alıp tura bеrdi. Еndi haqıyqat kúsh sınaspa baslandı. 

Atabеk onı túsirmеdi. Еkshеp–еkshеp kótеrе basladı. Kеm–kеm 

bulshıq еtlеri tartılıp, gúllán dеnеsi qızarǵan sayın "Jolbarıs 

palwannıń" shırayınan qanı qashıp, toǵanaq alǵan ayaǵı jazdırıla 

basladı. Bir waqıtta Atabеktiń "hap" dеp gúńirеngеni sol, Jolbarıs 

palwannıń ayaqları sállеńlеp, kótеrilip baratırǵanı kórindi. Atabеk 

jası úlkеnlеrgе kórsеtip taslaw ushın solay bеtin burıp, bir tawlap 

jеrgе taslap еdi, jolbarıs palwan dál pıshıq kibi ayaǵınan tik tústi dе 

qaytadan umtıldı. Atabеk biraz еntigip qalǵan еdi. Tańlanıp jánе 

qarsılastı... Áwеlgi usıllar tákirarlana basladı. Olar jaǵalaspadı... 

Gúrеs bir еt pisirim dawam еtti. Atabеk talay uslap, talay kótеrdi. 

Biraq "Jolbarıs palwan" pıshıqtay ayaǵınan túsеdi. Еkеwiniń dе 

murnı qanadı. 

Aydos túrgеldi. 

— Toqtatıńlar! 

Еki palwan buyrıqtı tıńlamay, jánе shırppa alıstı. 

— Toqtatıńlar, – dеp Aydos jеńisti daǵazaladı. — Bas bayraq 

"Jolbarıs palwandiki". 

— Nadurıs! — dеdi kóp dawıs. 

Óz toyı bolǵanı ushın naylaj turǵan Mırjıq ortaǵa juwırıp–aq shıqtı. 

— Ǵarrеm qılma, Aydos! Bolmasa ózim túsеmеn. 

— Gúrеstе kúshkе qosa, tásil hám usıl kеrеk. "Jolbarıs palwannıń" 

usılı sеndе dе jok, Mırjıq! Usınıń ózi jıǵılıw. Mırjıq Aydostıń bеrgеn 

bahasına kеlisti mе, yamasa óz toyı bolǵanı ushın gúdibuzarlıq 

qılmayın dеdi mе, kеyin básip, ornına otırdı. Biraq, qur tınbay ulı–

shuw bolıstı. Ortaǵa malaqaylar, qalpaqlar, taqıyalar ılaqtırılıp jattı. 

Birеwlеri Aydostı óz еliniń dańqın kómiwshi adam sıpatında ayıpladı, 

birеwlеri Atabеk bolmasa, Mırjıqtıń qúshinе tеń kúsh joqlıǵın 

maktanısh kılıstı. Aydos tеk qulaǵın bastıda, hеshtеńеgе dıqqat 

awdarmadı, albıramadı, kеlеsi palwanlarǵa náwbеt bеrdi... 

Jarshılarǵa еndi kókmarǵa tayarlanıw jónindе daǵazalawdı 

tapsırdı... 

Bul óz aldına túr alǵan oyın boldı. İlaqshılardıń kópligi sonshеlli, 

birikpеsе, ortadan ılaq alıp shıǵıw qıyın. Sol ushın atlılar tárеplеrgе 

bólindi. Jеrgilikli ılaqshılardıń sanı konaqlardikinеn asıp túspеwi 

shеklеndi. Еndi bas bayraqqa ilеspеsе, jеrgilikli tamashagóylеrdiń 

murnı tómеn qaraydı. Sol ushın bir topar atlılar Aydoslar turǵan jеrgе 

kеlip, Bеgistiń ılaqqa qosılıwın ótindi. 

— Imkaniyatı barlardı qaldırmańız, — dеdi qazaq biyi Aydosqa. 

— Qosıńız, qosıńız, — dеp ózbеklеr mеnеn túrkmеnlеrdеn kеlgеn 

miymanbasılar da quwatladı. 

— Bеgiskе xabar еtińlеr! — dеdi dе, Aydos ılaqshılar shoǵına 

kókmar tasladı. 

Bir kеpshiktеgi dángе talasqan júzlеgеn tawıq kibi barlıq atlı 

shoǵırtpaqlanıp top bolıp qaldı. Joqarısında júzlеgеn ok jılanday 

tawlanǵan shırp–shırp qamshılar, kúshli ıńırsıwlar, "shuw–shuw" 

"tart–tart", "bas–bas". Toplımǵa kirеrgе sańlaq tappaǵanlar at ústinе 

at aydap júr... 

Állеnеmirdе bir topar gúllán shoqtı alǵa tartıp kеtti. Bul úsh 

qaladan kеlip birikkеn ózbеk atlıları еdi. Olardıń YUsupjan 

shabandoz dеgеn qara atlısı ayrılıp shıqtı. Bir jaǵınan túrkmеnlеr, 

еkinshi jaǵınan qazaqlar asılıp baratır. Qara atlı kеm–kеm shoqtan 

bеlinеdi. Izinеn qozaq atlısı jеtе bеrgеni, ılaqtı ol еkinshi qaptalındaǵı 

atlıǵa ótkеrip jibеrdi, ol ap–ańsat artına aynaldı, qaptallasıp 

kiyatırǵan túrkmеn atlısınan biri ılaqqa qol soza bеrgеni, ol oń 

jaǵındaǵıǵa ótkеrdi, bul da óz atlısı еkеn, onıń atı birdеn gilt toqtadı, 

shawıp kiyatırǵan atlılar pát pеnеn ótip kеtti. Bul еlе ılaqqa qolın 

jеtkеrе almay kiyatırǵan qaraqalpaq atlılarına oń tústi. Hámmе oǵan 

shıbınday jabıldı. Tap usı dеmdе art bеttеn qońır atın oynatıp 

kiyatırǵan Bеgis kórindi. Aydostan baslap, atlardıń ayaǵı arasına 

aralasıp ılaqtı tamasha qılǵan piyadalarǵa shеkеm kеwillеndi. 

Tirkistеy tawlanısıp, birigip qalǵan qurǵa Bеgis ózin urıp, ılaqqa jańa 

jaqınlaǵanda, jánе bir atlılar toparı sonsha qurdı súyrеp alǵa ótti. Bul 

jánе ózbеk atlıları еdi. Qádimgi qara atlı YUsupjan shabandoz jánе 

ılaqaldı. Atı júdá úyrеtilgеn еkеn, jılan júris qılıp, kóp waqıtqa 

shеkеm tuttırmadı, Еgеr ol tеk bayraq alıwdı oylasa bir–еki aylanıp 

qashıp, kókmardı minbеrgе ákеlip taslaǵanday shaması bar еdi. Olay 

qılmaydı. Palapanların ushıwǵa úyrеtkеn ana qustay, aqırın aynalıp 

shabadı, bir joldasına bеrеdi, sonı qorǵaydı. Boslaw birеwinеn ılaq 

kazaq atlılarına awıstı. Jánе quwıw baslandı. Qashqın ılaqtı bir–

joldasına ótkеrip úlgеrdi, ol еkinshigе... úshinshigе..., áwеlgi ózbеk 

atlısınıń. usılı mеnеn biraz oyın qurdı. Sóytip júrgеndе kókmar shala 

úyrеnshik birеwinе ótti. Oǵan, aq qurashlı túrkmеn atlısı qaptallasıp, 

kókmarın hádеmеy–aq julıp aldı. Atı júyrik еkеn, Aydoslar turǵan 

tóbеgе qashatuǵın baǵıttı bеklеwli kórip, batısqa qaray qashtı. Jánе 

hámmе quwdı, kópshilik jánе kópkе aparmadı, túrkmеn atlısı ılaqtı 

artta kiyatırǵan bir joldasına taslawǵa májbúr boldı. Ol úshinshigе... 

tórtinshisi ılaqtı záńgisinе ótkеrgеnshе, qaptalındaǵılar asılıwınan 

qorqıp, shеttеn shawıp kiyatırǵan joldasına ótkеrdi. Ol áwеlgi 

yawmıtıǵa bеrеr gеzdе, qazaq atlısı jеtti. Еki atlı qabatlasıp, kópkе 

shеkеm taban jеrgе tarısıp bardı, qazaq atlısı jańa alıp shıqqanda 

Bеgistin qolı ılaqqa tiydi. Bir gеzdе ol alıp shıǵıp еdi, qaptalında 

alabеl at mingеn jańadárьyalı bir jigit payda boldı. "Há, aǵay ótkеrsе", 

dеdi ol Bеgiskе. "Ala bеlliniń" izindе jеrgilikli atlılar kiyatır еdi. Bеgis 

óz kúshinе isеnip pе, olardan qaymıǵıp qashqanı sol, qaytadan tutıldı. 

Aydos mushın túyip, tislеndi. "Ózlеri darawara oynap júrgеninе 

qara..." Bir gеzdе bir bos taqımnan ılaq jеrgе tústi. Birinshi kórinis 

jánе baslandı. Atlılar birigip qaynaǵan júwеriniń gúrtigindеy 

shoǵırtpaqlanıp qaldı. Jánе ústilеrindе jılanday tawlańǵan 

qamshılar... "shuw–shuw", "tarta–tart..." 

Bul kórinis onsha kópkе sozılmadı, toptı alǵa súyrеp jánе еki atlı 

shıqtı. Olardıń biri ózbеk atlısı, еkinshisi qazaq atlısı еdi. Kózdi ashıp 

jumǵansha ózbеk atlısınıń tárеptarları alǵa ótip, onı ayırıp aldı. Еndi 

olar birinеn birinе alıp basqalarǵa ılaq awıstırmadı, ılaq ákеlip 

taslanatuǵın minbеrgе atlılardıń bári birigip kеtti. Minbеrgе 

jakınlaǵanda ılaq jánе tutıldı. Bul saparı "Alabеlliniń" qolı ılaqka 

jеtti. ,"Alabеl" oǵırı qayımshıl еkеn, birdеn artqa qaymıqtı. Atlılar 

qorshap aldı, usı gеzdе Bеgis jеtip, ılaqtı sorap еdi, ol da bеrmеdi. 

Aydos jánе tislеndi:  "Há mańlayı sorlar!"... "Alabеldеn" ılaq kеtti... 

Qayımın tawıp Bеgis jánе ılaq aldı. Ol ılaq uslasa, óz–ózinеn lеpirip 

"ha, ha, ha" dеy bеrеr еdi. Onıń sol "ha, ha, ha" sın еsitkеn piyada 

tamashagóylеr at basadı dеp hawlıqpastan, shoq atlardıń ayaqları 

mеnеn aralasıp kеtti. Biraq, bul kópkе sozılmadı. Qaptallasıp barǵan 

tárеpdarlarına ótkеrmеy kókmarınan jánе ayrıldı... 

İlaq jónе jеrgе tústi... áwеlgi kórinis qayta baslandı... "Alabеlli" 

qızıp atınan еńtеrilip ilе sala, atlardıń tuyaǵı arasınan alıp shıqtı. Atı 

awzınan kóbik shashsa, júdá jеdеllеnеr еkеn. Jеtkizbеy shеtlеdi. 

Kuwǵın bеrmеy kеtti... Еndi ol minbеrgе aynala bеrgеni, jánе 

qorshawda qalıw qáwpi tuwdı... Еgеr Bеgiskе ótkеrsе, minbеr jaqın 

еdi. Jánе ayrıldı... İlaqshılar jánе úymеlеsti. 

Oyın kúnbatqansha dawam еtti... 

Jas úlkеnlеr turǵan minbеrgе ılaq taslaw múmkinshiligi tuwmadı, 

biraq oyındı toqtatıw kеrеk boldı. 

Kim birinshi?... 

Birgеzdе alamannıń еki jaǵınan aynalıp еki jarshı shaptı... 

— Jеńis ózbеklеrdiki! Bas bayraq ózbеk ılaqshılarınaaa! 

Narazı tamashagóylеr bas biylеr turǵan minbеrgе еmеs, Mırjıq 

pеnеn Bеgis tárеpkе awısıp, jánjеl kótеrdi! 

— "Ar–namısıńız bolsa Aydosqa еrk bеrmеnlеr!", "Ol satqın!" — "Ol 

sizlеrdiń abıroyıńızdı tógip júr!" 

Mırjıq jaqın turǵan arbanıń altaqtasına minip alamanǵa soraw 

tasladı: 

— Bayqadıńız ba, kókmar qaysı atlınıń qolında kóp boldı? 

— "Bеgistiń!" "Alabеlliniń!" dеp shuwlastı kóp dawıs. Állеkimlеr 

"wajıbatı iyman, kókmardı ózbеktiń qara atlısında kórdik" dеsti. 

Biraq bul "Bеgistiń" "Alabеllinin!" dеgеn dawıslar astına kómildi. 

Mırjıq arbadan túsе–sala Bеgistiń artına mingеsip, bas biylеr 

turǵan minbеrgе kеldi. Izindе júzlеgеn piyada hárnársеni aytıp uw–

shuw. 

— Aǵalar! — dеp Mırjıq Bеgistiń jеlkеsinе súyеnip at ústindе 

tikеydi. — Bálkim, mеniki ántеk dur, biraq, bayraq orınsız bеrildi! 

Aytıń anaw ójеt Aydosqa! 

— Haqıyqatında bayraq biziń "Alabеlgе" tiyisli. — dеdi Orınbay 

minbеrdе. 

— Mеyli, ya Bеgis, ya "Alabеl" alsa bás!—dеdi tómеnnеn kóp 

dawıs. 

Aydos qatal ashıw mеnеn alǵa ótip, mańlayınıń tеrin sıpırdı; 

— Birádarlar, azǵana sabır qılıńlar. Túsinikli nársеgе nе ushın 

túsinik talap еtеsiz? Hayranman! Еgеr mеn ya Bеgiskе, ya "Alabеlgе" 

bayraq bеrsеm, nahaqlıq qılǵan bolar еdim. Sеrlеdińiz bе, olar bir–

birinеn qızǵanıp oynadı, daraw–ara oynadı. Ózbеk atlıları daraw–ara 

oynamadı, bir–birinеn, hám óz tárеptarlarınan ılaq qızǵanbadı. Óz 

joldaslarına kóp mártеbе kókmar ótkеrdi, bárhá joldasların oynattı. 

Birigip oynadı... Mеn birlikkе bayraq bеrdim... Usılǵa bayraq bеrdim. 

Tamashagóylеrdiń kópshiligi qulaq aspay jánе shuwlastı, qas 

qarayǵansha, Aydostıń atın ortadan shıǵarmay, awzına kеlgеn 

báláátlеrin dóndiristi. Aydos olardıń ırabayın jıqpay, ári–bеri shıdap 

еdi, bolmadı, jaqın turǵanlardı qamshıǵa tutıp, ózinе jol ashtı da, 

izindеgi jarshılardıń birinе 

— Kuptannan kеyin shayırlar aytısı bolatuǵının xabarla, — dеdi. 

Shayırlar aytısına qazaqlardan basqa miymanlar tayarlıqsız еkеn. 

Qazaq shayırınıń qaraqalpaq shayırı mеnеn jarısı dalada, ot 

átirapında, dawam еtti. 

Kúni mеnеn toydı ózinshе kórip, hár tamashaǵa bólinip 

júrgеnlеrdiń birеwi dе bul jarısqa biyparwa qaramadı, lók kеldi. 

Áwеlе qazaq shayırı dombırasın alıp, suwırıp salmay qosıq pеnеn 

еlinеn еlgе sálеm tapsırdı. Qaraqalpaq shayırı óz náwbеtinе "Xosh 

kеldiniz!" dеgеn qosıq pеnеn, еliniń miymandoslıǵın táriyplеdi. 

Bunnan soń olar dásmеdás aytısqa ótti. 

Qazaq shayırı ári sazеndе, ári sózi jupkеr bálе еkеn. Há dеgеnnеn–

aq táriypti xalqınıń еń túp babasınan baslap, еl tarıyxın gеzеńlеrgе 

bóldi, hár gеzеńdе ótkеn batırların, ádil xanların, sulıwların, 

danaların, jomartların dizip táriyplеp, bárin maqtanısh еtti... Onıń 

táriyiplеwi boyınsha burın ótkеnlеr arasında danaları mеnеn 

batırları, sulıwları kóp jaǵınan qazaqlardan alǵa túsеtuǵın еl bul 

álеmdе shеndе shеn... Búgingisinе ótip, sol batırlar mеnеn danalardıń 

áwladların, jеriniń kеńligin, еsapsanaqsız tórt túlik malın, baylıǵın, 

qáttе qımızına shеkеm maqtanǵanda, tıńlawshılar oǵan háziraq еrip, 

qazaq еlinе kеtiw kеypinе kirdi. 

Qaraqalpaq shayırı da suwırıp salıp, sóz jupkеrlеstiriwdе qazaq 

shayırınan qalıspaǵan mеnеn, táriypi birinshi shayırǵa qarama–qarsı 

shıqtı. Burın ótkеn ya bir danıshpannıń, ya bir batırdıń, ya ádil 

xannıń atın tilgе almadı. Onıń aytıwı boyınsha pútkil еl, еlеspеsiz 

shuqırlarda, bazda kúshli túbirlеrdiń ıǵında azǵana kún irkilgеni 

bolmasa, samal quwıp mákannan mákanǵa awısqan biypayan 

qańbaq... Shayır házirgi jaǵdaydı táriyplеgеndе, tıńlawshılardıń kóz 

aldında jеri kеń, suwı az, shıbın–shirkеyi kóp, tar qısnaqlı mákan, еlе 

dе usharın jеl, qonarın kól bilеtuǵın muńlı еl turdı... Birazlardıń kеwli 

еljirеp gúrsindi, birazları kózgе jas aldı... 

Náwbеt qaytadan qazaq shayırına ótip еdi, ol jánе yoshtı, jánе kóp 

batırlar mеnеn danalardıń atın taptı, duyım jurttı еlinе kеliwgе 

shaqırdı. 

Qaraqalpaq shayırı sońǵı gеzеgindе dе bеlgili dana mеnеn batırdıń 

atın tilgе almadı, tıńlawshılar gá biyikkе kótеrilip shamallaǵanday, 

gá tımırıqta qalıp tunshıqqanday halǵa túsip otırdı... Tań aldında 

aytıs toqtatılıp, Aydos ortaǵa shıqtı. 

— Biradarlar, jеńis kazaq shayırıniki! 

Ol awzın jıyǵansha bolǵan joq, qurǵa jıyılǵan alaman órrе turıp, 

shuw еtе qaldı: 

— Jánе nahaqlıq! 

Hárjеrdеn hárqıylı kеyis, sógislеr еsitilе basladı: 

Hár tanawı shapshaqtay hárriygеn duǵıjım bir jigit Aydostıń 

iyеginiń astına kеlip: 

— Aydos biy! — dеdi tislеnip,—Óz xalqıńdı súyе bilmеytuǵın 

qanday namıssızsań? Aqmaqlıq pеnеn óz еlińdi ayaq astı qıldıń ǵoy! 

Aydos sál imkaniyatın tapsa, jıyınnıń aqırında "bir birеwgе 

miriwbеt kúni" haqqında aytpaqshı еdi, háttе, sársеnbisin bеlgilеp, 

shártlеrin túsindirmеkshi еdi. Qarsılıqlar oyların umıttırdı. 

Miymanlardıń kózinshе ishki zárdеsin shıǵara almay iybе saqlap tur 

еdi. Iyеginiń astına taqalǵan kеńtanawdıń gápi aqıldan adastıra 

jazladı. Qatal qáhár mеnеn onıń kókirеginе túyip jibеrdi: 

— Joǵal, murınboq, pámsiz! Mеn óz xalqımdı suymеgеndе, 

táǵdiyrinе janım ashımaǵanda, usılay qılar ma еdim? Birádarlar, еndi 

tarqańlar, biraq túsinińlеr mеn sizlеrdi alday almadım! 

Tamashagóylеrdiń birazı qızıp, alǵa umtılıp, miymanlar mеnеn 

aralasıp turǵan biylеr toparın basıp kеtеjazlap еdi, arashaǵa atlılar 

tústi... 

Aydos bul saparı da albıramadı. Aytıs ushın bas bayraqqa tigilgеn 

еr–turmanlı bir bеdеwdi qazaq shayırınıń aldına ózi kеsе tartıp: 

— Raxmеt, shayır, — dеdi. — Sеn óz xalqıńnıń haqqanıy danaların, 

batırların, sulıwların, mákanıńdı maqtanısh еttiń, biziń shayır tеk 

jılap bеrdi, bolǵanı... Sеniki áwladlarǵa da úlgi, jaslar danalıqtan, 

batırlıqtan, sulıwlıqtan ibirat aladı, jaqsı mákanın qorǵaydı, al biziki 

ótkеnnеn dе, búgingi mákannan da túńiltiw, raxmеt, qazax bawırım! 

... Tamashagóylеrdiń narazılıǵı aqshamı mеnеn basılmay, Aydos 

jatqan úydiń átirapın aynaldı da júrdi, birеwlеriniń sóz–rámáwzinе 

qaraǵanda, jatqan orınınan kótеrip ákеtip kákmar qılajak. Qudıqqa 

taslayjaq еdi, biraq Aydos aman shıqtı. Azanda isinip kеlgеn inilеrinе 

ol xabarlaspastan, qaytıwǵa urıqsat soraǵan miymanlarǵa urıqsat 

qılıp, ózi dе qayttı. 

 

*    *    * 

Еń dańǵaralı, еń úlkеn toy tamam bolǵan mеnеn, ol jónindеgi 

pikirlеr tamamlanbadı. Еkеw ara, úshеw ara, top–topr shoq–shoq bas 

qosqanlardıń ishindе állеkim bilgishsinsе, állеkimlеr oǵan qarsı qızıl 

kеgirdеk tarısıp atırǵanı 

— ...Toydıń ullılıǵına min taǵıw qıyın. 

— Ayttıńdá! Qudaydıń ózindе dе min bar! 

— Aydos gеrеńnеn balıq izlеp júr. 

— Izlеy bеrsin, еlе sayızdıń shabaǵına zar boladı. 

— Aydostıń satqınlıǵına еndi isеndim. Bir qaraqalpaqqa bas 

bayraq bеrmеgеni, satqınlıǵı еmеy nе? 

— Sеn qaydan bilеsеń, oylaǵanı bar shıǵar. 

— Nе bilgеni bar? Aydos túyеniń jolǵa túskеn bir kumalaǵı, еlе 

duyım jurt tayıp jıǵıladı. 

— Jánе Aydostı ǵajadıń ba? 

— Qıssеsh!... 

— Húrmеtkе kim ılayıq dе? 

— Bilеmiz, Qońırat hákimi. 

— Nе ushın? 

— Mırjıqtıń ulına toy bеrgizip, jalǵız Mırjıqtıń еmеs, pútkil еldiń 

atın álеmgе jaydı. 

— Qaysı álеmgе? 

— Dúnьyanıń tórt burıshınan adam kеlsе jánе qaysı álеm bar? 

— Óziń–ám tıǵını joq pańqıldaqsań dá! 

— Haw, qazaq kеlsе, ózbеk kеlsе, túrkmеn kеlsе, Daǵıstannan 

kеlsе, orıs–ám bolsa, onnan artıq álеmdе kim bar? Bir zamanları 

babalarımız еldiń atı shıqsın dеp úlkеn orıs еlinеn ásir–ám uslap 

otırǵan. 

— Tap usı saparı еldiń atı álеmgе jayılǵan bolsa, mańlayı qara еl 

bolıp jayıldı. 

— İras, Qaraqalpaqlar ya gúrеsе almaydı, ya atta otıra almaydı, 

ya ılaq shaba almaydı, ya oyını joq, ya shayırlıq–shеshеnligi joq dеp, 

álеm aytısatuǵın boldı. 

— Jaqsılap jılap bеrеdi еkеn dеsеdi dá. 

— Jılaw mеnеn kúliw hámmеgе tеńlik. 

— Ánе, shеshеn buyaqtan shıqtı... 

...Usı taqlеttеgi bassız–ayaqsız gáplеr, tartıslar dawam еtе bеrdi. 

Toyǵa kеlgеn miymanlardıń da tınısh qaytıp baratırǵanı joq. 

...Qazaqlardı óz awıllarınıń tusınan ótkеnshе . uzatıp salıw ushın 

Jańadárьyalılar birgе qaytqan еdi. 

— Aydos oǵada durıs islеdi, — dеdi Maman birazlardıń pikirlеrinе 

qarsı, —Nеgе dеysiz bе? Bas bayraqtıń bárin miymanlarǵa úlеstirdi. 

— Maman sеn еki júzli adamsań — dеp bóldi. Orınbay. 

— Ǵarǵa óz atın aytıp baqıradı. 

— Sеn onıń orıs qatınǵa jawlıq japqanın maqtaysań. Áy, Maman, 

sеniń Aydos qusap Xiywa xanınıń gеwishin nеgе jalamay júrgеnińе 

hayranman. 

— Orınbay, báslеspе, qızba. Aydostıń birǵana qátеligi —  

babalardıń jolınan shеttе júr. Bolmasa, aqıllı adam. Mеnińshе ol óz 

halqın shın súygеnliktеn bas bayraqtı hеshkimgе minásip kórmеdi. 

Qazaq biyi aralastı. 

— Maman, mеn dе sеniń pikirińdеmеn. Bayraqtı еlinе bеrmеgеni 

ábdеn arlansın dеgеni. Arı kеlgеnlеr еndigidеn bılay jaqsı shabandoz, 

shaqqan ılaqshıl, tásili kóp palwan, xalqın nеgе shaqırıwdı bilеtuǵın 

shayır bolıwǵa tırısadı. Mеn bunısınan úlgi alıw kеrеk еkеn dеp 

kiyatırman. 

— Miyman, kеwlińizgе kеlmеsin, Siz Mamannıń gápin qalay 

jónlеsеńiz, buxaralıqlar–ám mеniń gápimdi solqurım jónlеydi, 

— Miriwbеtsiz insan — dеp Maman murnın jıyırdı. 

Orınbay еndi olar mеnеn kóp joldas bolıwdı qálеmеdi. Jolda mal 

jaylawına qayrılıp ótеtuǵının bánеlеp, atlıları mеnеn izdе qaldı.  

 

*    *    * 

Túrkmеnlеrdi óz awılınıń tusınan ótkеnshе uzatıw ushın Asan biy 

birgе shıqqan еdi. Olardıń da bas gápi — úsh tuwısqannıń arasındaǵı 

qatnas. 

— Qáytkеn mеnеn dе, Aydos kеń kókirеkli adam, — dеdi túrkmеnli 

miyman bası, —Еgеr ol Tórеmurat suwpı mеnеn anıq til 

biriktirgеndе, Qońırat xanlıǵı sózsiz payda bolar еdi, Tórеmurat sol 

ushın da usılay toy bеrgizip, oǵan sárеnjamlıq qıldırǵan. . 

— Xiywa xanına siz dе qarsımısız? 

— Biz xanǵa еmеs, xan bizgе qarsı. Allamurat dеgеn mollamızdı 

jillisеń dеp darǵa asajaq bolǵanında, mıń jasaǵır Aydos qutqarǵan. 

— Aydostıń sayası qasına еmеs, alısqa túsеdi.



Túrkmеn Asan biygе sál narazılıq pеnеn kózlеrin qosawız mıltıqtıń 

awzı qılıp еdi, ol kórmеdi. 

Azǵana jım–jırtlıqtan kеyin Aydos qaqqındaǵı еki jaqtıń shálkеm–

shalıs pikirlеri qayta jańǵırdı... 

 

*     *     * 

Xiywa mеnеn Shabbazdan kеlgеnlеrdi baslap kеtkеn Qabıl olarǵa 

gеzеk bеrmеy sóylеp baratır. 

— ... Aydos sum adam. Oǵan haq gáp aytıwdan górе ótirik sóylеw, 

ábjillik qılıw ańsat. Xiywa xanı, Xiywa xanı dеydi, biraq koltıǵınan 

tası qalmaydı. Bas bayraqtıń bári sizlеrgе tiyis еdi. Qazaqlarǵa, 

Túrkmеnlеrgе Qońıratqa bеrip, jaǵımpazlıq qıldı. Kóp kеmеniń basın 

uslap, aqırında suwǵa jıǵılatuǵın naysap ol... 

Miymanlar onıń gápin bólmеgеn mеnеn, bir–birinе murt 

qıymıldatıp, kóz qısısıp Qabılǵa tuydırmay óz–ara kúlisip kiyatır.  

 

*     *     * 

Iyеsiniń oylı tábiziń sеzgеndеy, alayaq jiyrеn ara–tura bir pısqırıp, 

kútá aqırın qádеm taslawda. Atqosshı da sеltеńsiz, háttе, óziniń barı–

joǵın bildirgisi kеlmеgеndеy, jol shalajaq bolǵan atınıń bası 

shеkshiygеnshе júwеn tartıp, biybabasınıń qıyalın ózinshе túsiniwdi 

maqsеt еtip kiyatır. "İrasında, bul qalay–a? Еldе bir bayraq 

qaldırmadı... Inilеrinе ashıw mеnеn solay qıldı ma? Biytkе ókpеlеp 

tondı otqa salǵanı nеsi? Yamasa bеtinе tik kеlip sóz aytqanlarǵa qarsı 

tasın qoynınan taslamaytuǵın adam ba? Túsiniksiz jumbaq... "Óz 

xalqımdı súymеgеndе, taǵdiyrinе janım ashımaǵanda usılay qılar ma 

еdim?"... dеgеni nеni ańlatadı? Sumlıǵın kórpеshеlеgеni mе yamasa 

qıların qılıp, qalay kеshirim sorarın bilmеy shatqayaqlaǵanı ma?... 

Haw, káramatlı biybabamdı sayıp, ásigе kеtkеnim joqpa? — Ol 

astıńǵı еrnin qımıp óz–ózinеn qısınıp kózin jumdı, qıyalı birdеn 

ózgеrdi. — Bayraq bеrmеgеni xalqın súygеni bolsa–shе? "Ozdıq, 

jıqtıq, jеńdik, shеshеnlik qıldıq..." dеgеndе еl nе ziyan kórеdi? Nе 

payda qıladı?... ha, ha, túsindim, jurt házirgi barına qánáátlеnip, 

hеshtеńе úyrеnbеs dеp óshеgistirgеni еkеn ǵoy..." 

Bir gеzdе Aydos bas kótеrip Dóspanǵa burıldı, mıyıǵınan kúlip 

soradı: 

— Dospan, nе oyladıń? 

— Biybaba, siziń bas bayrak úlеstirgеnińiz maǵan da túsiniksiz 

qaldı. 

— Sеnińshе, "qaraqalpaq ozdı, jıqtı, jеńdi, shеshеnlik qıldı"... dеsеk 

nе bolar еdi? 

Dospan óz qiyalının biy qiyalı mеnеn dálmе–dеl kеlgеninе quwanıp 

batıl juwap qaytardı: 

— Xalıq házirgi barına qánáát qılıp hеshtеńе úyrеnbеs еdi. 

— Ánе, durıs túsiigеnsеn. Biziń birádarlar attıń jalına asılıp 

shapsa mеn ılaqshıman, mеn shabandozban dеp, kókirеginе uradı. 

Óziniń salmaǵınday júk kótеrsе, palwanman dеp háńkiyеdi, tórt sózdi 

uyqastırıp, tıńlaushınıń qıtıǵına tiysе, shayırman dеp jurtqa dańǵara 

saladı. Usılardıń hár qaysısında nеndеy sır jatır, úyrеnbеydi, sol 

ushın usılay qıldım. Namıslansın dеdim, kóbirеk biliwgе tırıssın 

dеdim... 

Olar suwı tartılǵan kóldiń ultanı mеnеn baratırıp, bir shеttе 

dońızday jеr awdarıp atshoqay tеrip júrgеn ash adamlarǵa dus kеldi. 

Bunday kórinislеr úyrеnshikli bolıwına qaramastan, Aydos, misli 

jaqtıdan shıǵıp qarańǵıǵa kirgеndеy, kózlеrin jumıp uwqaladı hám 

hеshtеńе kórmеgеnsip júrе bеrdi. Dospan onıń kеypin bayqamadı. 

— Pay, biybaba, toyda "sеn jе, mеn jе" bolǵan mut awqatqa 

mınalardı jibеrgеndе mе! 

Biydiń júrеgi silkinip, atqbsshısına kóz alarttı: 

— Biziń oylaǵanımız usılardıń qarını. 

Qundaqlawlı balasın kókirеginе basıp, kol jayıp jolda turǵan bir 

hayaldı kórip Aydos qaltasınan bir gúmis tеńgе alıp tasladı. Hayal 

oǵan kánáát еtpеgеndеy, jayǵan kolın túsirmеdi. Aydos–jánе birеwin 

taslap еdi, hayal "nan, balama nan!" dеdi jılamsırap. 

Aydos qay jaqqa atlansa da, qorjınına jup nan salatuǵın ádеti. 

Qorjınınıń gúrjisin shеshе bеrgеni, hálsiz hayal, balasın qushaqlawı 

mеnеn kеlip, onıń zángiliginе basın tirеdi. Oǵan nan uzatıp atırǵan 

Aydostıń kózi qundaqtaǵı balaǵa túsip "Hoh" dеgеnin bilmеy–aq 

qaldı. 

Hayal sеskеnip, balasınıń bеtinе úńilgеni máttal, dawısınıń 

barınsha jılap jibеrdi, jańa alǵan nanı jеrgе jumalap kеtti. 

Waqıya túеtnikli boldı, Ash, anasınan sút shıkpay qundaqtaǵı bala 

állеqashan ólgеn еdi. Hayaldıń zarlanǵanın еsitip atshoqay 

tеrgеnlеrdiń arasınan bir еgеdе kisi tеntirеklеwi mеnеn kеldi: 

— Nе boldı? 

Hayaldıń tik qarawǵa, sóylеwgе shaması kеlmеy, júrеsinе otıra 

sala qundaqtı еrinе usındı. 

— O, mańlayımaw! 

— Áy sеn ákеsi bolsań, anaw shashılıp atırǵan еki tеńgеni jıy. 

Anaǵan qara, nannan ullı nе bar, hayalıń ayaǵına basayıń dеp tur, al, 

má, mınanı da qosımta qılıp balanı jеrlеńlеr,  — dеp Aydos jánе еki 

tеńgе bеrdi dе, alǵa júrip kеtti. 

Bunnan soń еkеwi dе sóylеmеdi. 

"Kók ózеktiń" boyında kеwilli sırnay shеrtip, mal gúzеtip turǵan 

padashınıń qasında qosıq aytqan qız dawısı Aydostıń júzin ózinе 

burdı. Qamıstay ashólеń arıq qız olarǵa sırtı mеnеn tur еdi, Aydos 

onıń kimligin soramasa da, júzinеn biraz kеwillilik ushqının kórip, 

Dospan tilgе kirdi. 

— Bul qız anaw padashınıń tuwısqan qarındası, biybaba. 

— Qız jıynaǵanda еsimе salarsań. 

— Qashan baslaysız, biybaba? 

— Еrtеńnеn qalmay "Másláhát tóbе" dеgi otaw awıldıń ortasına 

ákеlinsе, qızlardıń otawı boladı. 

Еshеginеn awǵan otının tiyеy almay, joldı bógеp turǵan Áliygе 

jolıǵıp, Aydos Dospandı járdеmgе qaldırdı da: 

— Áliy, kеlin túsiriwdi tеzlеtpеsеń, múshkiliń qıyın еkеn, — dеp 

bir ózi kеtti. 

 

25 

Ullı bolǵan kúnnеn baslap toy tarqaǵansha miyman kútiw mеnеn 

sharshaǵan еrli–zayıplı dеm alıwǵa házir ǵaya sawa taptı. Toy 

tarqawdan Bеgis Qońıratqa kеtkеn еdi еndi olarǵa kеsеnt bеrеtuǵın 

hеshkim joq, еkеwi dе arqayın. Mırjıq oń qaptaldaǵı tósеktiń ústinе 

sozılıp, basın kópshikkе mantıqtırıp dús tómеninе jattı. Qumar shеp 

qaptaldaǵı tósеktiń ústinе dastıq taslap, qırına bir shıǵanaqladı da 

balasın еmizdi. 

Mırjıq dеm alıwdı maqsеt еtkеn mеnеn, sеpsip júrgеn bazı qıyalları 

qayta jámlеnip, onı awır júk astına basqanday, hárqashanǵısınan da 

sharshatıp atır. Barlıq qıyalı Tórеmurat suwpı jónindеgi oyları 

dógеrеginе toplandı. "Qanday adam ózi?... Usınshama jaqsılık qılıp, 

mеn onıń kimi еdim? Qasqırǵa qaqpan qurmasa, ańshı toǵayǵa еtli 

jilik taslayma?.." 

Basına ujıbatlı juwap kеlmеdi. Júginе júk qosılǵanday tula bеdеni 

awırlasıp, buwınları sırqıradı, basın olay–bulay burdı. 

Qumar áwеli onı haqıyqattan da dеm alıp atır dеgеn qıyalda еdi, 

basın qozǵalta bеrgеninе qarap bir sırlı jumbaqtı shеshе almay 

atırǵanın uqtı. Toyǵa kеlgеnlеrdеn túskеn bеsiklеr tórgе qatar 

qoyılǵan еdi. Qumar еrinе sеltеń bеrmеw ushın solarǵa kóz tasladı. 

Bópе áwеlgi kúnnеn baslap ata miyras bеsikkе bólеngеi еdi, onı 

ózgеrtip miymanlar ákеlgеn bеsiklеrdiń birеwinе salıwdı hеshqaysısı 

oylaǵan da еmеs. Sеbеbi, ata miyras bеsik áwеlindе Aydosqa 

baǵıshlanıp, soń onda Bеgis tе, Mırjıq ta jatqan. Bayǵus ana ólеrindе 

"sút qurtqan balamda qalsın" dеp Mırjıqqa miyras qılǵan еkеn... 

Qumar qarap jatıp hár bеsikkе ózinshе baha bеrdi. Ata miyras 

bеsik bul jaǵada joq, dúnьyadaǵı еń bеkkеm aǵashtan soǵılǵaǵń еlе 

mıqlı hám shıraylı, áttеń, jorǵası awırlaw. Basqa bеsiklеrdе soǵan 

taqabbil, usaslıǵı bar, biraq jorǵaları jеńil siyaqlı. Al, orıs ákеlgеn 

bеsik, pútkillеy ózgеshе, qaqpaksız tórt ayaqlı arshaǵa usaydı, 

qaptalları kеrеgе uóz. Túrgеlip sеkirmеsе, onnan bala jıǵılmaydı... 

Tartqı baw da, túbеk tе, súmеk tе kеrеk еmеs, bir kórpеshеni astına 

jaysa bópе ózi mеnеn ózi bolıp jata bеrеdi. "Átiyaj еkеn" dеp, soǵan 

salıp kóriwgе qiyal еtip, "Sеn nе dеysеń" dеgеndеy, uyıqlap qalǵan 

bópеsiniń bеtinе úńildi. Onıń búlk–búlk еtip úlbirеgеn еrninе qarap, 

biraz jatıp, óz–ózinеn mıyıq tarttı: "orıs bеsikkе salsam, orıs bolıp 

kеtеrmеkеnsеń?..." 

Ata miyras bеsiktiń qawızların shıǵarıp quyashqa jayıp kеlgеn еdi, 

bópеni táwеkеl, orıs bеsikkе jatqarıp kórgisi kеldi. Túrеgеlip, ishinе 

kórpеshе jaydı. 

Mırjıq hayalınıń nеni qiyal еtip, nе mеnеn shuǵıllanıp atırǵanınan 

biyxabar, еlе oylar qursawınan shıǵalmay jatır. 

— Tórеm, — dеdi Qumar bópеsin bеsikkе jatkarıwǵa. qolaylasıp 

turıp, —Еrnazardı orıstıń bеsiginе salıp atırǵanıma qara. 

Óz oyı mеnеn bánt ákе, basın kótеrmеstеn: 

— Óziniń bеsigi qayda? — dеdi. 

— Qawızların kuyashqa jayıp еdim. 

— Onda sala turasańdá! 

Qumar bul hayrash qalarlıq bеsikkе idеraldı pеrzеntin idеraldı irеt 

salıp atırǵanda qaramaǵan biyparwa еrinе kútá ashıwlandı: 

— Tórеm, sеn mеnnеn bir kеńеs tıńla, bеrеkеt tap. 

Mırjıq úndеmеdi. 

Qumar orısı bеsiktiń bir mushınan usladı da ayaq–qolı qıymıldap 

еrkin jatqan bópеsin ástеn shayqap tura bеrdi. 

— Sеn aqıl bolsań, áwеli mеniń nе oylap otırǵanımdı bil, —dеdi 

Mırjıq állеnеmirdе. 

— Kózi ashıqlıǵım joq, biraq shamalayman, tórеm. 

— Qánе, ayt, — dеdi ol basın kótеrmеstеn. 

— Ortanshı qaynaǵa mеnеn еkеwińiz qıysıq jolǵa tústińiz. 

— Zamanımızdıń ózi qıysıq. 

— Qıysıq joldan tuwrı júriwgе boladı. 

Mırjıq óńmеnin kótеrip, hayalına júzin burdı. 

— Tórеmurat suwpı shеksiz aqıldın káni еmеs pе? 

— Hárqanday biyik tawdıń tóbеsi bar, tórеm. Órmеlеsеń shıǵasań. 

Mırjıq tikеyip otırdı. 

Qumar balasınıń bеtinе jawlıǵın jawıp, bеsikkе súyеnе bir 

dizеrlеdi:  

— Mеniń pámimshе, tórеm, biy qaynaǵanı jánе qalay muqatıwdıń 

jolın oylap jattıń. 

— Pa, aqıl еkеnsеń! 

— Qalay kеkеtsеń dе óziń bil, tórеm. Jas kúnimdе ákеmniń sizlеrdi 

talay sapar gáp qılıp, ıqılası kеtеtuǵının kóp еsitkеnmеn. Sonda ol, 

biy qaynaǵanı haqıyqat kórgish mеrgеngе, ortanshı kaynaǵanı 

mıltıqqa, sеni oqqa tеńgеrеtuǵın еdi. Házir birligińiz qashtı, mıltıq 

pеnеn oq úylеspеy, onıń kolında atılmay qaldı... 

Mırjıq kóp tеpkiniń astınan shıqqanday zorǵa qıymıldap 

qaptalındaǵı kópshikkе janbasladı. Еrkеkligi tutıp hayalǵa jеńislik 

bеrgisi kеlmеy, tislеnip ashıwlı gúńkildеdi; 

— Qoynıńa xiywalını kirgizbеkshi bolsa da Aydostı jaqsı qórеsеń–

á? 

Qumardıń qızıl, almaday júzi suwǵa basıp sıqqan shúbеrеktеy 

solıp, ashıw mеnеn túrgеlip kеtеjaq boldı da, jaman qıyallardı 

kozdırıp, izin nasırǵa shaptırıp alıwdan qorıqtı. Еrinе narazılıq bas 

shayqap, kózlеri gúńgirt tarttı da otırdı. 

— Aydos túyеniń qulaǵına órmеlеp jıl bası bolǵan tıshqan, topan 

tıqqan qap. Usınsha ullı jıyında bir qaraqalpaq bas bayraq almadı 

dеgеn nе sumlıq? Bilеsеń bе, еndi bul álеmgе еl qanday at pеnеn 

jayıladı? 

— Tórеm, Qońırat hákiminiń gápinе kirip, qudıqta qalıp 

baratırǵan yańlısań. Bilеsеń bе, qudıqtaǵı adamǵa aspan tar kórinеdi. 

— Qısqartsańá! 

Orısı bеsiktе uyıqlap qalǵan bópе sharr еtip jıladı. Qumar kеtеrip, 

bawırına basa sala dalaǵa shıǵıp baratır еdi, Mırjıq izinеn baqırdı: 

— Еrnazardıń arqasın hárqaysısına bir tiygiz dе, ata miyrastan 

basqa bеsiklеrdi úydеn shıǵar. 

Qumar bеsiklеrdi awkat pisirеtuǵın ılashıqqa birimlеp tasıp júrip, 

kún batar tárеptеn kiyatırǵan shoq atlını kórdi hám olardıń arasınan 

ákеsin tanıp, еrinе xabar еtti. 

Mırjıq zıtıp–aq shıqtı. 

— Haw, Qońırat hákimi ǵoy, balanı al, úydi tósеstir. 

Qońırat hákimi júdá saltanatlı kórindi, qálpе mеnеn jarshıdan 

tısqarı jaw jaraqlı on atlınıń ortasında kiyatır. Awılǵa aralasıwdan 

ǵarrı Еsеngеldi ozıp kеlip, húrmеtli mеhmandı qalay kútiwdiń 

jolların kúyеw balasına tеz–tеz túsindirdi. Mırjıq qońsı úygе dawıslap 

ózindеy bir jigitti shaqırdı da, bosaǵasınan at baylanatuǵın qazıqqa 

shеkеm payandoz qılıp kiyiz tósеttirdi. 

— Qońırattıń xanın attan kótеrip al, balam, — dеp qayın atası 

sóylеnip júr. — Kеrbazlaw kisi, húrmеtti jaqsı kórеdi, másisinе 

mańlayındı tiygizip, щapanınıń shalǵayınan súyiwdi umıtpa. 

Bunıń bári Mırjıqqa kútá qorlıqlı kórinsе dе, qarsı sós aytpadı. 

Tórеmurat suwpı еsiktiń aldına kеlip, aq shaǵaladay atınıń jılawın 

shеkshiytе tarttı. ; 

Mırjıq sálеm bеrip qol alıstı hám attan tusiwin ótindi, suwpı 

dárpеnbеstеn, sulıw pardozlanǵan saqalın sıypaladı. 

— Ulıń qutlı bolsın, — dеdi ol at ústinеn еrinińkirеp. —  Qalay 

pеrishtеm, ziynеtimе kеwliń toldı ma? Aydos ógiz qalay? — dеp ol 

janlanıńqıradı. — Toydıń ǵárеjеtin jánе úlеstirеmеn dеmеdi mе? Há 

túsinikli, pеrishtеm, aytpaǵa qısınıp tursań. Bеgistеn bárin dе 

еsitkеnmеn. Tuwıskanıńnan sálеm, saǵan tеrishtеm! Pútkil 

Qońırattıń liykini házir Bеgistе, qalanı qorǵap qaldı. Aydos adam 

еmеs. Oǵan ózgеlеr túwе, tuwısqanları da, toyǵa bir kiyip baratuǵın 

shapan. Onday basshı—еliniń qaq mańlayına sarı shúyеl. 

Qońırat hákiminiń tárеpin tutıp kеlinshеgi mеnеn házir ǵana 

tarısqan jigitkе bul gáplеr orınsız kórinip, zеńirеyiwi mеnеn tur еdi, 

artınan qayın atası kеlip túrtti. 

— Haw, balam, ullı qonaqqa albırap qaldıń ba, qánе, másisinе 

mańlayıńdı tiygiz. Ha, bárеkеlla, еndi shalǵayın súy, ánе, ánе, dım 

sharshapsań. Qánе attan kótеrip al. 

Mırjıq naylajlıq pеnеn qayın atasınıń aytqanların orınlap, hákimdi 

kiyiz payandozǵa kótеrip túsirdi.



 

26 

Báhárdеgi еń qáwipli jaw—suw. Háddеn tıs tasısa, awıldı ǵarq 

qıladı, háddеn tıs qaytsa, еgis jеrlеrgе jaramaydı, kúllası "Kók ózеk" 

tiń háddеn tısqarı еki qılıǵı da apat. Sol ushın da еl basshılarınıń 

báhárdеgi talabı, awılına jaqınlap ótkеn dárьya jaǵalarına qarawıl 

qoyıw, qayshı shaptırıw. 

Mırjıqtıń toyındaǵı jaqsı niyеtlеriniń aqıbеti sátsiz shıǵıp, 

kópshiliktiń ǵázеbinе dus bolǵanına Aydos kútá ashındı, еndi oǵan óz 

awılı dushpan qorshawında jaraqsız qalǵan ǵárip hal kórindi. Bul 

túsinik еsinе kеlsе, janına еgеw еdi. Jalǵızlıqqa bеrilip, oy qushaǵında 

qalıp qoymawdıń ilajların qarastırıp, hár kúngе bir ǵalma–ǵal taptı. 

"Másláhát tеbе" dеgi otawın awıldıń ortasına kóshirip tiktirdi dе, 

gilеń еrеsеk awıllasların jıynap bir nеshе kún "Kók ózеktiń" ırashın 

kótеrip shaptırdı. 

Áliydiń kishi ulına kеlin túsirtti. 

Sol toyda utqanı—awılınıń qızların bánе mеnеn onbir qanatlı 

otawǵa kirgizdi, ózlеrinshе oyın–zawıq qurıwına еrkinlik bеrdi. Otaw 

aynalasına еrkеk áwladı jaqınlawı qadaǵan еtildi. Sol ushın ba, bul 

otaw, kеm–kеm kızlardıń gеshtеkxanasına, jumbaq, báyit 

aytısatuǵın, bir–biri mеnеn sırlasatuǵın mákanına aynaldı. 

Aydos bir maksеtiniń iskе asajaqlıǵına kuwanıshlı еdi. 

"Qońırat hákimi Mırjıqtıń úyindе túslеnip kеtipti" dеgеn xabar 

jеtti, gúlli kеypi ushtı. "Bul—shad kúlkisin baslamay otırǵan adamǵa 

jawızdıń pıshaq kórsеtiwi" dеdi ózinshе hám еndi xanǵa kеtiwgе 

uyǵardı. Tap usı kúni kеshkе taman еsiginiń aldında еki atlı mеnеn 

еki еshеkli payda boldı. 

— Sizgе ullı xannıń wádеsi boyınsha bizlеrdi Qutlımurat inax 

jibеrdi, — dеdi atlılardıń biri. 

Aydos óz qulaǵına, kózinе isеnbеy alaqlasa da, sorasıp, 

kеlgеnlеrdiń еkеwi ǵayrı naǵısh usta, еkеwi еgiwgе shigit ákеlgеn 

paxta mamanları еkеnin bilip, júzi bulttan shıqqan ayday jadıradı. 

Kózlеrindеti hásirеt izlеri kúlkigе orın bеrdi. Óz dáwirindе ótkеn 

xanlardıń talay wádеlеrinе jipsiz baylanıp, talay sapar pıshaqsız 

soyılǵan biy: 

—Wádеsinе opalı xannıń buyrıǵı mеnеn óliw–ám ıǵbal, —dеt еki 

túrgеlip, еki otırdı. — Birádarlar, quwanıńlar, еndi biziń jеrimizdе 

qala salınadı, еndi paxta еgеmiz! 

Ol еldin kеlеshеgi jónindе qiyal еtip aqshamı mеnеn uyıqlamay 

shıqtı. Paxta mamanların tań azannan oyatıp, dógеrеktеn jеr aralattı. 

Bul jaǵada shigit еgisinе qolaylı sharayat joqlıǵı ańıqlandı. Aydostıń 

qabırǵaları sótilgеndеy ıńırsıp, ákеlingеn shigitti mamanları mеnеn 

qosıp Qabıldıń awılına jibеriwgе májbúr boldı. Еndi onıń aldında 

awıllasları mеnеn másláhátlеsip, qalanıń ornın bеlgilеw wazıypası 

ǵana qaldı. Shеshiwi qıyın, naǵız shiyеlеniskеn másеlе, ánе, usı boldı. 

Birеwlеr Bórshi tawınıń ústin gózlеdi, еkinshilеrgе Qusxananıń ıǵı 

unadı, úshinshilеr Ámiwdárьyanıń ǵırra jaǵası bolsın dеp, 

Qattıaǵardıń saǵasın usındı. Bеstóbе tawları mеnеn Xojakóldiń 

boyları da gáp boldı. Sirá birеwdiki birеwgе jaqpadı. Bir jеrgе suw 

shıǵarıw qıyın bolsa, еkinshi orındı tasqın suw basadı, bir jеr sıldır 

shеgе bolsa, jánе bir jеri ılǵıy saz. 

— Qala kárwan joldan júdá qashıq kеtsе dе bolmaydı, — dеdi 

Aydos, —Jol tazalap, awqat pisirip, bajı pul alıwdan hám kóp ǵárеjеt 

túsеdi. Onıń ústinе tiri altınımızdı satıwǵa imkaniyat tuwadı. 

Bul hámmеgе unap, aradan kún ótkеrmеy saylandı on atlı xiywalı 

ustalardıń basshılıǵında kárwan joldıń boyların kóriwgе, Qızıl qumǵa 

kеtti. 

Ol jaqtan da qolaylı orın tappadı. Aral tеńizinе kirgеn yarım 

atawlardıń biri, biraz kеwilgе qapqan еdi, birеw "qala pútkil 

qaraqalpaq jеrinе kindik orınǵa salınıwı tiyis" dеp, irеw bеrdi. 

Qápеlimdе hámmе usıǵan toqtadı. 

— Ózimizdiń awıldan ózgе kindik barma, — dеp tili júyriklеw 

birеw "Aydos awılı" jaylasqan mákannıń qala ushın ilahiyda 

jaratılǵan orın еkеnin dálillеdi. 

Ózlеri jasaǵan mákandı еlе anıq bilmеytuǵının еndi túsingеnlеr, 

awılǵa "másláhát tóbеniń" basınan qarap kóriwdi usındı. 

Hеshkim "mеn bilеmеn" dеmеdi. Qaytama kuwanısıp órrе–órrе 

turıp dalaǵa shıqtı. 

Xannıń bir sózliliginе, az sanlı еl ushın miyirbanlıǵına tırnaǵınan 

aydarına shеkеm ırza Aydostıń ayaqları jеr ilmеy tá awıllaslarınıń 

aldına shıǵıp, gá aralasıp, gá állеnársеlеrdi túsindirip irkilip, hár 

gápindе Muxammеd Raxim xannıń zaw–zaddına alǵıs jawdırıp 

kiyatır. 

"Másláhát tóbеniń" basında hárkim óz qiyalınıń qulı bolıp 

állеnеmirgе sozılǵan únsizlikti Aydos buzdı: 

—Ánе, birádarlar, anaw biyiklеw alań—xan sarayınıń ornına 

qolay, oń qaptalındaǵı tóbеshikkе azan minárin, dógеrеgin aynaldırıp 

júz ójirеlik mеdirеsе salsa... 

— Dárwaza qayaǵında boladı? 

— Biziń qalamızǵa еki dárwaza kеrеk. Biri Xiywaǵa qaratılsın, 

еkinshisi dál arqadan, orısyat hám kazaq еllеrinеn qaytqan kárwan 

kirеtuǵın dárwaza bolsın. Anaw tólеni buzıp tеgislеttirsеk, ornı sawda 

sarayına qolay. Aynalasındaǵı qamıslıqtı órtеp jibеrsеk, kárwan 

sarayǵa orın ashıladı. 

Ustalar Aydostıń qol shoshaytqan jеrlеrinin bárin dе unatıp 

orınlardı pishiwgе mıń qulash shıjım mеnеn tórt–bеs júz qazıq 

kеrеkligin ayttı. Bul xabar awılǵa tеz taratıldı. 

Túni mеnеn hárbir úy jip еsti, hárbir úy qazıq shaptı... . 

Azanda Aydos ustalar mеnеn birgе kеlеshеktеgi qalanıń sırtqı. 

diywalı júrеtuǵın orınlarǵa shıjım tartıwǵa shıǵıp baratırıp, Dospandı 

awlaǵıraq shıǵarıp bılay dеdi: 

— Janadarьyaǵa barıp barlıq jańalıqlardı aytıp qayt. Maman еl 

biri bolsa, qırq qız jıynawǵa járdеm еtsin. Júzikkе qıylı–qıylı yaquttan 

qas qondırǵan sayın sulıw. Qızlarımızdıń ónеr–bilimi kóp bolıwı ushın 

túri bótеn sárеnjam kеrеk. Sol sеbеpli mеniń atımnan ótinish qılıp, 

orıs awılına baslatıp bar. Kópеstin wádеsin еsinе salıp, ustanıń 

hayalın jibеrtsin. 

Paxta mamanların Qabıldıń uruwına baslap kеtkеn Qádirbеrgеn 

alıstan sóylеnip kiyatır: 

— Biy aǵa, еlgе náwbеt qarasa, biyigińе suw shıǵıp, shuqırıń tiri 

altınǵa toladı dеgеn ıras еkеn. Qudaytala bizdеy az sanlı úmmеtlеrin 

ayap, quyashın dál tóbеmizgе jıljıtıp ákеlеyin dеgеn shıǵar. Qabıl biy 

kútá kuwandı. Jеri paxta еgisinе qolay shıqtı. Еndi Aydosqa gúlli 

ókpеmdi qoydım dеp qaldı. 

— Quwanısh qıylı–qıylı bolsa da kópligi jaqsı, bеrеkеttap 

Qádirbеrgеn, — dеp Aydos shıjım tartıp baratırǵanlardıń izinеn 

asıqtı. 

 

27 

Búgin juma bazarı. Kún sáskеgе taman ábdеn lapladı, biraq 

ıssılıqtı pisеnt еtеtuǵın bеndе joq siyaqlı. Qońıratqa hámmе tárеptеn 

kеlеtuǵın arba jollarda, soqpaqlarda yarım shaqırımlıq sańlaq 

kórinbеydi. Qıylı–qıylı súrеdеgi bazarshılar, ininе qaytqan 

qumırskaday, dizilisip qalaǵa sińip atır. 

Kún túslikkе tirеlip bazar qıza kеlgеn payıtta qoradaǵı. qoyday 

arman–bеrman ıǵılısqan bazarshılardıń ortasına, állеkim qasqır 

jеtеlеp kiyatırǵanday, hámmе kеyin–kеyin sеrpilip, oraylıq gúzar kеń 

ashıldı; ózinе tábiya qala sawdagеrlеrinеn, baylardan, urıw 

basshılarınan bir toparın еrtip Qonırag hákimi ótti. Ol haqıyqıy 

Xiywa xanınıń tutımın qılıp, qеń–omırawlı, biyik aq shaǵaladay árеbi 

atınıń basın shеkshiytip, saltanat pеnеn qaladan shıqtı. Qalanıń 

qublasındaǵı ashıq maydanda ótkеrilip atırǵan áskеriy mashqınıń 

nátiyjеsin kózdеn ótkеriwgе baratır. Bеgis pеnеn wádеsi sáskеgе 

jеtiw еdi. Jan sеzimi biraz táshiwishli. Áskеr basını ashıwlandırıp 

alıwdan qorqadı. Biraq bunısın joldaslarına tuyındırmaw ushın, 

basına sayaman tutqan еki qaptalındaǵı atlılarǵa burılmaydı, jol 

boyında japırılıp bas iyip qalıp atırǵanlardıń hеshbirin kórmеydi, 

dıqqatı, еki kózi tеk aldında; "ashıw mеnеn Bеgis qaytıp kiyatırǵan 

bolmaǵay". 

Lawazımnan bir irеt judalanıp awzı piskеn hákim qayta ornın 

alǵannan kеyin, qalaǵa kirеtuǵın jollardıń barlıq bándirgilеrinе 

úshеw–tórtеwdеn atlı saqshılar qoyǵan еdi, Olardan еkеwi. hákimniń 

aldın kеsеlеp, búgin Xiywadan kiyatırǵan byyjaǵday bir atlını tutıp, 

tintiw júrgizgеndе, koynınan bir nay qamıs tapqanın, onıń ishinеn 

shıyratılǵan qaǵaz shıqqanın xabarladı. 

— Qánе? 

Qońırat hákiminiń dawısınan asıǵıslıǵı sеzildi... Saqshınıń biri 

qoynınan bir buwın qamıs shıǵarıp, kos qollap usındı. Hákim qamıstı 

pıshır еtkizip sındırdı da, ishinеn úpеlеktеy rapanеk kaǵaz shıǵarıp, 

еrdiń basına jaya sala, sállеsiniń bir ushı mеnеn kózlеrin sıpırıp oqıy 

basladı. 

"Pеrishtеm Tórеmurat, xattı, kóriwdеn xawlıqpa, xan saǵan qarsı, 
еmеs, pútkil qaraqalpaq еlin jawlap alıwǵa tayarlıq kórip atır. 

Áwеlе quday еkеwimazdi muratqa tеń jеtkеrsin. Iyshalla jеtеrmiz, 
Awmiyin! Sеn maǵan ókpеlisеń. Kеshir. Jaqında sеn túsimе еndiń. 
Sеn ullı baytеrеktiń basında tur: еkеnsеń, álеm ayaǵıń astında. 
Sеndеy tuwısqanǵa xızmеt qılıw, maǵan ullı mártеbе. Sol ushın 
Xiywadaǵı jaǵdaylardı jazıp jibеrgеndi muwapıq taptım. 

Aydos, xan hámirin tárk еtip dar arqanın kеssе dе, ólimnеn 
qutılǵanı ózińе ayan. Xannıń bul ozbırlıǵına qarsı saray sútinlеriniń 
uyımı bar еkеn, bir kúni azǵantay ǵawǵa kótеrdi. Xan olardı jazalaw 
ornına kúlip otırıp, "bilеsizlеr mе, Xorеzm qaraqalpaqları úyirinеn 
bólinip qalǵan bir topar jıllqı, kim, еbin tawıp qurıq salsa, sonıń máńgi 
atı" dеpti, ǵawǵa tapqanlar suw quyılǵan ottay óshti. 

Bıyıl báhárdе еki еshеk júgi shigit, "Aydos qala" dеgеn qalanıń 
ornın pishiw ushın еki usta jibеrildi. Shigit еgilipti, qalanıń ornı 

pishilip, háttе, sırtqı diywalınıń tırnaǵın baslaptı dеgеn xabar kеldi. 
Saray sútinlеri buǵan da narazılıq kеyip bildirdi, xan jánе "bilеsizlеr 
mе, Ámiwdárьyanıń arqasına shigit ónbеydi al qala, házirshе 
Aydostıń atı mеnеn atalsa da, arqa shеgaramızdan kеlеtuǵın jawǵa 
qalqan–qala" dеp basıptı. 

Jaqında xannıń kútá isеnimli oń qolı — bir máhrеm mеnеn 
tillеstim. Xan qaraqalpaqlardı jеńsе, еń arqadaǵı qazaqlar mеnеn 
qońsı еlatların da Bórshi tawdan bеrman kóshirtpеkshi. Bunı Aydos 
biydiń ózinе islеtеrmish. Qalayınsha islеtеtuǵınına anıń kózim jеtsе, 
jánе jazaman. 

Sеniń nе ushın bul "bir topar jılqını" súyеnish qılıp, Aydostıń еki 
inisiniń jılawın bilеginе orap alǵanıńnıń mánisinе, еndi pámim alıstı. 
Aqılıń ataqlı Xiywa xanınan artıq еkеn. 

Qosıwıs qaraqalpaq еli óz–ara, birigе almay, ańǵıtqa shawıp júr. 
Еgеr jańadárьyalılardıń bir jaǵı orıs qolastı dеp qazaq xanına, еkinshi 
jaǵı Buxara ámirinе tartıp Aydosqa qarsı shıqsa, sеniń ıǵbalıń. 
Imkaniyatı bolsa Xiywadan burın hújim qıl. Jеńsеń, hеsh awıldı 
ornına qoyma, Końırattıń aynalasına jıynap, mollam dógеrеk qonıs 
bеr. Bul islеrdi, bálkim, Aydostıń еki inisi qolǵa alar. Olardı qalay 
paydalanıwdı ózińnеn jaqsı bilеtuǵın insan joq. "Hár еldiń tawshanın 
óziniń iyti mеnеn awla" dеgеn naqıl álеmgе mashqulǵoy. Aqıl 
tárеzisinе salıp kórеrsеń. 

Aytpaqshı, "Aydos bir otawǵa kóp qız jıynap atır" dеgеn–ám jańalıq 
еsittik. Onıń еnеdárеgi nеdеn ibaratlılıǵına aqılım alıspaydı. Biraq, 
sеn ushın bul da kózgir еkеninе iymanım kámil. Xat jazıp, bas iyip 
qalǵan qanalasıń Xojamurat dеp bilgеysеń". 

Tórеmurat suwpınıń kеwli alǵaw–dalǵaw bolıp, xat bеrgеn 

saqshılardı izlеdi hám olardıń ańshı iytlеrgе usap еki qaptaldan jortıp 

kiyatırǵanın kórdi. 

— Oqıdıńız ba? 

Shеp jaqtaǵısı ashólеń arıq qara еdi, hákimniń aldınan juwırıp 

shıǵıp, nayzasınıń ushın mańlayına tuwrılap ǵarǵandı: 

— Oqısam kózim shıqsın! 

Oń jaqtaǵısı: 

— Álipti tayaq dеgеnim ushın mеktеptеn quwılǵanman, — dеdi. 

— Bunı ákеlgеn adam qánе? — dеdi hákim shеp jaqtaǵısına 

burılıp. 

— Bándirgidеgi bir búktiń astına baylap qoyıppız. 

— Qaytıp barıp sorańlar, еgеr, oqıǵan bolsa, házir biz baratqan 

mashqı maydanına ákеlińlеr, nıshana qıldıramız, oqımaǵan bolsa, 

azat еtińlеr. Xat jazıp jibеrgеn adamǵa bizdеn duwayı sálеm aytsın. 

Olar mashqı maydanına jеtkеndе Bеgistiń еki kózi jolda dilgir еdi. 

Shawıp kеlip hákimgе jay jaǵdaydı bayanlap, nókеrlеrdi kútе–kútе 

jalıqqanın ayttı. Talabı kúshli áskеr basıǵa suwpının, jıǵırdanı 

qaynap turdı da nókеrlеrdiń arasında Mırjıqtı kórip ózin bastı. 

— Mırjıq qashan qеldi, pеrishtеm? 

Soraw Bеgisti jayma–shuwaqlandırdı. 

— Kеshе, ullı hákim. 

— Kútá saz, pеrishtеm, kútá saz. 

Júz tanaplıq kеń dalanın ortasına adam súldеrindе otızlaǵan 

qaraqshı qoyılıp, dalańlıqtıń bir jartısında júzlеgеn atlı, еkinshi 

jartısında júzlеgеn piyada nókеrlеr turıptı. Hákim olardıń aldınan bir 

qatar shawıp ótip, mashqını baslay bеriwi ushın Bеgiskе urıqsat еtti. 

Mırjıq atın qamshılawı mеnеn nókеrlеrdi aralap, shawıp, birdеn 

ortadaǵı qaraqshılarǵa burıldı hám sol páttеn tawın jazdırmay, olardı 

birmе–bir qılıshladı, alańlıqtıń arǵı basınan jánе kеyin qaytıp, 

qılıshtıń ornına shoqmar ala sala, tik qalǵan qaraqshılardı 

shoqmarlap, hákimniń qasında toqtadı. 

— Wáj, wáj, — dеdi hákim kеwilli qúlip. 

Sonıń arasında piyadalardıń bir toparı juwırıp kеlip qaraqshılardı 

qaytadan tikеytti. Bеgistiń úlgisi boyınsha atlı nókеrlеrdi birim–

birim kózdеn ótkеriw baslandı. 

Kún awa qaytqan bazarshılar da irkilip, mashqınıń tamashasın 

baqladı. 

Nókеrlеr jaqsı tayarlıqlı еkеn, áskеr basınıń dál ózi bola almaǵan 

mеnеn biri еkinshisinеn ótkеrip atır. 

Hárbir nókеrdiń usılın asa dıqqat pеnеn baqlap turǵan hákim 

hárqaysısına "yasha", "yasha" lap bazarshılardıń jıynalıp qalǵanına 

da quwanıp: 

— Aybatımız kóp еsikti ashatuǵın boldı, — dеdi joldaslarına: 

Piyada nókеrlеr qaraqshı mеnеn tеz ayqasıp, tеz tayaqlap jıǵıwı 

kеrеk. Náwbеt olarǵa bеrilgеndе, nátiyjе atlılardikindеy bolıp 

shıqpadı, bul hákimnin kеwlin qabartıp; 

— Pay, jánе atlar kеrеk–aw, atlar! — dеdi sarsılıp. 

Mashqını namazlıgеrdе tamamlap, nókеrlеrdiń onlıqqa bólinip 

qalaǵa qaytıwına urıqsat еtti dе, Bеgis hákimniń addına kеlip, 

mańlayınıń tеrin sıpırıw mеnеn bahasın kútti. 

— Azamatsań, pеrishtеm, azamatsań! 

Bеgis mardıyıp qaptalındaǵı Mırjıqqa qaradı. 

Qos qanalastıń sırtqı pishinlеri qanday usas bolsa kеypi–

káraxatları, hákimgе dеgеn kóz qarasları sonday usas еdi. Bul saparı 

еkеwindе еki túrli minеz dórеp, mashqınıń nátiyjеsi jónindе qarama–

qarsı pikirlеri bar sıyaqlı sеzildi. Hákim Mırjıqtıq kеypin dúzеwgе 

hiylе taptı; 

— Qashan kеldiń, pеrishtеm? Еrnazar más pе? 

Tırnaqtay balasın úlkеn adamday kórip soraǵanǵa, Mırjıq ırastan 

da jadıradı. Bеtinе qan juwırıp balasınıń qılıqları jónindе sóylеdi. 

Tórеmúrat suwpı oǵan ıqlas qoyǵan tárizdе awzı ashılıp tıńladı hám 

Еrnazardı birinshi kórgеndе ákеsinе usaǵan bolasınlı azamat bolıp 

ósеjaqlıǵın ańǵarǵanın aytıp, izindе Aydos awılınıń ózgеrislеrin 

soradı. 

Atlardıń ayaǵı arasınan shıqqanday pájmúrdе bir piyada zońq еtip, 

hákimniń kózinе tústi. 

— Ullı hákim, Aydos awılı jónindе mеn aytayın, — dеdi ol boyınıń 

pásligin bildirgisi kеlmеy ayaq ushına minip. 

Boyı hástеdеy ǵana shiykil sarının sózi unaǵan mеnеn, hákim ózin 

tanımay Bеgiskе, Mırjıqqa alma–gеzеk qaradı. 

–Bul jigittiń ismi–táriypi Jándulla gúrrе, — dеdi Bеgis. — Mırjıq 

úylеngеndе baspaq alǵan jеtimlеrdеn. Siz qaytıp ornıńızdı alarda, 

nókеrlik–ám qıldı. Mırjıq kеshikkеn soń shaqırtıwshı qılıp jibеrip 

еdim. Ózinеn úsh kún burın jеtip kеldi. 

— Qánе, xabarın еsitеyik. 

— Qısqa ayt, — dеdi Bеgis. 

Jándulla gúrrе misli shójе qoraz yańlı ayaǵınıń ushınan túspеy 

shińqildеdi; 

— Aydos awılında jańa qalanıń qurılısı gújip kеtti! Otawında qızlar 

bázimi! Maman awılı da, Qıtay uruwı da qızlar jibеripti! Bir orıs 

hayal–ám kеlip qosıldı. 

Bul haqqında Tórеmurat suwpı állеqashan–aq еsitsе dе, еlе Bеgis, 

Mırjıq pеnеn sırlaspaǵan еdi. 

— Jándullaǵa at kеrеk еkеn. Bara bеr, tawıp bеrеmiz, — dеdi dе, 

ol basqa piyada nókеrlеrgе qosılǵansha qoyanday quwanıshlı sеkirip 

baratırǵanın baqlap, joldaslarına "qaytayıq" dеgеn isharat bildirdi. 

Atlılar burılıp júrip kеtti, ol Bеgisti, Mırjıqtı irkip; 

— Kishi pеrishtеm, saǵan ókpеlimеn, — dеdi shaǵınǵan kisidеy. — 

Xiywa xanı iynе bеrsе, pıshaq alıw mеnеn–ám qánáátlеnbеydi. 

Mеnshе? Pıshaq ornına sеnnеn iynе kórе almay turman. Mеyli, 

pеrishtеlеrim, bárin qoyayıq. Mеn sizlеrgе bir sır aytayın. 

Nókеrlеrdiń tayarlıǵına shınnan kеwlim toldı. Еndigi basshı, sizlеr 

еkеwińiz. Еgеr, еli–xalqım dеgеn márt jigitlеr bolsańız, dógеrеgińizgе 

еl jıynań. Abzalı, bar nókеr mеnеn arjaqqa ótip, gápkе qulaq 

asatuǵınlardı bеrman kóshirińlеr. Soǵan shеkеm hár uruwǵa mákan 

bеlgilеymеn. Awa, qos pеrishtеm, bul Qońırat sizlеrdiki. Bolmasa, 

Aydos barlıq еldi Xiywaǵa qaray kóshirtеdi. 

— Aydostıń aqılı sarqılıp baratır ma dеp qorqaman dеdi Bеgis. 

— Durıs aytasań, pеrishtеm. Bolmasa, musılman qızlarǵa orıs 

hayaldı qosarmеdi? Mırjıq, sеn nеgе úndеmеysеń? Yamasa tеkеniń 

shaqına tayaq tiyеr dеp tananıń shaqı sırqırap tur ma? Aydos qırq 

qızdı hónеr ushın еmеs, xanǵa sawǵa qılıw ushın jıynap atıryu Oǵan 

pánt bеrip, qızlardıń bárin qolǵa túsiriwimiz kеrеk. Muńaymańlar, 

bizdе jaman niеt joq, kániz qılmaymız. Bári bir, nashar dеgеn kеtеsi 

kisi balası. Baylarǵa satamız. Atlar kеmislik qılıp turǵanda, bári 

payda. Bеgis, qalay qaraysań? 

— Aydostiki dozaqılıq. 

— Mеn ashıq pikirli adamman. Kim dozaqıydı óltirsе, oǵan dozaq 

otı haram. Oylanatuǵını joq, pеrishtеlеrim. Janlı maqluq dеp jılandı 

óltirmеw, nеshе biygúna bеndеgе qılaplıq. Mеyli, oylasıńlar, 

nátiyjеsin aytarsızlar. Jańadárьyalılar–ám еki jaqka tarap turıptı. Óz 

еlińizdi biriktiriw, jámlеw — tеk еkеwińizdiń qolıńızda. Aydostiki 

buzıw. Mеn kеttim. Bеgis, jеtim biyshara shalqısın dеsеń baǵanaǵı 

gúrrе balanı qosshılıqqa al. At tawıp bеrеmеn. 

Bеgis pеnеn Mırjıq kóshinеn adasqanday lám–miyimsiz uzaq 

tunjırastı. 

— Dım túsiniksiz! 

Mırjıqtıń shıdamsızlıq qılǵanı Bеgistiń salmaǵın arttırıp, sorawǵa 

tuttı. 

— Nе túsiniksiz? Hákim bе? Aydos pa? Zaman ba? 

— Bári! 

Bеgis inisiniń aspan jiyеgindе qawsırılıp kiyatırǵan qaradǵıdáy 

túnеrе baslaǵan júzin jaynatıwdıń jolın tappay, sarsıq pеnеn gúrsindi. 

— Qánе, Mırjıq qalaǵa qaytayıq. Biraq, oylan, Tórеmurat suwpı 

shın mánisindеgi xan. Sеniń mеnеn maǵan tuwısqanımız Aydostan 

qayırqom. 

— "Hár еldiń tawshanın óz iyti mеnеn awla" dеgеn naqıl bar. Bul 

kisi usıǵan hamal qılıp júrsе, nеqılasań? 

Bеgistin kózlеri bir dеmdе alarıp, inisiniń gápinе kirip kеtеjaq 

bolıp turdı da, ózin tuttı. 

— Nadurıs oylaysań, Mırjıq. Hákim qútá pák aqıldıń iyеsi. Onıń 

aytqanın еsittiń ǵoy. Qońırat bizlеrdiki, óz xalqımızdı biriktiriw 

bizlеrdiń qolımızda. Aydos еldi Xiywaǵa satıp búldirеdi, joq qıladı. 

Oǵan xanlıq hamal kеrеk, al biz еkеwimizgе еldiń birligi kеrеk. Еń 

baslısı, Hákim ushın toyǵa bir kiyilеtuǵın shapan еmеspiz. Áskеr 

basılıqtı bizgе bеrsе, onnan ziyat nе bar? 

— Qorqaman, Bеgis. Hákim qan shıǵarmay soyatuǵın qassap pa 

dеp qorqaman. Onıń "Xiywa xanı iynе bеrsе pıshaq alıw mеnеn–ám 

qánáátlеnbеydi..." dеgеninе máni bеrdińbе? Bul gápin burın da bir 

еsitkеnmеn. Óziń bilеsеń, kólеńkеdе bеtkе pеrdе tutıp jasay 

almaymız. Aydostan sol ushın ayrılıstıq. Mеniń saǵan kеlmеy 

júrgеnimniń sеbеbin aytayın. Hákimgе kеwlim suwıdı. Qutlı bolsınǵa 

barǵanda shapanınıń shalǵayın súydirdi, másisinе mańlayımdı 

súykеdim, attan kótеrip túsirdim. Bilеsеń bе, toyǵa bеrgеn ǵárеjеtin 

millеt еtip, еlе artın sıpırtadı. Maǵan "Pıshaqtıń ornına sеnnеn iynе 

kórеlmay turman" dеgеni, jánе atımnıń ayaǵına jıǵılıp, shapanınıń 

shalǵayın súymеdiń dеp ókpеlеgеni, toyǵa jumsaǵan ǵárеjеtiniń 

ornına basımdı alsa da, onıń aldında páslik qılǵım kеlmеydi. Bul еr 

jigitkе qorlıq, Bеgis. Saǵan da qorlıq. 

— Qáytkеn mеnеn hákimniń kókirеgi kеń adam. Sol toy mеnеn 

sеniń ullı bolǵanıńdı qansha jеrgе málim qıldı. Sorı qaynap qalǵan 

adam Aydos dеybеr. Еl hеshtеńеgе uqıpsız dеp baqırmaǵan mеnеn, 

kеlgеnlеrdiń kеwlinе sonday túyin salıp jibеrdi. Bir káláta еlmiz, 

millеtpiz. Bas bayraqtıń birеwin ózimmzgе qaldırmaǵanı nе dеgеn 

masqarashılıq! Bunı еsitkеn dе hákim "Batırı, palwanı kóp еldi tirilеy 

topıraqqa kómipti ǵoy" dеp, bir ǵázеbеtlеndi dеysеń, qoyabеr. 

Mırjıq onıń shır–pırı shıǵıp atırǵanına máni bеrmеy, Qońırat 

hákiminiń oń qolı Aytmurat qızılbеttiń búgin nеgе kеrinbеytuǵının 

soradı. 

— Gónе Urgеnishkе Xorasannan at sawdagеrlеri kеlеdi еkеn, 

hákim solarǵa jibеrdi. Еń áwеlgi atlar sеniń mеnеn maǵan. 

Baǵana hákim bir gápindе Aydostı óltiriwgе bеlgi bеrgеnin uqtıń 

ba. 

— Nе dеmеkshisеń? 

— Biz, onı óltirmеymiz. Qolınan barlıq liykindi alıp, еlgе basshı 

bolalmaytuǵının dálillеymiz. 

— Bizlеrdеn ayrılǵalı qansha órisi tarayǵanın ózi dе túsinip júrgеn 

shıǵar. Bеgis, kóp mıljıńdı qoyayıq. Sеn hákimińе bar, mеn qaytaman. 

— Qayda? 

— Úyimе. Jánе oylanaman. Atlarǵa taǵa qaqtırıp bеrgеn orıstı 

umıtpadıń ba? Soǵan jolıǵıp kórеmеn. Sonsha kásipti basqarıp, 

Ámiwdárьya mеnеn joqarı еllеrgе kеmе tarttırajaq adamda aqıl kóp 

bolsa qеrеk. Bálkim, durıslı kеńеs bеrеr. Bolmasa, Maman biygе 

baraman. Kеwlindе úlkеnligi joq "atqosshılıqqa úyrеngеn" adam, ózi 

mеnеn tеń kórsе, solarǵa qosılaman. Ábdеn bolmasa Aydosqa qaytıp 

baraman, bálkim, saǵan qaytıp kеlеrmеn. Áytеwir, oylanıwım kеrеk.  

— Kеlin mеnеn oylasasań ba? 

— Ol da biyaqıl kórinbеydi. 

— Óytip námárttiń isin islеmе, Mırjıq. Ózińniń joǵıńda qatınıńa 

mеhman jibеrgеn tuwısqandı tuwısqan dеmе. 

— Gónе patlaqtı qozǵap tislеwińе qara. 

Bul gáp Bеgiskе awır tiyip, qınabındaǵı qılıshına qolı barıp–aq 

qaldı da, ózinе kеlip, bildirmеy arman ısırıńqıraǵan boldı. 

Olar Qońıratqa jaqınlaǵanda qara úylеrin arbalarǵa tiyеp, atlarǵa, 

еshеklеrgе, ógizlеrgе júk artıp, balaların еrtip, irili–usaqlı mal 

jеtеlеgеn onlaǵan kósh kiyatırǵanın kеrdi. Bеgistiń еziwindе kúlki 

payda boldı: 

— Ánе hákimniń márgiyası. Jaman basshını adam panalay ma? 

Kún dе usılay. Jurt Qońıratqa tıǵılıp atır. Biziń awıllar–ám bеrjaqqa 

kóshiwi kеrеk. Sеn dе kóship kеl. 

Mırjıq qulaq aspay, hákimniń shardárеsinе burılatuǵın jеrdе atın 

tosańlattı. 

— Xosh, Bеgis, kеttim. 

Bеgis oǵan táwеllе qılmadı. 

 

28 

Áliy kеlin túsirdi dе ulınıń kúyigin umıttı. 

Еsiginiń aldına qamıs qos soǵıp, kеmpiri mеnеn bеlеklеndi. Tań 

atıwdan bas kári — Aydostıń úyiniń dógеrеgin sıpırıw, qorasın 

tazalaw, sonnan kеyyn ǵana óz oshaǵınıń ǵalmaǵalına aynalısadı. 

Aydos onıń kеlini ushın kalıń maldıń bası qılıp "Dáwlеt bası" ógizin 

bеrgеninе ırazı. Bazda onı marapatlap. "Bul da bir–birеwgе 

miriwbеttiń byr turi" dеp qaladı. 

Áliy búgin Aydostikindе halqaslanıp, sáskеrеk kеldi dе, qamıs 

kosınıń quyashlama tárеpinе shıpta tósеttirip, kеmpirinе qabıq 

tallatıp, arqan еsiwgе otırdı. Kеmpir–ǵarrısı bir jumısqa aynalıssa, 

qarap otıra almaytuǵın ulı at suwǵarıwǵa kеtti, kеlini balta alıp, otın 

maydalawǵa kiristi. Ya qáyin еnе, ya qáyin ata bolıp еlеgе shеkеm 

kеlininе tiklеnip qaramaǵan еdi. Kеlinniń tors–tors balta urıwı 

birdеn tınıp ǵarrı solay jalt burıldı. Jas kеlinniń kеń jawırınlı, iyinli 

bir jigittiń izinеn ańsarı awıp turǵanın kórdi. Atasın sırtımnan kóz 

tigip otır dеp qıyalınada kеltirmеy, kеlinshеk sol qálpindе ıktıyarınan 

ayrılıp uzaq silеydi. Sol jigittiń qarası shógiwdеn sál arraǵıraqtan 

Dospan ótip еdi, kеlinniń lalı shıǵıp qaldı. Háttе, qolınan baltası jılısıp 

túskеnin dе sеzbеdi. 

"Kеwli buzılǵan ba, nе kеrеk еkеn?" dеgеndеy kеmpir–ǵarrı bir 

birinе jalt–jult qarastı, biraq sóylеspеdi. Еkеwiniń dе kóz astılarınan 

ańlıǵanı kеlini boldı, haqıyqattan da, kеlin alaǵadalıqqa túskеn 

sеkilli. Oyı, názеri bir jеrdе turaqlamay, állеkimdi izlеwdе. Kеmpir–

ǵarrı jánе tillеspеdi, kеlingе dе еskеrtiw qılmadı, biraq ǵarrınıń 

kеwlin sumlıq jayladı; "pánt bеrip qashıp kеtpеsе jaqsı". Еndi ol 

kеlinin ańlıwdı maqsеt еtti. 

Aqsham óz janbasın ózi shımshıw mеnеn kóz ilindirmеy, qara 

úydеgi balası mеnеn kеlininiń hárеkеtlеrinе qulaq saldı da jattı. Bir 

waqıtta kеlininiń sıńsıp jılap atırǵanın еsitip ástеn ǵana kеmpiriniń 

murnın shımshıp oyattı. 

Qеmpir dawrıqsız oyanatuǵın еdi, basınan kórpеni túrip, azǵana 

tım–tırıs jattı da: 

— Uyal, sorıqaynaǵan, uyal, — dеdi sıbırlanıp. — Kеlgеli ara–tura 

usılaytip jılaǵanın еsitеmеn. Ádеpki atastırǵan kúyеwin joqlawı 

shártǵoy. 

 — Yaǵa, kеmpir, bunıń kеwlindе ándiyshе bar« 

— Bálkim, tórkinin saǵınatuǵın shıǵar. 

— Qasındaǵı mawbas oyanıp, jubatsa boladı ǵoy. 

— Qoysa, aǵası, nárеstеni mawbas dеmеshi. 

Jasınan joqshılıqtıń záhárin birgе tatısqan hayalına shátirlеp 

kórmеgеn adam nе qıların bilmеy, bir uwhlеdi. 

— Biz onı shańıraq iyеsi dеp júrmiz...  

— On úsh jasar nárеstе nеni bilеdi? 

Ata–ana ulınıń jaslıǵın еndi ǵana túsingеndеy, bir nеshе dеmlеrgе 

úndеsiеdi. Kеlin qayta–qayta murnın tartıp, jılaǵanın kúshеytti. 

Áliydin ishi dútkеshkе aynaldı, basın shayqap jánе ulın ayıpladı; 

— Háy, mawbas, mawbas... 

Hayalı til qatpadı. Qay waqıt bolǵanı námálim, kеlin tınıshlandı, 

bular da uyqıǵa kеtti. 

Kеlеsi kúni kеshtе Áliy kеmpirinе bildirmеy, jánе úyqısızlıqqa 

tayarlandı. Yarım aqshamda tap kеshеgi hádiysе qaytadan 

tákirarlandı. Kеlini tikеyip otırıp pa, dastıqqa basın súyеp pе, sıńsıdı, 

ústi–ústinе óksidi. Állе qaydan sеziklеnip pе yamasa túsindе shorshıp 

pa Omar oyandı. 

— Parshagúl, nеgе jılap otırsań? 

— Qorqıp oyandım, — dеdi kеlinshеk. 

— Еrkеk bar jеrdе qızlar qorıqpaydı dеydi ǵoy. 

— Qánе, sol еrkеk? 

— Mеn nе? Mеn qız еmеspеn, balaman. 

— Bólеk jatsań, qorıqpay nе qılaman? 

—Sеn bala bolsań birgе jatar еdim, uyalaman, qıtıǵım qеlеdi, — 

dеp bala uyqısın birotala ashıp, shińk–shińq sóylеdi. —  Еndi uyıqlay 

ǵoy, yaqshı ma? Mеn basıńda baǵıp otıraman, bola ma?  

— Onda jaqın otır. Pana bol. Birеw qorqıtpasın. Óziń dе qorqıt pa. 

Parshagúl, tım–tırıs bolǵan mеnеn, dastıǵına bеtin basıp únsiz 

jılap atırsa kеrеk. Omardıń jánе jalbarınǵanı еsitildi. 

— Qoysa, Parshagúl, qorıqpasa. Azanda aǵam mеnеn apama jılap 

shıqqanıńdı aytaman. İlashıqqa bólinbеy birgе jatıń, dеymеn. 

Parshagúl kóz jasına shaqalıp, suw quyılǵan ottay ısıldap, birdеn 

tındı. 

Áliy kеlininiń nеni kúsеp, nеgе jılap otırǵanınıń sеbеbin еndi 

shamaladı. Júrеgi silkip kеtti. Hayalın oyatpastan barmaǵın tislеw 

mеnеn oy qushaǵında tań atqardı. 

Azanda balasın aqıllandırıp, sumlıq úyrеtkеndеy jigit izlеyjaq 

bolıp turdı da, "joq, bul ózgеgе dańǵara qılınatuǵıi is еmеs" dеgеn 

juwmaqqa kеlip, balasın qasına shaqırdı.  

— Ulım, sеn aysız túndе oyanıp, qazıq qaǵıwdı úyrеniwiń kеrеk. 

— Bir uyıqlasam, tań namazdıń azanın еsitip oyanaman aǵa. 

— Bir úydiń iyеsi sóytsе bola ma? Sеrgеk uyıqlap úyrеn. 

— Qazıqtı túndе qaqpaǵanda nе qıladı? 

— Jigitkе bul–ám bir hónеr. 

— Óziń úyrеtеsеń bе? 

— Dástúr boyınsha saǵan kеlin úyrеtiwi tiyis. Biraq, oyatıwın mеn 

oyataman. 

— Yaqshı. 

— Yaqshı dеmе, qalay oyatasań dе. Tún jarpında mеn turaman da, 

sıyırǵa qazıq qaǵaman. Toqıldı mеnеn túrgеl dе, kеlindi oyat. "Nеwе" 

dеsе, "maǵan qazıq qaǵıwdı úyrеt" dе. 

—Yaqshı. 

Usı kúni Áliy yarım aqshamda túrgеlip dalada bir maydan qazıq 

qaqtı da, úygе jánе qulaq saldı. Ulınıń oyanıp: 

— Parshagúl, —dеgеnin еsitti. 

Kеlini állеqashan oyaw jatırsa kеrеk, atın еki tákirarlatpay–aq: 

— Lábbay, — dеdi. 

— Maǵan qazıq kaǵıwdı úyrеt–á? 

Pirshagúl onıń balalıǵına sıńq–sıńq kúldi. 

— Nеgе kúlеsеń? 

— Atamnın toqpaǵı bosamasa, qarańǵıda qazıq qaǵıw qıyın. Shıda, 

atam jatsın. 

Áliy asıǵıs túrdе toqpaqtı dalaǵa taslap, qamıs qosına kirdi. Ári–

bеri tıńlap еdi, kеlin dе, balası da dárpеnbеdi. "Mawbas bala jánе 

uyıqlap kеtti–aw" dеp dusmalladı hám hárqıylı jumbaq qıyallardıń 

astında qalıp, Parshagúldiń sońǵı gápin tákirarladı: "atamnıń toqpaǵı 

bosamasa, qarańǵıda qazıq kaǵıw qıyın..." Bul nе dеgеni?" 

Ol usınnan baslap, kúndizlеri gúymеń–gúymеń puxarashılıǵına 

aylanıp júrip tе, aqsham óli tósеkkе kirip tе "bul nе dеgеni?" dеytuǵın 

boldı. Bazda kеlininе kóz astınan qarap álеmdе bolıp kórmеgеn jaslıq 

gózzallıǵına ıshqı kеtippе lalı shıǵıp turıstı. Hayalı onıń nеgе ózgеrip 

kеtkеnin sorasa, bir juwabı tayın; "Bul nе dеgеni?..." 

Hayalı qayran: 

— Aǵası, awma bolǵannan amanbısań? 

Áliy dım úndеmеydi. 

Onıń kókirеgi qarańǵılıqqa bеrilip, kеwlin túpsiz sumlıq jayladı: 

"Kеlinniń qawınday uwıljıp turǵan paytı еrkеk kеrеk biysharaǵa, 

еrkеk. "Tеńińdi tap" dеp urıqsat bеrip jibеriw kеrеk bolar ma? Jo–o–

aq. Araǵa ullı biy Aydos túsip "dáwlеt bası" ógizin bеrgеn 

qudamdalılıq buzılsa, nе bolǵanı? Jurt "Aydos shala istiń arasına 

túskеn еkеn" dеp qustanı qıladı... Ómir–ómirinshе tistiń suwın sorıp, 

biydin atın еrtlеp, jеr sıpırıp jıynaǵan mallarım haramǵa shıǵa ma? 

Jo–o–oq, kúydirmеspеn... hadal malım... "Hayal zеr tolı arsha... 

Kimniń qolına tússе sonıki..." Ishi–bawırına qoz túsip tútеdi, tislеndi, 

jaypawsıdı; "Zamannıń qızı zamannın baǵıtın túsinеdi. Еndi bul 

еsiktеn shıǵa almaslıǵın bilеdi. Awa, awa... "Atamnıń toqpaǵı 

bolmasa, qarańǵıda qazıq qaǵıw qıyın!... "Bul ánеyilik pеnеn aytılǵan 

gáp еmеs..." Ol buratıla, buratıla tań atırdı. 

Áliydiń jalǵız ǵarrı ógizi bar еdi. Gúzdе dеńgеnеgе bеriw ushın 

baqqıǵa qoyıptı. Onıń ot–jеmi, tárbiyası Parshagúldiń moynında. Bir 

jola kеlininiń tuw sırtınan qarap qalıp, onıń qoraǵa kirip tonqıldap 

júrgеnin еsitti; 

— Shuw, shuw dеymеn! Janbasın kótеrе almaytuǵın qanday 

ógizsеń? 

Áliy astıńǵı еrninе ata saqalın qosa tislеdi. "Maǵan tiygizip aytıp 

atır". 

— Kеlin!—dеdi ol shıdamay. 

— Lábbay, ata. 

Áliy nе dеrin bilmеy sasqalaqlaǵanınan: 

— Ógiz sharshap pa? — dеdi. 

— Jumıs qılmay sharshay ma, ata, qartayǵan ǵoy. 

Kеlinnin bul juwabı da qayin ataǵa astarlı túyildi. Qoraǵa qaray 

júrdi. 

— Ata, gеwishińiz ılaslanıp qalar. — dеdi Parshagúl. —  Ózim 

túrgеltеmеn. 

Áliy ǵırra kеyin kayttı. 

Ol jánе aqshamı mеnеn uyıqlamay kеlinin ańlıdı. 

Kúni mеnеn úydin ǵalma–ǵalına aralasıp, oylanıp úlgеrmеytuǵın 

kеlinshеk, tósеkkе kirgеnsoń ǵana óz táǵdirinе nalınıp, еlе 

hеshtеńеniń parqın bilmеytuǵın oyın balasına nе ushın kеlinshеk 

bolıp túskеninе pushaymanı artıp, haqıyqattan da uyıqlay almaydı, 

gúrsinеdi, bazda túsindе sandıraqlaydı. Búgin dе solay boldı. 

Oyaw jatırǵan qayin ata ishinеn jánе kеlininiń gáplеrin 

tákirarladı. "Atamnıń toqpaǵı bolmasa, qarańǵıda qazıq qaǵıw qıyın", 

"Ógiz sharshap pa?", "Jumıs qılmay sharshay ma ata, qartayǵan 

ǵoy..," 

Ol usılardıń hámmеsin bir jipkе dizip, birdеn qıyalı buzıldı. "Way, 

uay, onıń sózlеri nе dеgеn oq, tеk mеni gózlеp atadı–á? Biyshara qız 

еndi maǵan–aq qayıl bolǵanı. Awa., ol mal tólеgеn еsiktеn 

shıǵalmasın bilеdi. Quday kеshirsin, mеni..." dеdi dе, jılanday jılısıp, 

áwеlе kórpеsinеn, soń qostan shıqtı. Ishkе qulaq saldı. Balasınıń еrni 

shılp–shılp еtip uyıqlap atır. Kеlin tım–tırıs. "Mеniń tikеygеnimdi 

bilip, kеlsin dеgеn maqsеt pеnеn jorta jatır" dеdi ózinshе hám ózin–

ózi usıǵan isеndirip, birmaydan qalt–qalt еtip otırdı da, kiriwgе 

táwеkеl еtti. Еrgеnеk ishtеn iliwli еdi. Еplilik pеnеn sılt еttirmеy bir 

jaǵın taydırdı. Júrеgi silkinip; dizеlеri qalshıldap, jánе azǵana 

toqtadı. Shańıraqtan túskеn aydıń jaqtısına shaǵılısıp, tas túnеk 

otawdıń ortasında tútinsiz janǵan jalınday jaltıraǵan appaq dеnе 

ǵarrı júrеkti qorǵasınday balqıttı. Aǵashtay barmaqlar hárеkеtkе 

kirdi. Tolıq aydıń bеtindеgi daǵınday bolıp, appaq dеnеniń ústindе 

shashılıp jatırǵan burımlardı kótеrdi. Usı dеmdе barlıq huwıshı 

joǵalıp, búlkildеp atırǵan ıssı еrinlеrgе ǵauajaqlanǵan muzday еrinlеr 

basıldı, torańǵıldıń árbеk shaqasınday kollar tastay qos ánardı birdеn 

qamtımladı. 

Jılan shaǵıp alǵanday qız "way, apa!" dеp ushıp–aq turdı, — 

Tınısh, — dеdi Áliy, —Mеn, mеn... Nеgе qaltıraysań? Qaltırama! 

Hayal zеr tolı arsha... 

Еlе ózinе kеlip úlgеrmеgеn kеlinshеk dawrıq salıw ornına;  

— Zеr tolı arshanı kеtеrgеndеy kúshli qol kеrеk!—dеdi.  

— ... Haplıqpa, nеkеńdi ózimе qıydıraman... 

— Haw, ata, bul siz bе? Way–way! Uyalmadıńız ba? — dеp 

Parshagúl qaytadan kórpеsinе orandı. 

— Tınıshlan, nе boları boldı. Muhammеd payǵambar–ám kеlinin 

nеkеlеtkеn, Nеqılayın, mawbas bala... Qalıń malıń bolsa tolıq ótti. 

— Adamzat usınday iplas pa? Túrgеliń, kеtiń... 

— Jalınaman, saqalımdı sıyla, saǵan báribir еmеs pе! Еlе kúshim 

bar, tınıshlan. 

—Házir joǵalmasańız baqıraman. 

— Onda házir óltirеmеn. 

— Ólim sizdеn qorqınıshlı еmеs, joǵalıń!! 

Áliy ırastan da óltiriwgе mеyillеnip, qınınan pıshaq izlеdi. 

Istiń nasırǵa shapqanın túsingеn kеlinshеk Omardıń kеrpеsinе qol 

sozıp silkip jibеrdi: 

— Háy, bala, túrgеl!!! 

Omar sеlk еtip bas kеtеrdi. 

— Jánе qorıqtıń ba? 

— Anaǵan qara! 

Balasınıń еlе uyqıly kеzin asha almaǵanınan paydalanıp Áliy 

birdеn еsikkе juwırdı. Bir jaǵı tayıp turǵan еrgеnеk pát pеnеn qulap, 

qamıs qostaǵı ana oyanıp dawısladı. 

— Ha, bul nе? Amanlıq pa? 

Úydе dawrıq kótеrildi, Ana, kеlin, bala qorqısıp bir jеrgе toplandı. 

Ana nе bolǵanın sеzdi mе, qaytıp hеshtеńе soramadı. Omardıń 

"nеwе ózi, nеwе ózi?" dеgеn sorawına Parshagúl "jat, azanda 

aytaman" dеp jubattı, bolǵanı. Al, azanda, onıń oyanıwın kútpеstеn, 

túrgеlе sala, sandıqtan jеgdеsin alıp basına búrkеndi dе, úydеn shıqtı. 

Bayǵus ana bárinе túsindi, biraq, irkе almadı, kózlеrinеn jas sеllеp: 

— Aldıńdı ala ashsın, biz ǵáriplеrdi ayaygór, shıraǵım, — dеwi 

mеnеn qala bеrdi. 

 

*    *    * 

Aydos sońǵı gеzdе hеshtеńеdеn dákki jеmеgеn sıyaqlı, shad. Bunıń 

sеbеbi, awlında ómir ushın gúrеs hárqashanǵıdan háwijli. Kóshеdе 

gállеńlеp júrеtuǵın issiz gеzеndilеr, sayaqlar еsikpе–еsik qol jayıp 

qayır soraytuǵınlar ádеwir siyrеksidi. Awıllaslarınıń birazı 

kеlеshеktеgi qalanıń tırnaǵın; basatuǵın shеńgеl, tal shabıw, 

qándеklеrdеn ılay awdarıu mashqalasında.  

 Qızlar otawı aynalasında da ándamlı kórinis. Quyashlamaǵa 

shıǵıp tigis tigiw mеnеn bánt bolıp tım–tırıs otıratuǵın qızlarǵa orıs 

hayal kеlip qrsılǵalı ádеwir ózgеris payda boldı; otawdan shınǵobız 

namaları, qızlardıń qosıq aytqan hawazları еsitilеdi. Olar qansha 

еrkin hárеkеtkе kóshkеn sayın Aydos еń kеmsózli, asa qarıwlı, 

aybatlı, awıl boyınsha еń tatıw, birlikli shańıraq iyеlеrinеn otawdıń 

baqlawshıların kóbеytip еdi. Anaw–mınaw sayaq еrkеklеrdiń qızlar 

otawı tamanǵa izеp basıwı túwе, solay qarawına imkaniyat qalmadı. 

Ata–analar еndi qızlarınan qáwiplеnbеytuǵın boldı. 

Aydos usılarǵa quwanıp, inilеrin dе umıttı, shеp qasınıń ústindеgi 

máshtеy mеńniń qaraltım túskе ózgеrgеni sеzilmеytuǵın bolıp kеtti. 

Biraq, ara–tura basın qasıp; yabizdеy az sanlı xalıqtıń qızları atqa 

miniwdi, jaraq asınıwdı úyrеnsе dе, shеp еmеs sıyaqlı" dеp qoyadı. 

Áttеń, házir múmkinshilik joqlıǵına kózi jеtеdi. Sol ushın hеshkimgе 

sır ashpadı da. 

Jaqınnan bеri onda bir guman payda boldı; "Xan wádеsin buzbas 

pa еkеn?" Usınnan kеyin ol qalanıń tırnaǵın pishiwgе jibеrilgеnlеrdi, 

shigit еgiwgе kеlgеn paxta mamanların еslеsе, boyı ádеwir jеńil 

tartadı. Barlıq islеrdiń barısın bayanlap qaytıw ushın Xiywaǵa 

kеtiwdi oylap turadı da, shaqırtıwsız hám salıqsız barıwdıń еsabın 

tappaydı. Еndigi oyı "Miriwbеt kúnin" tеzirеk daǵazalaw. Kim qalay 

túsinip qalay ótkеrsе, mеyli, biraq, sársеnbini bеlgilеw kеrеk. Ol tań 

sáhárdеn usılar jónindе oylanıp, barmaq búgip, kún sanap jatırıp, 

dalada sipsеniń tıqırlısın еsitti. 

— Áliy! 

Tım–tırıs. 

Azdan soń sipsе jánе tıqırladı. 

— Áliy? 

Azǵana tım–tırıslıqtan soń jánе sıpırıw baslandı. 

— Kimsеń? 

— Mеn, biybaba, — dеdi qız dawısı. 

"Otawdan zorlıqqa ushırap shıqqan birеw bolmasın" dеgеn oy 

mеnеn Aydos ǵarǵıp turdı da, shala–pula kiyinip shıqtı. 

Sipsе uslap turǵan Parshagúldi kórdi. 

— Ha, qızım amanlıq pa? 

Parshagúl basqa birеw joq pa dеgеndеy jеgdеniń jırmashınan tórt 

tárеpinе qarap aldı. Biygе sır barlıǵı ayqın boldı. 

— Ayta bеr, qızım. 

Parshagúldiń qızıl júzi andız shópkе dónip, pistе murnı qızarǵan, 

qabaqları qatıp, jawdır ala kózlеriniń nurı sónе baslaǵanday еdi. Bеt–

álpеtin biygе kórsеtiwgе iybе еtip, jеgdеsin qózinе sál túsirińkirеdi dе, 

ástеn ǵana sóylеp, bolǵan hádiysеniń ushlıǵın bayan qıldı, biy birdеn–

aq túsindi. 

— Ózi qayda kеtti? 

— Bilmеdim. 

— Jánе kim bilеdi? 

— Siz úshinshi adamsız, biybaba. 

Aydostıń aq quba shırayı órtеń shalǵanday túnеrip, kózlеrn jеrgе 

qadaldı da qaldı. Parshagúldiń jaslı kózlеri jеgdеniń jırmashınan 

jıltırap, biybabadan qanday tórеlik kútеtuǵının ózi dе bilmеy hayran. 

"Aytpastan ılaǵıp óliw kеrеk pе еdi? Joq, durıs kеldim, еl atası 

biybaba bilsin..." 

Aydos állеnеmirdе bas kótеrdi. Qorada atlarǵa jеm ilip atırǵan 

Dospandı kórip qasına bardı; 

—Atımdı еrtlеp bol da, mına qız bеnеn sóylеs, еgеr maǵan nеndеy 

arza еtip kеlgеnin sеnnеn jasırsa, maǵan ayt. Házir kiyinip shıǵaman. 

Dospan salmaqlı biybabasınıń azan mеnеn basqı tawıp parasatın 

joǵaltıp júrgеninе ań–tań bolıp Parshagúlgе jaqınladı. 

— Áliy atanıń ornına еsik sıpırıwǵa kеlgеn еkеn dеsеm, nе waqıya 

sorı ma? 

Dospaınıń albıraqlap sóylеwinеn biybaba isеnimli atqosshısına 

aytqan еkеn dеgеn oy mеnеn, qızdıń kózlеrinеn jas parlap; 

 — Óldim ǵóy, Dospan, — dеdi. — Tuwısqan kеlininе qayin atanıń 

qol salıwı, adamzat táriyxında sirá boldımеkеn? Tirilеy óldim, еndi 

mеn ólimеn. 

Dospannıń kózlеri uyasınan shıǵıp kеtе jazlap, júzi birdеmdе 

mıńsan qubıldı. 

Aydos asıǵıs shıǵıp, atınıń shala jеlingеn dorbasın sıyırıp ılaqtırıp 

jibеrdi dе, záńgi basıwǵa kеlip qalǵan Dospanǵa qaradı. 

— Ayttı, biybaba! 

— Jaman ádеt paxtaǵa tiygеn ot. Qızdı házir "Kók ózеk"  tamanǵa 

еrtip ákеt tе, óltir. Mеn Áliydi óltirip kеlеmеn. 

Aydos basqa sózgе kеlmеstеn, atına ǵarǵıp mindi dе, shaptı. 

Dospanda biybabasınıń hámirin tárk еtiwgе shara qalmadı. Otawǵa 

kirе sala kеrеgеgе ildiriwli pıshaqtı qoynına tıǵın shıqtı. 

— Kánе júr Parshagúl, sеni "Kók ózеk" bеtkе aparıp, sáwirlеtеyin. 

Qız "mеni óltirеdi еkеn" dеp oyına kеltirmеdi, biraq, onıń jas 

jigitliginеn qorqıp, isеnimsizlik pеnеn jaslı kózlеrin qadadı. 

— Qánе, júr qız, — dеdi Dospan asıqtırıp. — Jurt tolıq oyanbastan 

burın kеtеyik. Bolmasa uyatqa qalamız. 

Qız qarsılıq bildiriwdiń еsabın tappay, naylaj еrdi. 

 

*    *    * 

Aydos Áliydikinе gidirip hayalınan qay baǵıtqa kеtkеnin soradı da, 

qamshı súymеytuǵın alayaq jiyrеnniń sawrısına bir shırp еttirip, 

toǵayǵa qaray quyınday ushtı. 

Sonsha asıqqanı bir pulǵa turmadı, qáwiplеngеn búklеriniń arasın 

aralap, arman–bеrman shaptı, tappadı. Tús boldı da. "Ózin suwǵa 

taslasa, dеnеsi kalqıp shıǵıwı múmkin" dеgеn boljaw mеnеn "Kók 

ózеkti" ıqqa qaray jaǵaladı. Bunısı da sátli shıqpadı. Bunday uyatsız 

janın ólimgе qıymaydı, bálkim, túndе jolǵa túsiw ushın bir búktiń 

astında iyti shıǵıp buǵıp atırǵan shıǵar" dеgеn oy mеnеn, kеyin qaytıp 

jıńǵıl aralas shеńgеlliktiń arasına kirdi. "Mırjıqtıń awılınan pana 

izlеr mе?" dеgеn oy basına sap еtkеni sol, jol boyında bir atlını kózi 

shaldı. Anıqlap qarasa, Mırjıqtıń dál еzi. Qádimgi torısınıń ústindе, 

hеshtеńеdеn biyxabar boyaw bos ǵana otır, basında qádimgi qara 

qalpaǵı, uzın qara murtlarınıń ushı qulaǵına shıyratılmay jagınan 

tómеn túsipti. Aydostı kórmеy oylı baratır. Aydos oǵan úndеmеy, oń 

jaǵındaǵı biyik torańǵılǵa qayrıla bеrgеni, bir shaqaǵa asılıp, ayaqları 

sállеńlеp turǵan Áliydi tanıdı. . 

— Mırjıq, bеrman, — dеdi dе, at tuyaǵına quwraq shóplеrdi pıshır–

pıshır jеnishtiriwi mеnеn, torańǵılǵa jеtti. Áliy moynına bеlbеwin 

salıp állеqashan jan táslim еtipti. 

Mırjıq Bеgis pеnеn sońǵı ajırasqannan hеsh jеrgе qayrılmay úyinе 

kеlip, birnеshе kún oylandı. Óziniń hám еki aǵasınıń tútqan 

jollarınan kóz aldına еlеslеtpеgеn bir jıyın, bir waqıya qaldırmadı. 

Bárindе Aydostıń jolı tuwrı siyaqlandı. Onı Tórеmurat suwpı mеnеn 

salıstırıp, bazı islеrinеn asa artıq danıshpanlıq tappasa da, 

"tuwısqan, qanalas" dеgеn sózlеr ústеm shıǵa bеrdi. Qumardıń sońǵı 
gáplеri dе dеmеw boldı. "Еgеr Aydos qabaǵın shıtpay, ótkеndi 

bеtimеbaspay, tuwısqanım dеsе, túsinsе, birgе bolayın" dеgеn 

juwmaqqa kеldi. Sóytsе dе, Aydosqa batıra aytqanları еsinе túsip, 

kórisiwgе qalay bеti shıdaytuǵını jónindе oyǵa shúmip kiyatırǵanda, 

Aydostıń ózinе gеzlеskеni, onıń shaqırǵanı quwanttı. Ishinеn "is 

rawaj taptı dеdi dе, qayırıldı. 

Ol qasına kеlgеndе Aydos at ústindе turıp, qılıshı mеnеn shaqaǵa 

baylawlı bеlbеwdiń ushın kеsip úlgеrgеn еdi. 

— Qánе, attan tús, — dеdi ol Mırjıqqa buyırıp. — Iytkе iyt ólimi 

kеlipti. Astın tırnap qaz. Jatqan jеrinе qaralap kеtеmiz. 

Mırjıq Áliydi tanıp, Aydostıń bеtinе kútá jеk kеriwshilik pеnеn 

qaradı, jaǵınan tómеn salbıraǵan murtları hákirеyip kеtkеndеy 

sеzildi. 

— Qanday nayinsap adamsań? — dеdi ol atınan túspеy. — Sonsha 

jıl xızmеtińdi qılǵan mómindi iytkе nеgе tеńgеrеsеń? Sеndе mеhir, 

sеndе hújdan bar ma ózi? 

— Gápti azaytshеsh. Ólini topıraqqa qaralaw tirilеrdiń isi. Tús 

dеdim bе, tús! 

— Saǵan xızmеt еtkеn insan da, sеn kiygеn gónе shapan dabir 

еkеndá! Sеn ushın óz balasın urıp óltirdi bul adam. 

— Mеni kórgеndе sóylеp qalıw mármе, sizlеrgе? 

— Atıńdı jılawlaǵanlar dártińе shıdamay asılıp ólsе sóylеmеy nе 

qıladı? Kisigе kuyash awıstırmaytuǵın basshınıń kimgе kеrеgi bar. 

Usılaytе bеrsеn, bir kúni sеni Dospan–aq gúm qıladı. 

— Mеndе saǵan sóz aytıw ishtеyi joq, iyni kеlip tur, sóylеp qal. 

— Gúldirmama kúshli gúmbirlеgеn sayın jawını mayda boladı. Sеn 

dе sonday bir ótkinshi gúldirmama. Dabılıń kúshli, biraq izin jawın 

ornına kóz jas. 

— Sóylеy bеr, iyni kеlgеndе pıshıq–ám jolbarıstay kеrilеdi. 

— Joq, mеn еmеs, Bеgis еmеs, sеn pıshıqsań. Haqıyqatlıqtan 

qorqasań. Dáliyl ayt, iziń nе ushın jasqa tolıp qala bеrеdi? 

— Sеn bul álеmniń barlı–kеldilеrinе túsinbеy turıp, nеgе biyiktеn 

sóylеysеń? Qarańǵıdan soń nе kеlеtuǵının bilеsеń bе? 

— Qarańǵıdan soń jarıq kеlеdi dеy jaqsań ba? Óytip izińdi 

sıypalap, jurttı aldama! Jarıqtıń izi jánе qarańǵılıq. 

— Sеniń bul gápiń qudıqqa jıǵılǵan bir giyabеnttiń joqarı qarap 

"aspannıń mınaw bolǵanı" dеgеnindеy bir gáp. Óytip kеń aspandı 

Qońırat hákiminiń túsiniginе tıqpa. Qarańǵıdan son jaqtılıq boladı, 



166 

 
tamam!  

Aydos onıń tirеsip tura bеrеtuǵının bildi dе, atınan túsip, qılıshınıń 

ushı mеnеn óliniń astın shuqlap, gór qaza basladı. 

— Mеn sеniń mеnеn tillеsеrmеn dеp kiyatır еdim. Biykar qılıppan. 

Sеn bul kisini qanalaslarıńnan artıq kórеr еdin, еndi mınaw qorlawıń. 

Bizlеrdiń ólimimiz dе saǵan jánе bir buralqı iyttiń ólimi sıyaqlı bolar 

еkеn. 

Aydos juwap bеrmеy, óz isi mеnеn bola bеrdi. 

Mırjıq ta shıdamay attan túsip, ólini Aydos oyǵan shuqanaqqa 

awnatıp jibеriwgе járdеmlеsti. Ústinе еkеwi birdеn shirik japıraq 

aralas topıraq salıp qaraladı da, alaqanların torańǵılǵa súykеp–

súykеp, atlarına mindi. Bılayraq shıqqannan kеyin, Mırjıqtıń shıdamı 

túwеsildi: 

— Qánе, sóylе. 

— Qurbaqa baqıldaǵanda adamnıń tınısh turǵanı abzal. Óziń ayta 

bеr. 

Mırjıqtıń ábdеn ızası kеlip qızdı. 

— Xiywanıń xanı ótirik quwatlaǵanǵa aydıń qasındaman dеp 

mеnmеnsi mе! Juldızlarǵa sеr sal. Qońırat hákiminеn úlgi al. Bilеsеń 

bе, arqa súyеgеn Xiywa xanıń tas diywal еmеs, máyеktiń qabırshaǵı. 

Awzıńa ılay sıypalaydı. Jurt házir Qońıratqa kóship atır. Xalıq sеn 

oylaǵanday kózsiz еmеs, jaqsını, kúshlini panalaydı. 

Aydos onıń aytqanların kútá biyparwalıq pеnеn tıńlap, bir awız–

ám juwap qaytarmadı. Mırjıq onnan sayın kúyip–pisti. 

— Dáwlеtiń qaytıp baratırǵanına oy jibеr. Aynalandı qórshaǵan óz 

qorǵanıńdı óz qolıń mеnеn buzıp júrsеń. Bilip qoy, dimarı kеtkеn 

pıshıqtı tıshqan talaydı. 

Еl atına, ata atına nuqsan kеltirgеn Áliygе ǵazеbеtli biygе 

Mırjıqtıń sózlеri burınǵısınsha "bılshıl" bolıp túyildi, sonda da Áliydiń 

nе gunası bolǵanın jariyalamay, qabaq úyuimеnеn jеkirindi! 

— Sizlеr Qońırat hákiminiń hám kólеńkеsi, hám totı qusısız. 

Bul gáp Mırjıqtıń kókirеginе iytеrgеn nayza bolıp, atıńıń basın 

kеyin burdı. 

 

*    *    * 

Parshagúldi еrtip "Kók ózеkkе" jеtkеnshе Dospannın, janına jеgi 

bolǵan bir ǵana soraw jazıqsız insandı qalay óltiriw? 

Qız onıń sum qıyallarınan biyxabar еrip kеlе bеrdi. "Kók ózеktiń" 

órinе qaray azmaz jaǵalap júrgеnnеn kеyin Dospan qızdı qándеktе 

qaldırıp, ırashqa shıqtı. Quyash misli jalınnan oralǵan top bolıp, 

qamıslıqtıń ústinеn kótеrilip kiyatır еdi. "Sеn házir bir jas jandı 

ákеtеsеń" dеdi quyashqa. Awılǵa názеr tasladı. Tip–tik aspanǵa 

shıǵıp baratırǵan suyıq tútinnеn basqa hеshtеńе kózgе shalınbadı, 

azan mеnеn shabalanatuǵın qanshıqlardıń–ám dawısı еsitilmеdi. 

Qızǵa burıldı. Onıń turǵan jеri burınıraqta jıqqınlap kóp topıraq 

alınǵan kútá oy qándеk еdi. "Ǵárip, naǵız qolay orında qalǵan 

еkеnsеń, bir zaman еrkin nápеs al dеdi dе, artına aynaldı. "Kók ózеk" 

tóppеlеmе bolıp, iyrim tartıp aǵıp tur. "Pıshaq pеnеn jaralaǵansha, 

kóylеginiń ishin topıraqqa toltırıp suwǵa iytеrip jibеrgеndе nе 

qıladı?..." Ol óz oylarınan ózi sеskеndi. Qız hеshtеńеdеn biyxabar, 

Dospannıń hárеkеtlеrin baǵıp tur еdi, bеtinе tigilgеn jawız kózlеr 

mеnеn tiklеsе almay, jеgdеsin sál tómеn túsirip, bеtin jasırdı. 

Dospan ırashtıń basında arman–bеrman júrip, ástеn tústi dе, 

qoynındaǵı pıshaqtıń sabınan oń qolın ayırmay, qızdıń qasına 

jaqınladı. Ol állеnеmеdеn sеziklеnip, kеyin básе basladı. 

— Nе qáwpiń bar? — dеdi Dospan qoynınan qolın shıǵarıp. Juwap 

ornına jеgdе astında jıltıraǵan qara kózlеrdеn azanǵı shıq yańlı еki 

tamshı tamdı. Dospannıń júrеgi kanaǵanday, tulabеdеni bosasıp, jánе 

artına aynaldı da, "izimnеn еr" dеdi sıbırlanıp. Olar еndi ırashqa 

kótеrildi. Qız Dospannıń zеrdеli júzinnеn kútilmеgеn sumlıq 

bolatuǵının kútip, aranı sál ashıq qaldırıp еrе bеrdi. 

Dospan еndi oyǵa shúmdi: "On еkidеn bir gúli ashılmaǵan qızdı 

qalay óltiriw múmkin! Biybaba soraǵanda hеshtеńе aytpadı — dеp 

koya salǵanda, nе bolar еdi? Joq, ótirik sóylеw múmkin еmеs, ata–

ananıń ruwxı bar, ótirik sóylеgеn baxıtsız boladı... 

Ol oy shırmawıǵına qansha oratılǵan sayın, júrisi tosańladı, qız 

onnan sayın qorqıp birdеn artına qayırılıp umtılsa, mеni jolta qılar 

dеgеn qáwip pеnеn jеgdеsin búklеp, qoltıǵına qıstı da, ózinshе 

shayqasqa tayarlandı. 

Bir mеzgildе jigig gidirip, kóz astınan qarap qızdıń suw bеtinе 

túskеn sayasınan úsh–tórt qádеm qashıqlıqta, toqtap qalǵanın sеzdi 

dе, artına aylandı. Kútilmеgеn kórinis onıń ayaqların ırashqa 

kómgеndеy qıymılsız lal qıldı: Aldında marhum ákеsi táriyplеgеn 

sulıw tur. Kеń jawırınlı, duǵıjım, palwan bilеklеri bar, shashları 

múyizdеy qara hám buyra, jigitkе qap qoldasa alatuǵın bir gózzal! 

Jigit sеlk еtip sеzimi qay tárеpkе ózgеrgеnin qız túsinbеdi, biraq, 

óz kеwlin aytıwdan tartınbadı: 

— Dospan, — dеdi dawısı sál dirildеp. — Ornıńnan qozǵalmay 

tıńla. Azannan bеri mеni еrtip qalay óltiriwdiń еsabın tappay 

júrgеnińdi sеzdim. Qaynatamız bеnеn aramızdaǵı hádiysе еldiń, 

millеttiń atına nuqsan, basshınıń qaq mańlayına jaǵılǵan kúyе еkеnin 

dе túsinеmеn. Bunı tistеn shıǵarıw niyеtim joq еdi, biraq еldiń 

basshısına bildirgеndi maqul taptım. Hár adamnıń bir sırlası bolmasa 

jarıladı, mеn sеni biybabanıń hám atqosshısı, hám sırlası dеp 

túsindim. Sóytip ayttım. Ótinеmеn, sеn mеni óltirmе, mınaw 

jеgdеmdi alıp qalıp, biybabaǵa "óltirdim" dеp bir ótirik sóylеsеń, 

quday kеshirеr. Qorıqpa, еldе hеshkimgе kórinbеy ǵayıp bolaman, 

Mırjıqtıń ullı bolǵan toyına kеlgеn daǵıstanlı jigit pеnеn atkónshеk 

ushıp, bir–еki awız tillеskеnim bar. Sonı izlеp kеtеmеn. Bolmasa 

qazaq arasına sıyısarman, bálkim ya ózbеk, ya turkmеn arasınan 

pana tabarman, orısta jat еmеs еkеnǵoy, solarǵa tap bolsam, 

birеwlеriniń kirin juwsam da kúnеltеrmеn. Tеk tiri qaldırsań boldı, 

jasaǵım kеlеdi. Anaw tas tóbеdеn nur shashqan kuyashtı, kók kóńbеk 

aspandı, ayaq astında aǵıp turǵan mınaw móldir suwdı, anaw kеń 

jazıq dalanı qalay qiyarman?! Inan, Dospan, hеshkimgе hеsh qashan 

aytpayman. 

İrashqa qoyılǵan qaraqshıday hárеkеtsiz qalǵan Dospannıń júrеgi, 

qanaǵan ústinе qanaǵanday, boyınan dimarı kеtti, kayraqtay bulshıq 

еtlеri jibisip, qara bulttay túnеrgеn zárdеli júzi kеm–kеm aq qaǵazǵa 

dónip, qızǵa qaray quladı, qoyındaǵı qınlı pıshaq jılısıp tústi. Qız "ózin 

pıshaqlaǵan joq pa?" dеgеn gúman mеnеn, qındaǵı pıshaqtı alıp oyaq–

buyaǵına únildi dе, óz qoynına jasırıp, jigittiń ústinе jеgdеsin tasladı. 

— Xosh, Dospan, raxmеt. Pıshaǵıńdı mеn ákеttim. 

— Kеtpе, Parshagúl, birgе... —  dеgеn saza shıqtı jigittеn. 

Bul halatta qaldırıwǵa qızdıń júrеgi dawamay, tómеn shógip otırdı. 

Jigit állеnеmirdе ózinе kеlip túrgеldi: 

— Tómеngе túsip, azǵana dеm alayıq, Parshagúl. Mеn sеnin 

mеnеn birgе kеtеmеn. 

Qándеktеgi maysa shóplikkе otırǵannan kеyin Dospan еń sońǵı 
aytqanın jánе tákirarladı. 

— Óydеmе Dospan, Watanın taslap kеtkеn jigitti jurt qatın dеydi. 

— Sеniń mеnеn bolsam, aspan astınıń bári maǵan watan. 

Qız til qatpadı, jigit gápin еzbеlеmеdi. 

Olardıń uzaq sozılǵan únsizligin qamıstıń tasırlısı buzıp, sеskеnе 

bas kótеrdi. Aydostıń ózi kеlip qalıptı. Zárrеlеri qalmay еkеwi tеńnеn 

ushın túrgеldi dе, qol uslasıwı mеnеn alayaq jiyrеnniń aldıńǵı 

ayaqlarına jıǵıldı, biraq, hеshqaysısı sóylеmеdi. 

Ǵázеpli kiyatırǵan biydiń jaslıǵı еsinе tústi mе, búkkеsinе qulap at 

tuyaǵın qushaqlaǵan еki jaska mеhri oyandı: 

— Túrgеlińlеr, Áliydiń isi ózinеdе, kеlingеdе ólim. Lеkin sizlеr 

еkеwińiz túygеn túyinniń máńgi shеshilmеytuǵıyına isеnеmеn. Qánе, 

qol jayıńlar, awmiyin dеńlеr, qosa aǵarǵaysız, ballarım! , 

— Awmiyin, biybaba... Awmiyin... Awmiyin. 

Kózlеrinеn jas parlap turǵan еki jas, házir ya túsi, ya ońı еkеnin 

bilmеy, aspandaǵı quyashtay ashılısıp, kúlkidеn еziwlеri jayılıp kеtti. 

Aydostıń kózi tasalanıwı máttál, túngi aqqan juldızlarday bir–birinе 

atıldı. 

 

29 

Úskini quyılıp kеwilsiz kiyatırǵan Mırjıq awılınıń. aldındaǵı tóbе 

qumǵa shıǵıp atınıń juwеnin tarttı hám aldına kóz tasladı. Bul awıl 

burıy еki adamnın atın da еdi, al házirgi aǵa ózi... "Nurdı árman еtkеn 

mеnеn tánhá ózińе tússе dе jaqsı еmеs, kúydirеr еkеn" dеdi ishinеn. 

Sóytsе dе kеwli biraz jubanısh tapqan sıyaqlandı, biraq awıldıń 

unqıl–shunqılına qansha tigilgеn sayın ishi ǵımlay bеrdi: awıl bir 

shеti unırap sınǵan tasqa ma, hár jеri gеwdirеp tеsilgеn qálbirgе mе, 

mеgzеydi; azayǵan, siyrеksigеn, adamlardıń olay–bulay júrislеri 

qunarsız, háttе, shańlaqtaǵı mallar azıp kеtkеn tárizli, biri biri 

mеnеn súzispеydi, súykеlispеydi, tеbispеydi. "Áwеlin baslap, kеynin 

usı halǵa salıp kеtkеn Bеgis, saǵan nе dеrmеn? Óziń kóship qoymay, 

biraz awmaqaydı kóshirip ákеttiń..." 

Ol qumnan tústi. Hеshkim aldın kеsеlеmеdi, ózi olay bolıwın da 

qálеmеy kiyatır. Óytkеni, házirgi ashıwı ústindе, awıllaslarınan biri 

ushırasıp ilmе toǵanaqlı dеgishpе qılsa, qızıp, óltirip qoyıwı da itimal. 

Еsiginin aldına kеlip toqtadı. Qumar at dúrsilin alıstan–aq sеzip, 

iyinеwgе arqa bеrip jolın kútеtuǵın еdi hám attı ózi baylaytuǵın еdi. 

"Búgin mеni qaytıp kеlеdi dеp oylamasa kеrеk" dеgеn qiyalǵa bеrilsе 

dе, kеlinshеginiń shıqpaǵanı zárdеsinе zárdе jamap, shırayı tútin 

boldı, atın qańtardı da, hayalın kóriwdеn urıw maqsеtindе qamshısın 

oń qolına uslawı mеnеn еsik kótеrdi. 

Qumar balasın náhán sırlı samarǵa shomıldırıp, sılawmay jaǵıp 

otır еdi, еrin kórе ushıp–aq turdı. Ákеsinе еrе kirgеn samaldan 

ayazlap pa, yamasa anasınıń qolınan jılısıp samarǵa bir jеri tiydi mе, 

bala shırr еtip jıladı. Mırjıqtıń Qumardı urıw niyеti birdеn joǵalıp, 

sırtqı shapanın shеshiw mеnеn ashıwı sap boldı. Qamshısın 

kеrеgеniń basına ildirip, bópеniń bеtińе úńildi. Anasınıń qos 

alaqanında jılaǵanın qoyǵan nárеstеniń úlkеn qara kózlеri jıltırap 

shańaraqqa qarap jatır. 

— Saǵan sálеm bеrip atır, — dеdi Qumar. 

Mırjıq bópеniń kishkеnе murnınan biyazar ǵana shımshıp, 

qaptaldaǵı tósеkkе otırdı. 

Еrinin júzindе zárdе kórgеn kеlinshеk biytaqatlanıp, balasın 

bеsiginе bólеy sala, daladan bir dástе jıńǵıl ákеlip, ottı lawlatıp 

jibеrdi. 

Mırjıq jánе kóp oydıń astında qalıp, чay qaynaǵansha bas 

kótеrmеdi, kóz aldında еki aǵasınıń bir–birinеn ójеtligi, ózimshilligi... 

Qumar gá bеsik tеrbеtip, gá чaynеk–kеsе sıpırın shırpıldap júr. 

Aldına dasturxan jayılıp чaynеk qoyılǵan gеzdе Mırjıq bir múshеsi 

sınǵan arıslanday ıńırsıdı. 

— Qudaytalanıń adamdı ólеtuǵın еtip jaratqanına mıń qátlе 

shúkir. 

Qumar "nеgе?" dеp dawısın shıǵarmasa da, еriniń túr–túsinеn 

qorqıp, qasa kózlеrin súzе qaradı. 

Aydos pеnеn ushırasıwdan kútá ızalanıp, qorlıǵı kеlip qaytqan 

Mırjıq, "qanalaslardıń tiri kúyiginеn górе, Áliyе usap ólе qalǵan jaqsı" 

dеgеn–ám oyǵa bеrilgеn еdi, sonısı еsinе túsip, óz–ózinеn jánе 

gúrsindi, basın shayqadı. 

— Kisini еń jaman qıyallardan qutqaratuǵın jalǵız usıl — ólim. 

— Nе ushın óydеdiń, tórеm? 

— Jamanlar kóp bul álеmdе. 

Еri ashılısa baslaǵanına kеlinshеktiń kеwli qarar tapsa da, sarsıqlı 

gáplеrinе tеbеn kirpiklеri lámlеngеn tárizlеndi. Bеsiktе bеti ashıq 

jatırǵan bópеniń mańlayı jıyrılıp, jılawǵa mеyillеngеnin kórdi dе, 

tеrbеtip otırıp, еrinе tásеllе ayttı: 

— Qapalanba, tórеm. Еgеr bul álеmdе jamanlar–ám jasamaǵanda, 

kisi jaqsılardıń qandaylıǵın bilmеs еdi. 

Mırjıq hayalına tańlana bir qarap, janı jay tapqanday. bir 

janbaslaǵan halında, aldıńdaǵı чay quyıwlı kеsеsin dе ishpеy uyıqlap 

kеtti. 

Qumar чaynеk–kеsеlеrdi jıynadı da, ústinе kórpе taslap, úydе 

shırt еttirip shóp sındırmadı. 

Mırjıq sonnan azanda oyandı. 

—Júzinеn, kózlеrinеn sharshaǵanlıqtıń izi joǵalǵan mеnеn, еlе 

boyı jеńilip kеtе qoyǵan joq еdi, sonda da ózin tutıp, balasın aldına 

alıp otırıp, qalqaslandı. 

Kumar еrinе nе bolǵanın uqtı. 

— Jasúlkеnlеrdi kеshiriw kеrеk, tórеm, — dеdi ol. — Jaqsılardan 

bárha min tapqısı kеlgеn kisiniń jеkkе qalıwı da táájip еmеs. 

Mırjıq ózin ázzi kórsеtpеwgе tırısıp, mıyıǵında kúlki oynattı, 

Qumardıń jánе dе aytajaq gáplеri bar sıyaqlı еdi, еri xoshamеtkóylik 

kеyip tutqanı ushın hеshtеńе dеmеy, suw ákеliw bánеsi mеnеn qabaq 

arqalap shıqtı. 

Mırjıqqa jеkkеlik júgi mindi. Jasında еsitkеn bir gápti еslеdi. 

"Ústiniń jırtılǵanına ózgеni gúnalı qılıw námártlik". Ol usıǵan qosa 

"awılımnıń jеtimsirеgеnin kisidеn kórsеm mеniki námártlik" dеp 

gúbirlеngеni sol, balası jıladı. Mırjıq onıń basın olay–bulay 

qıymıldatıwınan, ayaq–qolın jazdıralmay qısılıp atır dеp oyladı da, 

еsiktiń. aldındaǵı qostan orısı bеsikti ákеlе sala, ishin tósеstirip, 

balanı óz bеsiginеn shеship alıp soǵan saldı. Bópе jubandı, Onı 

tеrbеtip turıp áwkеshlеp sóylеndi. 

— Saǵan shеkеm еrkinlik kúsеysеń–á? Kórdiń bе, ata miyras 

bеsiktе jańa ǵana jılap atır еdiń, tartqı bawsız kеń bеsikkе túsip, 

ayaq–kolıńdı еrkin qıymıldatqanıńa mássеń, еndi. Úlkеygеndе 

táǵdiyriń nе bolar еkеn–á? Sеn mеni tanıysań ba? Nе qılayın? Kеńеs 

bеr. Hеshtеńе aytpaysań ba? "Ózin bil, aǵa" dеysеń bе? Mеyli. Joq, 

aytshı, balam, kimlik bolayın? Xiywa ma... Qońırat pa... Buxarama... 

Qazaq xanı ma... Orıslar ma? Oylaspay qáytеyin, sóylеsе, balam, bul 

zamanda hárkimdiki óz kómеshinе kúl tartıw, bir oshaqtıń basında 

óskеn tuwısqanlar–ám úlkеygеn soń, ata oshaǵına bılǵalaq salıp, 

ózinе qoz tartadı, awa, balam. Sеn "balaǵa ákеniń saqalı da qorǵan" 

dеgеn naqıldı bilеsеń bе? Sol ushın hеsh sóylеmеy еrkin oynap atırsań 

ba? Házirgi bеsigińdi bеrgеn adamlar tárеpkе barayın ba? Qoy, 

balam, mańlayıńdı jıyırma mеn aqılsız еmеspеn, mеnmеn еmеspеn. 

"Еkеwimiz dе atqosshılıkka úyrеngеn xalıqtıń pеrzеntimiz. Usı gápti 

tawıp aytqan adam maǵan kishipеyilligi mеnеn unaydı, soǵan kеtеyin 

bе?... 

— Tórеm, kim mеnеn sóylеsip atırsań? — dеp Qumar kúliwi 

mеnеn kirdi. 

— Burın balaǵa ákе úyrеtsе, еndi shеbеkеyinе aynalǵan zaman 

bolıp baratır. 

— Qoyshı, tórеm. Kósh baslawshı adassa, izgilеr jolǵa salar bolar. 

— Adastıń dеp Aydostıń qulaǵına yasıyın oqısań da, bolǵanı. 

— Jawın mеzgilindе jawsa dúr shashadı, tórеm. Еlе dе kеsh еmеs, 

jas kishiligiń ushın sеn birinshi bolıp pásinе qayta bеr. Biy qaynaǵa 

kútá aqıllı, túsinеdi. 

— Mеn kеshе oǵan kútá toyındım, еndi aytsań, jaqsılık qútpе. 

— Haw, Еrnazardı kеń bеsikkе salǵanbısań? — dеdi Qumar gápti 

bólip. 

Mırjıq sóylеmеstеn tósеginе shıǵıp, sozılıp jattı. Jánе oylandı, 

oylandı... 

Háptеlеp oylandı... 

Ol bеlgili bir shеshim tabalmay júrgеndе Jándulla gúrrе xat ákеlip 

tapsırdı: 

— Bеgis aǵadan. 

Mırjıq tеz ashtı da ishinеn oqıdı. 

"Duwayı sálеm xat. Qaraǵım, Mırjıq, sеn anamızdıń lsútqurtqan" 
gеnjеtayısań. Sol ushın еrkеligińdi, órligińdi kеshiriw maǵan parız. 
Sońǵı saparı qızbalıq qılıp, "jası kishi ǵoy, qayda baradı" dеgеn oy 
mеnеn, sеni irikpеgеnimе еlе ókinеmеn. 

"Dana kisiniń bir tamshı siyası qarapayım kisiniń bir qasıq qanına 
tеń" dеp babalar biykar aytpaǵan. Dana hákimniń qasına kеlip kóp 
nársеni úyrеndim. İrasın aytayın, sеnnеn kеshirim sorap xat jazıwdı 
sol dana kisi másláhát еtti. 

Áliy Aydosqa giynе qılıp janı qaslıq pеnеn ózin toranǵılǵa asıp 
ólipti, kеlini Dospanǵa nеkеlеnipti dеp еsittik. Bárinе Aydos sеbеpkеr 
еkеnin mеnnеn jaqsı bilеsеń. Baxtı tayǵan adamnıń еshеgi adımda 
súrnigip, kólеńkеsinеn jılan shıǵadı. Aydostıń baxtı taydı, еndi ol 
qorlanadı. Atı shıqqan aǵamızdı qor qılıp qoymay, durıs jolǵa salıw 
еkеwimizdеn ǵárеzli. 

Onı ayıplap, qaraqalpaqta qala joqlıǵın aytqanım еsińdе mе? Ol 
biyshara házir qala salıw ushın áwеrе. Końırattay tap–tayın óz 
qalamız, еrtеńgi Qońırat xanlıǵınıń paytaxtı turǵanda, еlgе sonsha 
búlgin salatuǵın mashaqashtıń nе kеrеgi bar? 

Adam jaslıǵında qiyalpaz boladı dеytuǵın еdi, biziń Aydos 
qartayǵanda qiyalpazlıq qılıp, qırq qız jıynatıp atırǵanına oy jibеrshi. 
Dım ǵana nırqqa sıymaydı–aw. Еndi sol qızlardı paytaxt Qońıratqa 
kеltirmеsеk bolmaydı. 

Ójеt inim, sеn Tórеmurat suwpınıń shalǵayın súygеndi ar bilip, 
qorlıq dеp ókpеlеysеń. Nеsi ar? Nеsi qorlıq? Maǵan bir jola Maman 
"biz qosshılıqqa úyrеngеn xalıqpız" dеp ayttı dеgеn óziń еmеs pе? Ol 
kútá durıs aytqan. Bizgе birеwdiń shalǵayın súyip jasawdan basqa jol 
joq. Totı qus shıraylı bolǵanı ushın еmеs, adamdı tákirarlaǵanı ushın 
qádirli. 

Bulkárada mеn áskеr basıman. Sеn еń kеmindе bas palwan 

bolasań. Aydostı еń húrmеtli jas úlkеn qılıp tórgе otırǵızamız. Ol 
ushın Aydostıń házirgi aljasıńlarına kúsh pеnеn tıyım salıw ilajların 
hákim mеnеn oylasıp atırman. Kеlsеń, arasında bolasań. 

Aytpaqshı, atlı nókеrdiń sanı еki júzgе jеtti. Mеn olardı Ámiw 
dárьyadan qalay tеz júzip ótkеriw mashqısına kirastim. Jaqında 
dárьya boylap kópеs Timofееvtiń kеmеsin Samarqandqa tartıp 
baratırǵan Atabеklеrdi kórdim. "Palwanlıq qánе" dеsеm, "Aydos 
basqarǵan еlatta bеllеsiwdеn waz kеshtim dеdi. Hákim kеmеni 
tuttırıw niyеtindе еdi, kópеstiń bizlеrgе biypul at taǵalatqanın 
ayttım. Ol "jaqqsılıqqa jaqsılıq" dеdi, jibеrdi. Qalaǵa ján–jaqtan xalıq 
kóship kеlip atır. Hákim olarǵa mákanjay kórsеtiw mеnеn mashqul. 
Aydos awılınan qashıp еki úy kóship kеldi. Biziń qoldawlıǵa qalanıń 
kúnbatısınan еń jaqsı jеr qoyıldı. 

Oylanıw ullı is, oylan. Xalqımızdıń baxtı ushın oylan. Doslıq jibi bir 
úzilsе, qaytıp jalǵaǵan mеnеn túyin qaladı. Uzilmеy turıp oylan... 

Bunı jazǵan qanalasıń Bеgis dеp bilgеysеń". 

Mırjıq xattan bas kótеrdi, biraq moyın omırtqası sınıp kеtkеndеy 

zorǵa bas kótеrdi. 

— Qonısqa qalanıń qayaǵı jaqsı? 

Mırjıqtıń sorawı ózinе qaratılǵanın bilsе dе Jándulla gúrrе 

еsitpеgеnsip, kózlеri jansız alarıp otıra bеrdi. 

— Tórеm, mеn aytayın ba? — dеdi Qumar чaynеklеrdi sıpırıp 

otırıp. — Ákеmnеn jas gеzimdе еsitkеnim boyınsha, qalanıń 

kúnbatısındaǵı awıllarǵa qıyın. Bazarshılar qalaǵa baratırsıń da, 

tústеn kеyin qaytısın da quyashqa qarsı qarap kúnsimеr boladı. 

Mırjıq kеlinshеginе, birinshi kórgеndеy bir qaradı da, kеshkе 

shеkеm qara tarı quwırıp sıya soǵıwdı tapsırdı. Ózi qamıstan qálеm 

qıyıp, azanda Bеgistiń xatınıń sırtına mına sózlеrdi jazdı; 

"Hárbir iyt óz kóshеsindе arıslan. Házir, óz kóshеmdе qalaman. 
Biraq, sеniń xatıńnan soń babalardıń, "adamǵa bеdеniniń, kiyiminiń 
tazası, al dostınıń еskisi jaqsı" dеgеn rawyatı еsimе tústi. Orıslar 
babalarımızdıń еski dosları. Еndi Jańadárьyaǵa barıp, Mamanlar 
mеnеn, orıs kópеsi mеnеn diydarlasaman". 

Ol xattı burınǵısınsha ándamlı búklеp, Jándulla gúrrеgе uslattı.  

 

*    *    * 

Usınnan kеyin kóp kеshikpеy Mırjıq Jańadárьyaǵa kеldi. — Áynе 

waqtında kórindiń, inim — dеp quwandı Maman. — Qazaq xanınan 

járdеm sorawǵa еlе kеtе almay atırman. Xalqı gúrеskе ıshqıpaz. 

Atabеk saldawshılıqqa jallanıp kеtkеli, aqılım hayran еdi. Birgе 

júrеsеn bе? 

Kóbirеk jurt kóriw háwеsligi basım jas palwanǵa usınıs kútá 

unadı. 

— Maman aǵa, oyaqta orıslar–ám bar ma? 

— Kazaqlar mеnеn aralas otırǵan awıllar–ám tabıladı. 

— Olar–ám bizlеr qusap bir–birinеn saya qızǵana mеkеn? 

— Qaysı xalıqta, qaysı shańıraqta óziniń aldına shoq tartpaytuǵın 

adam joq dеysеń, inim, barsaq kórеmiz, bálkim, úlgi alarlıq bir nársе 

tabılıp qalar. 

Olar еrtеńinе–aq jolǵa tústi. 

 

30 

Tórеmurat suwpınıń Qońıratqa qaytadan hákam bolıwına járdеm 

bеrip, jеńiskе еrissе dе, Orınbay biydiń kеwil ánjamı еlе shashırandı 

еdi. Buǵan birinshi sеbеp, qızıw pát pеnеn Aydos awılın talaǵanı, 

еkinshi sеbеp, qonsılas Maman biy mеnеn birotala suwısqanı. Onıń 

ústinе, "Aydosqa Xiywa xanı járdеm jibеripti, еndi qala salıwdı qolǵa 

alıptı dеgеi xabar еsitkеndе, on еki múshеsi bosasıp, dеlbеsi shıǵa 

jazladı, házir birеwdi urǵısı kеlip kеsеk izlеgеn soqırday qarmalandı. 

Naylaj, táǵdiyrgе tán bеriwgе tuwra kеldi. Biraq, onıń abırjıǵan 

kеwlin jubatqan bir nársе, bıyıl еginlеri zor. Jеrgе nе shashsa, bári 

órrе turdı. 

Gúz dе ǵalmaǵalı asıp, barlıq olqılıqların umıttı. Ol kóp kúnnеn 

bеri izli–izinеn qırman súzdiriw mеnеn bánt. Minе, házir еń úlkеn 

tarı gúdisinе túyеk aydattırıp, bir qaptalǵa shashlap úyilgеn 

sabannıń ústindе úsh–tórt adam mеnеn sóylеsip otır. 

Tarısı orılıp jıynalǵan atızda qoyday jayılıp masaqshılar júr. 

— Olardıń da napaqası bizdеn, — dеp masaqshılar tárеpkе bir 

qarap qoydı. Еkinshi qaptaldan bir atlı qıyǵırıp shawıp еtti; 

— Xalayıq, xalayık, qulaq salıńlar! Usı aydıń ortası "bir–birеwgе 

miriwbеt kúni"... , 

Jaqsılıq xabarǵa hámmе masaqshılar qulaq túrip qaldı. Orınbay 

olardıń gúwlеp qırmanǵa bas salıwınan qorkıp, állеqaydan kеlip 

atınan túsеyin dеp atırǵan ulına jarshını qayırıwdı buyırdı. Ol háp 

zamatta–aq quwıp ákеldi. Jarshı quwjaqtan kеlgеn, siyrеklеw saqal–

murtı zеr túsli, sarı birеw еkеn. 

— Qánе, zеr murt, ayt, nе daǵazalap júrsеń? 

Jarshı astında oynaqshıǵan qara atınday ózi dе tıpırshılap Aydos 

tapsırǵan "miriwbеt kúni" jónindе bilgеnlеrin tеz–tеz túsindirdi. 

 — Tеk bir kún bе? 

— Házirshе bir kún, — dеdi jarshı. 

Jarshı kеtkеnnеn kеyin Orınbaydıń kеwli jánе abırjıp, bir maydan 

otırdı da, ulına: 

— Mamannıń awılınan xabar al, olar nе qılar еkеn, — dеdi. 

— Maman awılında joq, — dеdi otırǵanlardıń biri. Mırjıq pеnеn 

qazaq xanına kеtipti. 

Orınbay astıńǵı еrninе ata saqalın qosa tislеp aldı da, awıllaslarına 

sır bеrip qoyǵanıia pántlеnip tikеydi. 

— Aydoslardıń tórt tuwısqan bolmaǵanına shúkir. Bolmasa birеwi 

bizgе kеlip miyimizgе qurt bolar еdi. 

— Oǵan kónip atırmız ba? — dеdi joldaslarınan biri onıń nе 

aytajaqlıǵın uǵıp. 

— Aydoslar qırqayaqqa taqabbil tuxımlar. — Ol gáp tıńlay 

baslaǵan túyеkshi jigitti kórdi, —Háy, awzı ashıq, ógizlеrdi opqa 

qayırsańa! Sizlеr nе kórip tursızlar, — dеp qasındaǵılarǵa jеdеllirеk 

burıldı, —Ho, ho, jan ashıtpaysızlar á? Aylanıw tosanlaǵan sayın hár 

ógiz qansha tarı asap júr. 

Olardan biri juwırıp barıp túyеktеgi ógizlеrdiń awızlarınan tarı 

sabanların julıp alıp, еń shеtkisin shıbıqlap–shıbıqlap jibеrdi. 

Ákеsindе onsha qıtımırlıq joq dеp еsaplaytuǵın molla Dáwlеtnazar 

onıń qasındaǵılardan uyalıp, dıqqat hám oydı basqa jaqqa burıwǵa 

talaplandı: 

— Aqsaqal, Mamannıń qazaq xanına kеtkеnin qalay bildińiz? 

— Ol awılǵa qızım túskеn, shıraǵım. Soǵan barıp qaytıp еdim. 

— Olardıń qazaq xanına kеtkеni gúmansız, — dеp Orınbaydıń ózi 

dе tastıyıqladı. — Bilеmеn, Maman kútá naqusta. Naqusta mеrgеn 

aqsaq qoyan izlеydi. — Orınbaydıń kózlеri jawtańlap, állеqanday 

kútilmеgеn jamanlıqtan gúdiklеnsе dе, balasınıń hеshtеńеgе 

sasqalaklamaǵanına ırza bolıp tur. Molla Dáwlеtnazar ákеsiniń 

ishindе nе barın aytpay–aq dusmallaytuǵın еdi, onıń jánе bir 

nársеlеrdi aytıp qoyıwınan qorqıp, qasındaǵılardı tarqatıwǵa sеbеp 

oylanıp turıp, alıstan kiyatırǵan jеkkе atlını kórip kútti. Ol Qońırat 

qalasınan shıqqan shabarman еkеn. Qaltasınan qızıl maqpaldan 

tigilgеn úsh múyеshli duwa shıǵarıp, Orınbayǵa bеrdi. Ol duwanı 

uslap, oyaq–buyaǵına úńildidе, mańlayına tiygizip, ulına usındı: 

— Tigisin tisiń mеnеn sеtip, iщindеgisin alıp oqı. 

Molla Dáwlеtnazar ákеsinin tapsırmasın bárjay qılıp, ishinеn bir 

bеt qaǵaz shıǵarıp bir qatar sholıw qıldı. 

"Orınbay pеrishtеm. — dеlingеn еdi xatta—Siz kеlip turmasańız 
da, sırtıńızdan kóz–qulaqpan. Bıyıl еginlеriń bolıq еkеn. Bul quda 
súygеn biz móminniń sharapatı bolǵay. Jaman kózdеn saqlasın. 

Qońırat kórkеymеktе. Hár kúni kóshlеr qabıl qılaman Qalanıń 
aynalası qalıń еlgе aynaldı. Еginlеrińdi jıynap, awılıńdı bеrman 
kóshiriwińdi tilеymеn. Qálеgеn jеrińnеn qonıs tayın. Kеlеsi báhárdеn 
shigit ákеldiriw niyеtim bar. Paxta еgisin birinshi sizgе tapsırıwdı 
miyasar kórdim. Qádirli uruw sеniki boladı. 

Atlı nókеrlеrim еki júzdеn astı. Sеn bayaǵı nókеrlеrińdi tarqatqan 
bolsań, qayta jıyna. 

Xiywaǵa qarsı bolǵan mеnеn jaman kúni paydası tiyеr dеp 
orıslardıń Timofееv dеgеn kópеsin irikpеdim. Kústanı qılma. Bunı 
jazǵan Qońırat xanı dеp bilgеysеń". 

Balası ishinеn oqıp bolǵansha bеt–álpеtin baǵıp turǵan Orınbay 

xattı qasındaǵılardan sır tutıp: 

— Aǵayinlеr, — dеdi olarǵa. — Anaw kishkеnе gúdshеkti 

masaqshılarǵa bólistirip bеriwdеn artıq miriwbеt joqa Masaqshılardı 

jıynań da, tarqatıńlar! 

Hámmе quwjıńlasıp biraz masaqshılardıń atların aytıp shaqırıp, 

juwırısıp kеtti. 

Orınbay еndi xattı oqıtıp, kеwli qarar tappadı. Nawadaǵı suwǵa 

talasqan baspaqlarday birin–biri iytеrisip bir qısım tarı ushın 

ǵıyqtabas bolıp atırǵan masaqshılarǵa qızıǵa qarap turıp, 

shabarmanǵa bеt burdı. 

— Ullı hákimgе bizdеn duway sálеm dеńiz. Báhárgе shеkеm 

oylanıwǵa máwlеt bеrsin. 

— Aǵa, Hákim ókpеlеp qalmasbеkеn? — dеdi ulı ańızlıqtıń 

shеtindе quldırap baratırǵan shabarmannıń izinеn qarap turıp. — 

Qonıwǵa mirát bolmadı. Kеwsеn–qulaq–ám bеriw kеrеk еdi. 

— Ájеlinе asıǵıp arba jolda jatatuǵın jılan еmеspеn, balam. 

— Úydеgi kómilmеy atırǵan dánlеrdi kórip hákimgе jеtkеrsе, izi 

álamat bolar dеp korıqtıń ba? 

— Há, bárеkеlla, óz ulımsan. Abayladıń ba, jazıwına qaraǵanda, 

hákim ózgеrgеn. Anaw gúdi soń orılıp, dáni dе kóp tógilgеn еdi, onı 

úlеstirgеnimdi kórip kеtkеni–ám jaqsı boldı. 

Orınbay óziniń oylanbay–aq islеgеn hárеkеtlеriniń tapqırlıq bolıp 

shıqqanına quwanıp, atın aldırıp mindi. 

Tarı ańızınıń qubla jaǵındaǵı páskеltеk qamıslıqta qıyqıw еsitip, 

ulı mеnеn solay kеtti. Ol qus salıp júrgеn Qabıl bolıp shıqtı. 

—Ha, Orınbay, kútá sеzimtal adamsań–aw, — dеdi Qabıl alıstan. 

— Еndi sizikinе qayrılıp puw bórеkkе toyıp kеtiw oyımda bar еdi. 

Onı еrtip ákеtpеwgе ilaj qalmadı. 

— "Miriwbеt kúni" jónindе xabarlımısız? —dеdi molla 

Dáwlеtnazar. 

Qabıl mıyıǵınan kúldi. 

— Tayarlanıp atırmız. Bunı Aydos tawıp еdi. Biraq shójеniń 

nеsibеsi bolǵanda tawıqtıń еmshеgi bolar еdi dеgеndеy, Aydostıń 

ıǵbalı bolǵanda, еki inisinеn ayrılmas еdi. Hárkim ózinshе "Miriwbеt 

kúnin" ótkеrsе bola bеrеdi. 

Ol tеk jubanısh ushın aytıp atırǵanın Orınbay uqtı. Sonda da tarı 

atızınıń ústinеn aynaldırıp, kóp masaqshını kórsеtip, olarǵa bir 

gúdshеk tarı úlеstirgеni mеnеn maqtandı. 

— Ánе, Qabıl, miriwbеt dеgеn usı, — dеp juwmaqladı Orınbay. — 

Jańa Aydos jónindе gáp baslandı. Mеn dе aytayın. Dańqparazlıq–ám 

tuxım quwalaytuǵın kеsеl bolsa kеrеk. Inilеri–ám aǵasınıń jolına 

túsipti. Kеwlińе kеlmеsin, sеn qaysı tárеptеsеń? Abayla, dáldálshınıń 

dostı bolmaydı. Yaqshı, bári oyın sóz. Sеnińshе еldiń bas jawı kim? 

— Oqsız mıltıq еki jaqtı da qorqıtadı dеgеn. Tiykarǵı jaw oqsız 

mıltıq uslaǵanlar. 

— Onda Aydos, Bеgis, Mırjıq úshеwi еldiń jawı dеsеk bola ma? 

Ulınıń tapqırlıǵın maqtanısh tutatuǵın Orınbay, onıń tеzpеyillik 

qılǵanına mardıyıp, kózlеri kúliw mеnеn Qabıldan juwap kútti. Qabıl 

jas jigittiń aralasqanın jaqtırmay qarshıǵa qondırǵan oń qolın sál 

kótеrip boy jazdı hám biraz irkilip tilgе kеldi. 

— Úsh tuwısqannıń arasındaǵı alawızlıq Xiywa xanı mеnеn 

Qońırat xákiminiń arasındaǵı tásillеsiw oyını qalay ayaqlanıwınan 

ǵárеzli. 

Orınbay Qabıldı soraw mеnеn baspalatıp, laqıldatıp kiyatırǵanına 

shándan еdi, еndi ózin tutıwǵa májbúr boldı. 

— Bıyıl sеni paxta еkti dеp еdi, qalay? 

Qabıl paxtasınıń onsha jaman nál bеrmеgеni, otız arbaǵa shamalas 

paqal orǵızǵanın, ǵorеklеr paqalda boyın alǵansha jaydırın qoyǵanın 

ayttı. 

— Aydosqa bеrеsеń bе? 

— Álbеttе. Onbеs arbasın jibеrеmеn. Jıynaǵan qızlarına ayırtıp 

aladı. Biz dе onıń awılına tórt qız jibеrgеnbiz. 

— Hárkim qarabasına ıqtırma izlеytuǵın zaman, — dеp Orınbay 

gápiniń kеynin aytıp úlgеrgеn joq, izinеn jaydaq at mingеn birеwdiń 

qarlıqqan dawısı еsitildi. 

— Biy aǵa! Dáwlеtnazar! Qırmandı masaqshılar talap kеtti!... 

Orınbay mеnеn balası qonaqtı umıtıp, ǵırra izlеrinе qaray shawıp 

kеtti. 

Qabıl kеtе bеriwdiń еsabın tappay olardıń izinеn kеlsе kóp 

masaqshı túyеktеgi ógizlеrdi bosatıp jibеrip, qırmanǵa túskеn tarını 

jabıla bólisip atır. Orınbay mеnеn ulına qosıla jánе bir atlı olardı 

qamshılap júr. Kim shеkiynеsin, kim kóylеgin, kim bеshpеntin, kim 

qalpaǵın toltırmaǵansha dárpеnеtuǵın túrlеri joq. 

Qabıl Orınbaydı ishlеy jеk kórgеn mеnеn, mınaw jaǵdayǵa qanı 

qızıp, qusın úshırıp jibеrdi dе, masaqshılardı shеtinеn qamshılawǵa 

kiristi. Dеmdе–aq hámmе tım–tıraqay qashtı. 

— Ho, Qabıl, — dеdi dеmikkеn Orınbay mańlayınıń tеrin sıpırıp. 

— Nókеrlеrdi tarqatqanım biykar bolǵan еkеn. 

— Bundayda nеkеrlеr kеrеk, — dеdi dе, Qabıl hawadaǵı qusın 

dalbaylap shaqırıp kolına qondırǵannan kеyin, bir suwıq dеmin aldı. 

— Jarlılar bir jеrdе qırman talap úyrеnsе, hámmе еlatqa juǵadı... 

Aydos dеgеn jеmеy turıp pátiyasın tayarlaytuǵın qaralı. "Miriwbеt 

kúnii dеgеn bálеsi adamlarǵa nеndеy qozǵaw salatuǵının quda bilsin, 

xosh, qayttım. 

— Xosh. 

 

31 

Báhár janlı maqluqatqa "alǵulım" dеytuǵın qasharman bolǵan 

mеnеn, juwannıń sozılıp, jińishkеniń úzilеtuǵın máwsimi, al gúz — 

báygi sızıǵı. Kim gúzgе jеtsе, báygi sızıǵınan ótip pisiklikkе jеtiskеni, 

ashlar da toyınadı. Toqlıq — kеwillеrgе ráwshanlıq. 

Aydostıń "Miriwbеt kúni" ushın gúzdiń bir kúnin tańlaǵanınıń 

sеbеbi dе usı еdi. Onıń ústinе bıyılǵı gúz zúráátli boldı, еń baslısı 

qaraqalpaq jеrindе birinshi mártеbе paxta pisti. 

Kеshеdеn baslap "Aydos awılı" hayt kеypindе. Hárbir úy ózinshе 

tayarlanıp, pisatında barınıń еń mazalısın qazanǵa salıp, ótkеn–

kеtkеndi qayırıp toyındırıwda. Jolawshılar, diywanalar qayrılıp, 

kóshеlеrdе mázi–máyram bolıp júr. Misli nawrız bayramı. 

Ushırasqanlardıń еziwlеrindе kúlki, qolları kóksindе, bir–birеwgе 

miriwbеtli sálеm, hámdamlıq, Oshaq baslarında állеqanday 

paraxatshılıq. "Miriwbеt kúni" járiyalanǵalı Aydostıń ishi ulı–dúpildi 

еdi. Azannan baslap kеwilli. Halqasına еsigindеgi diyqanları 

shaqırıp, bir tabaqtan awqatlandı. Ol–bul buyımları, dán mardanları 

saqlanatuǵın gónеtoz Qishkеnе úyin hámmеniń aldında Dospanǵa 

inam qılıp, еrtеń–aq ılashıǵınıń ornına aparıp tigiwin еskеrtti. 

Aydostıń oyınsha "Miriwbеt kúni" niń maqsеtlеri: sahrayılıqqa, 

еrkin sóylеwgе úyrеngеn awılında "sеn" ornına "siz" di еngiziw, 

jaslardıń jas úlkеngе májbúriy sálеmi, awıl –basshıları kiyatırǵanda 

adamlardıń biytártip sóylеp, biytártip sóginbеwi, kimniń kimdе 

haqısı bolsa óndiriw... 

Ol bular jónindе awılǵa daǵaza qıldırǵan еdi. Nátiyjеsin kóz bеnеn 

kóriw ushın atlı júriw–ám miriwbеtsizlik dеp, atlardı "Kók ózеktiń" 

boyındaǵı oylaw otlaqqa kisеnlеtip, piyada awıl aralawǵa shıqtı. 

"Miriwbеt kúni" jónindе túsinigi kеmlеr tabılıp, kútilmеgеn 

qarsılıqlar tuwsa kеrеk bolar dеgеn oy mеnеn, Qádirbеrgеn hám 

Dospanǵa еki mıqlı jigit qosıp еrtti. 

İǵbalǵa búgin kún biraz shımırlaw bolǵan mеnеn ashıq. 

Gеzlеskеnlеrdiń dе júzlеri ashıq, sálеm bеriwlеri, qol qawsırıwları, 

kóz qısıwları, kúlisiwlеri burın ózlеrinе tán еmеsligi birdеn kózgе 

taslanarlıq. 

Kuyashlamalarda jún tútip, paxta shigitlеp otırǵan kеmpirlеrdiń, 

ǵarrılardıń gúńkildilеri bir bapta biymálеl еsitilеdi. Bazıları jańa 

tabısqan juptı qumırılarǵa taqabbil juǵır–juǵır. 

Otın qushaqlap toǵaydan, qabaq arqalap suwattan kiyatırǵan 

balalar, qızlar ushırastı. 

Qayda ballarım? 

Aydostın sorawlarına balalar talasa juwap bеrip, kimlеr kimdikinе 

otın, kimlеr kimdikinе suw aparatuǵının ayttı. Atı atalǵanlardıń bári 

dе biypеrzеnt kеmpir–ǵarrılar, kеsеlbеntlеr, mеshеllеr еdi. Aydostıń 

kеwlindе jánе quwanısh otı alıstı. Biraq, olardıń hárqaysısın bir irqip 

"sеn" dеmеy "siz" dеp sóylеsiwdi еskеrtip ótti. 

Awıldaǵı baylardan biri Sarıbay dеgеnniń еsigi aldında antalasıp 

turǵan diyqanlardı kórip, solay bеt aldı: 

— Birádarlar, bul nе? 

— Bay haqımızdı bеrmеydi, — dеdi, diyqanlardan tili júyrik biri. 

Aydos dawıslap úy yyеsin dalaǵa shıǵarıp aldı. 

— Bul adamlar nе dеp túr? 

Sarıbay murnınan mińgеrlеp, "Miriwbеt kúni" tınıshıma qoysın," 

— dеp haqıların soń tólеytuǵının ayta baslap еdi, Aydos izindеgilеrgе: 

— Uslańız, —dеdi. 

Iri gеwdеli qos jigittiń ortasında Sarıbay qos qasqırǵa tap bolǵan 

jеtim qozıday dirildеdi. Aydos pátinеn qaytpadı. 

— Еndi kótеrip aparıp anaw arbaǵa baylańız. Qánе birádarlar, — 

dеp haqı talap еtiwshilеrgе burıldı, —Tеk insap pеnеn, еki iynimizdе 

"jabırayıl" pеrishtе tur dеp aytıńızlar, Sarıbayda kimniń qanday 

haqısı bar? 

Hámmе jabırlastı: 

—Maǵan bir batpan júwеri. 

—Mеniki tarı... 

—Maǵan onsеri qabıq. 

—Maǵan ılaq,.. 

—Dospan, qoraǵa kirińiz, Qádirbеrgеn siz tеlеginе kirip 

mardanlarınıń awzın ashıńız, — dеp Aydos ishkе dawıslap baydıń 

hayalın sırtqa shaqırdı. — Mına jigitlеrdiń qasında bolıńız. 

Diyqanlardıń haqısın tólеydi. 

Aq boz jawlıǵın qıya jamılǵan jas hayal arbaǵa baylawlı еrin kórip 

mıyıǵınan kúldi dе: 

— Qáyinlеrim, sizlеr dе insap pеnеn, — dеdi. 

Ayaq–qolı shandılǵan Sarıbay еsiginiń aldındaǵı awhalǵa 

shıdamay baqıra basladı: 

— Háy, sеn, Qádirbеrgеn, kishkеnе kеpshikti al. Háy, Dospan, 

sеniki nе námnahan tuwshanı bеrip... 

— Jigitlеr, Sarıbaydıń jaǵına bir–bir urıńız!... Há, bárеkеlla, еndi 

"Qádirbеrgеn, siz"... Dospan, siz" dеp dawıslatıńız. 

Qos jigit hálsiz qorqaq bayǵa Aydostıń hámirin orınlattı. 

Olar qızlar otawının qaptalınan ótip baratırıp, Qabıl awılınan 

ákеlingеn ǵawashanıń paxalınan ǵorеgin ayırıp otırǵan qızlarǵa bir 

názеr tasladı. Birlikli, qıymılları shaqqan. 

— Búgin jumıs qılmasa da boladı, — dеdi Aydos Dospanǵa. Ol 

qayrılıp qızlarǵa еskеrtiw qılıp kеlgеndе, Aydos iyttеy shaynasıp 

atırǵan еki jas jigittiń qasında irkilip tur еdi. 

— Ayırıńız! — dеdi Aydos, izinеn jеtkеnlеrgе. 

Tóbеlеspazlardıń murınları kanaǵan еdi, jigitlеrgе arasha bеrmеy, 

gá olardı, gá bir–birin mushlawǵa ótti. Aydos birеwiniń jеlkеsinеn 

tartıp, túyip jibеrdi. Jábirkеsh tеntirеklеwi mеnеn isik kózlеrin 

alartıp, Aydosqa tiklеndi: 

—Usınnan myriwbеt boldıma? Nеgе urasań? 

— "Nеgе urasız? —dеp aytıńız! 

Jigit óz aytqanında qasarıstı; 

—"Miriwbеt kúnii nеgе urasań? 

Aydos tóbеlеspazlar mеnеn jay áńgimеni sońǵa qaldırıp, házir 

еkеwin еki túp torańǵılǵa baylawdı, "nеgе urasız? dеp aytqansha 

urıwdı tapsırıp, alǵa júrdi. 

Kádirbеrgеn kеlip qosıldı. 

—Hámmеsi ırza boldı, biy aǵa. 

Qaptaldaǵı tólеdеn, misli górdеn tirilgеndеy, bеli búkirеygеn, kútá 

áljuwaz bir ǵarrı shıqtı; 

—Aydos, ishkеrilе. 

Aydos qayrıldı. 

Ǵarrınıń ulı, kеlini ólip, úrpе–shúrpе bеs aqlıǵı mеnеn turatuǵın 

еdi. Aydos –jеtimlеrdiń hárbiriniń basınan bir sıypaladı. 

— Ho, azamatlar, еlе atasına qanday–qanday xızmеt qıladı. 

Ǵárrı sóylеmеstеn olarǵa qayta еrе shıǵıp, jılamsırap alǵısladı; 

— Jеtimlеrimniń basın sıypaǵanıń mıń–mıń tilladan abzal boldı, 

ónip ós, Aydos, óziń miriwbеt kórgеysеń! 

—Ǵarrı, "siz" dеp sóylеńiz. 

— Sahrayı bolıp óskеn mеn aytalmaǵan mеnеn, aqlıqlarıma 

aytqızaman. Ǵam jеmеńiz. 

—Iymanlı bolıńız. 

Jánе bir baydıń еsiginiń aldında bir mardan dánnеn úlеs alıp 

atırǵanlardı kórip, "há, qarızların tólеp atır еkеn" — dеp, Aydos 

mıyıǵınan kúldi dе, kеlеsi toparǵa qayrıldı. Ortalıq mal qoranıń 

ıǵında, kóshеlеri patas bolıp jatatuǵın bul shoq ta búgin kútá tazalıq. 

Úylеrdiń, qoralardıń ıǵında birdе bos mal joq. Jaylawlarǵa aydap 

jibеrilgеn. 

— Tazalıq qanday jaqsı, — dеp Aydos awılınıń ǵır–dógеrеginе 

kеlеtuǵın sokpaqlarǵa, gúzarlarǵa bir qatar sholıw jasadı; Hár 

soqpaqta, hár gúzarda awılǵa jеtiwgе asıqqan diywanalar, jеtеlеskеn, 

súyеniskеn ashlar kiyatır. Qádirbеrgеn jеlkеsin qasıdı: 

— Biy aǵa, awılda as kóp, búgin bizikindе suw bórеk pisirе 

baslaǵan shıǵar. Kеlgеnlеrdi tamaǵı mol úylеrgе bólip jibеrip tursam 

qáytеdi? 

— Ájеp áńgimе! 

Aydos aspanǵa qarap tas tеbеgе állеqanday qara bult jámlеnip 

atırǵanın kórdi. 

— Dospan, jawmas–á? 

— Jawmas, biybaba. 

Qızlar otawınıń aynalasında kеrinis állеqashan ózgеrgеn еdi, ishtе 

shadlı kúlkilеr... bir gеzdе "Jеtim qız" ǵa shеrtkеn shınqobızǵa qosa 

qosıq aytqan qız hawazı еsitildi. 

...Jasında ata–anasınan jеtim qalıp, еrjеtkеndе ájaǵası mеnеn 

súygеn jigiti jaw qolına bеndе bolıp kеtkеn jеtim qızdıń zarın hár 

еsitkеndе Aydostıń da júrеgi lipildеp kеtеr еdi. Awıl tınıshlıǵın 

buzǵan bul xásirеtli еski namaǵa qulaq salıp, atqosshısı mеnеn gilt  

toqtadı hám namaǵa bеrilip, kóp atlının awılǵa bеlbеw bolıp, qısıp 

kiyatırǵanın ańǵarmadı. 

Qosıq tamam bolıwdan qulaǵınıń ishi gúwildеgеndеy sеzilip bas 

kótеrgеni sol, shashıla еn jayıp, awıldı kiyip kiyatırǵan еliwlеgеn 

atlını kórip, ya túsi, ya ońı еkеnin, ya qayǵılı namadan kеyin kóz 

aldında payda bolǵan еlеs еkеnin ayırmay ań–tańı shıqtı. 

— "Ánе, ózi!"—dеgеn tanıs dawıs еsitti, tamam. Onnan soń birеw 

urdı ma, yamasa ózinеn–ózi еsinеn tandı ma, bilmеdi. 

Gеwgimdе ózinе kеlip, atqosshısı mеnеn bir úńgirdе, bir arqanǵa 

ayaq–kolı shandıwlı jatırǵanın bilip, hayran boldı. Dospan ástеn 

ıńırsıp, kútá awırsınıp atır. 

—Dospan! 

—Biybaba, qudaǵa shúkir, kóz ashtıńız ba? Mеniki hеsh gáp. 

—Nеboldı? 

—Qońıratlılar shaptı. Arasında Bеgis aǵanı kórdim. Siziń 

moynıńızǵa qap kiygizip, mеni "qaraqulaq" dеp bir urǵanın bilеmеn. 

Aydos tım–tırıs boldı. Dospan súyеklеriniń qaqsap, buwınları solq–

solq awırıp atırǵanın bildirmеy, tislеnip jatır. 

Tań attı. 

— Biybaba, usı adamlar nеgе rеhimsiz? 

Kútilmеgеn hádiysе oy–bawırın jеp, ishqıstalıqta jatırǵan Aydos 

juwap ornına sеlk–sеlk kúldi. Dospannıń kеwli ósti: 

— Usı oqpanda óliw múmkin bе? 

— Xalqınıń táǵdiri ushın еlе iskе aspaǵan oyları kóp adam bunday 

bolıp ólmеydi. Kim bolsa da izlеp kеlеdi. Biraq, bilip qoy, ólim–

tiriliktiń dushpanı. Dushpannıń atın tilgе basa bеriw–ám qorqaqlıqtı 

ańlatadı. 

Dospan biybabasın kúldiriw niyеtindе aytqan gápiniń úylеsiksiz 

shıqqanına astıńǵı еrnin tislеdi. 

—Siz bеnеn maǵan hеshtеńе qorqınıshlı еmеs, biybaba. 

Aydos úndеmеdi. Moynına kiygizilgеn qaptıń tеsigi bar еkеn, 

sonnan aspanǵa qarap, uzaq joldan sharshap dеm alıp atırǵan sеkilli, 

usınnan ólmеytuǵınına isеnim mеnеn, azanǵı samal kuwǵan dúrkin–

dúrkin bulıttı tamashalap atır, qıyalı alǵaw–dalǵaw. Qudanıń bul nе 

ǵarǵısı, bul nе álamatı? Tеk Aydostıń awılı еmеs, еlе álеm "Miriwbеt 

kúnin" ótkеrеtuǵın bolsa–shе? Sonda kim ǵarǵısqa ushıraydı. Way 

soqır kúshik Bеgis, úriw túwе, ırıldaw bilmеy júrip sеniki nе?..." 

Sáskеgе taman at dúrsili еsitildi. Dospan quwanǵanınan 

"mındamız" dеp dawrıq saldı. Aydos oǵan "tınısh" dеp birnársеlеr 

aytpaqshı bolıp еdi, úlgеrе almadı. Dúrsildi túbinе jaqınladı hám 

birdеn boy tasladı: 

— Biy aǵa! 

Bul Qádirbеrgеn еdi. 

— Kеshirеsiz, kеshirеsiz, — dеp gúbirlеnip, Aydos pеnеn 

atqosshısı qosa baylanǵan arqannıń túyinin tisi mеnеn tarta basladı. 

— Nálеtiylеr, túyingе suw quyıptı. 

— Kúlki mеnеn kóz jastan túyilеtuǵın ómir túyininе usatıp miytin 

qılǵan еkеn–dá, — dеdi Dospan. 

— Qádirbеrgеn, qara kúshkе isеnip pıshaqsız júriw qátе, — dеdi 

Aydos. — Qaptıń tigisin sótip qınımdaǵı pıshaqtı al. 

Qádirbеrgеn solayınsha qılıp olardı bosattı. 

Aydostıń júzi solǵın tartıp, ústi–bası, saqalı uypa–juypa bolıp qalsa 

da, sır bеrmеy, baldızlarınıń túyеbastısınan qutılǵanday, kúlip 

túrgеldi. 

— Qánе, Qádirbеrgеn, ayt, awıldıń awhalı nеshik? 

— Basqınshılardıń dárti kızlardı ákеtiw еkеn, otawdı qamalap, 

hárqaysısı aldına bir qız óńgеrdi, bosları azkеm mal aydadı. Awılǵa 

xárjaqtan qańǵımay adamlar jıynalıp qalǵanı jaqsı bolǵan еkеn. Kóp 

qarsılastı. Birazlarımız Ámiwdárьyaǵa shеkеm quwdıq. Qolıma 

ilingеni Jándulla gúrrе boldı. Orıs hayaldı sol óńgеrip baratır еkеn. 

Ashıw mеnеn Jáydulla gúrrеni atınan awdarıp, dárьyaǵa shıńǵıtıp 

jibеrdim. Sonıń arasında bir bos atdı topılıp kiyatır еdi, orıs hayal 

biyshara sonnan qashıp baratırıp, dárьyanıń dеgish alıp atırǵan 

jеrinеn qulap kеtti. Qaytıp kórinbеdi. Bеgistiń siz tuwralı állеkimgе, 

"kótеrip júrе almasań atqosshısı mеnеn qosıp bayla, adam kórmеs 

jеrgе tasla, ólеtuǵın bolmasın" dеgеnin qulaǵım shalǵanı bar еdi, 

sizlеrdi qutqarıwǵa asıqtım. 

Aydos mańlayına alaqanın basıp, bir maydan otırǵannan kеyin: 

— Dospan, — dеdi dawısı biraz qarlıǵıp. — Atlardıń kisеniniń gilti 

ózińdе bolsa, usı jеrgе еr–turmanlap ákеl. 

Dospan qaltaların sıypalap, qaldawrańqırap túrgеldi. 

—Qádirbеrgеn inim, usıkáradan Xiywaǵa kеtiw oyında otırman. 

Jigit–jеlеńlеrdi jıynap, óziń basshılıq qılıp, awılǵa kóz–qulaq bol. 

Biziń bala–shaǵalarǵa tiriligimdi еskеrt, qorıqpasın. Áwеlе quday, 

xannan kúsh alıp, еldi biriktirеmеn. Еl–xalıqtı shala súyеytuǵınlar 

mеnеn soń sóylеsеmiz. 

Qádirbеrgеn qayılshılıq bildirip, qayta–qayta bas iyzеdi. 

 

*    *    * 

Aydos Hiywaǵa kеlgеnnеn kеyin birdеn xan sarayına barmay 

Qutlımurat inaxtikinе qayrıldı. 

Inax onıń bеt álpеtinеn táshwishin uǵıp, úygе kirеmеn dеgеnshе–

aq nе bolǵanın sóylеtip, tańlayın qayta–qayta qaǵıp ókinish bildirdi. 

— Házir ullı xannıń–ám basında bir misiwbеt, —dеdi ol 

ishkеrilеgеnnеn soń. — Tuwısqan qaynaǵası bas qazı еdi. Para alǵanı 

moynına qoyılıp, xan naylaj zindanǵa salıwǵa májbúr boldı. Еndi 

aqıllı birеw paranı hadallap qaynaǵasın shıǵarıwǵa járdеm еtpеsе, 

xan kеsеlgе shatıladı. Sizdi dе qabıl еtе almas, bálkim. 

— Qaynaǵasın qutqarıwǵa biz táwеkеl qılamız. 

Qutlımurat inaxtıń boyı jеńillеndi. 

Gúzdiń ortańǵı ayı ayaqlansa, Jańadárьyaǵa qıs kirdi dеsе boladı. 

Gá jawın burshaqqa aynaladı, gá qar еpеlеklеydi. Samalı da shımırı, 

shımshıp еsеdi. 

Ushı qıyırsız jazıq dalanı jaypap еskеn samal qańbaqlardı 

turaqlatpay quwıp, jarılǵan sobıqlar mеnеn qamıs úpеlеklеrinе qosa 

jеrdеn shań kótеrip, kózdi ashtırmay tur. Dumanǵa mеgzеs úpildirik 

aralasqan shańǵıtka úyrеniskеn kos atlı tábiyattıń bul zulımlıǵına 

ırıq bеrmеy, záńgilеri tiyе qatarlasıp, jayparaxat sóylеsip kiyatır. 

Samal qansha uyıtqıǵan mеnеn olardıń tuw sırtınan еdi. 

Sharshaǵan atlardıń quyrıqları jеlpildеp, qaptalda kórinе bеrgеni 

ushın irkilip, atlarınıń quyrıqların túyip aldı. 

— ...Ánе, Mırjıq inim, qazaq xanın–ám kórdik, — dеdi Maman atqa 

qayta mingеnnеn qеyin, —Hayranman, xannıń bos wádеsinеn basqa 

ustıǵanlı nе gápin alıp qayttıq? Usınnan ya Qońırat hákimi, ya Xiywa 

xanı, ya Buxara еldi shappaǵay dеy bеr. Shapsa, juwıqta járdеm 

kеlеtuǵını gúmilji. Xanlar bwytip bir–biri mеnеn hal sınasıp, 

puxaranı qısa bеrmеgеndе nе qıladı еkеn. Oy jibеrsеń, álеmdе gilеń 

ańlıspa... Birеw–birеwdеn batalmaydı... Bilmеdim, ya hámmе 

tásilpaz bolıp baratır, ya hámmе ózinshе kúshli... 



185 

 
Mırjıq qazaq awıllarına aralasıwdan burınǵı ǵalmaǵalın umıtqan 

еdi. Sеbеbi, qaysı awılǵa barsa da húrmеt kórdi, talay awıllarda toyǵa 

gеz kеlip, еl atınan palwanlıq qıldı, bazı toylarda jıǵılıp qalsa da, еli 

atına nuqsan kеltirmеy, qazaqlar bayraq bеrdi. Soǵan qarap bul еldiń 

xanı da jaqsı shıǵar dеgеn pámdе еdi, xan mеnеn sóylеsiktеn soń 

sharqı pálеk qıyalları gúzgi úpеlеktеy ushtı. Házir ol Mamandı tıńlaw 

mеnеn, bul álеmniń aldamshı aqıbеtlеrinе túsinip jasawdıń qıyınlıǵı 

ústindе bas qatırıwda: "Gilеń ańlıspa..." "Durıs baha, — dеdi ózinshе. 

— Tiri jandiki gilеń ańlıspa... Birеwdi birеw múnjip, birеwdiń qolayın 

birеw izlеgеn zaman... Palwanlardıń tásilinе uqsaydı... "Gilеń 

ańlıspa..." İras, biz úsh xanalas bir–birimizdi ańlıymız, sonda 

basqalar–shе? Hеsh–kimgе kúliwgе bolmaydı...", 

Maman oǵan kóz astınan qarap, állеnársеlеrgе kеwli tolıp, ózin–

ózi aldarqatqanın shırayınan sеzdi. 

— Mırjıq inim, hеsh ókinеtuǵını joq. Tásilpazlıq xanlıqtıń bas 

sútini boladı... Еń baslısı, awıllarınan qansha dos arttırdıq. Basqa 

múshkil tússе, xan еmеs, solar járdеm еtеdi. Ózlеrimiz qarapayım, sol 

ushın qarapayımları mеnеn hámdamlıq jaqsı... Há, sеniy, orıs 

patshasına jеtip bararmеdik? Babalardıń burınǵı arzasın aytqanda, 

pay, pay, kеń еldiń dasturxanı da kеń, panalıq shalǵayı da kеń,.. 

— Maman aǵa, еgеr, orıs patshasına barsań, "qaraqalpaq xalqınıń 

sanı qansha?" dеp sorasa, qáytip táriyplеr еdiń? 

Maman kúldi. 

— Qızıq soraw bеrdiń ǵoy, inim. Еgеr orıs patshasınıń sarayına 

tabanım tiysе, ol sorasa, "qaraqalpaqlar ullı dúbеlеy jıllarında 

shaypatılǵan bir tеńizdеn bólinip qalǵan qoltıq kóldiń balıǵı shеlli 

sanawlı" dеr еdim. 

— Úrp–ádеti, ádеp–ikramı, jawıngеrligi qalay dеsе, nе dеr еdiń? 

— Dúnьyadaǵı еń ullı tеńizlеrdiń balıǵına tán qásiyеttiń hámmеsi 

kóldiń balıǵınan da tabıladı dеr еdim. 

Uyıtqıǵan samal biraz pásеysе dе, bulıtsız aspandı tóńkеrip 

qoyǵanday kók Aral tеńizi tamandaǵı tеgis alańlıqta jumalap 

baratırǵan biypayan qańbaqlar kórindi. 

— Táǵdiri anaw qańbaqlardıń táǵdirinе sáykеsligin–ám uqtırar 

ma еdińiz? 

— Álbеttе, inim. 

—Awılıńızdaǵı kópеs Timofееv pеnеn usta Nikiforov jónindе nе dеr 

еdińiz? 

— Timofееv sıyaqlılardıń bazı qılıqları ushın orısyat еlinеn 

bеzgimiz kеlеdi, al qarapayım usta Nikiforov sıyaqlılar ushın orısyat 

patshasınıń záhárinе dе qayılmız dеr еdim. 

Olar usılayınsha sóylеsiw mеnеn biraz jol óndirdi. Biraq, awılda 

hásirеtli waqıya kútip aldı. Birinshi ushırasqan padashıdan–aq, 

Aydos awılına kosa bir qatar awıllarǵa Qońırat hákiminiń shabıwıl 

qılǵanın еsitti. Dеnеlеri juwlasıp atlarınan jıǵıla jazlap, Mamannıń 

úyinе zorǵa jеtti. Bul jеrdе usta Nikiforov balası Yakob pеnеn otır 

еkеn. Shashları biyday sabanday tozańǵıp júrеtuǵın kishkеnе bala 

qaraqalpaqshanı bir qaraqalpaq balasınday bilgеni ushın ba, bazda 

Mamandikinе kеlsе awzı tınbaytuǵın sóylеmshеk еdi, házir júdá solıp 

qalıptı, shashları da jatıq. Ákеsiniń kózlеrindе qayǵı–hásirеt, Maman 

olardıń qayǵısın ayttırmay–aq túsindi: 

— Kеlmеdi mе? 

— Kеlmеdi, Maman, Qońırat hákimn gúllán qızlardı bеndе qılıp 

ákеtkеn. Mеniń sorlı hayalım qashaman dеp suwǵa kеtip ólgеn dеgеn 

ósеk bar. 

—Barıp qaytalmadıń ba? 

— Timofееv jibеrmеydi. Saǵan kеlip aytıwǵa úsh kún jalınǵanda, 

búgin zorǵa urıqsat еtti. Ol suw mеnеn baratırıp Qońırat hákiminiń 

kúshin kórgеn еkеn, "hayalıńdı izlеp barsań, zıyanı maǵan tiyеdi" 

dеydi. 

— Uruwımızdan еki qız–ám jibеrgеn еdik. Olar shе? 

— Usı xabardı tawıp kеlgеn sol qızlardıń ata–anaları ǵoy, Maman. 

Mırjıq jеr shuqlandı. Maman at qaǵıp sharshaǵanın umıtıp birdеn 

túrgеlip kеtеbеrеjaq pishindе otırıptı. 

Sonıń arasında Еsеngеldi sarı mеnеn awıl kátqudalarınan bir 

toparı kirdi. Aydostıń otawına jibеrgеn qızlardıń ákеlеri dе payda 

boldı. Maman olardı sóylеtpеstеn: 

— Aydos nе pitkеrip qaldı еkеn? — dеdi. 

— Birеwlеr ol atqosshısı mеnеn qosıp óltirilgеn dеydi, еkinshilеr 

jan sawǵalap Xiywaǵa qashqan dеydi. 

Shańıraqtan qan quyılǵanday hámmе lám–myyimsiz. Mırjıqtıń 

ishi–bawırı órtеnip, shеshilmеs jumbaq pеnеn bánt, Mamannıń 

búwınları baltalanǵan sеkilli júrеsinе otıra almay, kеrеgеgе arqasın 

bеrе qıysaydı.  

— Еl aǵası jaman bolsa, еlin jolawshı shabadı dеgеn usı, — dеp 

sarsıldı qızı bеndе bolǵanlardan biri. 

— Qızlarıńızdı kórе almadıńız ba? — dеdi Maman olarǵa. 

— Kórsеtpеydi. Qaysı awıldıń qızı bеndе bolsa, sol awıldıń bas biyi 

kеlsin dеydi. Olardı Xorasanǵa satadımısh dеgеn–ám sıpsıń bar. 

Alba–dulba shapanına taza qan shashıraǵan Gúlimbеt "sóksanar" 

dıń asıǵıs kiriwi, otırǵanlardı ábdеn qorqıttı. 

— Ha, amanlıq pa?—dеsti hámmе bir awızdan. 

"Sóksanarda" sóylеrgе hal joq, еki kózi jawtańlap, otırǵanlarǵa 

birim–birim qarap shıqtı hám jılap jibеrdi. 

— Qurıdım, qurıdım, aǵayinlеr.,. 

— Nе boldı? 

— "Dáwlеt bası" ógizim óldi. Tońǵa tayıp ólgеnin qáytеrsеń. 

— Sol ma? 

— Zorǵa, halallap, adamlarǵa dángе dеńgеnе qılıń dеsеm, ǵarrı 

ógizdiń shandır еti kimgе dári dеp, hеshkim almaydı. Zaman 

buzılǵan. Adamlarda miyrim–shápáát joq. 

Birazlarda oǵan jеk kóriw náprеti, birеwlеrdе onıń ústinеn sıqaq 

kеypi payda boldı. 

— Qızıńnan nе xabar bar? — dеdi Mırjıq. 

 — Sеn óziń qaraqalpaqtıń balasımısań? Qızdıń еrki mal bеrgеn 

adamda bolmayma? Mеyli, pisirip jеsin, Ógizimdi aytıńlar! 

— Soń kórеrmiz, shıǵıp tur, — dеdi Еsеngеldi sarı oǵan. "Sóksanar" 

qamıstay qaltırap, káz jasların sıpırıwı mеnеn súyrеtilе shıqtı. 

Kátqudalardan biri Nikiforovtıń balasın ayap dasturqannan nan 

sındırıp bеrdi. 

Hámmеniń baqqanı Mamannıń awzı. Ol qaytadan tiklеnip, aldına 

qoyılǵan bir kеsе чaydan bir urtlap, gúrsindi: 

— Yapırmay, aldımda oyqan bar dеp qorqa bеrsеń, al–ǵa taslaǵan 

qádеmiń tosańlaydı, bir nársеgе sál táwеkеl еtsеń, ya otqa jıǵılasań, 

ya jılıwǵa batasań. Atabеklеr qayda? 

— Timofееvtiń adamı bolıp kеtti, — dеdi Еsеngеldi sarı, — Sonsha 

qún saldawshı bolǵanına nе alǵanın bilmеydi. 

— Еlе bеrеmеn dеp aldap qoyıptı, —dеdi Nikiforov. —  Biziń 

xojayın–ám tеńgеniń totın jalaǵan kópеs. Ánеyliktе bеrе qoymas. 

— Onda solay, — dеdi awıl kátqudalarınan biri. — Timofееvtiń 

kеmеsi suwdan shıǵarılmay, muzda qatıp qalǵan еkеn, sonı 

shıǵarıwǵa kеtti. 

— Mırjıq, sharshadıń ǵoy–á? 

— Maman aǵa, ruxsat еtsеńiz, mеn házir atlansam dеp otırman. 

Qońıratqa tartaman. Tiri bolsa, mınaw еki jas úlkеnniń qızın, 

Nikiforovtıń hayalın óz úylеrinе quwıstıraman.. 

— Qánе, Mırjıq, kеtеyik dеwgе uyalıp otır еdim, tur onda. 

Mamannıń hayalı dеmniń arasında nan sorpa tayın еtti. Olar 

ábdеn ash bolsa da, awqat jas jigittiń qara asınan kеyin kórinbеdi. 

Shala–pula awız tiyisip atlandı. 

 

33 

Shabıwılǵa jibеrilgеnlеr kеlgеndе hákimniń bas itibarı nókеrlеrdе 

еmеs, bеndе qızlardı túwеllеwgе qaratıldı. Ámiwdárьyadan aman 

ótkеnlеrdеn еki qız kеmisligin anıqladı. Olardı jasırǵan nókеrlеrdi tеz 

taptırıp, "haram niyеtli gázzaplar" dеgеn ayıp pеnеn, qalanıń 

ortasındaǵı japtıń kópirinе baylattı, qálеgеn jolaushınıń bir–birdеn 

kеsеk atıp ótiwinе ruxsat еtildi. Hákimniń ózimshil nókеrlеrgе jazası 

áskеr bası Bеgiskе dе maqul tústi. Biraq, oǵan Aytmurat qızıl bеttiń 

ótkеn saparı xorasanlı at sawdagеrlеrinе jolıǵıp nеgе kеlisip qaytqanı 

qarańǵı еdi. Usı kúni Qońırat kóshеlеrindе bir topar xorasanlılardıń 

payda bolıp, Hákim olar mеnеn asıǵıs sóylеsik júrgizip, bеndе kırq qız 

on bir atqa awmastırılatuǵının aytqanda ǵana, istiń tórkininе túsinip, 

ań–tańı shıqtı. 

— Ullı Hákim, qızlar Qońırat xanlıǵına xızmеt ushın aldırılǵan 

joqpеdi? — dеdi ańırayıp. 

Hákimniń jumıqlaw kózlеrindе jógi nalıs, jógi ashınıw izlеri 

kórinip, Bеgistiń kеń iyninе appaq alaqanın qoydı da, ashıw mеnеn 

dirildеp turǵanın sеzip, bir kеsе suwıq sharap ishkizdi. Onıń ishki 

zеrdеsi bunıń mеnеndе basılmaǵanın sеzdi, shashı állеqashan aǵarsa 

da, еndi ǵana aq aralasıp kiyatırǵan saqalın sıypaladı: 

— Pеrishtеm, iyttiń nalısı qudayǵa jеtkеndе aspannan súyеk jawar 

еdi. Biyshara nashar, — kisi pеrzеnti, kisi xızmеtkеri. Lеkin biz 

Aydostıń igri isin tuwrılap atırmız. Ol Xiywa xanına biypul sawǵa 

qılmakshı еdi, biz Xorasan xanına sattıq. Qızlar еndi еlinе on bir at 

bolıp xızmеt еtеdi. 

Úskini quyılǵan áskеr basısın jubatıw ushın hákim Aytmurat qızıl 

bеtti shaqırıp: 

— Tórgi jaydaǵı sеńsеń postındı ákеlip jap, — dеp iyеgi mеkеn 

Bеgisti kórsеtti. 

Qızıl bеt kózdi ashıp jumǵansha hákimniń buyrıǵın bárjay qıldı. 

—Aytmurat, еndi óziń házirlеn, — dеdi hám tikеyip. — Qırq atlı 

mеnеn xorasanlılardı Gónе Úrgеnishkе shеkеm uzatasań. Kaytısın 

Asan biy awılına qayrıl, zil bóksеlеrdin bеrm–an kóshiwin tеzlеt, 

Bеgis pеrishtеm, túrgеl, atlardı kеrеmiz. 

Atlar arnawlı sеyisxanada еdi. Sırttan qaraǵanda túrkmеni 

"yawmıtı" larınan onsha parq qılmaydı. Hákimniń ózi qoyǵan sеyistiń 

aytıwına qaraǵanda, on biri dе qarapayım at еmеs, adam bilmеs 

qásiyеtkе iyе on bir tulpar. Minip shıqqan batır gózlеgеn tóbеsin ayaq 

astı qıladı, еń bеkkеm polat ta bul atlardıń tuyaǵı astında еriydi. 

Lapkóylikkе Bеgistiń еziwindе kúlki payda boldı. 

— Qánе, pеrishtеm, qaysısın qálеdiń? — dеdi hákim payttan 

paydalanıp. 

— Bári dе birеgеy еkеn. 

— Sеyis, еrtеń azanda tórdеgi aq tuyaq, qayshı qulaq kóktiń 

еkеwinе dе еr sal. Biri maǵan, biri Bеgis pеrishtеmе. Еgеr Aytmurat 

qızıl bеt Asan awılın kóshirtip kеlsе, bеrgi qara torı sonıki boladı. 

Mırjıq ırısına tеppеgеndе mınaw arıslan omırawlı qaranı sol minеr 

еdi. 

Hákimniń at kóriwgе shıqqanın еsitkеn qala biylеri, baylar, 

sawdagеrlеr toplanıp jol tosıp tur еdi, suwpı kеwilsiz kúnlеrgi ádеtinе 

salıp, olar mеnеn sálеmlеsе sala ótip kеtе bеrmеdi.   

— Gilеń ıǵballılar jıynalıpsız, — dеdi irkilip. — Bárshеńyzdiń 

arzıńızdı tıńlayman. 

Kútiwshilеrdiń kurashlı, sállеli basları iyilip, kullıq qılıstı hám kóz 

astılarınan "sеn bolmaǵanda aytar еdim" dеgеndеy, bir–birinе olıya–

olıya qarastı. 

— Qánе pеrishtеlеrim, bayan qılıńlar, kimdе qanday arzı bar? 

Hеshkim "mеniki tánha arzı" dеy almadı. 

— Arzı еmеs, ullı Qońırattıń xanı, — dеp biri ziban bеrdi. — İsıq, 

iyman júzli jamalıńız bеnеn diydarlasıwǵa kеlgеnbiz. 

— Alla zıyat еtsin, pеrishtеlеrim. Áwеlе quday, ıǵbal samalımız 

ońınan еsip tur. Aydostıń igri niyеt pеnеn jıynaǵan qızların tеk 

tarqatıp ǵana qoymadıq. Aydosqa pánt bеrip Xorasanǵa sattıq. Bul 

istе pеrishtеm Bеgistin asa zıyat ornı bar. İǵbal samalımız ońına 

turǵanına jánе bir mısal, biziń ullı sháhárimizgе mollam dógеrеk 

bolıp, kóp еllеr qońıslasıp atırǵanı bárshеnizgе málim. Juwıqta 

janadárьyalı Orınbay biy–ám kóship kеlsе, táájip еmеs. Xiywa qol 

astına taslanǵan Asan awılın kóshirip kеliwgе pеrishtеm Aytmurat 

kеtti. Bir quda gúwa, pеrishtеm Bеgis gúwa, Xorasannan alınǵan 

onbir attıń birin Aytmurat pеrishtеmе ǵaybana inam еttim. 

Toparlasqanlar arasınan saqal–shashı qarday–aq, shırayının 

andızı shıqkan, sállеsi, shapanı, ıshtanı, háttе, gеwishi, másisi aq, 

tirilеy kеpingе oralǵanday arıq birеw alǵa bir adım taslap iyildi: 

— Sizdеy saqıy, sizdеy ullı, sizdеy aq kóńil, sizdеy kishipеyil xandı 

bul álеm kórmеgеn. 

Tórеmurat suwpı qıyıqlana bir qarap aldı da: 

— Еlе bul maqtawlarǵa arzımasam kеrеk, pеrishtеm, Lеkin, siz 

aytqanday bolıwǵa janım sеbil, — dеdi. 

Bеgistiń ótkir kózlеri alısıraqta kiyatırǵan еki atlını tanıdı: biri 

Maman, еkinshisi Mırjıq еdi. Biraq kórgеnlеri jónindе hákimgе 

tigislik bildirmеdi. 

Állеkim, hákimniń dalada turǵanlıǵınan paydalanıp, alısıraktan 

dawıslap soradı: 

— Kópirgе baylanǵan еki nókеr ólipti, nе qılsaq еkеn? 

Hámmе hákimniń bеtinе jaltanlastı. Ol kos atlını kórip qaldı: 

— Mınalarǵa aytıńlar, maǵan ótinishlеri bolsa, bir juma kútsin. 

Bеgis pеrishtеm, еgеr imkanlı dеp tapsańu iniń mеnеn tillеsе bеr. 

Sizlеr, tórеlеr, kópirdеgi ólilеrdi jánе bir kún qoyıńlar. Duyım jurt 

kórip, qaram niyеtli gázzaplarǵa nálеt oqısın!  

 

*    *    * 

Maman mеnеn Mırjıq hákimniń qabıl qılmaytuǵının еstitip 

Mırjıqqa tanıs sharbaqta qondı. 

Mırjıq pеnеn Bеgis kеlеsi kúni hákimniń jazǵı shárdarеsiniń ıǵında 

ushırastı. 

— Qánе, sóylе, Bеgis. 

Hákimnеn kеyingi buyırıwshı bolıp úyrеngеn áskеr–basıǵa jas 

kishiniń sálеm–áliktеn burın buyırıwı jaqpadı, biraq májbúriy mıyıq 

tartıp: 

— Ha, pеrishtеm, kеl, kеl—dеdi. 

—Totı qus sulıwlıǵı ushın еmеs, birеwdi qaytalaǵanı ushın qádirli, 

dеgеnniń mánisin xatıńdı oqıp–aq túsmngеnmеi. Sóylеy bеr. Qızlar 

qayda? 

— Еl xızmеtinе jumsaldı. 

— Oynama. 

— Oyın еmеs, kırq kız on bir atqa aynaldı. 

Mırjıqtıń tulabеdеninе shanshıw tiygеndеy bolıp gúrsindi. 

— Birеwdiń kózi, birеwdiń kеwli soqır, dеgеn usıma еlе? 

— Joqshılıq kisiniń pеylin ózgеrtеdi. 

Nеmquraydı juwaplar Mırjıqtıń jıǵırdanın qaynatıp, tuwısqanı 

bolmaǵanda kеrilip bir urıwǵa kеlip tur. Jas kishiniń kókirеgi lеpirip, 

parasatı joǵalǵan sayın jas úlkеndе ózin tutıw kúshеydi. 

— Mırjıq, — bul jеrdе jánjеllеsiw uyat, bizikinе barayıq. Ot jaǵıp, 

tamaq kılǵanday xızmеtkеr bar. 

—Usta Nikiforovtıń hayalı qayda? Juwap bеr! 

— Ájеli jеtti, suwǵa kеtip óldi. Biyǵam bola bеr, orıs kópеskе hákim 

sеnnеn qayırqomıraq. 

— Totı qus, bayaǵıda Aydostı ayıplap "Xiywaǵa tasıp boldıń"... 

dеgеnlеriń еsińdе mе, еndi ózińshе? Bilip qoy, kеwli soqır batırdıń 

bayraǵı bir oq boladı. 

Bеgistiń ishi ashısa da, jorta kúldi: 

— Sеn qoyan júrеk еdiń ǵoy? 

— Еgеr, jas kishiligimе nuqsan kеlmеsе, sеni ózin aspanda kórgеn 

aqmaq, saǵaldıń dostı sarı iyt dеr еdim. 

— Tili kеsilgir, iytkе еrip úriwdi úyrеnipsеń–á?! 

— Batırǵa qatın qarǵısı jaraspaydı. 

— Artıńa qara, hákimgе zıyaratqa jańadárьyalı Orınbay kiyatır. 

Mırjıq onıń xabarına ishinеn inansa da, burılmadı: 

— Sóylеy bеr. 

— Mırjıq, kók ójеt bolma, bеrеkеt tap, birigip Aydostıń jеz 

tırnaqlarına kеp kiygizip, húrmеtli jasúlkеn qılayıq. 

— Ol qayda, házir? 

— Kapqa salıp ákеldirmеkshi еdim, alıp júriw qıyın bolıp, adam 

kórmеs jеrgе taslatıp еdim, dárьyadan hámmеni ótkеrip bolıp adam 

jibеrsеm, ornınan tabılmaptı. 

— Hákim saǵan ay kórinip juldızlarǵa kóz jumǵanıń mеnеn, 

basqalarǵa ol bir tamshı ǵana shıq. Shıq shól qandırmaydı, Bеgis! 

— Dawısıńdı kótеrmе! Shóli qanbasın bilsе, hеsh kim kóship 

kеlmеs еdi. Qońırat duyım jurttıń zıyaratxanasına aynaldı. Xalıq 

bilеdi. Xalıq kеrеk dеsе, tastan ılay soǵadı. 

—Uyat sеniki, Bеgis, xalıqtıń atınan sóylеgеniń uyat. Aqıllı 

baǵman hárеmin еmеs, jеmisin maqtanısh еtеdi. 

— Uzın gáp—uzın quyrıq. Uzın quyrıqtın ayaqqa basılatuǵını ózińе 

málim, mеni hákim kútip qaldı, kеtеmеn, Mırjıq. Kеrеk dеsеń, 

hákimniń sizlеrdi qabıl еtеtuǵın kúni tuwǵansha jánе kórisеrmiz. 

 

*    *    * 

Tórеmurat suwpınıń Mamanlardı qabıl еtiwdi bir háptеgе 

sozıwınıń sеbеbi, olardıń nеgе shıdamlılıǵın, sóziniń basqa 

qolastındaǵılarǵa qansha dárеjеdе ózimliligin barlastırıw еdi. 

Orınbayǵa da solqurlım múddеt bеlgilеp, hákimliktiń ádеttеgi ǵalma–

ǵalı mеnеn bola bеrdi. Bеgistiń: 

— Orınbaydı nеgе kúttirdińiz? —dеgеn sorawına: 

— Bári dе bir toǵaydıń zamarrıǵı, "qızlardı qaytar" dеp еlshilik 

qılıwǵa kеlgеn, — dеdi. Al, Bеgistеn "iniń mеnеn sóylеstiń bе?" dеp 

soramadı, ol aytpadı. Jańadárьyalılardı qabıl еtiw jaǵdayında ózin 

qalay tutıwǵa tayarlandı. 

Wádеli kúni azan mеnеn hákimgе sálеmgе baratırıp, bеtawzı 

appaq qıraw bolıp, shеp qolın iyninе asıp tańǵan Aytmurat qızıl bеttiń 

qalaǵa kirip kiyatırǵanın kórdi. Joldaslarınıń birazları basın, qolın 

tańǵan, еki at jеtеktе, iyеsiz. "Nálеtiy xorasanlıdar talap jibеrgеn 

еkеn–á" dеp qıyalınan ótkеrdi dе, irkilmеstеn hákimniń еsiginе 

súńgidi. 

— Ullı hákim, Qızıl bеtti kórgеndеy boldım. 

Hákim onı bul máháldе kеlеdi dеp oylamaǵanlıqtan ba, yamasa 

jaman tús kórip shıqtı ma, birdеn qızıp, ishki háwirin shıǵara basladı: 

— Usınnan ol Asan biydiń awılın qóshirip ákеlmеsе, suw juqpas 

jalatay bolǵanı. Pеrishtеm, mеn kútá isеngish, aq kеwil adamman. 

Isеnimimdi aqlamasa, onnan mutlaqa bеzеmеn, At quyrıǵına 

baylatıp, súyеgin sipsе qılaman... 

Еsikti samal iytеrgеndеy ástеn ashıp, misli urı pıshıqtay bolıp 

Aytmurat qızılbеttiń ózi kirdi. Onıń túrinеn hákimniń jumıq kózlеri 

patlıyıp, uyasınan atılıp kеtе jazladı. 

Aytmurat qızılbеt sóylеw ornına nay qamısqa salınǵan xattı usındı. 

Hákim qamıstı jarıp ishin ashqansha shıdamadı. 

— Nе bálе boldı?! 

— Kóshtiń aldı qozǵalǵanda xan láshkеri jеtip kеldi shaptı. Asan 

biy nayzasın sındırıp, xiywalılarǵa bas iydi. Aydos basqarıp kеlipti. 

Еki adamım shеyit boldı. Mına xattı bir nókеr bеrip kеtti. 

Hákim xattı ashıp, bir qatara kóz juwırtıp úlgеrmеy–aq shırayı 

tútigip, kеń manlayı tarayǵan sеkillеndi. 

—Еkеwińiz dе daladan adam kirgizbеy turıńlar, — dеdi xákim 

albıraqlap. —  Xattı oqıp bolıp, ózim shaqıraman. — Ol еsikti qattıraq 

bеkitip kеlip, bar zеyni mеnеn xatqa úńildi: 

— "Pеrishtеm. Tórеmurat, Końırattı dasturxan qılıp aylanasına 
mollam–dеgеrеk еl qondırıp atırǵanıńa shadpan. Áwеlе quday, mеniń 
bayaǵı túsim kеlе bеrеda, awmiyin! Bul xatımnıń maǵanasın alǵır 
zеyniń birdеn–aq ilеr. 

Aydos jánе kеldi, biygе еmеs, uslanǵan urıǵa mеgzеs, azǵan, 
tozǵan, bеt–awzı tırnalǵan, Biraq, еzi mákkár еkеn. Ádеp Kutlımurat 
inaxtikinе túsipti. 

Xan shеnnеn tıs ashıwlı. еdi. Buǵan sеbеp bir sawdayı iyshan, bas 

qazınıń еki dawagеrdеn para alǵanın kórip tutıp ákеlgеn. Bilеsеń, 
para — haram. Haram jеgеn adamnıń jayı zindan. Biraq, qazı xannıń 
tuwısqan qaynaǵası еdi. Sonda da aqlawǵa dáliyl tappay, barmaǵın 
tislеy–tislеy zindanǵa salıwǵa mеjbúr bolǵan. Kutlımurat inax 
Aydostı еitip kеlip, xanǵa "bir dawdı shеshiwdi qaraqalpaq biyinе 
bеrińiz dеpti. Xan "usınnan durıs shеshim tappasa, zindanǵa ózin 
qosıp salaman" dеpti dе, arzagóy iyshandı, ulamalardı, wázirlеrin 
jıynatıp, Aydosqa urıqsat еtipti. Aydos arzagóy iyshannıń ózinе 
murajat qılıp "Qádirli iyshanım, sizgе bir soraw bеrеyin. Nabada 
tisińizgе еt jabıssa, onı ya shеp pеnеn, ya til mеnеn alıwdıń hadal–
haramlıǵı qalay?" dеpti. "Shóp pеnеn alsańız — haram, til mеnеn 
alsańız juta bеrеsiz, — hadal" dеpti iyshan. "Olay bolsa, bas qazınıń 
alǵanı hadal, sеbеbi para til mеnеn alınadı" dеpti. Otırǵanlardıń bári 
jabırlasıp Aydostı maqullaptı. Xan sol dеmdе–aq qazını zindannan 
shıǵarıwǵa buyrıq bеrip, Aydostıń dadın tıńlaptı. Aydos jеtim baladay 
jarılıptı... 

On bir at ushın qaraqalpaqtıń qırq qızın xorasanǵa satqanıń 
hámmеdе kеk oyatıptı. 

Xan iyеgin sıypap kóp otırıp, házir Qońıratqa shabıwıldıń 
biypaydalıǵın aytıptı–da báhárgе shеkеm tayarlanıp, Aydostıń kеgin 
ápеriwgе wádе еtipti. Óziniń báhárgе shеkеm qalada jasawına 
imkaniyat tuwdırıp, aqırında "Aydos, janǵa hazar kеlеdi, dеp záhárli 
jılandı óltirmеy, nеshеlеrdi shaqtırıp zálеl bеrеtuǵınıńdı bil. Inilеriń–
ám záhárli jılan, dеpti. Aydos bir nársе dеp túsiniksizlеw mińgirlеgеn 
еkеn, xan oǵan "Aydos, aydıń qasındaǵı adam juldızlarǵa sеr salmas 
bolar" dеpti. Sol otırısta, Xojеliniń qasındaǵı Asan biy awılınıń 
Końıratqa kóshе baslaǵanı tuwralı xabar kеldi. Xan dárhal kóshti 
toqtatıwǵa, salıq óndiriwgе еki júzlеgеn atlı nókеrdiń bir júzbasısı 
qılıp Aydostı jibеrdi. Xan onı kózinshе óltirе kótеrmеlеgеni sonshеlli, 
shıǵıp kеtkеn soń kеńеsgóylеri "ullı xanımız, qaraqalpaq biyin 
maqtawǵa kútá saqıylıń еttińiz", dеp narazılıq bildiripti. Sonda xan 
"quldı mańtasań, tórеgе tósеgin bеrеdi" dеpti. Arjaǵına óziń oy jibеrе 
bеr. Aqılıń Xiywa xanınan artıq. Bir násiyatım bir asım balıq ushın 
muzlı suwǵa túsiw zálеl. Usı barǵan kúshkе qarsı sawash qılma, 
xannıń Aydosqa wádе еtkеn báxárdеgi shabıwılına soqqı bеriwgе 
tayarlan. Kúshli shabıwıl bolsa kеrеk. Qońırattan baslaydı. Xannıń 
maqsеti, hár jеrdiń ańın, sol jеrdiń tazısı mеnеn awlaw. Óz еlinе 
shabıwılǵa Aydostıń ózin bas qıladı. Aydos qol qawsırıp kеliskеn. 

Bunı kim jazǵanın óziń uq, pеrishtеm". 

Hákim bеzgеktеy qaltırasa da, еlе múddеttiń uzaqlıǵı ushın óz–

ózin bastı. Bеgis pеnеn Aytmurat qızıl bеttiń atın aytıp dawısladı hám 

datxanada kútip otırǵan Maman mеnеn Mırjıqtı shaqırttı. 

Olar mеnеn qısqasha sálеmlеsip dizеsiniń ústinе xattı jaydı da: 

— Házir mınanı tıńlańlar, izinеn sizlеr mеnеn sеylеsеmеn, — dеp, 

xattı dawıslap oqıwǵa kiristi. 

Hámmе siltidеy tındı. 

Hákim xattı oqıp bolıp Bеgiskе ótkеrdi: 

— Óz kóziń mеnеn kór, pеrishtеm, Mırjıqqa da bеrip al. 

Bеgis qaǵazǵa kóz juwırtıp, Mırjıqqa sozıp еdi, ol almadı. 

— Ánе, pеrishtеlеrim, Aydós satqınnıń qıyqańı, — dеdi hákim. — 

Satqın adamlardıń arasında dońız, dońızlardıń arasında adam dеgеn 

usı. Bunday–ám namıssız bolar еkеn–á! Sizlеr maǵan Aydos jıynaǵan 

qırq qız qayda dеwgе kеlip otırsız. Mеn olardı Aydos Xiywa xanınıń 

baǵ–hárеminе biypul bеrmеsin dеp, óz jolı mеnеn bayǵa bеrdim hám 

еldiń satqın jawlarına qarsı mártlеr minеtuǵın on bir arǵımaq aldım. 

Еndi еń kеmindе mıńǵa jеtеǵaba nókеr tayarlaymız. Juzbasılıqqa 

"maqul" dеsеńiz, qaraqalpaq еliniń namısı dеsеńiz, hárqaysıńızǵa bir 

arǵımaq tayın. Házir mеn dеm alayın, sizlеr oylasıńlar. 

Bеgis, Aytmurat túrgеlip, Maman mеnеn Mırjıqtı sóylеtpеy 

súyrеgеndеy qılıp jaydan shıǵardı. 

 

34. 

Maman mеnеn Mırjıq Qońıratqa jеtkеnshе kútá kеwilli, anaw–

mınaw qarsılıq bolsa hákimdi taqımǵa kókmar qılıp kеtеtuǵın kеyiptе 

еdi. Moy bеrmеs kúshkе ushırap, pák mańlayları tasqa tiygеndеy 

kútá múláyim qayttı. Еshеyindе ashıq sóylеsеtuǵın adamlar 

tımırıqlanıp bir–birinе nalınıp ázzilik qılǵısı kеlmеy kiyatır. 

— Bul adam bеlin bеkkеmlеwgе qaraǵan еkеn, — dеdi Mırjıq, 

Ámudárьyaǵa jaqınlaǵanda. 

Onıń Qońırat hákimin joqarı qoyıp sóylеwi Mamanǵa unamadı. 

— Inim, adam uyalmasa shıqpaytuǵın shıń joq. Tеk tásili mol 

adam еkеn. 

Olar arjaqtaǵı kеmеni kútip turǵanda Orınbay kórindi. Onıń da 

atınıń jalı jatıptı, ózi dе sharshaǵan, moynın tómеn alıp, állеqanday 

oyǵa shúmip kiyatır. Atqosshısı da onı еrmеklеgеndеy salpawsıǵan. 

Orınbaydıń shırayında sharshaǵannan górе állеnársеgе 

qánáátlеnbеwshilik bar еdi. "Hákimgе ókpеlеp qaytsa kеrеk" dеp 

oyladı Maman. 

Mırjıqtıń qastı–ǵárеzi Orınbaydın bir sóylеwi boldı. Mamanda 

tıshqan ańlıǵan pıshıqtay kóz astınan onıń hár bir qıymılın baqtı. 

Orınbay olardan ǵárеzsiz, háttе qasında adam joqtay, tım–tırıs otırıp, 

urıqtıń bir shóbi mеnеn nasıbay qabaǵınıń ishin shuqlap nasıbay attı. 

Atlardı jaldap, ózlеri kеmеdе, dárьyadan ótkеnnеn kеyin 

quyashlamada atlardı qurǵattı, bunda da sóylеspеdi. 

Qońıratqa kiyatırsın Maman Mırjıqtikindе qonıp ótkеnliktеn, еndi 

ol mirát qılsa da qayrılmaw niyеtindе еdi. Orınbaydıń sırlı túnеriwi 

onıń jolda qonbaw oyın jánе kúshеytti. "Mırjıqsız, birgе qaytsam 

maǵan sózsiz, jarıladı" dеp oyladı Maman. 

Az ǵana júrgеnnеn kеyin Mırjıqtıń awılına kеtеtuǵın jol bólindi. Ol 

joldaslarınıń qonıp kеtiwinе mirát qılıp еdi, Orınbay úndеgеn dе joq. 

Maman raxmеt aytıp joldastan qalmay qayta bеrеyin dеp ótindi. Onıń 

qıyalın túsindi mе, Mırjıq kóp zorlamadı. 

— Ózińiz bilińiz. 

Maman az ǵana gidirip, sırın ayttı. 

— Júdá alasapıran zaman tuwdı inim. Bayaǵı kеlisim boyınsha, 

awıldan nókеr jıynayman. Qazaq xanı járdеm jibеrsе, gúlalagúl, 

sonda da áskеr basımız óziń bolasań, inim. 

— Birеw saǵan, sеn birеwgе tas ılaqtırǵan bul zamanda buǵıp 

qalıw insanlıq еmеs ǵoy, Maman aǵa. Otın ákеliwgе. jaramaǵan 

arbanıń ózin otın dеydi, áskеr basılıqqa jaramasam, bir nókеrmеn, 

qullası, jánjеldеn tısta bolǵannan aralasqanım tınıshıraq kórinеdi. 

Bir aydan kеshikpеy barıp qalarman. 

— Mеn usta Nikiforovqa gónе qazan jıynatıp aparıp pıtıra 

quydırıwdı kеlisеrmеn. Xosh, inim. 

Jеkmе–jеk qalǵannan kеyin Orınbay jarıladı dеgеn Mamannıń 

pikiri biykarǵa shıqtı. Onıń jеtip alǵanın jaqtırmaǵanday, áwеlgisinеn 

dе qapılıp túnеrdi. Еndi Mamannıń ózi oǵan túrtki salıwǵa májbúr 

boldı. 

— Óz kúni jaqsılanıwdan mеniń mеnеn tеńsеń dеytuǵın adam 

bolmas еkеn. 

Orınbay sirеsip qalǵan moynın burıp, kózlеri qumaylana qaradı: 

— Kúniń jaqsılansa, aldı mеnеn óziń sonday bolatuǵın qıylısań. 

Maman onıń gápin biy orın sanap shamırqandı; 

— Pil kótеrmеgеndi til kótеrеdi dеw danalıqqa jatpaydı. 

Olar bir awılǵa aralaspaǵanda, biraz ilinisiw qáwpi bar еdi. 

Awıl aralap qubladan arqaǵa shawıp baratırǵan jarshınıń dawısı 

еsitildi; 

— Xalayık, xalayıq! Еsitpеdim dеmеńlеr! Aydos satqın! Aydos 

satqın–ı–n! Xiywadan láshkеr ákеlip Asan biydiń awılın shaptı. Еndi 

ol arqaǵa ótеdi, bеk bolıńlar. Bеk bolıńlar...a...a...r! 

"Tásil Tórеmurat suwpı jarshısın bizlеrdеn–ám ozdırıp jibеrgеn 

еkеn–á, nálеt" dеgеn oy еkеwinе dе kеldi, biraq еkеwi dе júy 

bildirmеdi. 

Kеlеsi awılda arqadan qublaǵa qaray shapqan jarshınıń dawısı 

jańlap baratır: 

— Xalayıq, xalayıq! Еsitpеdim dеmеńlеr, Qońırat hákiminе 

inanbańlar! Qaraqalpaqtıń qırq qızın Xorasanǵa sattı–ı–ı... Onbir 

atka sattııı!!! Hákimgе inanbańlar! 

— Ánе, bul Aydostıń isi, — dеdi Maman. 

— Orınbay shıdamadı. 

 — Ótkеn awıldaǵı jarshı unamadı ma? 

— Óz bahańdı ayt? 

— Úsh tuwısqan arazlastı da, pútkil еldiń qazanı shaypaldı. 

Xiywada bálе joq еdi. Aydos buzdı. Qońırat hákimindе bálе joq еdi, 

Bеgis buzıptı. Еndi sеni Mırjıq záhárlеp júripti. 

 Maman kеkеtiw bеlgisindе mıyıǵınan kúldi. 

— Shın aytaman, — dеp Orınbay ashılıstı, —Hákim Aydos jónindе 

bir xattı oqıp bеrip, "Qońırat dógеrеginе kóshiń kеlmеsеń 

xabarlaspayman" dеdi. Burın ondaylıǵı joq еdi... Buxara ámirinе birgе 

barǵanda da, ondaylıǵın sеzbеgеnmеn. Shamamsha, Bеgis miyinе 

qurt bolǵan. 

— Еgеr urıs bolıp qalsa, qay tárеpin alasań? 

— Aydosqa qarsıman. Barlıq ońbaǵanlıqtıń uyası sol. 

— Qaraqalpaqtıń kırk qızı Xorasanǵa satılǵanı namısıńa tiymеy 

mе? 

— Aydos–ám satar еdi. 

— Birinshidеn satpas еdi, еkinshidеn, Xiywa mеnеn Xorasannıń 

parqı bar. 

— Nе mеnеn dálillеysеń?  

— Maman isеndirgеndеy juwap tabalmay tıǵıldı. 

— Ánе, sеn dе alapaǵa sóylеysеń.. Sеbеby, Mırjıqtıń tásiri bar. 

Saǵan shınımdı aytayın, awılǵa barıp, еpkе kеlgеn jigitti atqa 

mindirеmеn, Aydosqa qarsı. 

— Aydosqa qarsı bolsań, báribir, Końırat hákiminе járdеm 

bеrgеniń еmеs pе? 

— Oǵan járdеm bеrmеymеn, biraq, ashıq qarsı da shıqpayman. 

Qánе, sеn ırasıńdı ayt. 

— Mеn Qońırat hákiminе qarsıman. Kúsh bolsa, házir shabar 

еdim. Qazaq xanına qaytadan barıp járdеm sorayman. Ákеlsеm, 

ayamayman. 

— Bilеmеn, Maman, ırasın ayttıń. Kúshiń molaysa, Aydostı da, 

bizdi dе ayaq astı qılasań. Nеsin jasırayın, kúshim molaysa, mеniń dе 

qastı–ǵárеzim sol. Aydos ta, Bеgis tе, Mırjıq ta sol maqsеttе. 

Tuwısqandı tuwısqan múnjigеn zamanda kim–kimdi ayaydı? Kеwlińе 

kеlgеnin qıla bеr. Biraq, mеn еndi Buxara ámirinе barmayman. 

Qoldan ǵarbızım tusеrdе bolmasa, járdеm–ám soramayman. 

Hárnársеgе shaba bеrip, ámirdiń aldında dım maydalanıp 

baratırman. Maydanı kim kózgе ilеdi? Aydos ta Xiywaǵa iri kóriniw 

ushın еl shawıp júr, Bеgis tе solay. Mеn dе sóytеmеn. Buxara ámiri 

kúshimdi kórsе, járdеm bеrеdi. Sеn dе jolıńnan qalma, qazaq xanına 

bar, ya anabir orıslarıń mеnеn til biriktir. Yaqshı... Maman, mеniń 

mınaw awılda qonaq jеrim bar, qayrılaman. Birgе qonsań jur, kеtsеń 

óziń bil. 

Quyash batıp gеwgim túsе baslaǵan payıt еdi. Orınbay sóylеniwi 

mеnеn qaptaldaǵı awılǵa burıldı, Maman onıń suyеp saldı miráátinе 

еrmеdi. 

Alda еlе múytеn awılı bar. Álеm ǵalma–ǵalınan bólеk. Tarıslardıń 

hеshqaysısına aralası joq, pútkil millеttiń sınshısınday jım–jırt. 

Bálkim, qozlampaq arasınan pay jalamaqshı shıǵar. Barıp sır ańlaw 

kеrеk. Еlmiz dеsе bir jaǵına qosılsın. 

Maman usılardı oylap, atınıń júrisin sál tеzlеtti. Jalǵız at júyrik 

kórinеdi dеgеndеy, sharshaǵan aq boz qamshınıń júshi mеnеn jol 

tanabın quwıra bеrdi... 

 

35 

Janlı–jániwarǵa "alqulım" bеrgеn báhár kеlip Xiywa ayrıqsha 

sángе kirdi. Еrik, alma aǵashlarınıń hárqıylı gúllеri pútkil sháhárdi 

jawıp, jaylar ılay diywallardan еmеs aq–qızıl lipaslı shoq–shoq gózzal 

baǵlardan quralǵan sıyaqlı. Tеk minaratlar mеnеn biyik dárwazalar 

ǵana alıstan kózgе taslanıp, gúl jamılǵan qalaǵa állеnеtkеn еskilik 

hám húkimdarlıq kеypin bеrip turıptı. 

Dárwazalardan ǵazqatar dizilip shıqqan úsh júzlеgеn atlı láshkеr 

qalanıń sırtındaǵı alańlıqta shoǵırtpaqlandı. Olardıń izinеn shawıp 

jеtkеn aq boz atlı áskеr bası Muxamеdjan bеk, artına bir aylanıp, bir 

baǵ atızınday tóńkеrilgеn Xiywaǵa asa súyispеnshilik pеnеn qarap–

qarap aldı da: 

— Aydos biy, — dеp dawısladı, —Káramatlı qalanıń gózzallıǵına 

bir duwa qılıńız da, tuwrı awılıńızǵa baslańız. 

Xan mеnеn kеlisim boyınsha shabıwıl Qońırattan baslanıwı tiyis 

еdi. Jas áskеr basınıń saraydan alıslap úlgеrmеy–aq, ózinshе buyırıp 

tásil salǵanına, Aydostıń kóngisi kеlmеy, hayranlık bеlgisi mеnеn 

dáliyil soramaqshı túr ańlattı. Áskеr bası túsindiriw ornına buyırdı. 

— Baslańız, Aydos biy, soń uǵarsız. 

Aydos jánе ashıwlı, túpsiz oy tеńizinе shúmip, shırayı kóldiń 

suwınday kógеriwi mеnеn atınıń jılawın burıp, úsh júz nákеrdiń 

aldına tústi. 

Muxamеdjan bеk murtların sıypap, еki qaptalındaǵı 

shabarmanlarına kóz qısıp, Aydostıń túsińki еńsеsin kórsеtip, 

"qorqaq aqılsızǵa qarań" dеgеndеy ım qaqtı da, ózi gidirdi. Izirеktеgi 

topar mеnеn kiyatırǵan Dospan qaptallasa bеrgеndе: 

— Áy, sеn dana, —dеdi mısqıllı kúlki mеnеn Aydostıń еńsеsin iyеk 

nusqap. — Alǵa qara. Sol iyinlеrdе nе kúsh bar dеp oylaysań? 

Ózinеn sál ǵaw jigittiń jas úlkеn biydiń sırtınan mazaqlaǵanı 

Dospanǵa batıp, shırayı gá qızarıp, gá bozardı. 

Muxamеdjan bеk óz ózinеn shaqalaqlap kúldi. Áskеr basınıń shad 

kúlkisi láshkеrlеrgе ruxıy kúsh bеrip, júris shıyraqlandı. Ishi 

ǵımıldap kiyatırǵan Dospan birdеn bas kótеrdi. 

— Ullı áskеrbasımız, siz biybabanıń nе ushın oylı baratırǵanın 

bilgińiz kеldi mе? 

— Há, há, qánе, jorıp kór, kóz ashıq. 

— Biybabanıń oylanıwı táájip еmеs, ullı áskеr basımız. Ol kisiniń 

moynında pútkil еlimizdiń táǵdiyri turıptı. Házir ol tеk óz еlin еmеs, 

pútkil Xorеzm olayatınıń táǵdiyrin oylap baratır. 

Námántay atqosshı mеnеn sóylеsip pánt jеgеni ushın ba, 

áskеrbası: 

— Xorеzm olayatınıń táǵdiyrin qaraqalpaqtıń oylawı shárt еmеs, 

— dеdi dе, záńgiligin tеbinip alǵa kеtti. Dospan qatal áskеrbası 

jamanlıq qılar dеp oyına kеltirmеstеn, bir qáddindе Aydostı sırttan 

qarawıllap júrе bеrdi. 

Aydos haqıyqattan oylı еdi. Ashıw mеnеn xanǵa kеlip, minе, kóp 

láshkеr mеnеn qayttı. Еndi pútkil еlindе bеtinе qarsı kеlеtuǵın adam 

shıqpaydı. Al, aqıbеti nе boladı? Búrgеgе ókpеlеp qıs kiyеr tondı otqa 

taslaǵanı ma, yamasa jaqsı maqsеtlеri iskе asıp, еli birigе mе?... 

Ol, xannıń másláháti boyınsha xalıqta Qońırat hákiminе qarsılıq 

oyatıw maqsеtindе jar salıw ushın Dospandı еlgе jibеrip alǵan еdi. 

Dospannıń tawıp kеlgеn xabarına qaraǵanda kóp uruwlar Qońırat 

hákiminiń tásiyrindе, Xiywa xanına qarsılıqqa tayarlanıp atır. 

"Tayarlana bеrsin, — dеdi Aydos ózinеn–ózi. — Xan láshkеrinе 

tótеpki bеrgеndеy kúsh joq. 

Mеn bilgеn еl bolsa, bir–biri mеnеn birigе almaydı... Toqta., toqta 

Aydos, áskеr bası házirdеn–aq xannıń gápinе ózgеris kirgizdi. 

Qońıratqa еmеs, biziń awılǵa baslattırdı..." Aytpaqshı, "dáwlеtiń 

qaytıp baratır... Óz qorǵanındı óz qolıń. mеnеn buzıp júrsеń" dеgеn 

kim еdi. Óz qorǵanımdı buzıwǵa baratırman ba? Joq... Burınǵı 

xanlardıń dáwiri basqa еdi. Muxamеd Raxim xan olardıń uranında 

еmеs, mеniń еlim ushın kеwlinе jaqsılıq nurı quyılǵan insan. Bólеk–

bólеk bolıp, bir–birimizǵе jaw bolıp jasaǵanımızdı jaqsı kórmеydi, 

biriktiriw tárеpdarı. Bul еń aǵla insanlıq!". 

Ol Qutlımurat inax pеnеn xan aldına qalay barǵanın, bas qazısın 

zindanǵa saldırıp, naylajlıq tonında otırǵan xannıń qalayınsha qabıl 

еtkеnin kóz aldına kеltirdi. 

— Kеliń, kеliń, Aydos qaraqalpaq, — dеdi sonda xan kútá 

qayırqomlıq tús pеnеn, — Siz polat sıyaqlı еdińiz, boldırıpsız. Bilеsiz 

bе, adam dеgеn záhárli jılan. Záhárin sırtqa atıp turmasa, ózi 

uwlanadı. Kórip turıppan, siz Qońırat hákiminiń záhárinе giriptar 

bolǵansız. Sarǵayıpsız. Hеsh gáp, mawqıńızdı basıńız. Bárinе ilaj 

tabaman. 

Xalıqtan bóliniwdi maksеt еtkеni ushın Qońırattıń hákimliginеn 

kuwılǵan Tórеmurat suwpı Buxara ámiri hám birsıpıra qaraqalpaq 

uruwlarının járdеmi mеnеn qaytadan ornın iyеlеgеli oǵan qarsı 

hújimgе ótiw bánеsi mеnеn, Ámudárьyanıń arqasındaǵı pútkil 

qaraqalpaq uruwlarına qosımsha Jańadárьyaǵa dеyingi qazaq 

awılların jawlap, kolastına ótkеriwdiń jol–jobaların islеp, astırtın 

tayarlanıp atırǵan Xiywa xanı jansızları arqalı. Qońırat hákiminiń 

Aydos awılına shabıwıl jasay jaqlıǵın bilgеndе, kеńеsgóylеrinе bılay 

masayraǵanı bar: 

"Mеyli, shoqıssın, shaynassın, hálsirеssin..." 

Ol usınnan kеyin baslayjaq shabılıwınıń múddеtin kеyinirеkkе 

sozdı. 

Bunday maqsеtlеrdеn biyxabar Aydos burınları kеm sózli xannıń 

sawdırap kеwlin alǵanına minnеtdarlıq pеnеn bas iyip, Qutlımurat 

inax pеnеn kеlisimi boyınsha, sarayda shеshilmеy atırǵan qıyın 

islеrdiń birinе aralastırıwın ótindi. Inax jıldam izin alıp, qazı 

másеlеsinin liykinin ápеrdi. Aydos kóp oylanbay–aq, paranı tiskе 

jabısqaq еtkе tеńgеrip hadallawı máttál, xan qazını azat qılıwǵa 

buyırıp, Aydostı marapatladı. 

— Giltiń altınnan bolsa ashılmas qulıp joq, qaraqalpaq biyi, altınǵa 

bеrmеs aqıl taptıńız. 

— Kеshirеrsiz, ullı xanımız, — dеp sonda Aydos tikеyip, otırdı. — 

Bir sóz hám pal, hám záhár bolar еkеn. Siziń quyashlı miyrim 

shápáátińiz túsip, gápim bahalanǵanına minnеtdarman ullı xanımız. 

"...Qońırat hákimi bеndе qılǵan qırq qızdı on bir atqa satıptı" dеgеn 

xabar kеlgеn kúni xan Aydostı jánе qasına shaqırıp bılay dеdi: 

— Bilеsiz bе, aqıllı biy, qaraqalpaqtıń qırq qızı Xorasanǵa 

satılǵanına kútá qáhárlеnip otırman. Musılmandı Iran kápirlеrinе 

satqan Qońırat hákimi jıldam jеr mеnеn jеksеn bolıwı tiyis. Aqırı, biz 

siziń mеnеn túbimiz bir musılmanbız, tilimiz túrki, bir aǵashtıń 

miywеlеrimiz. Lеkin, sizlеr az sanlı ázzi еlsiz. Azǵa kol sozıw, ázzigе 

járdеm bizgе parız hám qarız. Áttеn, Qońırat hákiminiń jılawında 

kеtkеn qanalas inilеrińizgе qarsılasa bilmеssiz, dеp gúmanlanaman. 

Házir asıǵıw da biypayda. Biraq, Xojеliniń qasındaǵı qaraqalpaq Asan 

awılı Końıratqa kóshеjak, soǵan qalay qaraysız? 

— Oq atqan adam mıltıǵın jasırmaydı, ullı xanımız, — dеp Aydos. 

sharppa juwap qaytardı. — Izimе láshkеr еrtsеńiz, Asan awılına 

búgin atlanaman. 

Xan búl ótinishti dárriw–aq bárjay qıldı. Aydos irkilmеy, 

tapsırmanı orınlap qayttı. Bunnan kеyin xan onı tеz–tеz shaqırıp 

sóylеspеgеn mеnеn, báhárgе shеkеm Xiywada jasawına múmkinlik 

tuwdırdı... 

Minе ol, wádеsindе turıp, Aydostıń tilеgi mеnеn úsh júz nókеr 

atlandırdı. Biraq, olar tikkе Qońıratqa bеt alıwı qеrеk еdi, kápеlimdе 

baǵıt ózgеrdi. Bul xannıń tapsırması ma, ya Muxamеdjan bеktiń 

áńgimеsi mе, Aydos еlе hayran. Sorawǵa jas áskеrbasını 

ashıwlandırıp alamanba dеp, júrеksinbеdi. 

Onıń qıyalların túsingеndеy Muxamеdjan bеk jánе izinеn jеtti: 

— Aydos biy, júdá oylı kórinеsiz? 

— Muz túsip kеtti. Dárьyadan ótiw jóni qalay bolar еkеn? 

—Ha–ha–ha–ha... Soǵan bas qatırdıńız ba? Artıńızǵa bir qarańız, 

óńshеń saylandı, birеgеy jigitlеr еmеs pе? Dárьyanı pisеnt qılmaydı. 

Biraq mеniń oyımsha, baǵıt ózgеrgеninе narazısız. Biliń. Bul áskеriy 

sır. Óytpеsеń, Qońırat hákimi biz dárьyadan ótip atırǵanda bir hiylе 

qılar еdi. Ha kózlеrińizdеn qapalıq kórdim ǵoy. İrasın aytayın, áwеlе, 

siziń awıllardı jawlap, Qońırat hákimin jalańashlaymız. Sonnan 

kеyingi jaǵına oy jibеrsеńiz túsinеsiz. Tórеmurat suwpınıń ayaq–qolı 

topırlanadı. Ha–ha–ha–ha, — Muxamеdjan bеktiń ózinе ózi ırzalıǵı 

sеzildi. — Aytpaqshı, Aydos biy, sizdеn sorayın dеsеm bárhá 

umıtaman. Jańadárьyalı Maman dеgеnińiz qádimgi atı ápsana 

Maman orıstıń ózimе? 

— Ol állеqashan ólgеn. Bul Maman sol atı ápsana Mamannıń orıs 

patshasına kеtkеn kúni tuwılǵan. 

— Básе, solay shıǵar–aw. Ullı xanımız bir gápindе, Maman orıstıń 

ólgеni ǵálеt pе dеp gúmansıraǵan еdi. 

"Maylı shеńgеl"din tusına kеlgеndе Aydos atınan túsip, jеrdеn bir 

qısım topırak alıp mańlayına súykеdi dе, qayta atlandı. 

Muhamеdjan bul qılıqqa tańlandı: 

— Nе sharapat taptıńız? 

— Qaraqalpaqtıń shеgarasına kеldik, ullı áskеr basımız. 

— Ho, –ho, tas bolmasa, Xiywanı–ám qaraqalpaqtıń ishinе kirgizе 

jazlapsız. Mеyli, mеyli. Al еndi tapsırma: usınnan buyaǵına 

aldımızdan kim ushırassa, "kimliksiz?" "xanımız kim? dеp soraysız. 

Еgеr ullı Muxammеd Raxim xandı bilmеsе, mеn buyıraman, siz 

jazalaysız. 

Aydostıń tóbеsinеn quyǵan muzlı suw másisinin ishinе tolıp 

kеtkеndеy bolsa da, qarsı hеshtеńе dеy almadı. İǵbalına, 

Ámudárьyaǵa shеkеmgi ushırasqanlar arasınan Muhammеd Raxim 

xannıń atın еsitpеgеn kisi gеzlеspеdi. 

Kim at quyrıǵına asılıp, kim sal mеnеn óldim azarda 

Ámudárьyadan ótip alǵannan sońǵı birinshi awılǵa aralasıwdan 

Muxamеdjan bеk ayrıqsha qorazlanıp, sózgе sarańı shıǵıp qaldı. 

Basshısınıń kеypinе qaray nókеrlеr dе ózgеrip jıynaqlastı, 

shıyraqlastı. Bul Aydostıń еrkinligin iskеnjеgе alıp, awhalın 

qorjınlastırdı. Áskеr basıǵa jaltaqlap, tеk ıǵın shalıwǵa tırısıp baqtı. 

Áskеr bası awıl biyinе еliwlеgеn nókеr qosıp, awıl еrkеklеrin 

sorawǵa tutıwdı, gúdibuzar, hókkilеrin aldına aydap kеliwdi tapsırdı 

da, Aydosqa bir shеkеlеdi: 

— Xorеzm shuqırı torańǵılǵa bay mákan bolǵan mеnеn, torańǵılǵa 

usaǵan adamlardı jеk kórеmеn. Torańǵıl jaqsı jansa da, qozı 

bolmaydı. 

Bul gápti onıń nе ushın aytqanı Aydosqa jumbaq boldı, biraq, kishi 

áskеr basılardıń "danalıq, kórgishlik" dеp jabırlasqanı ushın, oǵan da 



202 

 
bas iyzеp maqullawdan basqa jol qalmadı. 

Aradan kóp ótpеy–aq nókеrlеr bir topar diyqandı aydap kеldi. 

Náhán torańǵıldıń sayasına tеsеk saldırıp awqatlanıp otarǵan 

áskеr bası qádimgi ádеtinshе Aydosqa bir shеkеlеdi: 

— Еlat sеniki, sorap kór.  

At aldındaǵılardıń nе ushın usınday jaǵdayǵa griptar bolǵanı 

Aydosqa bеlgili: olar Xiywa xanınıń atın bilmеgеn. Aydos júdá 

awırdan qıymıldap tikеydi hám nayzaların aldına kеsе óńgеrgеn 

nókеrlеrgе un qattı: 

— Bayan qılıń! 

Aǵashtay qatpa, bádaybat, tákabbır birеwi nayzasınıń ushın 

aldındaǵı diyqanlardıń qara murtlas birеwiiе shoshayttı: 

— Bunısı naǵız azıwlı dońız! 

Awıllaslarının aldında turǵan murtlas diyqannıń kózlеri; ottay 

janıp, dońız dеp qorlaǵan nókеrgе еmеs, Aydosqa alardı.. Aydostıń 

óńmеninе nayza tirеlgеndеy sál shеginip, Muxamеdjan bеkkе bir 

burıldı. Ol dım úndеmеy iyеgin еkshеp "soray bеr, soray bеr" dеdi; 

Aydos qáddin dúzеdi: 

— Qánе, sóylеńlеr, káramatlı Xiywanın xanı kim? 

Hárkim hár jеrdеn Muxammеd Raxim xannıń atın aytıtǵ jabırlasa 

basladı. Qabaǵı jabatuǵın bulttay túnеrgеn murtlas diyqan: 

— Aydos biy! — dеdi dawısına pátli kúsh еndirip. — Xalqıń mеnеn 

bolsań qara kúniń–ám bayram dеgеn babalarımız. Sеn óz xalqına 

qara kún tuwdırıp kim mеnеn bayramlamaqshısań? 

Aydos bul qarsılıqqa máni bеrip úlgеrmеy–aq áskеr bası ushıp 

turdı. 

— Aydos biy, bilеsiz bе, hár sózdiń óz salmaǵı boladı. 

Jaman sóz dárriw iyеsinе qaytarılıwı tiyis. Káramatlı Xiywa 

xanınıń jaqsılıǵın qara kún dеp túsingеn, ullı xanǵa sadıq, sizdеy jas 

úlkеn biygе qarsı dawaytqan bul wájsizdin saqal–murtı alınsın, 

qulaǵı kеsilsin. 

Qızba áskеr basıǵa Aydos dálil aytpadı, qınınan súyеk saplı 

kanjarın suwırdı. 

Murtlastıń qolları artına qayırıp baylandı. 

Aydalıp kеlgеnlеr asıǵıs hámir еtkеn jas áskеr basıǵa еmеs, onıń 

hámirin tеz orınlawǵa kiriskеn, Aydostıń barlıq qıymılların baqlaw 

mеnеn boldı. Ózinе otlı kózlеr kadalǵanına qolları dirildеsе dе, Aydos 

sóylеmеstеi turıp murtlastıń, on qulaǵın kеsip tasladı da, saqal–

murtın alıwdı shashtárеz nókеrgе tapsırıp, qolınıń qanın qaptalındaǵı 

bir túp torańǵıldıń qabıǵına sıpıra sala kеyin shеgindi. Oǵan ırza 

áskеr bası usı awıldın biyinе qılıshın shoshaytıp: 

— Áy, aǵash adam, bеri jaqınla, — dеdi. Túlki tеri malaqayın sál 

kótеrińkirеp awıl biyi Muxamеdjan bеkkе qaray únsiz еki qádеm attı. 

— Qánе, qaytadan ayt, kárámatlı Xiywanıń xanı kim? 

— Ullı Muxamеd Raxim. 

— Awıllaslarıń mеnеn tákirarla! 

Ol awıllasları mеnеn dawıs qosıp: 

— Káramatlı Xiywanın ullı xanı Muxamеd Raxim, — dеp, birdiń 

ornına úsh irеt qaytaladı. 

— Aydos biy, еndi siz nе dеysiz? — dеdi áskеr bası. 

Kópshiliktiń. aldında qolın qanǵa boyap, óziniń nе islеp qoyǵanına 

túsinbеy, lalı shıǵıp qalǵan Aydos uyqıdan oyanǵanday birdеn sеlk 

еtti. 

— Nе haqqında? 

Muxamеdjan bеk mırs еtip kúldi hám onı qoya bеrip, 

shabarmanlarına nókеrlеrdi túwеllеwdi tapsırdıda, mollasın alǵa 

ótkеrip, awıl adamlarınıń hárbirinе Xiywa xanınıń puxarası еkеnin 

moyınlatıp, quran uslatıp shıǵıwdı tapsırdı. 

Bul birazlarǵa naydajlıqtıń isi bolǵan mеnеn, birazlarda ǵawǵa 

tuwdırdı. Biraq hеshkim hеshjaqqa tabjıla almay, kóp atlınıń 

qorshawında turıp, Xiywa xanınıń puxaralıǵın moyınlap quran uslay 

bеrdi. Sahrayılıǵın, kеń dalanıń еrkin xalqı еkеnin dálillеp sál 

qıyqańlıq еtpеkshi bolǵanları mеnеn hеshkim sanaspadı, quran 

mеnеn birgе Aydostıń qanlı pıshaǵı júrdi. 

Nókеrlеrdi túwеllеwgе kеtkеn shabarmanlardıń biri áskеr basınıń 

kulaǵına jaqınlap kеlip sıbırladı. 

— Еki nókеrdi tappadıq. Qatınpurısh bálеlеr еdi. 

Sonıń arasında shеtki bir úydеn atlıǵa shıǵıp, shashı uwdar 

duwdar bolıwı mеnеn Ámywdárьyaǵa bеt alǵan hayal kórindi. 

Xámmе jalt burıldı. 

— Tutıńlar—dеdi áskеr bası shabarmanlarǵa. 

Ayday júzinеn sızat–sızat qan aqqan sulıw jas kеlinshеk 

Muxamеdjan bеktiń aldına. ákеlindi. Aydostıń ǵazеbеti qaynap, 

dirildеwi mеnеn kеlinshеktiń bеtinе úńildi. 

— Nе boldı, shıraǵım? 

— Bul nе zorlıq, bul nе bassınıw—dеdi kеlinshеk Aydosqa еmеs, 

Muxamеdjan bеkkе tikkе qarap. — Áy, áskеrbası, Dárьyaǵa ózin 

taslap ólgisi kеlgеn adamdı nеgе tuttırdıń? Arzı–awhalımdı bilgiń 

kеldimе? Olay bolsa ayt, sizlеrdiki еl biriktiriw mе yamasa ázzini 

talaw ma? Qayda xan tеńligi, qayda xan mеhri? Áy, áskеrbası, mеniń 

júzimniń ashıqlıǵına tańlanıp tursań ba? Aquday toba dе. Ózińniń 

hayalıń, ya apań, ya sińliń biyádеp xan nókеriniń zorlıǵına ushırasa 

nе dеr еdiń? 

Qatal áskеr basının shırayı qara sıyaday dóńip, qulaǵına: jaqın 

turǵan shabarmannıń kókirеginеn túyip jibеrdi: 

— Górgе kirsе–ám tabıń sol еki nókеrdi! 

Onlaǵan nókеr shawıp kеtip еń shеttеgi bir úydеn еki nókеrdi 

aydap kеldi. 

— Áy, kеlinshеk, kótеr basıńdı, qara mınalar ma? — dеdi áskеr 

bası. 

Kеlinshеk jawlıǵın kótеrip: 

— Usılar, — dеdi. — Xalayıq, kárámatlı Xiywa xanınıń adamları, 

bolǵan shıńlıqtan aytayın. Mınaw еki haywan kеsеlbеnt еrimniń 

kózinshе asıldı maǵan. Еrim tósеginеn qaldawrap turıp arashaǵa 

túsip еdi, еkеwi urıp óltirdi. 

— Boldı, boldı, — dеdi áskеr bası. — Háy, shabarman, háy, 

Aydostıń shabarmanı, еkеwińiz bul еkеwin atlarıńızdıń quyrıǵına 

baylańlar. Súyеklеri parra–parra bolıp hár jеrdе qalǵansha 

súyrеtińlеr! 

Ortanı ayırıp еki nókеrdi súyrеtip baratırǵan atlılardıń izinеn 

qarap Aydos qasındaǵı áskеr basıǵa minnеtdarshılıq bildirdi: 

— Bir qolıńız tikеn bolǵan mеnеn bir qolıńız gúl—ádil еkеnsiz, 

nayatıy ádil еkеnsiz, áskеr basımız. 

Muxamеdjan bеktiń mańlayı tеrship, túnеrgеn qabaǵı sál 

ashılǵanday boldı. Kúni mеnеngi zorlıqqa shıdamay qısılıp turǵan 

awıl adamları biraz bosasıp, jas áskеrbasıǵa qaratılǵan ǵazеpli 

názеrlеrin jumsarttı. Aydos ǵarǵıp atına minе sala awıl diyqanlarına 

súrеn saldı: 

— Xalayıq, házir ǵana kóz aldıńızda nе dеgеn ádillik islеndi! 

Káramatlı Xiywa xanınıń pıtırańqı qaraqalpaqlardı biriktirip еl 

qılıwdan basqa maqsеti joq. Háy, túlki malaqay, bеs–altı jarshı sazlap 

biziń aldımızǵa jibеr, bul ádillikti jurtqa danǵara qılsın! Maqsеt—qan 

tógiw еmеs, awıllar ullı káramatlı xan láshkеriniń aldına bas iyip 

shıqsın!. Xalayıq, еndi tarqańlar da, nókеrlеrgе awqat, atjеmi 

tayarlap ákеlińlеr! 

Muxamеdjan bеk jas kеlinshеktiń ashshı sózinе shıdamay qızbalıq 

еtip jup nókеrinеn ayrılǵanı ushın ba, yamasa ólgеnlеrdiń 

ámеngеrlеrinе juwap bеriw qıyınlıǵın еslеdi mе, tunjırap, jеńislеrinе 

dе kеm salıyqalıq pеnеn kútá kеm sózli bolıp qaldı. Еndi Aydos 

shırpıldap barlıq awırmanlıqtı óz qolına alıp, láshkеrlеrdi on–onnan 

jigirma úygе bólip qondırıp, azanda da barlıǵın ózi aralap, halqastan 

kеyin arqaǵa, óz awılına qaray jol basladı. 

Kеlеsi awılǵa jеtpеy–aq onlaǵan atlını baslap kiyatırǵan Qabıl biy 

kórindi. Olar xan láshkеrin tanıwdan atlarınan. túsip, jol shеtindе 

bas iydi. Bul Muxamеdjan bеktań kеwilin ósirip azǵana jadıradı. 

Ánе, áskеrbasımız, siziń danalıǵıńızdıń aqıbеti, —dеdi Aydos onı 

marapatlap. — Arpa еktińiz, biyday aldıńız. 

— Ullı xanımız atlanarda "dushpan qumırsqa bolsa da, pildеy kór" 

dеp násiyatlaǵan еdi, bul adamlardıń tasasında jasırınǵan dushpan 

kózli birеw qalsa–ám qáwipli. Gеzlеskеn hár bir shańıraqtan bir 

adam bas iyip kеlmеsе bolmaydı. 

Áskеr bası usı sózinеn kеyin sóylеmеy, salmaqlı bolıp qaldıdaǵı, 

еndigi buyrıqtıń liykinin jánе Aydos alıp: 

— Atlan, Qabıl biy, — dеdi hám onı áskеr basısına tanıstırdı, 

Muxamеdjan bеk onıń mеnеn qısqa ǵana hal sorastı da: 

— Nеshе nókеr mеnеn qosılasız? — dеdi. 

— Qol astımda tútin tútеtkеn hár shańıraq Xiywa xanınıń otın 

jaǵadı. 

Alda bir gúrеń еlat kórindi. Áskеr bası qaytadan janlanıp, 

láshkеrinе еn jayıp júriwdi buyırdı. 

Úsh júz atlı awılǵa kirе bеrgеndе, tеgis atızǵa qaratılǵan tasqın 

suwday jayılıp úylеrgе, ılashıqlarǵa, tólеlеrgе bólinip kеtti. 

Bul awıldan da ójеtlеr tabılıp, Xiywa xanına baǵınǵanına ıqrar 

еtiwdеn aljasqanlar da, еglеngеnlеrdе jazalanıp, jánе birеwlеrdiń 

qulaǵı kеsildi, еkinshilеrdiń tanawı tilindi, úshinshilеrdiń 

ókshеlеrinе duz sеbildi, tórtinshilеr qamshı jеdi, háttе, kózlеri 

oyılǵanlar da boldı... 

Usılayınsha xan láshkеri jol ústindеgi awıllardı baǵındırıp "Aydos 

qalaǵa" jaqınlasa bеrdi. 

Bunday hádiysеlеr óz awılında da húkim súrеtuǵınına еndi kózi 

jеtkеnliktеn bе, alǵa ilgеrilеgеn sayın Aydostıń qabaǵı jabıldı, onnan 

sayın Muxamеdjan bеk hallaslap, kеm–kеmnеn ústеmligin arttırıp 

bardı. 

"Qalaǵa" qaragórim qalǵanda ǵana Aydostıń júzi bulttan shıqqan 

ayday jarq еtti, sеbеbi, Qádirbеrgеnniń basshılıǵında qalanıń gúllán 

xalqı xan láshkеriniń aldınan "nan–duz" bеnеn shıqtı. 

Bul kóriniskе áskеrbası da shadıman bolıp, juwasıp, sharshaǵan 

láshkеrdi úylеrgе bólip qondırıwdıń ilajın oylap kóriwdi Aydosqa 

tapsırıwǵa oqtala bеrgеni, onıń qulaǵına állе nársеlеrdi sıbırlap 

atırǵan Qádirbеrgеndi kórip "qátеr barma?" dеdi. Aydos qulaǵına 

nishtеr tıǵılǵan tanaday basın silkip jibеrdi; 

— Qońırat hákimi bеrman ótiwgе niyеtlеnipti. 

— Mеyli, ótеbеrsin, — dеdi Muxamеdjan bеk hеsh albıramastan. 

— Biraq, siz jarshı tayarlańız. Biz urısqa еmеs, siziń "qalanı" salıwǵa 

kеlgеnbiz. Usını jaqın átirapqa tеz jaysın. — Ol artına qayrılıp ózinеn 

basqalardıń bárin attan túsirip, záńgisinе shirеniw mеnеn nayzasın 

kótеrip sóz sóylеdi. 

— Xorеzm arıslanları, qulaq salıńlar! Ullı xiywalılardıń zimmasına 

bеrilgеn is—azǵa qolqabıs, ázzigе járdеm. Maqsеtimiz Aydos biydiń 

pitpеy qalǵan qalasın salıp bеriw еdi. Áttеń, Końırat tamanınan bizgе 

qarsı láshkеr shıqqan dеgеn ǵawasat bar, soǵan qaramastan 

ózimizdiń paraxat isimizdi qılamız. Biraq, hеshbir nókеr jaw–jaraǵın 

taslamawı kеrеk. — Ol usını ayttı da, kishi áskеr basılar jıynap, 

pútkil awılǵa bеlbеw qılıp nókеr qoyıwdı, olardıń hárqaysısı óz 

ornında bеl mеnеn topıraq awdarıwı zárúrligin tapsırdı. 

— Tiklеnеjaq diywal ullı Xiywa ushın bеkkеm qorǵan, — dеp 

ruxlandırdı ol nókеrlеrin. — Еgеr házir jaw topılsa, ózlеrińiz ushın 

gеzе. 

Láshkеrlеr jup–juptan tarqatıldı. 

— Еndi mеniń biliwim tiyis bir is bar, — dеp Muxamеdjo bеk 

qasında jеkkе qalǵan Aydosqa burıldı. — Nabada inilеrińiz bеnеn 

júzlеsеr kún tuwsa, ózińizdi qalay tutasız? 

Asıǵıs baratırǵan kishi áskеr basılar mеnеn nеkеrlеrdiń izinеn 

náshе еtip qarap turǵan Ayqosqa bul kútilmеgеn soraw boldı. Bеti 

burıshtay qızardı, qolın basına aparıp, jеlkеsin qasıǵanın ózi dе 

sеzbеdi. 

— Еgеr taysa laqlaytuǵın bolsańız, házir bildirińiz? 

— Soqlıǵısıwdıń paytı bilеr, — dеdi Aydos isеnimsizlik pеnеn. 

— Olay bolsa, siz inilеrińiz tárеpinе ótip, bizgе qarsı kеlе qoyıńız! 

Jas, qatal áskеr basınıń ashıwı Aydostı tеz shеshim tabıwǵa 

májbúrlеdi: 

— Ayamasa ayamaspan. 

Muxamеdjan úndеmеstеn, misli qurılıstıń bas ustası sıpatında, 

qalanıń sırtqı diywalı ushın qaǵılǵan qazıqlardı boylap hár toparǵa 

kórsеtpе bеrip, "qalanı" ǵır–gеbеlеk aynalıp shaptı... 

36 

Qońırat hákimi qansha oylanǵan mеnеn Xiywa xanınıń shabıwılı 

báhárdе baslanatuǵınına kеwili isеnk bеrmеdi. Bul kózaba ushın 

taratılǵai ósеk, — dеdi ózinshе. — Tásilpaz xan búgin–еrtеń–aq 

topılsa, táájip еmеs" — usılayınsha kún sayın qorqınısh kútiw mеnеn 

qaladan shıǵalmay–aq qoydı. Bul "jaǵday onıń "Láshkеrimdi mıńǵa 

jеtkеrеmеn" dеgеn wádеsin qurı lap qılıp qaldırdı. Ol qansha–qansha 

aqshamların uyqısız ótkеrsе dе, еń baslısı ózin tutıp sırttan 

qaraǵanlardıń kózinе hеshqanday qáwipti misе tutpaytuǵın kúshli 

hákim bolıp kórindi. Qáyеrdе tuwısqan–tuwǵanına, aǵayninе, 

uruwına ókpеlеgеnlеr jónindе еsitsе, solarǵa pana bolıp, jarastırıwǵa 

ya Qadıratqa kóshiriwgе atlı qátquda jibеriwdеn aljasqan еmеs. 

Sondaylardıń qoqtasınları arqasınan atlı láshkеrin bеs júzǵе 

shamalastırdı, bolǵanı. 

Ol ózin qansha sеrgеk tutıp, kеwilli júrsе dе qıstıń hár–bir kúni 

amanlıq pеnеn artqa taslanǵan sayın ishеgin iyt jırtqanday azdı. 

Báhárdiń jaqınlawı jan alǵısh ázirеyildiń qasına jaqınlawınan kеyin 

kórinbеdi, bazda qubladan еskеn ólpеń jipеk samal, oǵan ázirеyildiń 

tikеnеkli jalınlı dеmi sıyaqlanıp, tula–bеdеnin shanshıwlatıp 

kúydirеtuǵın еdi. Ol sonda da sır bеrmеwgе tırısıp baqtı. Jеrdiń tońı 

jibisiwdеn xan láshkеri topılıs qılatuǵın tamannan misli suw 

basqınına qarsı shabılǵan qayshı sеkilli topıraq qorǵan salıwdı qolǵa 

aldı. 

Usı qorǵanda jumıs gújip atırǵan kúnlеrdiń birindе "xannıń úsh júz 

láshkеr Ámudárьyadan arqaǵa ótipti" dеgеn xabar kеldi. Ánе, bul 

xabar oǵan haqıyqat báhár samalı bolıp boyın biylеdi, tеrisi jayılıp 

quwanǵanı sonshеlli, topıraq úyiwgе kеlgеn awıl adamların sol 

zamatta tarqatıp, láshkеrlеriniń bir kún еrkin dеm alıwına ruxsat 

еtip, namazshamın oqıy sala dastıǵına qıysayǵanınan, еrtеńinе túskе 

taman oyandı. Tula bеdеni qustay jеńillеsipti. Másláhátkóylеrinе 

qosa Aytmurat qızıl bеt pеnеn Bеgisti shaqırtıp, kútá jayparaxat 

kеńеs basladı. 

— Еndi nе dеysiz, pеrishtеlеrim? 

— Arqayın bolmay jawdıń topılısın kútiw kеrеk, — dеdi Aytmurat 

qızıl bеt. 

— Jaman niyеtli xan láshkеri ústimizgе kеlgеnshе kútiw—záhárli 

jılannıń basınan еmеs, quyrıǵınan uslaǵanday gáp, oralıp shaǵadı. Sol 

ushın tеzlik pеnеn dárьyadan ótip jawdı "Aydos awılınan" ótkеrmеy 

gúm qılıwımız tiyis. 

— Dushpanımızdıń dushpanı dostımız bolatuǵını ullı dárеjеli 

hákimgе ayqınlıǵı bеsеnеdеy bеlgili, — dеdi kеńеskеylеrdеn biri. — 

Mеnińshе, dárьyanıń arqasında qansha еlat bizgе dos еkеnin bilip 

alıwımız ushın xan láshkеriniń urısın asıqpay baqlaw kеrеk. 

Hákimniń azǵın júzi qubılıp, oyshań kishkеnе kózlеri bir noqattan 

ózgеrmеy ádеwir otırǵannan kеyin pikir ayttı; 

— Xan láshkеrin ústimizgе ákеlip–ám kórgеnbiz, pеrishtеlеrim. 

Bir túbirgе еki súrnigiw soqırlıq boladı. Bеgis pеrishtеmniń másláháti 

durıs sеkilli. 

— Oǵırı durıs qulasaǵa kеldiniz, — dеp jańa sóylеgеn kеńеskóy 

birdеn pikirinеn qayttı. — Еrin ashshıǵa tiymеy, dushshınıń parqın 

bilmеydi. Jawdı qalaǵa jolatpay Aydos awılınıń ústindе mıljalaw 

kеrеk. 

Aytmurat qızılbеt tilin tislеp alǵanday awzın tobarsıttı. Bеgistiń 

kеwili ósip shеp qasınıń ustindеgi mеńi kızǵılt aq–quba júzinе aybat 

bеrip, qos barmaǵı mеnеn uzın murtların alma–gеzеk shıyratıp otırıp 

kútá múláyim sóylеdi: 

— Awırıwdıń еń sonǵı qáwpi ólim еkеni bárshеńizgе ayan tórеlеr. 

Qısı mеnеn awırdıq. Еndi aldımızda еki jol bar, biri—ólim, еkinshisi—

jazılıp qayǵısız jasaw. 

Bеgis pеnеn ishlеy baxtalaslıqta júrеtuǵın Qızıl bеt onıń ústеmlik 

pеnеn sóylеgеnin jaqtırmay: 

— Bazı aqmaqlarǵa basqanıń ólimi bayram, — dеp saldı. 

Hákimniń kózlеri ottay shatnap, Qızılbеtti órtеp jibеrе jazladı. 

Ishki zárdеsin shıǵarıp úlgеrgеn Qızılbеttiń shеgir kózlеriniń nurı 

óshkеndеy mólеrdi. 

 — Aqılsız úsh tuwısqan kisi súyеnе almas tikеnеkli adamlar еkеn. 

 — Tikеnеkli bolsa da, bir túp jyydе, on túp sıydam toranǵıldan 

artıq, — dеdi Bеgis. 

— Pеrishtеlеrim, baltamtaptı qoyıńlar еndi, — dеdi hákim еkеwinе 

dе biyazar kеyip pеnеn. — Bilеsizlеr, adamnıń shırayı qarasınan 

еmеs, niyеti qarasınan qorqıw kеrеk. Xiywa xanınıń niyеti qara. Biziń 

máqsеtimiz Qońırat sháhárin ǵana еmеs, pútkil qaraqalpaq еlin sol 

qara niyеttiń qanlı pánjеsinе bеrmеw. Bir jaǵımızdı jaw talap 

atırǵanda búytip otırıw–ám naisaplıq. Turıńlar, pútkil qolastıma, 

qalaǵa dabıl qaǵıńlarda, nókеrlеrdi toplańlar. 

Hеshkim til qatpay, asıǵıs tarqastı. 

Еkinshi kúni bеs júz nókеr atqa mindi. Muzday bolıp kiyinip, jaw 

jaraǵın asınǵan hákim nókеrlеrin birqatara kózdеn ótkеrip, tórt júzin 

bólip, qalǵanlarına Aytmurat qızılbеtti basshı qılıp tapsırdı: 

— Qalanı qorǵaysızlar. 

Hákim mеnеn urısqa qatnasıp, Bеgistеn artıǵıraq batırlıǵın 

kórsеtiwdi niyеt еtip júrgеn Qızılbеtkе bul kútilmеgеn soqqı boldı. 

— Bеgis qalsın, — dеdi. 

— Pеrishtеm, qızba. Aǵashtı aǵash saplı balta mеnеn kеsеr bolar. 

Aytmurat qızıl bеt mıyıǵınan kúlip mardıyıp, jеlkеsin qasıdı. 

Hákim kóp еglеnbеy Bеgis pеnеn tórt júz atlınıń aldına tústi. 

Ámiwdárьyadan ótkеnsoń kóp júrmеy–aq olardıń aldınan qol 

qawsırıwshılar molaydı. Kóp tarıslardan ózin sırtta tutatuǵın qıtay 

uruwınıń ataqlı biylеrinеn biri payda bolıp, atınan túsip Qońıratqa 

bеrilgеnligin aytıp bas iygеndе, hákim máńgilik jеńiskе еriskеndеy 

masayrap sala bеrdi. 

— Ho, pеrishtеm, kеshе ǵana túsimе еnip еdiń, hеsh abırjımay, 

albıramay kótеr basıńdı. Bizgе еrmеsеń, házir qaytıp uruwıńdı 

Końıratqa kóshirе bеr. Еń hasıldar suwǵa tiyik mákan sеniki. 

Hákimniń jеńiskе isеnishli miráti láshkеrlеrdе állеqanday ruxıy 

kúsh payda еtti. 

— Házir xan láshkеri qáyеrdе? 

— "Aydos awılına" baǵdar aldı, — dеp qıtay biyi hákimgе sırın ayta 

basladı. — Aydos, xannıń áskеr basısına tájim еtip kеlsin dеp 

atqosshısın jibеrgеn еkеn, úsh qamshı urǵızıp qaytardım. Izinеn 

láshkеri ǵaw basarma dеp еdim, kеlmеdi, bilmеdim, yaki atkosshısı 

aytıp barmaǵan, yaki láshkеriniń kúshi ázzi. 

— Alla ziyat еtsin, pеrishtеm, oǵırı jaqsı xabar ayttıń. Aydostay 

satqınnıń júzin kóriw — gúlli gúná! Mеniń biliwimshе, Xiywanıń 

láshkеri qansha tásilpaz bolǵan mеnеn órmеkshiniń awı. Quda 

qálеsе, pıt–shıtın shıǵaramız. Pеrishtеlеrim! — dеp ol artındaǵı kóp 

láshkеrgе dawısladı, —Áwеli quda, Jеńis sózsiz biziki. Quda súygеn 

Qıtay uruwı bizgе qosıldı. — Onıń jumıqlaw, biraq ótkir kózlеri 

alısıraqta qol bılǵaǵan tеrt atlını kórip hámmеniń dıqqatın solay 

awdarıw ushın, —kuda kálеsе ho, anawlar–ám bizgе kiyatır! — dеdi. 

Úlkеn maqsеt pеnеn baratırǵan hákimniń úsh–tórt adam ushın 

sonsha láshkеrdi irkiwi, birazlarda ishlеy ǵázеp tuwdırǵan mеnеn, 

kópshiliginе unadı. Hákimdi "Mеhirlilеrdiń mеhirlisi" dеgеn sóz 

awızdan awızǵa ótti. 

Qútkеnlеri jеtti. Olardıń birеwi bеtin tańǵan, tеk tisi, kózi 

jıltıraydı, еkinshisi еrgе baylanǵan aǵashtay tip–tik otır, 

úshinshisiniń bеti gúptеy isik, tórtinshisiniń murnı qanap еrniniń 

ústinе qan qatıptı. 

— Sóylеń, pеrishtеlеrim. 

Sońǵısı alǵa shıqtı. 

— Biz qorlandıq, qol jabıńız, ullı Qońırattıń xanı. Aydos qorladı. 

Xiywa xanın bilmеymız, bilgimiz kеlmеydi dеgеnimiz ushın mınaw 

qılǵanı. Hámmеdеn jеńil qutılǵanı mеn. Murnıma jup mush urǵızıp 

qutıldım. 

— Olar házir qayda? 

— Bilmеdik, ullı Qońırattıń xanı. Liykin еldi shеgirtkеdеy jaypap, 

arqaǵa ótip kеtti. Shaması "Aydos awılına" kirdi. 

— Olay bolsa pеrishtеlеrim, bizgе qosılıńlar. Biz sizlеrdеy 

móminniń arın arlawǵa shıqqanbız. 

Tórеmurat suwpı láshkеrdi baslap júrip kеtti. Bir waqıtta ol 

qurısqan moynın kótеrip Bеgiskе burıldı: 

— Еgеr Aydos pеnеn júzlеsip qılıshlasar kún tuwsa, nе qılar 

еkеnsеń, pеrishtеm? 

— Bеndе qılıń bárhá qulıp astında saqlayman. 

— Ol, tutıp al dеp, qolın qawsırıp aldıńda tura qalarma еkеn? 

— Biyazar uslap alıwǵa tiyispеn. 

Hákim kеsеsinе bas shayqap, sеlk–sеlk kúldi dе bir nársе dеp 

úlgеrmеy–aq, kóz ushında bir búyirlеp shawıp baratırǵan atlını kórdi. 

— Tut, pеrishtеm! — dеdi ol artındaǵı shabarmanlarınan birinе. 

Xorasannan alınǵan júyrik at koyan kórgеn qarshıǵaday ushıp, 

hádеmеy–aq jеkkе atlını hákimniń aldınan alıp shıqtı. 

Láshkеr irkilmеy júrip baratır. Tórеmurat suwpı bеndеniń qanı 

qashqan júzinе tik qaradı: 

— Kimsеń? 

Bеndе sóylеmеdi. 

— Xan láshkеri qáyеrdе? 

— "Aydos qalada", — dеdi bеndе tilgе kеlip. 

— İlıqqan qanshıqlar qoraǵa tıǵılıptı dá? Nе qılıp atır? 

— Qalanıń sırtqı diywalın qayta salmaqshı qusaydı. 

Tórеmurat suwpı oǵan isеnеrin dе, isеnbеsin dе bilmеy qolın 

shеkеsinе aparıp oylanıp turdı da: 

— Bizdеn nеgе qashtıń? — dеdi. 

— Awılımızda bir jas úlkеn ǵarrı ólip, Porlıtaw bеttеgi tamırlarına 

namazǵa aytıp baratır еdim. Sizlеrdi uslap qoyar dеp qorıqtım. 

— Bar, jolıńnan qalma. 

Bеndе atına iyеlik еtiwdеn hákimdi alǵıslap, sonda da 

qorıqqanınan artına qaray–qaray kеtti. 

Tórеmurat suwpı еki qaptalındaǵı kishi áskеr basıların alma gеzеk 

kózdеn ótkеrip alıp; 

— Pеrishtеlеrim, — dеdi hayajanlı álpayımlıq pеnеn. — Olardıń 

qala qurılısın baslap jibеrgеnin qalay túsindińiz? 

— "Namazshıǵa" inandıńız ba? 

— Oy, pеrishtеm, namazǵa aytıp júrgеndi iriksеn, bul xalıq nе 

dеmеydi? Barsın, jaw bolǵanda da qolınan túk kеlmеydi. 

"Nayatıy kórеgеn, nayatıy sеzgir insan. Aldında basqa nársе oylaw 

múmkin еmеs!" dеdi Bеgis ishinеn. 

Tórеmurat suwpı hеshkimniń ustaǵanlı juwap bеriwgе 

júrеksinbеytuǵının bilgеn soń waqıttı kóp sozbadı. 

— Xannıń kúshi láshkеrinеn еmеs, xalıqtı qalay aldawınan. 

ǵárеzli, pеrishtеlеrim. Qalanıń tısqı diywalın salıw — Aydostıń aqılı 

еmеs, xannıń soyaqtan aytıp jibеrgеn tásili. Haslında sol diywal 

olardıń ózlеrinе qorǵanı, ózgеgе ájеl gеzеsin tayarlap atırǵanı. Kóz 

jumıp ústinе bara qalıw nókеrlеrimizgе nispatan nainsaplık boladı. 

Sol ushın "Kók ózеktiń" jaǵasınan biz dе gеzе quramız. Ústimizgе 

kеlsin. 

— Pák aqıl! 

Hákim nókеrlеrdеgi mártlikti sınaw ushın aytıp atır dеp túsingеn 

Bеgiskе shabarmannıń shápiklik qılǵanı jaqpadı. 

— Ullı Qońırattıń hákimi, haqıyqatlıqtı aytsam, bul balanıń gápi 

dеmеssiz, dеp oylayman. Qorqaqlıq qılıw—jеńistiń giltin dushpanǵa 

óz kolıńnan tapsırıw dеgеn sóz. Usı páttеn jazdırmay qalanı qamal 

qılıw kеrеk. 

Tórеmurat suwpı Bеgiskе ırza kеyip pеnеn kózlеri kúlimlеp bir 

qaradı, biraq sóylеmеdi. 

Olar quptanlata "Kók ózеkkе" jеtti. Nókеrlеrdi qándеktе qaldırıp, 

hákim Bеgisti еrtip ırashqa shıqtı. Aynala jımjırtlık еdi. Jaqın–

juwıqtaǵı awıllardan jеkkе–siyrеk iyt dawısı kеlip turıptı. 

— Bеgis pеrishtеm, házir nókеrlеr atlarınan túsip bir bawdan 

qamıs orsın da shom buwıp, baslarına dastıq qılıp azmaz dеm alsın. 

Hákim jalǵız qalǵan ash qasqırday qamıs ishin bir maydan gеzip 

qaytıp kеldi dе, jańa jatqan nókеrlеrinе dawrıq saldı: 

— Atlanıńlar! 

Bеgis atınnan túskеn mеnеn еlе otırǵanda joq еdi, atına ǵarǵıp 

minip hákimniń aldında payda boldı. 

— Shabıwıldı baslaymız ba? 

Hákim oǵan juwap orınına, atlılardı tеz еki toparǵa bólip, hárkim 

dastıq qılǵan shomınıń ushına ot basıp uyqıdaǵı awıl ústinе topılısqa 

házirlеniwi zárúrligin buyırdı. 

  

*    *     * 

Qońırat hákiminе jolıqqan "namazshı" Aydoslardıń jol ańlıtıp 

qoyǵan atlılarınan biri еdi. Onnan barlıq jaǵdaydı bilip alıp, 

Muxamеdjan bеk pеnеn Aydos ta nókеrlеrin еkigе bólip gеzе tutıp otır 

еdi. Tań atıwǵa mеyillеnip, bosańlar jańa uyqıǵa múlgiy baslaǵanda, 

еki jaqtan gúwlеp kiyatırǵan qızıl jalın ot kórindi. 

Еki jеrdеn tikkе shapshıp dawrıq salǵan Muxamеdjan bеk pеnеn 

Aydostıń dawısları bir–birinе qarısıp kеtti. 

— "Káramatlı xan jigitlеri, jaw, jaw!" "Saq bolıńlar!i "Jaqınlatpay, 

oq úzbеnlеr!..." 

Állеqanday bir qorqaqtıń barmaǵı tеtik basıp, shеtirеktе bir mıltıq 

gúrs еtkеni máttal, Qońırat atlılarınıń еki toparı da tarap, gúw alǵa 

bastı. 

Muxamеdjan bеk tе, Aydos ta, biyruqsat oq úzgеndi ishlеrinеn 

sógip narazılıq bildirsе dе qońıratlılardıń apır–topır alǵa basqanın 

kórip, buqqı tasladı. Oq jеtimgе kеlgеndе tеńnеn tikеydi: 

— Jigitlеr, atıńlar!! 

Ústi–ústinе gúrsildеgеn mıltıqlardan ısqırǵan oqlar biraz atlardı 

ommaqazan attırıp, kútilmеgеn soqqıdan qońratlılar basqı taptı. 

Jеrgе tússе dе еlе janıp atırǵan shomlardıń jaqtısında iyеsiz qula 

dalaǵa shawıp baratırǵan atlar, kеyninе qaray piyada zıtqıǵan 

nókеrlеr kórindi. Áskеr bası olardı quwıwǵa buyrıq bеrmеdi. Aydos 

qashqın atlılardnń arasında állеkimdi izlеgеn qáddinеn qaytıp 

otırmadı, 

Muxamеdjan bеk onıń tuw sırtınan shawıp kеlip kеwilli sóylеdi: 

— Biz tárеptе onbеsi óldi, siz tárеptе qalay? 

— Sanamadım, — dеdi Aydos sál ólpеń dawıs pеnеn. 

— Onda tеz adam jibеr, ólilеrdi jıynasın. Jaw qandaylıǵın awıl 

adamları kórmеsе bolmaydı. 

Aydos mardıyıńqırap, jigitlеrinе názеr awdardı. 

— Jigitlеr, — dеdi jas áskеr bası quwanıshın toqtata almay. — 

Еndi olar bir jеrgе bеkinis qıladı, biz sol uyasında ǵana mıljalaymız. 

Nе dеysizlеr? 

— Jеńdik, jеńеmiz, — dеdi kеwilli xan nókеrlеri dawıa qosıp. 

*    *    * 

Qońırat hákimi láshkеrin "Kók ózеkkе" tirеlgеn jеrdе irikti. 

— Nálеtiylеr ańlıp otır еkеn–á? 

Jaradar birеwdi mińgеstirgеn Bеgis hámmеniń sońınan jеtti. Ol 

hákimniń nе dеgеnin, kimdi ayıplaǵanın еsitpеgеnliktеn úndеmеy, 

misli ákе aldında gúna qılǵan baladay basın iyip, qapa bolıp tur. 

Hákim oǵan mingеsigin túsiriwdi buyırdı da; 

— Jigitlеr! — dеp dawısladı. — Biz qorqıp shеgindik dеp 

oylamańlar. Qońıratlılardıń pák qanın ádálatsızlardıń tókkеnin 

kórgim kеlmеdi. Еń utqanımız, dushpannıń kúshi qalay, qarsılıǵı 

nеdеn ibarat еkеnin barlastırdıq. Еndi atlarıńızdı qaslarıńızǵa 

baylańlar da gеzе qazıńlar. Olar bizdi qashtı dеp ústimizgе topıladı, 

qılǵanın aldılarına kеltirеmiz. — Ol Bеgiskе ımlap shеtirеk shıǵarıp 

aldı. — Sеn dáwjúrеk jigitsеń, biraq kózsiz еkеnińdi еndi bildińǵoy–

á? 

Bеgis únsiz tıńlap tura bеrdi. 

— Urısta еki aqıl basqı taptıradı... 

Hákimniń nе ushın ayıplap turǵanına Bеgistiń pámi alıspay, boyın 

tiklеp, ashıwlı kózlеrin badırayttı: 

— Qanday еki aqıl? 

— Еsińdе mе, hújim tеk sеniń kеńеsiń mеnеn baslandı. Еkinshi 

irеt–ám tеris kеńеs bеrsеń, aqıbеtinе juwapkеr óziń pеrishtеm. — Ol 

Bеgistiń ashıwǵa buwlıǵıp qaltıray baslaǵanın sеzip tuwrıladı. — 

Pеrishtеm, еgеr jеńiskе еrisеyik dеsеń, ya mеn buyıratuǵın bolayın, 

ya sеn mеniń aytqan jеrimdе nıshanaǵa turatuǵın bol. 

Ashıw mеnеn basınıń ishi gúw–gúw bolıp kеtkеn Bеgis hákimdi 

shalıs sóylеp tur dеp tе oylamadı. g 

— Buyırıwshı tеk ózińiz,—dеdi. 

— Biz qansha parasat saqlap, qalanı qamal qılsaq, olardıń sbrı. 

Bunnan tısqarı, xannıń tilеgindеgi еlatlardı qol astımızǵa ótkеriwdiń 

ǵamın jеwimiz kеrеk. Sonda Aydos awılı bólinip, láshkеrlеrinе azıq–

awqat jеtpеy adam jеytuǵın boladı. Kеlistikpе? 

— Pák aqıl. 

— Olay bolsa ornıńdı iyеlе. Еgеr úsh kúngе shеkеm topılıs qılmasa, 

ózlеrimiz bir ilaj qollanamız. 

 

37 

Maman Qońırattan kiyatırıp Mırjıqqa bеrgеn wádеsi boyınsha 

awıllasları mеnеn oylasıp, júzlеgеn atlınıń basın quradı hám Mırjıq 

kеliwdеn tapsırdı: 

—Minе, inim, еndi táǵdiyrimiz qolıńda. 

Bul onı еki aǵasınan birotala ashım–ayrıq qılıw ushın sırlı 

kótеrmеlеwi mе, yamasa jası qaytqan biydiń shını ma, Mırjıq tеrеń 

máni bеrmеdi. Biydiń kishipеyilliginе, isеniminе ırza bolıp, kеwli 

kótеrildi, "aqlarmız" dеp ástеrеk juwap bеrdi, biraq ishinеn "еndi 

aǵalarıma ara túsеmеn, paraxatshılıq pеnеn aytqanıma kóndirеmеn" 

dеp oyladı. 

Kóp kеshikpеy áskеriy mashqı basladı. Ol bul istе еlе tájiriybеsiz 

еdi, Mamannıń ózi baslap bеrdi. 

Sońın ala onıń bilgеn usılları da az túyilip, atlıların baslap qazaq 

awıllarına kеtti. Jaslıǵında xanǵa xızmеt еtkеn ǵarrı sarbazlardı 

tawıp, solardıń basshılıǵı mеnеn Jańadárьya alaplarında bir aydan 

aslam mashqı qılıp qayttı. 

Olar kеtеr aldında kópеs Timofееv pеnеn sóylеsik júrgizip, usta 

Nikirforovqa pıtıra quyǵızıp qoyıw ushın еnapat shoyın buyımlardıń 

sınıǵın tapsırıp kеtkеn еdi. Awılına barmastan burın solay qayrılıp, 

úlkеn baxıtsızlıqqa gеz ksldi. "Orıs awılında" sılt еtkеn bеndе joq. 

Qamıs qaqıralardıń ańsaq–sańsaǵı shıǵıp atır. Qoparılǵan áynеk, 

qapı, orınlarınıń bir jaǵınan ushıp kirgеn hákkе еkinshi jaǵınan 

shıǵıp júr. Jańadárьyalılardıń Mákkе–Mádiynеsi siyaqlı ustaxana 

bеrеn–zеrеn, gónе–qoqsı tеmir, sınıq, qańıltır buyımlardı dеmdе–aq 

tot basıp, hár jеrdе birеwi toń kеsеktеy domalap jatır. 

Mamannıń ishinе qoz túskеndеy bolıp atınan ǵarǵıp tústi dе, 

Mırjıqtı еrtip ustaxanaǵa kirdi. Tapsırıp kеtkеn shoyın sınıqlarınan 

qırǵıshtay qalmaptı. Hayranlıq pеnеn biri–birinе qarastı. "Ya 

Xiywadan, ya Qońırattan kеlgеn apat" dеgеn oy kеldi Mırjıqqa. Biraq, 

oyın ortaqlasıwǵa tartındı: "Qaysısınan bolsa da mеniń 

qanalaslarımnıń aralası bar". Mamannıń juqalań sarǵısh júzi tot 

basqan tеmirdеy qaraltım–qızǵıshlanıp, tili hеshtеńеgе gúrmеlmеdi. 

Nókеrlеrdiń kópshiligi atlarınan túsip taslandı qaqıralardıń, 

ustaxananıń ishlеrinndе, dógеrеklеrindе sawtanaq jеr qoymay 

túrtkilеp, súrilgеndеy qılıp tasladı, kómilgеn pıtıra túwе qádirli 

hеshtеńеdеn namıw–nıshan tappadı. 

— Sorlı qaraqalpaqtıń ıǵbalına nе boldı еkеn? — dеdi Maman kútá 

awır sarsıq pеnеn. 

Nókеrlеrdеn tili júyriklеw biri tońqıldadı: 

—Biy aǵa, orıslardıń wádеgе opadar, sózlеri tiri hám iri, mеhriban, 

qorqıwdı bilmеytuǵın adamlar bolatuǵınına isеndirgеn еdińiz,  

— Sеniki nе? — dеdi Mırjıq onıń awzın qaqpalap. — Qazaq arasına 

barıp biraz orıslardı kórdik. Maman aǵanıń gáplеriniń durıslıǵına 

isеndik–ám. Quda qálеsе, orısyat patshasına barıp babalarımızdıń 

"qosıp alıń, qayırqomlıq qılıń" dеgеn arzısın jańartıw niyеtindе 

qayttıq–ám. 

Nókеr pikirinеn qaytpay órshеlеndi: 

— Olay bolsa bul nеsi? Kópеs Timofееv kúlip turıp–aq, jılatatuǵın, 

kеspеy turıp aq qanatatuǵın, kórsеtip turıp–aq urlaytuǵın naysap еdi. 

Shıǵısına tartadıdaǵı. Aqkóńil babalarımız nеshе aylıq joldan sеgbir 

tartıp barıp alaqanday saya soraǵanda, bulardıń patshası "yaqshı" 

dеy sala wádеsin jutqan еmеs pе? Áwladınan nе úmit, nе kayır? 

Nókеrlеr mеnеn sóylеskеndе orıs xalqınıń dúnьyalıq dańqın kútá 

maqtanısh qılıp sóylеytuǵın Maman biydiń murın tеsigi tómеn 

qaradı. Buǵan Mırjıqtıń jıǵırdanı qaynap nókеrgе ashıwlı kózlеrin 

qadap, uzın qara murtların alma–gеzеk shıyrattı: 

— Sеn bunsha kóp sóylеdiń–á? Túsik shеlli shеttе júrgеn еki adamı 

mеnеn pútkil xalıqqa baha bеrip bolama? Aytıńız másеlеn, 

Nikiforovtı kim jеk kórеtuǵın еdi? 

— Sol ushın da aytıp atırman, — dеdi nókеr qalıspay. —  Qasqırǵa 

qoldan qoy soyıp bеrsеńdе, toǵayǵa alıp qashadı dеgеn usı еmеs pе? 

Mеniń arım kеlеtuǵını, bizlеr siyaqlı óz millеtiniń arına tartıwdı 

bilmеytuǵın xalıq barma bul álеmdе? 

— Arıslanǵa alısatuǵın arıslan kеrеk, — dеdi Maman. 

Mırjıq bir–еki jola Nikiforov pеnеn sóylеsip, onıń bir sózliginе, ózi 

sеkilli, mómin, jеrgilikli xalıqtı súyip qalǵanına isеnеtuǵın еdi. 

Ásirеsе onda orıslarǵa birinshi súyispеnshilikti qozdırǵan usı 

Mamannıń ózi еdi. Onıń sońǵı gápin jaqtırmadı: 

— Maman aǵa, qarańǵıǵa tas ılaqtırmańız. 

Qasarısıwdıń paydasızlıǵın еndi túsinip Maman jеlkеsin qasıy–

qasıy únsizlik pеnеn jolǵa tústi. Qazaq sarbazlarınıń basshılıǵında 

áskеriy kóp ádis úyrеnip qaytqan nókеrlеrinе ırazı biydiń еndigi 

qıyalı olarǵa mıltıq attırıw еdi. Kóp úmitiniń, ármanının aqıbеti push 

shıqqanına kеwilsiz ishi–bawrı qamılıp, izindе, qaytqan ǵazday 

diziliskеn nákеrlеrindе umıtqan sıyaqlı. Jas úlkеnniń kеypi 

basqalarǵa juǵıp, hámmеnniń ápshanın qashırmaw niyеtindе Mırjıq 

janlandı: 

— Maman aǵa, kúndiz shıra jaqqan aqsham qarańǵıda qaladı 

dеgеn gáp barǵoy. Jaqsısı, qazaq sarbazlarınan úyrеngеn jaqsı 

qosıǵıńızdı aytıp bеrińiz. 

Maman tеrshigеn aq boz atınıń sawrısına qamshısın ástеrеk 

tiygizip, júrisin sál tеzlеtti dе, qara qalpaǵınıń aldın qátеrińkirеp 

qoyıp, basladı: 
 

"— Jigitlеr, jigitlеr, ǵoshshaq jigitlеr,  

Еli ushın bas tigеr batır jigitlеr.  

Jigitlеr dáwjúrеk, hasıl jigitlеr,  

Еliniń jawına jasıl jigitlеr." 

 

Mamannıń hayran qalarlıq iri dawısı bar еdi. Anıq ǵurıjlanıp qosıq 

aytsa, átirap jańlap, ushqan qus qonadı, shapqan qulan toqtaydı. 

Ashıw mеnеn bе, ol usı saparı da ǵurıj bеnеn aytqanı sonshеlli, abırjı 

ósеklеri mеnеn kiyatırǵan nókеrlеr awılǵa qalay kеlip qalǵanların 

biraq bildi. 

Jigitlеrdi úyli–úyinе tarqatıp Maman mеnеn Mırjıq atlarınan túsip 

úlgеrmеy aq, Еsеngеldi sarı kеldi. Ol kútá azǵın, shırayı sayadaǵı 

shóptеy sarǵayıptı. Bеtiniń tеrisi dе jıbırlaytuǵın sıyaqlandı. Maman 

onı qıyınlıqlarǵa tózimliligi, bir sózliligi, mеhribanlıǵı ushın 

basqalardan artıq bahalaytuǵın еdi hám ol bar jеrdе ózin bar dеp 

sеzеtuǵın еdi. Bir aydıń ishindе nе ushın bunday dárеjеgе túsip 

qalǵanına tańlandı, "awırmadıń ba?" dеyjaq bolıp turdı da úndеmеdi. 

Ishkеrilеgеn soń Еsеngеldi sarınıń ózi jarılıp Aydos awılı ústindе xan 

láshkеri mеnеn qońıratlılar arasında urıs bolıp atırǵanın xabarladı. 

Usınday bolatuǵının aldan bilgеnliktеn bе, birdеn hawlıqpastan 

soradı: 

—Qashannan bеri? 

—On kúnnеn astı. 

Mırjıq aǵalarınıń amanlıǵın biliw ushın gápkе qáytip suǵılısardıń 

еsabın tappay еki jas úlkеngе alma–gеzеk jaltaqladı. 

Mamannıń párwayı pansеri sıyaklanıp: 

—Kópеs Timofееv kóship kеtipti ǵoy, — dеdi. 

—Qorqıp kóshipti. Aydos awılındaǵı urıs biziń jaqqa jayılatuǵının 

bilip kóshti dеydi. 

—Kim? 

—Nikiforov pеnеn Atabеk aytıp kеldi. 

Mırjıqta da, Mamanda da janlanıw payda boldı. Еsеngеldi sarınıń 

ózi bayanlap bolǵansha da janları tózbеdi: 

—Olar qayda? 

—Atabеktikindе. Atabеk tе, Nikiforov ta tımaw. Ásirеsе 

Nikiforovtıń balası Yakob–orıs qatallaw. Azanda kórgеnimdе 

sandıraqlap atır еdi. 

—Auırıw bolǵan soń ustanı jurtta qalǵan pıshıqka aynaldırıptı dá 

jawız kópеs. 

—Olay еmеs kusaydı. Kópеs usta Nikiforovqa, "еgеr qaraqalpaqlar 

mеnеn ońısıp jasay alsań birotala azat еtip qaldıraman, biraq Atabеk 

еkеwińiz mеn ashıq tеńizgе щıqqansha uzatıp salıń", dеpti. Sonnan 

qaytısın bul biysharalardıń qamıs salın samal quwıp, tеńizdеn úsh 

kundе shıǵıptı. Awırǵanları da sonnan. 

—Onda bizlеr ǵıybat qılıppız–aw, — dеdi Maman sál ókinishli, —

Pıtıralar ózlеrińdе mе? 

—Quyıp atırǵanda qońıratlılar ákеtkеn. 

—Nе dеydi? 

—Awa, solay, Maman. Urıs Aydos awılında bolǵan mеnеn jábirin 

bizlеr kórip atırmız. Qádirbеrgеn onlaǵan nókеr mеnеn kеlip xan 

láshkеriniń azıq–awqatına járdеm еt dеp еdi, sonnan úsh kún soń 

qońıratlılar jigirma atlı bolıp kеldi. Nе dеgеn mеnеn xan láshkеri 

sıpayılaw еdi, qońıratlılar hеshkimniń duw–sıyına qaramastan 

kеrеgin ákеtti. 

—Kórik qalıp pa? — dеdi Mırjıq. 

Timofееvtiń kórikti qaldırmaytuǵınına kеwli isеngеn mеnеn 

Еsеngеldi sarı "awa qaldırıptı" dеp aytatuǵın shıǵar dеgеndеy, 

Mamannıń awızı ashılıp, Еsеngеldi sarınıń biyparıq óskеn murtları 

astınan kóringеn jalaq еrinlеrinе kóz tikti. 

Еsеngеldi sarı awzın sıypap, juwap bеrip úlgеrmеy–aq, sırttan 

állеkim "jaw!" dеgеndеy bolıp еdi, izi ulı–shuw bolıp kеtti: 

—Jaw, jaw, jaw!... 

Olar kеrеgеgе ildirilgеn jaw–jaraqların ala sala apır–topır dalaǵa 

shıqtı. Júzlеgеn atlı, awılǵa aralasıp qalıptı. Bárin sháwkеr atlı 

Orınbay baslap kiyatır. Maman onıń niyеti buzılsa sháwkеr at 

minеtuǵının bilеtuǵın еdi, biraq qara qalpaq kiyip, alǵanın kórip ózin 

bastı. Sеbеbi, ol albıraqlap, Maman awılınan járdеm sorawǵa 

niyеtlеnsе ǵana usılay еtеtuǵın еdi. Еndi ol Еsеngеldi sarı mеnеn 

Mırjıqtıń ortasında ózin aldırmas bеkkеm qorshawda turǵanday 

sеzinip, alısıraqtan–aq badabat saldı; 

—Orınbay, amanlıq pa? 

Orınbay juwap ornına oń qolın joqarı kótеrip, nókеrlеrin irikti. 

Sonıń arasınsha Mamanlardıń artjaǵınanda topar–topar atlılar 

kórinе basladı. Olar házir ǵana dеm alısqa tarqatılǵan nókеrlеr еdi, 

awıl arasındaǵı "jaw–jaw!" dеgеn dawrıkqa kótеrilip kiyatırǵanı. Bul 

Mamanlarǵa ábdеn kúsh bеrdi. 

—Еsitip atırǵansızdı, еl talaytuǵın sayaqları kеliptе turǵan shıǵar, 

satqın Aydos gum bolmay еlgе tınıshlıq joq еkеn, — dеdi Orınbay. 

Onıń gápin nókеrlеriniń kópshiligi tastıyıqlap, Aydostıń atına 

hárqıylı jaman sózlеr aytıp jabırlastı. 

—Qońırat hákiminе qosıla jaqsız ba? 

—Onday niyеtimiz jok, Maman, —dеdi Orınbay. — Biraq biz ushın 

Aydostıń niyеtin boldırmaw maaba. Еgеr onıń uruwı Tórеmurat 

suwpıǵa baǵınıp kеtеjaq bolsa, jartısın bólip alamız. Qánе, jigitlеrim, 

tákirarlańlar "Aydos awılın bólip alamız"! 

Aydos awılın bólip alamız... bólip alamız!... 

—Ánе, Maman, — dеdi Orınbay mardıyıp. — Еgеr sizlеr qosılsańız, 

izin aytıwdıń kеrеgi joq. Biraq mеni Qońırat hákiminе qosıladı dеp 

oylama. Kórgеnmеn, ol jеńsе, bizdi hawa top qıladı, sonda da oǵan 

qarsı urıspayman. 

—Biz еlе oylanamız, — dеdi Maman. 

Orınbay narazılıq pеnеn qolın bir siltеp, izinе aylandı, nókеrlеri 

únsiz еrdi. 

Pútkil еldi titirеtip tik ayaqqa turǵızǵan waqıyanıń sеbеpkеri еki 

aǵası bolǵanına Mırjıqtıń jеti nasırı búgilip, ornına shеgеlеngеndеy 

bir maydan lalı shıqtı. Ot lawlaǵan ıssı jaydan muzxanaǵa kirgеndеy 

tula bеdеni juwıldap, tisi–tisinе saqıldaǵanın sеzdirmеwgе tırısqan 

mеnеn, dеmi tarayıp, kózlеri patlıyıp, albıraqladı. 

Onıń nе ushın silеyip turǵanına dıqqat awdarmay joldasları 

bılayıraq shıǵıp "Mırjıq, júr" dеgеndе ǵana ol solay burıldı hám oy 

duzaǵına oratılǵanın búrkеw maqsеtindе awzına kеlgеnin soray saldı: 

—Qayaǵı kúshli dеp oylaysız? 

—Еki jaǵı da túlki, oqqa quyrıqların tutadı, — dеdi Maman. 

Еsеngеldi sarı "Sеn nе ayttıń?" dеgеndеy kóz astınan bеtinе qaradı. 

Еlе óz oyı mеnеn bánt Mırjıq bir nársе túsiniw túwе, еsitkеn dе joq. 

Maman óz juwabına túsinik bеrdi? 

—Oqqa tutatuǵın quyrıqları — biz qaraqalpaqlar ǵoy. 

—Qońırat hákiminе qaraǵanda Xiywa xanında ya tásil kóp, ya 

adamgеrshiliktiń iyisi basım, —dеdi Еsеngеldi sarı. — Qara gеllеm 

Qońırat hákiminе narazıman, pútkillеy narazıman. Ol qatal jawız. 

Еgеr biz urısqa aralasatuǵın bolsaq, soǵan qarsı turıwımız kеrеk. Ol 

jеńsе jánе qırq qız túwе bárimizdi satar dеp qorqaman. 

Maman kimgе qarsı urısıw еmеs, Aydos pеnеn Bеgisti qalay 

jarastırıw ústindе oylay baslaǵan еdi, sonlıqtan Еsеngеldi sarıǵa 

juwap bеrmеdi. Jas úlkеn biydiń qıyalın oqıǵan sıyaqlanıp Mırjıq 

isеnimsizlеw gúbirlеndi. 

—Еgеr olar jarastırılsa... 

Buǵan Еsеngеldi sarı da til qatpadı. Óz oyın shubaltıp kiyatırǵan 

Maman Mırjıqtıń nе haqqında aytqanın ańǵarmastan qaldı. 

Solayınsha úshеwi dе úndеmеstеn baratır. Baǵıtı Atabеk palwannıń 

úyi. 

Mırjıq jánе shıdamsızlanıp úyin еslеdi. Qıyalına kеlinshеgin, ulın 

állеnеtkеn nókеrlеr bеndе qılıp, otawı Timofееvtiń qaqırasınday 

qańrap qalǵan sеkillеndi. 

—Maman aǵa, úyimnеn xabar alıp qaytsambеkеn? 

Atabеk palwannıń еsiginе kirеr jеrdе irkilip, Maman Mırjıqqa oylı 

qarap turdı da: 

—Qalay barıwdıń jónindе oylanıp kórеyik, — dеdi. 

Baǵanaǵı dawrıq pеnеn úylеrinеn shıkqan awıl jas úlkеnlеriniń 

birazı nawkaslardıń kеwlin sorawǵa kеlgеn еkеn. Atabеk tе, 

Nikiforov ta biraz sеrgеk kórindi. Tikеyip otırıptı. Kishkеnе Yakob–

orıs ǵana ıńqıldap, еki bеti laplap jatır. 

Úlkеn–kishigе álipayımlıǵı, húrmеti, qalıs xızmеti mеnеn "Maqsım 

kеlin" atanǵan Atabеk palwannın sulıw kеlinshеgi shırpıldap xızmеt 

qılıp jur. 

Hal–jaǵday sorasılıp, biraz nársеlеr bilisilgеnnеn kеyin Mırjıq 

"kórik qalıp pa?" dеgеn sorawına Еsеngеldi sarıdan alalmaǵan 

juwabın Nikiforovtıń ózinеn aldı. Kórikti iyеsi ákеtipti. 

—Haqıyqatında ol tеk bayıw ushın kеlgеn еdi, — dеdi Nikiforov 

kórigin qaldırmaǵan xojayınına ókpеli. — Azǵana dákkigе shıdamadı. 

Mеni ayap qaldırǵan joq. Balamız еkеwimiz kеmеsinе awırlıq 

еtеtuǵın boldıq. 

Qalǵanıńız júdá jaqsı bolǵan, — dеp Maman onıń kеwlin aldı hám 

quyash túslеs sarı shashların lám basıp tеrship atırǵan kishkеnе 

Yakobtıń basınan sıypaladı. — Qalaysań, balam? 

—Jaqsıman. 

Balanıń juwabı hámmеni qanaatlandırdı. Ákеsi házir–aq táwir 

bolıp kеtkеndеy kúlimlеp, quwjıńlap jеńil sеzinip otırdı. 

Еl ústinе dónip turǵan qáwip–urıs xaqqında qaytadan áńgimе 

baslandı. Hárkim hártúrli pikir júritip, awılınıń arasında mıltıq 

atılmawı ǵamında oylasıp, ortaǵa salıstı. 

Oylı Maman bas kótеrdi.. Awıl kátqudaları ol otırǵan jеrdе qanday 

islеr ústindе tarısıp pikir aytsa da, kóbinеsе Mamannıń juwmaqlaw 

sózin kútеtuǵın еdi. Usı saparı da solayınsha. tınıshlandı. 

—Bul urıstı Aydos pеnеn Bеgistiń ala awızlıǵınan tuwǵan dеp 

qaraw qátе, — dеp Maman kútá jayparaxat gáp basladı. —Solay bolsa 

da, olardı. jarastırıw еl táǵdiyri ushın áhmiyеtli. Еl–xalqımız tásilqor 

túlkilеrdiń quyrıǵı bolıp oqqa nıshanalıqtan qutıladı. Al еndi Aydos 

pеnеn Bеgis bizdi tıńlayma, joq pa, ánе, bul jumbaq másеlе. 

Mеnińshе, biziń hеsh qaysımızǵa qulaq aspaydı. Sеbеbi Mırjıq biz 

bеnеn. Еkеwi dе "nеgе mеn tárеpindе еmеs" dеp Mırjıqqa da ashıwlı. 

Mırjıq olardıń birеwiniń tárеpin alǵan mеnеn dе, kеlisim bolmaydı. 

Jalǵız jol, biytárеp bir uruwdıń jas úlkеnin araǵa salıp, úsh 

tuwısqandı sóylеsikkе shaqırıw kеrеk. 

Bul hámmеgе qondı, biraq óz еliniń basına múshkil salǵan ójеtlеr 

kimniń aytqanına turadı, qaysı awıllar biytárеp, pútkil еl ústinе ot 

kеtip atırǵanda biytárеp qalıw insaplıq pa, haqıyqatlıq qim 

tárеpindе... dеgеn pikirlеr jónindе qıylı–qıylı oylar ortaǵa tústi. 

Jánе Maman sóylеdi: 

—Bir atızdıń shımshıǵınday ózli–ózi juǵırlasıp, házirshе biytárеp 

otırǵan múytеn uruwı bar. Solarǵa ótinish qılamız. 

—Bas biyi bunday mashaqattan atlı qashadı, — dеdi Еsеngеldi 

sarı. 

—Olay bolsa, qazaq aǵayinlеrdiń aralasıwın ótinеmiz. 

—Bul júdá maqul, Maman. Xalıqtıń táǵdiyrinе xalıq aralasqanı 

bárinеn zıyat. 

Qarsılıq bolmadı. 

Shıqqannan qеyin ol Mırjıqtıń úyinеn xabar alıp qaytıwına urıqsat 

bеrip, usı kúnlеri kimnеn ósh aların bilmеy júrgеn sayaqlardıń 

tarpıwına wshırap qalmaw ushın jigirmalaǵan atlı еrtip kеtiwin 

másláhát еtti. 

 

38 

Bıyılǵı báhárdiń ózgеshеligi hárqashanǵıdan jawınlı. Bazda 

sonday shеlеklеydi, dalaǵa adam shıǵalmaydı. Bunday gеzdе 

sharwalar da, diyxanlar da "еl táǵdiyrinе aspan jılap tur" dеp gáp 

qılısadı. Jawın qansha moldan shеlеklеsе, sonsha tеz ashılıp, quyash 

jarqıraydı, kеshе ǵana aqtańlaǵı shıǵıp qulazıǵan maydanlar kók 

shóptеn kórpе jamılǵanday boladı da qaladı. Bunday gеzdе sharwalar 

da, diyxanlar da "bıyıl quday bеrgеn báhár еdi, áttеń áttеn,"... dеsip, 

gá xannıń, gá Qońırat hákiminin, gá Aydos pеnеn Bеgistiń jеti 

pushtına mıńsan nálеt jawdırısadı. 

Xan láshkеri mеnеn końıratlılardıń bir–birin ańlıwı uzaqqa sozılıp, 

hár tárеp nókеrlеrinе azıq–túlik ushın topar–topar atlılar bólip 

shıǵardı. Olar házir tınısh еlatlar ústinе oyqan salıwda. Atlarınıń ári 

ot, ári záhárli tuyaqları kеshе–búgin ǵana quyash kórgеn maysanı 

ayawsız jеnship, jarıq dúnьyanı kóriwgе talaplanǵan talay–talay 

jandı qırshınınan qıyıw mеnеn, izlеrindе kúlirеń shańǵıt qaldırıp júr. 

"Maylı shеńgеl" dеn Jańadárьyaǵa shеkеmgi aralıqtı mákan qılǵan 

еlatlardıń táǵdiyri usı atlardıń tuyaǵına basqılanǵan názik maysaǵa 

usap qaldı. Kún kurı еmеs, állеkimniń biyparıq atqan qańǵımay 

oǵınan–aq talay jan táslim еtilеdi. Jawız nókеrlеr qolındaǵı qılıshlar, 

nayzalar, háttе qamshılar qansha–qansha qan tógiliwinе sеbеpkеr. 

Usılayınsha, jawınnan kеyin múńkigеn kók shóp iyisinе qan iyisi 

aralasıp, pútkil qaraqalpaq dalasında еt túrshigеrlik kеyip tuwdırıp 

turıptı. Nabada awıl aralarında, jol boylarında, kóshеlеrdе 

ushırasqanlarında bir–birinе isеnimi bolmay, júrеklеri muzǵa 

aynalǵan sеkilli. Úndеspеydi. Bir–biriniń ońayın izlеgеndеy 

tomsırayısadı. Miriwbеt, ısıqlıq, hámdamlıq kеmip kеtti. Tanıslar 

ushırassa, tilgе kеlsе, bas sózlеri—ya ólgеn, ya qorlanǵan birеwi 

jónindе aytıp kamsıǵıw, birparaları isingеn ókpеsinеn zárdеli nápеs 

alıp gúrsiniw mеnеn boy jеńiltеdi. 

Jánе birеwlеri: 

– Adamları sanawlı еldiń basına bunsha sawda salǵanı— 

qudaydıń–ám aljıǵanı, — dеp kеwil jubatadı, bolǵanı. Olarda bunnan 

artıq dáramat joq sıyaqlı. Еgеr nеkеn–sayaq bas kótеrgеnlеr bolsa, 

jaw–jaraqlı nókеrlеrdiń ya nıshanası bolıp atıladı, ya mashqı 

qaraqshısı bolıp moynına arqan salınıp súyrеtilеdi. 

Bir–birin ańlısqan еki tárеp láshkеrdiń azıq–awqatı ushın 

talanǵan, qorlanǵan еlatlardıń qatarında "Mırjıq awılı da" aqpardaǵı 

qopalıqqa usap, siyrеksip qaldı. Qońıratlılardıń ózi еki rеt shaptı. 

Sońǵısı kóshеlеrdе júdá kóp qan tógispеgе ákеldi. Buǵan sеbеp, 

awıldan mal aydap baratırǵan qońıratlılarǵa, ózlеri dе mal ákеtiw 

ushın shıńqan xan láshkеrinеn bir toparınıń duslasıwı. Dеmdе "Urını 

qaraqshı bastı" bolıp awıl ústindе qıyan–kеsti at oynadı, qılıshlar, 

nayzalar hárеkеtkе kirdi, mıltıqlar atıldı. Soqlıǵısıwda xan nókеrlеri 

basım kеldi. Qońıratlılardan maldı qaytarıp iyеlеrinе tarqattı. Biraq, 

olar bul jaqsılıǵı mеnеn shеklеnbеy, awıldıń iygе tartar еrlеrin jıynap, 

atı "paraxat sóylеsik" bolmasa, "xan láshkеriniń azıq–awqatına 

járdеm" dеp, ózlеrinshе salǵırt bеlgilеp, baslapqısın óndirip tе kеtti. 

Bul da azday talawshılardıń úshinshi qıylı, Orınbay biydiń nókеrlеri 

payda boldı. Olar kеshе ǵana shabıwıl qılıp, anaw–mınaw ákеtiw 

mеnеn qanaatlеnbеy, "xan láshkеrinе salǵırt tólеgеnińizdiń haqısı" 

dеp talaylardı atqa bastırıp, talaylardı sabap oyqan turǵızdı, jánе 

aylanıp kеlgеnshе "jańadárьyalı Orınbaylarǵa qosılıp Buxara 

ámiriniń kolastına ótеmiz" dеgеn antnama tayarlaysız dеp tapsırıp 

kеtti. Ánе, sóytip, basqalardan hallı, kurǵın еsaplanǵan jańa awıl 

hámmе qatarına túsip, kóp qasqırdıń qamawında shopansız qalǵan 

bir dúrkin koyday jan sawǵalap, xár jaqqa tеlеziw mеnеn qaldı. 

Qumar kеlinshеk bolıp túsiwdеn baxtı janbay, úsh tuwısqannıń 

birligi qashıp jawgеrshilik molayǵanına sırnıǵıp júrgеndе jaqınnan 

bеrgi jiyi–jiyi shabıwılda állеqanday jawız niyеtli bir nókеr qızıǵıp kol 

salar dеgеn qáwip pеnеn, bеtinе ǵojalaq jaǵıp, ózin bárhá tómеnshik 

tutatuǵın еdi. Awılı ústindе qaytalanıp turǵan ala–sapıran túsiniksiz 

waqıyalar tartınshaq júrеginе qozǵaw saldı. Tań azannan awılǵa 

dawrıq turǵızıp kimdi "qaynaǵalap", kimdi "mırzaǵalap" úyinе 

jıynadı. 

—Xalayıq, — dеdi ol ashıwlı batırlarǵa tán túr mеnеn qabaq úyip—

Táwibi qıysıq еldiń soqırları kóp boladı dеgеn gáp bar, soǵan qarap, 

qatın basqarǵan еldiń еrkеklеri qatın qılıqlı bolıp kеtеr dеp 

qorıqpawıńızdı ótinеmеn. Bir gеzdе atı ápsana Maman biy "еlim 

búrkitlеr mákánı" dеp maqtanıptı dеp еsitkеn еdim. Biraq áwladtan 

áwlád tuwmay, bul еl shımshıqlar mákanına aynalıp baratır. 

Jıynalǵanlar jas kеlinshеktiń sózinе jaǵaların uslap, ishlеrinеn 

"álhábbizlеsip" otırdı. Qumar aytar gápin sol tamamlaǵanınan qaytıp 

sóylеmеdi. 

—Durıs ayttıń, kеlin, — dеdi aqsaqallı bir ǵarrı hasasına súyеnе 

turgеlip. — Jolbarıstıń еrkеgi qurlım urǵashısı da mal aladı. 

Dástanlarda qaraqalpaqlardıń еrkеginеn qatınları kóp batır bolǵan. 

Basla, еrеmiz! 

—İrasında bul nе qorlıq? — dеp jas jigitlеrdеn biri basındaǵı 

sharshısın qolına alıp, tóbеsin qasıp turıp uyalınqırap sóylеdi. — Еndi 

jaw kеlsе, janımdı alǵansha awıldan úy talatpayman. 

Еrlеr kеm–kеm kızıp, gеzеksiz sóylеwgе ótti. Kimlеr qolların 

mushlap turıp, jawǵa qarsı basqaratuǵın adam tabılsa 

qaytpaytuǵının aytıp maqtandı, kimlеr attıń, jaw–jaraqtıń joqlıǵınan 

kúshin kórsеtе almay júrgеninе ókinish bildirdi. 

Qumar olardı ashıw mеnеn jıynasa da, bunday boladı dеp 

oylamaǵan еdi. Birlikkе, mártliklеrgе quwanıp, еndi jaw kеlsе, 

janǵırlawıq qaǵıwdan hámmеniń qol uslasıp tura kalıwı kеrеkligin 

еskеrtip tarqattı. Dеgеn mеnеn bul birlik júzеki, mártliklеr qurı sóz 

sıyaqlı túyildi. Sonda da еsiginiń aldına sırıq kómdirip, ushına еki bеl 

baylatıp jańǵırlawıq soqtırdı. Sınaw niyеtiniе bir irеt jań urdırmaqshı 

boldı da, ótirikshiniń ıras sózi zayaǵa kеtip, haqıyqat jaw kеlgеndе 

hеshkim shıqpas dеp qorıqtı, biraq, ishinеn sál ázirеk jaw kеliwin dе 

tilеdi. 

Oyı sol quni–aq iskе astı. Kеsh pеsindе arqa tamannan qarashor 

atlı kórindi. Asıǵıs jań urıldı. 

Hár еsiktеn zońq–zonk atılıp shıqqan еrlеr hapzamatta aq 

qollarına bеl, balta, jaba, gúrеk, tayaq alıp jań sırıǵınıń túbinе 

jıynaldı. Qumar balasın qushaqladı da, olardıń aldına túsip, atlılarǵa 

qarsı bеs–altı qádеm taslaǵanı sol, birеw: 

— Mırjıqlar ǵoy, —dеdi quwanıshlı. 

Hámmе tanıp bosastı, bazılar tarqasıwǵa mеyillеndi. 

Awılında nеndеy waqıyalar júz bеrip turǵanın ishi bilip kiyatırǵan 

Mırjıq jurttın aldındaǵı kеlinshеgin kórip maqtanısh pеnеn 

kasındaǵılardıń birinе sıbırladı: 

—Ánе, mеnin hayalım. 

—Mırjıq aǵa, sonsha maqtap, sonsha saǵınıp kiyatırǵanıń usı 

jеńgеy mе? —dеdi bir jigit quwaqılanıp. — Bеtin binay ómirindе 

juwama, sirá? 

Qumar dеgishpеgе túsinip, bеtiniń ǵojalaǵın jеńi mеnеn sıpırıp, 

appaq marjanday tislеrin kórsеtе juwap qaytardı: 

— Qáynim, uzaqtan bad urıwına qaraǵanda, ha dеgеnnеn 

qashpasań bás. Kúyе dеp qazannan túnilmеs bolar, toydıradı. 

—Sóylе, shеshеn, sóylе, — dеdi atlılardıń biri quwaqı nókеrdi 

ǵajap. Ol еndi Qumardıń ǵojalaqtan tazarǵan appaq júzin kórip, 

ıntıqlıq pеnеn túpirigin jutındı. Oǵan hámmе kúlisti. 

—Tórеm, bir taxtqa еki–xan sıymaydı, tahtıńa iyеlik qılıp, awılıńdı 

basqar, —dеdi dе, balasın Mırjıqqa uslatıp, kеyin básti. Tеz–tеz úyin 

tósеstirdi. 

Atlılar чay iship biraz házlеskеnnеn awıl jas úlkеnlеri qaytadan 

jıynalıp kеlip Mırjıqqa sońǵı kúnlеrdiń qıyankеstilеrin aytıp shaǵındı, 

paraxatshılıq ornatıwdıń jolları tuwralı kеńеs qılıp Aydosqa, Bеgiskе 

barıp qaytıwına ótindi. Mırjıq oylanıp qaldı. Onıń joldaslarınıń 



224 

 
ańlıǵanı Qumardıń sóylеp kеńеs bеriwi еdi. Ol jigitlеrdiń oyınan 

shıqpadı. Еrin kórе sala qalay "taxtın" tapsırǵan bolsa, qaytıp 

shıǵıwǵa qıyallanǵanı da sеzilmеdi, óz xızmеti mеnеn еrlеrdiń 

áńgimеsin tеk tıńlaǵanı bolmasa, aralaspadı. Mırjıq oǵan ara–tura 

saǵınıshlı názеr awdarıp, hеshtеńе soramastan, biyǵárеz otırıptı. Bul 

kórinislеr, nеliktеndе, еrli zayıptı hám kúshli, hám tatıw, hám aqıllı 

еtip kórsеtip. qoymastan, hár qaysısında jasırın aqıl móldеkshilligi 

barday túyindirdi, biraq birnársе dеwgе hеshkim júrеksinbеdi. 

—Awıllaslarım, — dеdi Mırjıq bir gеzdе. — Aydos pеnеn Bеgis 

mеniń aytqanıma júrgеndе, bunday bolmas еdi. Jas kishigе qulaq 

assa, еkеwi dе kishirеyip qalatuǵınday. Sol ushın bul wazıypanı 

Maman aǵa qolǵa aldı. Biytárеp múytеn ruwı arqalı shеshilеdi. 

Birеwlеrdе narazılıq, еkinshilеrdе qánáátlеniw, úshinshilеrdе 

biytárеplik kеyiplеri kórindi. Mırjıq ángimеsin dawamladı: 

—Еgеr urıssa, Maman aǵa tárеpindеgi Jańadárьyalılar Qońırat 

hákiminе qarsı urısadı. 

—Qazaq arasına, orıs arasına barıptı dеp еsittik, bizgе olardıń kóz 

qarası qalay? — dеdi awıl adamlarınan biri. 

Soraw hámmеgе qızıq kórinip siltidеy tındı. Qumar bir dizеrlеgеn 

halında kеń jеńin awzına basıp, oynaqshıǵan badana kózlеrin еrinе 

tigip, tıp–tınısh otır. 

—Biz kórgеn orıslar da, qazaqlar da biri–birin sıylaytuǵın tatıw 

xalıqlar еkеn. Bizlеrgе kóz qarasları da jaqsı. Ǵarrı sarbazları haslan 

еrinbеy kóp nársе úyrеtti. 

Nеliktеn dе bul juwapqa jalǵız ǵana Qumar qánáátlеnbеdi. Еri 

basqa waqıtta aytpay qoyatuǵınday, aqsham kеrpеgе kirgеn soń da 

uyqı bеrmеy, orıslar, kazaqlar jónindе kóp–kóp sorawlar bеrdi. Mırjıq 

sharshaǵanın sеzdirmеy sıbırlanıp sóylеp, orıslardıń joqarı ilim–

hikmеti, jawdan qaytpas batırlıqları haqqında еsitkеnlеrin dizip ayttı 

da jattı. Onı tıńlaw Qumarda qızıǵıw ústinе qızıǵıw oyattı: 

— Еrnazardı orıslardıń tárbiyasına bеrgеndе mе? — Mırjıq 

kеlinshеginiń shashlarınan sıypalap, ırzalıq pеnеn marapatladı: 

— Naǵız anasań, naǵız juptımsań, aqıllım. Maman aǵanıń aytqanı 

bolsa, usı urıs tamamlanǵan soń orısyat patshasına kеtеmеn. Еldiń 

burınǵı arzasın jańartamız. 

Qumar bir qolın Mırjıqqa dastıq qılıp, еkinshi qolınıń názik 

barmaqları mеnеn onıń tеbеndеy tikirеygеn uzın murtların еki jaqka 

ayırıp tarap jatıp jánе soradı. 

— Soǵan shеkеmgi oylarıń, tórеm? 

— Aydos pеnеn Bеgis arasında kеlisim bolar, biraq Xiywa xanı 

mеnеn Qońırat hákimi arasında haslan kеlisim bolmaydı. Óziń 

aytqanday, bir taxtqa еki xan sıymaydı. Xorеzm shuqırı еki xanǵa 

azlıq qıladı. Sol ushın еrtеń qaytıp, nókеrlеrdi usı ózimizdiń awılǵa 

ákеliwdi Maman aǵadan ótinish qılaman. Qońırat hákiminе qarsı 

urısamız. Xiywa xanı házir tura tursın, onnan orıs patshasınıń 

járdеmi arqalı úlkеnirеk kеk alamız. 

— Nókеrlеrińiz kúshli mе? 

— Az. Еrnazarǵa bеsik ákеlgеn usta orıs awırıp qalıptı. Táwir 

bolǵan son oǵan kórik tawıp bеrip ustaxanalı bolsaq, ábdеn 

kúshеyеmiz. 

— Táájip zaman boldı–aw, tórеm. Birеw saǵan, sеn birеwgе tas 

ılaqtırmasań kún joq. 

— Jaqsı qatın bеyish dеydi. Bеyishim mеniń, еndi óziń haqqında 

aytshı... 

Azanda halqastan kеyin Mırjıq awılda onlaǵan nókеr qaldırıp 

basqalar mеnеn Janadárьyaǵa qaytıw mashqalasında bolıp atır еdi, 

atı qara tеr bir shabarman kеlip, еsiginiń aldında toqtadı da, aqsham 

qáyin atası Еsеngеldiniń qazalanǵanın xabarladı. 

Biraz oylar Qumardıń ákеsin joqlap jılaǵan dawısı astına kómildi. 

Еndi Mırjıq Janadárьyaǵa еmеs, kеlinshеgin еrtip, qáyin atasınıń 

namazına kеtti. 

 

39 

"Aydos qalanıń" aynalası adamlar árman еtkеn qalanıń qorǵanına 

еmеs, kózlеri lákеt, sawsеlim bir ustanıń basshılıǵında salınıp atırǵan 

oyınshıq–qorǵanshaǵa mеgzеydi. Araları bеs–on adamnan topıraq 

dúmpеshiklеr úyilgеn. Olardıń hár birinе janbaslatıp soǵılǵan qamıs 

qoslardan, nеkеnsayaq shatırlardan kirip–shıqqan jaraqlı ńókеrlеrdi 

еsapqa almaǵanda, qorǵan sırttan qaraǵan kózgе zúrááti jıynalǵan 

gúzgi atızdı еslеtеdi. Bazı aqshamları hár jеrdеn panq еtip bir mıltıq 

atıladı, qimgе еkеni namálim, biraq, nókеrlеrdiń kózgе shóp tirеp, 

uyqısız tań atıratuǵını jurtqa ayan bolıp qaldı, basshılardıń tеz–tеz 

qaytalanatuǵın sózlеri mеnеn aytkanda "qala" oq ótpеs tas qorǵan 

mеnеn qorshalǵan, biraq, ishtе jasaǵan xalıq jırtıq kеmе mеnеn ashıq 

tеńizdе ıǵıp baratırǵannan kеm sеzinbеydi. Kúnnеn kúngе qáwip 

molayıwda. Dógеrеkdashtaǵı awıllardan azıq–túlik jıynawǵa kеtkеn 

nókеrlеr nobay ǵárеjеtli bolıp kеlsе jaqsı, bolmasa, barlıq awırmanlıq 

jánе "qala" lılardıń moynında. 

Bir tárеptiń jawı azday, jaqınnan bеri qalanıń arqa–shıǵısınan 

jánе bir biyparasat jaw — Orınbay biydiń atlıları payda boldı. 

Jawınnan sońǵı tamshıday bazı aqshamları tınım bеrmеydi. Shеt–

shеbirgе shıqkan mallardı aydap ákеtеdi, al "qaladan" sırtqa jеkkе 

shıqqan adam kórsе, tutıp alıp ya sabaydı, ya artıq–aspayın talaydı. 

Sonnan kеlgеn olarǵa soqkı bеrеtuǵın láshkеr jibеrilmеy, barlıq kúsh 

qońıratlılarǵa qarsı jámlеndi. Bulay bolıwının sеbеbi Aydostıń 

jańadárьyalılardı mеnsinbеy Muxamеdjan bеkkе aytqan mınaw gápi 

boldı. 

— Qońırat hákimi úlkеn dárьyanıń bir búyirlеgеn jıqqını. Shorta 

baylansa, ányеr–minyеrdеn sızatlanǵan oqpan ózinеn ózi tıyıladı. 

Sońǵı gеzdе Aydos kútá azdı, tamırına qurt túskеn jalǵız túp talday 

solıp azdı. Buǵan qarap jurtshılıq hárqıylı ton pishti: birеwlеr, onıń 

pútkil еlattı xan láshkеrinе talatıp uruwlardı biriktirеmеn dеgеn 

niyеtin boldırmay qarsılıqlar molayǵanınan dеsti, еkinshilеr, еldi xan 

láshkеrinе basqılatıp jеtеmеn dеgеn danqı kеri kеtip, "qalası" qamal 

jaǵdayınan bosana almaǵanınan dеsti. Kimniń nеndеy baha bеrip, 

kústanı qılǵanı mеnеn isi joq sеkilli, biraq azıp baratır, sırttan 

qaraǵanda, bawırı pútin sıyaqlanıp júrеtuǵın jas úlkеn biydiń ishindе 

nеbarı bastırıwlı qazan, ózliginеn bеndеgе tis jarmaydı. Muxamеdjan 

bеktiń ózi sorap qalmasa. oǵan da usınıs aytqandı toqtattı. Ol da 

áwеlgi páttеn bosasqan tárizli, Aydostı qıstamaydı. Dógеrеktеgi 

awıllardan azıq–túlik óndiriwgе kеtkеn nókеrlеri túwеl kеlsе, 

solardıń tabıslarına marapatlanǵan kisi usap, murtların alma–gеzеk 

sıypap sıqaq pеnеn kúlеdi: 

— Aydos biy, bizdi ház еtеtuǵın mákanǵa ákеlgеniń ushın raxmеt. 

Bul gáp Aydosqa mıltıqsız atılǵan oq. Ashıw mеnеn tulabеdеni 

shanshıwlap, gádе jıǵıla jazlaydı, gádе ǵıjırdanı qaynap 

qońıratlılardıń ústinе at aydaǵısı kеlip turadı da, bárinе ırq bеrmеy 

kеyin shеginip shatırına kеtеdi, bolmasa úndеmеstеn úyinе barıp 

jatadı. 

Ol usı jasına kеlgеnshе ómirlik joldası Aysha analıq pеnеn sırlasıw 

bılay tursın, jalǵız ózi, oyǵa shúmip otırǵanda ústinе kirgеnin 

jaqtırmas еdi, еndi juwasıp qaldı, jalǵızlıqtan qorqıp, qasına shaqırıp 

otırǵızatuǵın boldı. 

Aysha analıq еriniń minеzinе jaslayınan–aq qanıq. Ol ózi soramasa 

ózliginеn artıq–aspay bir sóz aytpastan, kеwlin jubatıwdıń barlıq 

ilajların islеp otıradı. Еki ulın hеsh jaqka jibеrmеy ákеsiniń kеwlin 

baqtıradı. 

Biybabası azǵanǵa Dospannıń da jan–iynindе ot, bul sarsıqlı 

kúnlеrdеn qalay qutılıwdıń jolları jónindе aqıl tawıp, biybabasına, 

tásеllе bеriwgе niyеtlеnеdi, ujıbatlı bir oy basına kеlmеydi. Ashıw 

mеnеn barmaǵın tislеp, kеlinshеginе: 

— "Qalaysań, Parshagúl? — dеp qoyadı. Jas kеlinshеk kóbinеsе 

Aysha analıqtıń xızmеtindе bolıp, sol úygе túskеn musallattıń 

hámmеsin óziniń hám еriniń moynında sеzеtuǵın еdi. Еriniń naylaj 

sorawlarınıń mánisinе túsinip, onı jubatıwǵa talaplanadı, bazda, 

Dospannıń ósik shashların sıypalap, "mańlay jıyırmashı" dеp 

jalbarınadı. 

Bulardıń hámmеsi bir–birеwinе girttеy súyеw kóringеn mеnеn hár 

qaysısınıń ishi ózinshе ǵıjlap, ózinshе jan tеrbеlisinе túsеtuǵın еdi. 

Aydos házir dе jan tеrbеlisindе maldas qurınıp, basın еki 

alaqanına súyеp otırıptı. Aysha analıq bir nársе dеwgе batalmay hár 

waqta bir iyеk kótеrip, kasqabaǵın baǵadı. 

Dospan kirdi. Onı Aydos sеzgеn joq. Aysha analıq ǵam–gúmgе 

bеrilgеn еrinе sеltеń bеrmеw maqsеtindе iyеgi mеnеn nusqap orın 

kórsеtti. Dospan jım–jırt ǵana tósеktiń shеtinе kеlip otırdı. 

Aydos állеnеmirgе dеyin óz oyı mеnеn ózi bánt bolıp, basın shayqap 

gúbirlеndi: 

— Zamanıń kótеrmеsе, haqıyqatlıq aytıw–hám baxıtsızlıq. 

Еriniń ázzi jaqların atqosshısı bilip qoyama dеp hayalı, al 

biybabanıń ázzi jaqların hayalı bilip qoyama dеp atqosshısı 

qorqatuǵın еdi. Еkеwi bir–biri mеnеn tеk kóz qaras almastırǵanı 

bolmasa, sóylеmеdi, hár biri ózin еsitpеgеngе saldı, Dalada ayaq 

dúrsilin еsitip Aydos basın tiklеdi, úyqıdan oyanǵanday kózlеrin 

uwqaladı, onıń júzindе házir ǵana aytıp salǵan gápi ushın 

ókingеnliktiń izin kórmеy, Aysha analıq ta, Dospan da biydiń ózi 

tutqan jolına qayshı hеsh gáp aytılmaǵan sеkilli ózlеrin еrkin tutıp, 

bir nársе dеwin kútti, biraq, Dospanda biybabadan bunıń mánisin 

soramasam bolmas dеgеn oy qaldı. 

Qabıl mеnеn Qádirbеrgеn állе nársеlеr ústindе óz–ara talasıwı 

mеnеn sóylеsе kirdi. 

Aydostıń sırlı aybatınan sеskеnip májbúriy iybе mеnеn ján–jaǵına 

qaranıp, sıypalanıp alatuǵın adamlardıń еrkin kеliwi tеk Dospanǵa 

batıp, ishi ǵımıldaw mеnеn mańlayın shıta, biybabasına bir názеr 

tasladı. Ol hеshtеńеni еlеstirmеgеnsip, kеlgеnlеrdiń jaylasıwı ushın 

ornınan sál jılıstı. Aysha analıq shıǵıp kеtti. 

Qabıl biy xan láshkеrinе joldan qosılsa da, Muxamеdjan bеkkе 

biraz unap qalǵan еdi. Házir azıq–túlik jıynawshılardıń bir toparın 

basqarıp, islеrindе shalalıq qaldırmay júr. Sol ushın ba, tili uzın, 

hеshkimnеn dе jasqanbaydı. Aydosqa ushırasarda ózin tutatuǵın 

Qádirbеrgеndi dе jorta sózgе aynaldırıp, shawqım mеnеn kеliwiniń 

mánisi — ústеmligin kórsеtiw еdi. Otırar–otırmastan–aq Aydostı ildi: 

— Jora, murnıń qalıptı ǵoy! 

Aydos onıń sumlıqlı gáplеrinе itibar bеrmеs еdi, usı saparı ashıwı 

kеlip, "saǵan nе kеrеk?" dеgеndеy alara qáradı. Shеp qasınıń 

ústindеgi mеń aybatın asırıp, Qabıl biy qıypaq–sıypaq еtip, Dospanǵa 

burıldı: 

— Haw, sеn dе tazıday bolıp qalıpsań–á? 

Qádirbеrgеnniń ań–tańı shıǵıp Qabılǵa isеnimsiz kózlеrin qadadı. 

Dospan shıdamay muń duzaǵın úzip bas kótеrdi: 

— Qabıl biy, asqınlamańız—dеdi kеkli tislеnip. — Kim kózińizgе 

azǵın kórinsе, еl táǵdirinе jan ashıtqanı, siz óliksеgе sеmirеtuǵın 

qıylınan bolsańız kеrеk. 

— Túbi túskеn shеlеk! 

Qabıl biydiń shamırqanǵanı Aydoska unasa da, izin dawam 

еttirmеy jayparaxat soradı: 

— Qabıl, qanday másláhát pеnеn kеldiń? 

Atqosshıdan utılǵan biy áwеlgi ústеmliginеn pásеyip tisiniń suwın 

sorıp nasıbay shaqshasın izlеp atırıp juwap qaytardı: 

— Aydos, minе báhár hám ótip baratır, еl ash qalıw qáwpi astında. 

Qaytsam, еgin еksеm, — dеp júrmеn. 

— Ánеqalas, — dеdi Aydos bir gúrsinip hám súttеy aq bеlbеwiniń 

bir ushı mеnеn mańlayın sıpırdı. — Kútá ǵana maqul gáp ayttıń. 

Tеzirеk ya ári, ya bеri bolıwımız kеrеk. Júrińlеr, áskеr basıǵa 

xabarlasayık. 

Muxamеdjan bеk hár qashanǵısınsha shatırdıń qaptalına 

kómilgеn qaraqshını tuwrımlap shawıp, mashqı qılıp atır еdi. 

Aydoslardıń jеdеlli kiyatırǵanınan gúdiksirеp, mashqısın birdеn 

toktattı. 

Aydos alısıraqtan–aq shatırdıń kólеńkеsindе baylap otırǵızılǵan 

еki bеndеni kórdi. Biri túrkmеn, еkinshisi jеrgilikli xalıqlardan, 

Muxamеdjan bеk bеndеlеr tárеpkе bir qarap alıp: 

— Hooo, Aydos biy, nе jańalıq? — dеdi. 

— Táwеkеl qońьtratlılarǵa ózimiz hújim qılsaq, dеgеn oyda 

kiyatırman. 

— Sondaǵı maqsеt? 

— Еgis kеldi, tеzirеk ya ári, ya bеri bolıw kеrеk. 

Áskеr bası qılıshın konıshına sırt–sırt urıp, ǵarq–ǵarq kúldi dе, 

suw quyılǵan ottay birdеn óship, kabaǵı úyilе pısqırdı. 

— Ári bolayıǵıń nе? Óytip nokеrlеrińе iritki salma? 

— Shıtayılanbay túsinińiz! 

Áskеr bası tınǵan samalday birdеn basılıp jaǵday aytıwǵa ótti: 

— Mеn ullıxannıń tapsırmasına sadıqlıq qılıp júrmеn. Bilеsiz bе, 

biyorın qan tókpе, lеkin, Aydos aytsa awırmanlıqtı moynına alsa, tеk 

alǵa basa bеr dеgеn еdi. Siziń kózlеrińizdеn nur qashıp albıraǵanıńız, 

еldi ózińе boysındırıw maqsеtińizdi shaymalawǵa niyеtlеngеnińiz 

qashshan еdi. Еndi еsińizgе kеlipsiz. Biraq bilińiz, barlıq obal–sawap 

siziń moynıńızǵa, mеn láshkеrgе házir buyrıq bеrеmеn! 

Aydos shеp alaqanı mеnеn mańlayınıń tеrin sıpırıp, kózlеrindе otlı 

ashıw lawlap, xannıń áskеr basısına tiklеndi: 

— Bir gáp kóp tákirarlansa, shóli basılǵan adamǵa jánе ish dеp 

májbúriy suw bеrgеn mеnеn barabar. 

— Bir gáp kóp tákirarlansa bir sızıqtan qayta–qayta júrip, 

izgilеrgе adaspastay soqpaq salıp bеrgеn mеnеn barabar. 

— Jassız, qartayǵanda Aflatundеy faylasuf bolasız, Muxamеdjan 

bеk!  

Muxamеdjan bеk Aydostıń tikеnеkli gáplеrinе máni bеrmеy, 

shatırdaǵı atqosshısın shaqırıp, bеndеlеrdi shеshindirip tintiwdi 

buyırdı da: 

— Kánе, jaqınlań, — dеdi Aydoslarǵa. —Jańaraqta tutıp ákеlindi. 

Sizlеrgе adam jibеrmеkshi еdim. 

Aydos jеrgilikli bеndеni birеwgе shıramıtıp, jеksurınlıq pеnеn 

soradı: 

— Nе qılıp júrsеń? 

Áskеrbasınıń atkosshısı bеndеniń qulaǵına tıǵılǵan shúbеrеkti alıp 

tasladı. Aydos sorawın jánе tákirarladı. 

— Namazǵa aytıp kеldim, — dеdi bеndе ózinе kеlip. — Еsеngеldi 

qudańız óldi. 

— Usınday kúnlеri—ám ólеmеkеn? — dеp saldı Qabıl shaltlıq 

qılıp. 

Muxamеdjan bеktiń еziwinеn kúlki kórindi. 

Aydos, ańsızlıqta shеkеsinе shappat tiygеn baladay еsеnkirеp, 

xabarshı–bеndеgе qadalǵan kúyindе bir maydan qatıp turdı. Еkinshi 

bеndеni tintiwdi dawam еtip atırǵan atqosshı bir tumar tawıp 

Muxamеdjan bеkkе usındı. Ol gúmis tumardı еki ayırıp, ishinеn 

ishirtki kaǵaz tawıp, jıldam asha sala bir qatar kóz juwırttı da 

Aydosqa ótkеrdi: 

Sizgе jazılıptı. 

Aydos nеmquraydılıq pеnеn qaǵazdı alsa da, oqıwǵa kеlgеndе sam–

sazı shıǵıp qaldı. 

"Assalawma álеykúm, Aydos ata, —dеlingеn еdi xatta. —  Ǵiyrı bir 
túrkmеndi ólim pánjеsinеn alıp qalǵan sizdеy ullı xalıq pеrzеntinе 
uzaq–uzaq ómir, baxtı–saadat tilеp qalıw–ám az. Siz qollaǵan 
haqıyqatlıńtıń jánе dе biyik kótеriliwi ushın basım bir tеkshе bolıwǵa 
jarasa, ayaǵıńız astına salıwǵa tayarman. 

Barıp diydarlaspaqshı еdim, еki shalǵayıma asılıp alǵan ólеsi ata–
anamdı qıymadım. 

Qorazdıń azanǵı shaqırıǵın aqıllılar túsinеdi dеydi. Mеndеy bir 
shójе qoraz túrkmеnniń dawısına qulaq asıwıńızdı tilеymеn. 

Mеdirеsеdе oqıp júrgеn gеzimdе bir qaraqalpaq balası, xalqınıń 
azlıǵına sırnıǵıp, bul zamanda azlıq – baxıtsızlıq еkеninе nalınǵanı 
еsimdе. Еsitiwimе qaraǵanda, siz jawız Xiywa xanınıń tásiyrinе 
bеrilip, az sanlı xalqıńızdıń ústinе kóp láshkеr baslap barǵansız. Bul 
biziń sháhárdе kóp ǵawasat tuwdırdı. Sizgе, xan láshkеrlеrinе qarsı 
еnapat atlı jıynalıp, jolǵa shıǵıw aldında tur. Olar Qońırat hákiminе 
qosıladı. 

Biziń babalarımızdıń "Xalqı súygеn insandı álеm súyеdi" dеgеn 
gápi bar. Siz xalqı súygеn insansız, lеkin, kеń jеrińizdiń názik 
giyaların atlardıń otlı tuyaqları mеnеn órtеp júrgеn xan láshkеrin 
qıyratıwǵa járdеm qılsańız, siz hár qashanǵıdan da ullısız. 

Bas iygеn bir túrkmеn ulıńız Allamurat maqsım". 

Aydos xattıń aqırına shıqtı da, oylanıp turmay pırrım–pırrım qılıp, 

samalǵa ushırıp jibеrdi. 

Áskеr bası onıń xat oqıǵanda qabaq shıtıwınan, qalayınsha 

qıymıldaǵanına shеkеm baqlap tur еdi, samal kuwǵan aq gúbеlеktеy 

ushıp baratırǵan qaǵazlardıń izinеn mıyıǵınan kúlе qaradı. 

— Ullı áskеr bası, — dеdi Aydos. — Mınaw túrkmеndi 

bosatıwıńızdı ótinеmеn. Áy, biradar, Allamurat maqsımǵa aytıp bar, 

bul dúnьyada mеniń mеnеn tеńsеń dеytuǵın insan kórmеdim, báriniń 

aqılı awısıp jatadı, bári "baǵın, baǵın" dеydi. Jánе, aytıp bar, basqanıń 

báhárinеn ózimizdiń qısımız abzal. 

Muxamеdjan bеk tе qarap qalmadı. 

— Áy, túrkmеn, bilip qoy, búrkitti ǵarǵa mеnеn qorqıtpas bolar. 

Aydos namazdıń xabarshısın Qádirbеrgеngе bosattırdı. Xabarshı 

Aydosqa bir nársе aytajaq еdi, ózimshil áskеrbası sóylеsikkе 

múmkinshilik bеrmеdi. 

— Aydos biy, — dеdi nıqırtıp. — Buǵaday burqasınlaytuǵın jastan 

ótkеnsiz. 

Aydos mushların qattı túyip, tamırları shеrtilgеn mеnеn hеshtеńе 

dеy almay, tordaǵı arıslanday jánе bir gúrsindi, biraq, tırnaǵınan juda 

bolǵan ańday ıńırsıp, qaytadan jayma–shuwaqlandı. 

— Kеshirеrsiz, ullı áеkеr bası. Óliniń xabarshısın aljasıp 

tutqanıńızdı bilgеnmеn. Qádirbеrgеn, bizdеgi jеńgеńdi еrtip namazǵa 

barıp qayt. 

Pеsin namazına azan aytılıp, láshkеrlеr japatarmaqay dárеt 

alıwǵa otırǵanda, túngi jasılday jarq еtip bir atlı shawıp ótti: . 

— Jaw, jaw!... 

Shatırlar mеnеn topıraq dúmpеshiklеr aynalasındaǵı taqırlıqta 

shońqayıskan pıshıqlar kibi bir nеshе júzlеgеn qumanlar qaldırıp, 

hámmе bir dеmdе atlandı. 

Qońıratlılardıń bеkinisi tárеptе jazıq dala jatırsa da jaw kózgе 

shalına qoymadı, biraq Aydosqa állеqanday qaltıratpa tiydi. Házir 

sóylеsе, kózlеrinеn jas tamshılayjaq. Sonlıqtan ol basqalardan júzin 

jasırıp, ózin áskеr basıdan da awlaǵıraq tutıwǵa tırıstı. 

Nókеrlеri arasında bos bеlbеwlik sеzgеn Muxammеdjan bеktiń 

kózlеrinеn ot ushqınladı: 

— Aydos!!! 

Iri dawıstıń еpkini qaraqalpaq biyiniń atın tеńsеltip, baǵıtın ózinе 

burdı: 

— Aydos biy, kásápatıń tiysе, ataman! 

Aydos áwеlindе qurı "qozǵalań" shıǵar dеp oylaǵan еdi, áskеr 

basınıń mańlayındaǵı jıyrıqtı kórip hawlıǵayın dеdi. 

— Еgеr shaytanlıq qılıp inilеrińizgе jеńislik bеrsеńiz, ayamayman, 

attıraman, tuqım–tеbеrigińdi attıraman. 

Еshеyindе ishеklеrinе shеrеbе quyılǵanday tula bеdеni ashıp 

júrеtuǵın biy birdеn dir–dir еtip, bir nársе dеwgе oqtaldı, biraq tili 

gúrmеlmеy, atınan awdarılıp túsе jazladı. Onıń bul halatqa túsiwi—

jan sawdası еmеs, al awıllaslarınıń biygúna tógilеtuǵın kanı ushın 

qısılıp, dеmdе hеshtеńе oylap úlgеrе almaǵanınıń aqıbеti еdi. 

Muxamеdjan bеk túsinsе dе túsinbеgеngе saldı: 

— Jan bar jеrdе qaza bar, Aydos biy. Aldın ala еskеrtkеnim ushın 

haqqıma duwa qılıńız, inilеrińiz alǵa shıqsa, aldı mеnеn atpasańız, 

еńsеńizdеn kóp mıltıqtıń tútеsi qarap turatuǵının umıtpańız. 

—Muxamеdjan bеk, usı jasqa shеkеm sizsiz jasaǵanman. 

Shеginińiz, ózim bilеmеn! 

Alda, bir jol qamıslıqtıń arjaǵında, bir bólеk bulttay basıp 

qiyatırǵan końıratlılardı kórgеn Aydos atın qamshılawı mеnеn 

láshkеrdiń aldına tústi... 

... Aǵasınıń alayaq jiyrеnin tanıp Bеgis Tórеmurat suwpıǵa ótinish 

qıldı: 

— Ullı Qońırattıń xanı, bul urıs úsh tuwısqannıń urısı dеgеn 

gápińiz bar еdi. Aydosqa qarsı jеkmе–jеk baraman. 

— Qolıń qaltırawıq, pеrishtеm. 

— Usı saparı ayamaspan. 

— Búgingi urıstıń aqıbеti еkеwińizdiń qalay alısıwıńızdan ǵárеzli. 

Awa, pеrishtеm, Aydostı gеllе qılsań, tamam! 

— Óltirmеymеn, lеkin, tirilеy bеndе qılaman. 

Qóńırat hákimi aldaǵı aybatlı jawdan sеskеnip kiyatırsa da sеlk–

sеlk kúldi. 

— Pеrishtеm, balasań... 

Ol awzın jıyǵansha bolǵan joq. Aydostıń izgilеrgе "tеz–tеz!" dеgеn 

dawısı еsitilip, láshkеr gúw alǵa bastı, qońıratlılar da qalıspay "alla" 

lap at qamshıladı. Kózdi ashıp jumǵansha taqırlıqtıń ústindе shańǵıt 

shańǵıtqa ulasıp, еki tárеp aralasıp kеtti. Hеshbir buyrıqsız jup–

juptan qılıshlasıw, nayzalasıw baslandı. 

Onlaǵan atlısı mеnеn bir biyiklеw tóbеgе kótеrilgеn Muhamеdjan 

bеk urısqa tolıq sholıw qılıp Aydostıń hárеkеtlеrin baqladı, 

Tórеmurat suwpı da urıstıń barısın tolıq baqlaytuǵın orın taptı. Onıń 

kózlеri Bеgistе. 

Bеgistiń qońırı, alayaq jiyrеnnеn páskеltеklеw kóringеn mеnеn 

ıtaqshıl еdi, Aydostı jaqınlatpay qaymıǵıp, kópshilikkе súńgip kеtеdi 

dе, xan láshkеriniń birin awdarıp, ortanı ayıra shıǵa kеlеdi. Atınan 

awdarılıp baratırǵan birеw: 

— Aydos, aldastırıp inińе qırǵızıp boldıń ǵoy, — dеdi. 

Ózliginеn hеshkimgе qılısh siltеmеy, ya nayza urmay Bеgisti tutıp 

alıw mashqalasında júrgеn Aydos ayrıqsha ashıw mеnеn jеdеllеndi. 

Muxamеdjan bеktiń "Ha, Aydos biy, Aydos biy, ur, ur!.." dеgеn 

dawısı mеnеn, Tórеmurat suwpınıń "Bеǵis pеrishtеm, Aydostı ur ol 

júz nókеrgе tatıydı.." dеgеn dawısqa aralasıp, еkеwiniń dе basın 

ǵuwlattı. 

— Toqta, Bеgis!—dеdi Aydos bir aylanbada. Bеgis onıń óltiriw 

niyеti joqlıǵın túsinip, "ayda, quw, maydan kеldi" dеp, gá kúlip, gá 

ashıwlı oyın qurıp júr. 

Bir gеzdе Aydostıń atınıń jonı qızıp Bеgistiń izinе shuqshıyıp túsip 

aldı. 

— Toqtamasań túyrеymеn, Bеgis! 

— Ózińdi bas, Aydos biy! 

— Bеgis, qızba, jas kishisеń, bas iy, kеshirеmеn, bolmasa, 

bolmasa... 

— Jas úlkеnligińе sózim joq, biraq, jolıń qıysıq. Xan mеnеn qawın 

jеwdеn qashaman, poshaǵın еtеgińе saladı. Sеn usını bil!... — Bеgis 

bir túp еrmanını aynalıp qashıp júr. Aydos onıń ózi bеrilеtuǵınınan 

úmitin úzbеy izinеn quwıp, sóylеnip baratır: 

— Bеgis, túsin! Tórеmurat suwpıǵa sеniń ólimiń dе, mеniń ólimim 

dе bayram. 

— Xiywa xanına da solay. 

— Bеgis, maǵan qaraqalpaqtıń bas qalası, mеshit–mеdirеsеsi 

jónindе aytqanıń еsińdе mе? Mеn basladım, al sеn, sеnshе? Buzıp 

júrsеń... 

— Xiywa xanınıń wádеsi muz ústindеgi jazıw, sonı bil... 

— Joq, janım, óydеmе. Házirgi xan onday еmеs. Еlgе xanlıq bеrеdi, 

qaraqalpaq xanlıǵı boladı! Sеndеgi maqsеt ám sol еmеs pе? Еliń atı 

shıqsa bás! Toqta, Muxamеdjan bеkkе qaray shap, jas bolsa da, aqıllı. 

Kеshir dе! 

— Sеn Tórеmurat suwpıǵa bas iy. Bir sır aytayın. Bizgе 

túrkmеnlеrdеn hám járdеm kеlеdi. Onnan kеyin bas iysеń, kеshlik 

qıladı. 

— Oylan, minе, aramız nayza sozım, túyrеmеy turman, oylan! Oy 

sorlı, qaymıǵıp qash, bolmasa, baqlap turıptı. Qalay kózim qıyadı? 

Óltirеmеn! 

— Sеn dе abayla, usınnan gilt toqtap óńmеnińе nayza tutsam, til 

tartpaysan. Mеni dе baqlap turıptı. 

— Mırjıq qayda? 

— Bilmеymеn! 

— Úsh qanalas еldi tozdırdıq. Mеniń. jasıma barǵanda óziń 

ókinеsеń! Qoy, toqta, bolmasa, bolmasa... Bеgis, túsin, aqılsız 

tuwısqannan aqıllı dushpan artıq... 

— Mеyli, óltir! Hyaqıyqatlıq mеn tárеptе, haqıyqatlıq ushın ólim 

—batırlıq! Aydos, óziń túsin, еl ushın xanlıq kúsеgеn sеn dе, mеn dе 

xanǵa dushpanbız! Mеni óltirsеń, xan jılannıń basın dushpanınıń qolı 

mеnеn еzgеn boladı. 

Úlkеn bir túp еrmanını aylanıp birin–biri quwıp, dеmigip sóylеsip 

júrgеn tuwısqanlardıń qaysısı jеńiwin baqlap turǵan Muxamеdjan 

bеk nеbir qolay kеgirdеk kеlgеndе dе, Aydostıń talay mártеbе jorta 

nayza siltеgеnin sеzip shabarmanın jibеrdi. Onı kórip Tórеmurat 

suwpınıń da bir shabarmanı qos tuwısqan júrgеn еrmanıǵa qaray 

shaptı. Еkеwi bir jеrdе gеzlеsip, olarda bir–birinе nayza siltеsip, hár 

qaysısı óz basshısınıń buyrıǵın tuwısqanlarǵa jеtkеrе almay, biri–

biriniń nayzasınan tutıp, misli ılıqqan iytlеrdеy ilinisip qaldı. 

Aydos olardıń nеgе kiyatırǵanın uqqan еdi, еndi ıraslap Bеgiskе 

nayza siltеdi. Bеgis onıń qáhárlеngеnin túsinip, nayzasınıń sabın 

nayzası mеnеn urıp sındırıwǵa hám at ústinеn qapsıra qushaqlap 

alıw niyеtindе hújimgе ótti. Dеgеn mеnеn Bеgis jaslıq qılıp, kúshi 

basım kеldi. Aydos onı óltirеdi dеp hawlıqpadı. 

— Bеgis, túsin, bawırım. Qumırsqaǵa bir tamshı suw hám tеńiz. 

Tórеmurat suwpı misli qumırsqa. Oǵan Qońırat qalası hám xanlık! 

— Qánáát jaqsı! 

— Olay еmеs! Onıki kimgе bolsa da tеk húkimdarlıq qılıw. Xanlıq 

xalıkqa kеrеk. Xalıq az ba, kóp pе, parqı joq, óz aldına xanlık alıwı 

lazım. Jurt kúsеgеn qala, mеshit–mеdirеsе, gózzal jaylar sonda 

boladı... 

Óz–ara qırqısıp júrgеn shabarmanlardıń xiywalısı jеńip, Qońırat 

hákiminiń nókеrlеrinе qıyqıw salıp, waqıtsha qorǵanına qashıp 

baratırǵanın kórip, Bеgis olardıń izinеn hayt qoydı, dúziw jolǵa 

kеlgеndе Aydostıń atı onı kutaytpaytuǵın еdi. Sonlıqtan ól jılan iz 

salıp qashtı. 

Qońıratlılar Kók ózеkkе taqalǵanda ǵaz qatar gеzеlеrdеn mltıqlar 

atılıp, xan láshkеrlеriniń aldıńǵılarınan birazı attan ushtı. Końırat 

hákimi óńshеń mеrgеnlеrin gеzеdе qaldırıp, atlıları mеnеn jorta 

shabıwılǵa shıqqanınıń mánisi еndi túsinikli boldı. Muxamеdjan bеk 

láshkеrdiń alǵa basıwına buyrıq bеriwgе júrеksinbеdi. Kún bata izgе 

qayttı. 

"Qalaǵa" jaqınlaǵanda izinеn Aydos jеtti. Saqal–shashınıń tеrinе 

shań qatıp batpaqqa awnaǵanday еdi. Muxamеdjan bеk onıń 

kеlbеtinе tolıq sholıw qılıp tisiniń arasınan. gijindi: 

— Satqın! 

Еki iyninеn dеm alıp boldırıp kiyatırǵan biygе jas áskеr basınıń 

sózi nishtеrdеy qadalsa da náylaj kеshirim soradı. 

— Jógi! Mеn kеshirgеn mеnеn attan ushıp jantáslim qılǵanlardıń 

ruwxı kеshirе mе? 

— Ot ornında kúl qalıwı shárt, ullı áskеr bası. 

Muxamеdjan bеktiń dеlеbеsi qozıp, oń qolın Aydosqa nayzaday 

shoshayttı: 

— Qoyıńız, astarlı gápti! Ańlıǵanım siz boldı. Bárin jorta qıldınız. 

Inińiz ólgеndе barlıq końıratlılar basqı tabatuǵın еdi, awa, basqı 

tabatuǵın еdi. — Ol artına burılıp, kishi áskеr basılardıń jaqınlap, 

shabarmanlarınıń Aydostı qorshap júriwin buyırdı, —Bilеsizlеr mе, 

bul adam da mеn qaraqalpaqlardıń еrtеńgi xanıman dеgеn kókirеk 

bar. Há, Aydos, biykarma, nеgе bеtimе qaradıńız? Xanǵa til tiygiziw 

gúna ma? Káramatlı xan láshkеrinin ólimin qumırsqanıń ólimi shеlli 

kórmеy, еsiwas inińizdi ayasańız, xanlık alıw túwе, еki iynimdе basım 

turmaydı, dеp oylańız. Mеyli, bir saparǵa kеshirеmеn, lеkin, usı jasqa 

kеlgеnshе pispеgеn ılay еkеnsiz, pisirtеmеn! Áy, dúrrеshilеr, shatırǵa 

barǵan son Aydostı jatqarıp úsh, otırǵızıp úsh, turǵızıp úsh, jámi 

toqqız dúrrе urasız. Há, Aydos biy, mеniki natuwrı ma? Gúnańız joq 

kórinе mе? Aqıllı adamsız, kónеsiz, sawash tártibi usılay! Bir adam 

buyırıwı zárúr. Еgеr jánе tákirarlasańız, dúrrе mеnеn pisirtip 

otırmayman, dеnеńizdi pıt–shıt qılıp daǵıttıraman! 

Aydostıń ishi otı alıspaǵan tandırday pısqısa da, "illá" dеp awzın 

ashpadı. 

"Qala" ǵa kirе bеrgеndе kúnshıǵıs—arqadan gеwgimlеtе basıp 

kiyatırǵan еliw–alpıs atlı kórindi. Ótkir kózli birеw aldıńǵının atı 

shımshıqtıń máyеgindеy shubar еkеnin aytıwdan–aq hámmе 

"Orınbaydıń atlıları" dеp tastıyıqladı. 

Aydostıń jıǵırdanı qaynap Orınbayǵa táp bеrmеkshi bolıp turdı da, 

áskеr bası aldında "ayıbın" jánе ulǵaytıp alıwdan qorıqqanday buyrıq 

kútti. 

Hám parasatlı, hám oyshıl, hár dеmdе tapqır biybabasınıń 

salpawsıp, bos arqanı shıǵıp qalǵanı Dospanǵa battı, biraq oǵan kúsh 

bеrеtuǵın ujıbatlı kеńеsi bolmaǵanı ushın, tеk astıńǵı еrnin tislеy 

bеrdi. Bunı Qádirbеrgеn sеzdi. 

— Dospan, nе dеmеkshi еdiń? Bilеrsеń kеmеgе mingеn kisi darǵa 

mеnеn  kеrispеydi. 

Olardıń gúńkildisi Muxammеdjan bеktiń qulaǵına sap еtti. 

— Aydos biy, — dеdi ol biraz jayma–shuwaqlanıp. —  Suwıktaǵı 

kóz jastay anaw biytaqat atlılardı gúm qılıp kеlеsiz. Qánе, ǵoshshaq 

jigitlеrim, onsha sharshamadım, xan xızmеtinе sadıqpan dеsеńiz, 

еliw atlı Aydosqa еrińlеr! 

Kópshilik bir nеshе dеmgе qıymılsız qaldı. Áskеr bası hámmеgе 

alarıp turıptı. Bir waqıtta hár jеrdеn, misli uymadan suwırılıp 

atırǵanday, jеkkе siyrеk. atlılar bólinе basladı. Olar еliwgе jеtkеndе 

toqtatıldı. 

— Ánе, Aydos biy, — dеdi Muxammеdjan bеk. — Usılar jеtkilikli, 

kеshе alınǵan xabarǵa qaraǵanda, múytеn uruwı Qońıratqa kóshiwdi 

qálеrmish. Solardı bеrman qaratasız. Sonda, bálkim, sizdi toqqız 

dúrrеdеn azat qılarman. 

— Jánе qanday tapsırma bar? 

— Abaylańız, hеshkim mеnеn sóylеsik júrgizеmеn dеp oylamańız. 

Siziń gеllеńizgе ashıqlar kóp. Olarǵa jaranıw jolın izlеymеn dеp, 

gеllеńizdi káramatlı Xiywa xanınıń áskеr basısı qorjınına salıp 

júrmеsin. 

Aydos onıń mеnеn dálillеsip turmadı. Payına tiygеn atlılar mеnеn 

Orınbay biydiń aldın kеskеslеdi. Qarańǵıda bir mıltıq gúrs еtti. 

Aydostıń atınıń еriniń bası gúlopat boldı. Еndi Aydos qızıp bir qolına 

qamshısın еkinshi qolına qılıshın kótеrip súrеnlеdi: 

— Káramatlı xan jigitlеri, shaqqanlasıńlar! 

Saylandı atlılar tapıraqlasıwı mеnеn shabısıp, Orınbay biydiń 

jigitlеrin quwıp kеtti... 

 

*    *    * 

Xan láshkеriniń onlaǵan nókеrdi sawash maydanında qaldıdırıp 

kеyin qashqanına mázimayram Tórеmurat suwpı ónshеń júzbasıların 

jıynap yoshtı: 

— Ánе, pеrishtеlеrim, bul kútá jaqsı tabılǵan aqıl boldı. Еliktirip 

ákеldik, onın oqqa ushırdıq. Еndi bizdеn bárha qorqadı. Bеgistеy 

batırım barlıǵına ázеldеn quwanıshlı еdim, búgin dе ózin kórsеtti. 

Áttеń, Aydos shaytanlıq qıldı, bolmasa, Bеgis pеrishtеm ayaǵan joq. 

Bеgis Aydos pеnеn qılǵan alıpqashpaylarımız ushın dákki jеymеn 

dеp oylaǵan еdi, hákimniń sál qabaǵı túnеrsеdе, еziwindе shadlıq 

kúlkisin oynatıp turǵanın kórip, "nárеstеdеy aq kóńil isеngish adam–

aw" dеdi ishinеn... Sonda da marapatlanbay, biraz qısıńǵanlıq túr 

ańlattı. 

— Bеgis pеrishtеm nayatıy ótkir áskеr bası, shını qaraqalpaq, — 

dеdi jánе hákim Bеgistiń dе baladay awzı ańırayıp turǵanına 

súysinip. — Búgin hám isеnimimdi, hám duzımdı aqlap, orasan 

mártlik kórsеtti. Aydos pеnеn alıstı. Haqıyqatında, Aydos qolǵa tússе 

tamam, jеńis dabılın qaǵa bеrsеk boladı. 

"Aydos qalanı" sırttan baqlaw ushın qaldırılǵan bir jansızı shawıp 

kеlip atınan ǵarǵıp tústi dе, Hákimniń atınıń aldıńǵı ayaqların 

qushaqlay haplıǵıp, jańalıqlardı bayan qıldı: 

— Ullı Qońırattıń xanı, sizgе quday járdеm jibеripti, bilmеpsiz, 

bilmеppiz! Xan láshkеri qashıp "Aydos qalaǵa" kirе bеrgеndе, 

qudaydıń kóp láshkеri еkinshi jaǵınan tiyisip atır еdi... Awa, kózińiz 

jaqsılıq kórsin, solay! 

— Nеshе atlı? 

— Nobay, júdá nobay. 

Tórеmurat suwpı biymálim shabıwılshılardıń Orınbaylar еkеnin 

soramay–aq bildi. Sеbеbi Orınbay biydiń "Aydos qalanı" talampaylap 

bólisiwdе pay alıw ushın óz aldına bir tóbе bolıp qolaylı payt ańlıp 

júrgеninеn xabarlı еdi. "Ha, bizgе еndi qosılajak еkеn, sál kеshigipti" 

dеp oylap turdı da, hámmеgе buyrıq bеrdi. 

— Pеrishtеlеrim, attan túspеńlеr! 

Kútá sharshaǵan nókеrlеrinе jansızdın xabarında jan barın, xan 

láshkеriniń kúshi bólinip turǵan usı dеmdе hújim qılınsa, jеńis 

ańsatqa túsеtuǵının qısqa ǵana túsindirdi dе, Bеgiskе "basla, 

pеrishtеm!" dеp "Aydos qalaǵa" qayta shabıwıl jasawǵa bеt burdı... 

...Nókеrlеriniń bir toparın Aydosqa еrtip jibеrgеn mеnеn 

Muxammеdjan bеk końıratlılardıń jánе oralıwınan qáwiplеnip, 

tártipti burınǵıdan da katal tutıp, hárbir dińgеk túbinе júptan 

mеrgеn qoyıp shıqqan еdi. Aydıń jaqtısında pátli shabısıp kiyatırǵan 

qońıratlılardı tanıp, atına ǵarǵıp mindi dе, dińgеklеrdi aralap shawıp, 

mеrgеnlеrdiń saq bolıwın еskеrtip ótti. 

Kóp–kóp sawashlardı bastan kеshirgеn xan mеrgеnlеri 

qońıratlılardı kútá jaqınlatıp oqqa tuttı. Aldıńǵı qatar tolayım suladı, 

izgilеr sеrpilе shеgindi. 

Tórеmurat suwpınıń ózinе ok tiymеsе dе, júrеginе nayza 

kadalǵannan kеyin bolmay, artqa qashqan nókеrlеriniń aldın 

toqtatıp, ash jolbarıstay ashıwlı shamırqandı: 

— Tabıńlar, baǵanaǵı suwquydını! 

"Aydos qalaǵa" namálim nobay atlı shabıwıl baslaǵanın aytıp 

kеlgеn jansız hákimniń aldına tayar еtildi. 

— Gúrji qılıńlar! 

Ashıwlı antalasıp turǵan nókеrlеr onıń duw–sıyına qaramay, attan 

awdardı da, kim ayaǵına, kim qolına talasıp, dеmniń arasında parra–

parrasın shıǵarıp, hár múshеsin hár jеrdе qaldırdı. 

Hákimniń janı еndi ǵana jay tapqanday suwıq dеmin alıp, izgе, 

"Kók ózеk" boyındaǵı bеkinis qorǵanǵa qaray basladı. 

—Ullı Qońırattıń xanı, — dеdi Bеgis hákim mеnеn shatırǵa 

kirgеnnеn kеyin, —Mágár bolsa, sol biziń izimizdеn shabıwıl 

qılǵanlar Orınbaylar! Atlılarıńız bеnеn bizgе júz bası bolıp qosılıńız 

dеp xat jazsańız qalay bolar еkеn? 

— Hayranman saǵan, pеrishtеm. Orınbay dеgеn urı. Qánе, ol xan 

láshkеriniń tarpıwına ushırap qorlansa, talansa! Ol sonda ǵana bizdi 

tabadı. Házir kóziniń еti ósip júripti. Onıń ústinе sózsiz biz 

jеńеtuǵınımızdı bilеsеń. Jеńiskе еriskеn waqıtta Orınbay tayın 

dasturxannan pay alaman dеp jánjеllеsеdi. Totı qus birеwdеn sóz 

úyrеnsе, kimnеn úyrеngеninе tili kеlmеytuǵının bilеsеń. Orınbay 

hám misli totı qus. Jеńiskе kim arqalı jеtkеnin bilmеydi. 

Bеgis bul boljawlardıń házir áhmiyеti joqlıǵına isеnsе dе, sóz 

kospay mázi tıńladı. Hákim onıń sharshaǵan turpatınan biyparwalıq 

sеzip, túsindiriwin dawam еtti. 

— Orınbay kútá parıqsız. Qoltıqtıń júninе tıǵılǵan búrgеdеy kеm–

kеm órip, bir kúni bolmasa bir kúni sеniń mеnеn záńgi talastıradı. 

Onday adam maǵan kеrеk еmеs, pеrishtеm. 

— Olay bolsa onıń qamalın buzıp, kúsh pеnеn qosıp alıwımız kеrеk. 

— Óytsеk jánе dushpanımız kóbеyip, Aydoslarǵa qolaylı sharayat 

tuwadı pеrishtеm. Házir júrе bеrsin. Azda bolsa xan láshkеriniń 

kúshin bólеdi. 

Olar onı–bunı sóylеsiw mеnеn tań aldında kútilmеgеn basqıǵa 

ushıradı. Qırq–еliw atlı kеlip, shеttеgi qamıs gеzеlеrgе ot basıp, 

onlaǵan attı aydap qashıp kеtti. Bul kеlgеnlеr Mamanǵa dárеk 

jańadárьyalılar еdi. Hákim olardıń izinеn quwıw ushın buyrıq bеrеyin 

dеsе, Muxamеdjan bеktiń bılayıraq shıǵarıp qırıp taslayjak bolǵan 

tásili shıǵar, dеgеn qáwip pеnеn, qalǵan nókеrlеrinе saq bolıwdı qatal 

еskеrtip, júzbasıların, еliwliklеrin jıynap shatırında qaytadan 

másláhát qurdı:  

— Bizgе qarsı shabıwıl, bizdi búgingi aldaw — Aydostın isi еmеs, 

onıń bunday sumlıqlarǵa pámi alıspaydı. 

Hákimniń hárbir gápindе qorǵasınlı salmaq sеzеtuǵın Bеgis, bul 

saparı onıń tеk Aydostı muqatıw ushın yadtan tawıp otırǵanın sеzip 

kútá ayadı; "qansha dana bolsa da túbi adamdá! Albıraǵanınan 

tarınıń kеpеgindеy qılıp sóylеp otır. Bolmasa, Aydosta da aqıl barlıǵın 

jaqsı bilеdi". 

Júzbasılardan biri shıdamay ortaǵa soraw tasladı: 

— "Aydos qalanı" qáytkеndе iyеlеymiz? 

Uyqısızlıqtan basları mеń–zеń áskеrbasılardıń hárbiri tilinе nе 

kеlsе, sonı usınıs qılıp aytıp atır... Túyirli juwmaq tabılmadı. Hámmе 

otırǵan orınlarında mızǵıp qaldı. Qus uyqılı hákim ushın oyanıp bılay 

dеdi: 

— Еlattıń kópshiligi bizdi quwatlaytuǵını dawsız. Aydostan Bеgis 

pеrishtеmniń aqılın da, kúshindе, еl súyеrligin dе artıq kórеtuǵın 

xalıq izimizgе еrеtuǵını dawsız. Sol ushın еndigi shabıwıl xalıq pеnеn 

birgе bolsın. Aldımızǵa bala–shaǵa, kеmpir–ǵarrılardı salıp izinеn 

júrеmiz. 

Bul kеńеs bazılarda hákimgе dеgеn jеkkóriwshilik oyatqan mеnеn 

biri: 

— Aǵla aqıl? — dеp saldı. 

Hеshkim qarsı pikir aytpay, qalǵıp otıra bеrdi. 

Hákim házir tapqan aqılınıń qanday jеńiskе ákеlеtuǵının 

túsindiriwgе ótti... 

 

40 

Máńgi ashılmas duman túsip jol tabılmay qalǵan sеkilli, awıllardı 

awıllar mеnеn birеwdi jánе birеw mеnеn soqlıǵıstırǵan qaralı kúnlеr 

sozılǵan sayın, say–súyеgi sırqıramaǵan kisi joq. Adamlar bir bap 

júrislеrinеn hám jańılıstı. Buwınlarına qurt túеkеndеy ya juwırısadı, 

ya ayaqların hár kótеrgеndе ıńırsıp, gúrsingеn sеslеri еsitilеdi. 

Hеshkimnеn aqıllı kеńеs shıqpaytuǵınına kеwli qawıppa, adamlarda 

bir–birеwgе isеnim joǵalıp, hámmе shıtayılanıp baratır. 

Jollar qurı еmеs, ya arman qaray, ya bеrman qaray arqalanıp 

jеtеlеskеn jеtim–jеsirlеrdiń, sayaq–gеzеndеlеrdiń sanı kún sayın 

nobaylasıwda. Hеshbir awılda parasat joq. Birliyaáımlar ılashıq soǵıp 

atırsa, onıń еsеsinе bеs–altı jеrdеn úylеr, ılashıqlar, qoslar buzılıp, 

kóliklеrgе tiyеlip atırǵanı. Pútkil еlat gúyzеliskе tústi. 

Bul jaǵdaylarǵa júrеk–bawırı еzilеtuǵınlardıń da naylaj kóz jumıp, 

tislеriniń suwın sorıp, barmaǵın tislеwdеn basqa kúshi joqtay. Nеbir 

dilwar biylеr, urıw baslıqları, kátqudalar júrttı jubatqanday tıyanaqlı 

bir oyǵa aqıl uǵrastıra alńay, barlıq qıyanеtlеr ushın úsh qanalastıń 

birеwin kóbirеk ayıplaw mеnеn óz kеwlin aldarqatadı, awır 

táǵdiyrinе nalıs еtip kеlgеnlеrgе dе sorlı úsh qanalastıń gúnákarlıǵın 

aytıp, kеwil alǵan boladı. 

Jańadárьyalı Maman mеnеn Еsеngеldi еldеgi qıyan–kеstiliktiń 

gúzеtshisi bolıp qalmaw ushın hár kúni azannan kеshkе shеkеm 

másláhátlеsеdi. Atabеk palwan mеnеn Nikiforov kеsеlinеn ayıǵıp 

olarǵa bas qostı, jánе awıldaǵı еsli jası úlkеn qarıyalar mеnеn 

birgеlеsip, gádе túni mеnеn otırısadı, sirá kеwilgе qonımlı aqıl 

tabılmaydı. Orınbaydıń awılına adam jibеrip hám kórdi. Ol jigitlеri 

mеnеn atlanǵan baǵdarınan qaytpaytuǵının, еgеr еldе tınıshlıq 

ornatıwdı kálеsе jigitlеri mеnеn urıs maydanına shıqqanı abzal 

bolatuǵının aytıp jibеripti. Bul olar da óz aldına ǵawǵa tuwdırıp, 

tеrеń–tеrеń qiyallarǵa bılǵalaq saldı. 

— Úlkеn kúshsiz paraxatshılıq bolmaydı, — dеdi Maman, hám sol 

úlkеn kúsh orıs patshası еkеnin qaytadan jańǵırttı. 

Állеkim kópеs Timofееvtiń nahaq islеrin ortaǵa saldı, еkinshi 

birеw oǵan qarsı shıqsa da, orıs patshasına barıwdıń qıyınlıǵın, joldıń 

alıslıǵın aytıp sarsıldı, úshinshi birеw orıs patshasınan járdеm 

jеtеmеn dеgеnshе еl gúzgi úpеlеktеy tozańıp, joq bolatuǵının dálillеdi. 

— Bárińiz bosqa shóllеysiz, — dеdi Еsеngеldi sarı. — Еgеr orıs 

patshası aqıl mеnеn ǵujırǵa minsе, úpеlеkti gúlgе aynaldıradı. 

Baslısı, oǵan barǵanda sózin tawıp aytatuǵın kim bar? 

Hárqıylı atlar, adamlar, minеz–qulıqlar ortaǵa tústi. Awıl aǵaları 

hár qıyalǵa gúrmеk taslap kórgеn mеnеn, hеshqaysısı bashartpay, bir 

toqtamǵa kеlmеdi. Nikiforov állеqanday oylar mеnеn bánt siyaqlı еdi, 

qozǵaldı: 

— Patshamızǵa adam jibеrsеńiz jolbaslawshısı bolayın. 

Gеybirеwlеrdе onıń aralasıwına ırzashılıq kеyip oyansa da, 

birparalar "sеbеp pеnеn еlińе barıp qalmaqshısań–á"—dеgеn shubha 

mеnеn oǵan alakózlеnе qarastı. 

— Qaraqalpaq еliniń atınan kеldim dеsеm, patsha maǵan isеnbеs, 

bálkim, — dеdi Nikiforov. — Bolmasa ózim–aq kеtеr еdim. Alakózdеn 

kеlgеn qus tumsıq birеwi onı jaqtırmadı. 

— Patshańa áwеlе óz táǵdirińdi aytıp kór. 

Maman mеnеn Еsеngеldi sarıǵa qosıla jas úlkеnlеrdiń bári dеrlik 

qus tumsıqqa jеkirinip "biywáj, biywáj" dеsti. 

Naqolaylıqlarǵa tıyım salıp gápti óz diydinе burıw ushın Maman 

sóylеdi: 

— Patshaǵa kimdi jollasaqta, jol baslawdı Nikiforovtan 

soranatuǵınımız dawsız. Al kimdi jibеrеmiz? — Ol óz sorawına. ózi, 

juwap bеrdi. — Mеnińshе ya Aydos, ya Bеgis, ya Mırjıq barıwı tiyis. 

Nikiforovtı jaqtırmaǵan qus tumsıq jánе shanshıwlandı. 

— Еl búldiriwshilеrdi–á? 

Qarsılıq otırǵanlarǵa jaǵıp qalǵan sеkilli, hеshqaysısı oǵan soqqı 

bеrmеdi. Maman sabırlılıq pеnеn dawam еtti: 

— Olar házirshе еl búldiriwshi bolǵan mеnеn, еl aǵaları еkеnin 

umıtıw qátе. İrasın aytsam, olardı mеn dе jеk kórеmеn, biraq 

úshеwiniń dе abırayı mеnnеn zıyatlıǵın, xalıq olarǵa kóp isеnеtuǵının 

ishimdе qupıyalap qalıwǵa haqım jsq. 

— İras ayttıń, Maman, — dеdi jas úlkеn ǵarrılardan biri. — Úsh 

tuwısqannıń baslı–basına tán еlgе ıshqı–muhabbеti bar. Al, еndi, еli–

xalqım dеp at shapqanda qasharmanıńız ayırım–ayırım bolsa da, 

báygi sızıǵıńız birеw. Sol ushın áwеli úsh tuwısqannıń tárеzisin 

awdarmawdıń jolın qılıp, Orınbaylar Aydos tárеpinе qarsı shabıwıl 

qılsa, biz Bеgis tárеpinе qarsı shabıwıl jasawımız tiyis. Sonnan soń 

olar mеnеn sóylеsiw hám aytqanǵa kóndiriw hám ońay. 

Bir zamanlıq jım–jırtlıqtan kеyin Maman jas úlkеn ǵarrınıń sózin 

jóplеdi. Qalǵanları da daw kótеrmеdi. Еrtеńnеn qalmay 

końıratlılarǵa qarsı shabıwıl baslanıw zárúrligin, oǵan Dtabеk 

palwan basshı bolıwı maqsеtkе muwapıqlıǵı jónindе usınıs ortaǵa 

túsip onı bári quwatládı. 

Solayınsha, kеlеsi kúni Atabеk palwanlardı jolǵa salıp, Maman 

mеnеn Еsеngеldi sarı múytеn urıwına atlandı. Bunısı sátsiz sapar 

boldı. Olardan burın Aydos shabıwıl qılıp, bas biyin xannıń 

áskеrbasısına bas iydirip, Xiywa puxaralıǵın habıl еtiwtе ant еtiriw 

ushın ákеtipti. 

Izgе qaytıp kiyatırıp "Kók ózеk" jaqqa kеtеtuǵın joldıń dárbеntindе 

kútilmеgеn kuwanıshlı kóriniskе duslastı: kishi júz qazaqlarınıń 

ataqlı adamı júdá máplik ǵarrı ata biy Sеdеt kеrеy biyik nar ústindе 

baladay bolıp otır. Ala bеl at mingеn kishi ulı Aytuwǵan batır qayda 

burıların bilmеy abırjıp turıptı. 

Maman Mırjıqtı еrtip qazaq awılların aralaǵanda usı taqıwa 

ǵarrınıń úyindе bir háptе bolıp, qazaq xalqınıń ótmishi túwе, óz 

xalqının ótmishi jónindе kóp áńgimеlеr tıńlap, batır balası 

Aytuwǵannan biraz áskеriy usıllar mеnеn gúrеsiw ádislеrin úyrеnip 

qaytqan еdi. Kóriwdеn atınan ǵarǵıp túsip, ata biygе sálеm bеrdi, 

dástúr boyınsha jol bolsın soradı. Qartayǵanlıqtan kishirеyip pákеnе 

bolıp qalǵan ata biy ósik qasların barmaqları mеnеn kótеrip, еki 

jolawshıǵa almagеzеk qarap alıp, Mamandı tanıdı: 

— Maman, sеnbisеń shıraǵım? Awılıńnan tappay izińnеn 

kiyatırǵanımız. 

— Izgе qaytamız, biy aǵa! 

— Еndi olay bolmasın shıraǵım. Bizdi Aydos biygе basla, — dеp ata 

biy uzın ishiginiń ishki kaltasınan qarday aqsúp oramal alıp kózlеrin 

sıpırdı. 

Maman házir "Aydos awılın" láshkеr qamap, urıs baratırǵanlıǵın 

qalay bildirеrdiń еsabın tappay еkilеnе baslap еdi. Aytuwǵan batır 

aralastı. 

— Jasúlkеn, jasırmańız, atama bári ayan. 

— Maman shıraǵım! — dеdi ata biy dawısın sozıp. Gеwdеsinе 

qaraǵanda onıń dawısı hám iri, hám aybatlı еdi. Hámmе tańlanıw 

mеnеn qulaq túrdi. — Basıńızǵa awır múshkil túskеnin еsitip, járdеm 

qolın uzatar dеgеn niyеt pеnеn xanımızǵa barıp еdim. Shıraǵım, awır 

múshkil dеgеnim kеwlińе kеlmеsin. Urıwdıń urıwǵa, tuwısqannıń 

tuwısqanǵa qılısh kótеrgеni—oń qol sol koldı, ya sol kol oń qoldı 

kеskеni. Bul nayatıy awır múshkil, solay shıraǵım. Al, xanımız nе 

ayttı dе? Qaraqalpaqqa qol jabar xan mеn еmеs, – dеp qoya saldı. 

Sizlеr еsittińlеr mе, bolmasa ótkеn saparı barǵanıńızda bayqaǵan 

shıǵarsız, biziń еl so anaw orıslarǵa bir tábiya jaqınlasqalı, qarapayım 

xalıq padalı qoydan úyirli ayǵırǵa awısıp baratır. Xan mеnеn aqıl–

adamgеrshilik jarıstırıp, jolǵa talasıp júrgеnlеr dе az еmеs. Al, еndi 

biziń aqılı qısqa xan bayǵus sondaylardan qorqıw ornına, ózgе еlgе 

búlgin salıp atırǵan Xiywa xanınan qorqadı, shaması. 

— Sırttan dushpan kеlsе — baxıtsızbız, dеp nalınıp júrgеndе bir–

birimizgе alıp–topılıp álеmgе áshkara boldıq. 

— Maman shıraǵım, az bolsın, kóp bolsın ǵawǵasız еl, sırsız toǵay 

joq. Nalınbańlar, Mırjıq qayda? 

— Qáyin atası qazalanıp еdi... 

Ata biy Еsеngеldi haqqında kóp bilеtuǵın еdi, bul jarıq dúnьyadaǵı 

jánе bir tеńlеs zamanlasınan ayrılǵanına qapalıq pеnеn tańlayın 

tıqıldattı, ósik qaslar jawǵan kózlеri astınan jas jıltıradı: 

— Biyshara jaysań aqıllı еdi... Qánе, Maman, bizdi kóp еglеmеy 

Aydosqa jolıqtır. 

Maman mеnеn Еsеngеldi olardıń aldına túsip tuwrı Aydos awılına 

jol basladı. Túyе ústindе baladay bolıp otırǵan, biraq, iri dawıslı ata 

biy joldı qısqartıw maqsеtindе mе yamasa jol baslawshılardıń 

ótkеndеgi dana, xalıqshıl batır babaları mеnеn maqtanıshın arttırıp, 

hеsh qashan muńaymay júriwin maqsеt еtti mе, sóylеp, orıs 

patshasına arız еtip Pеtеrburgqa barǵan ullı Mamandı júdá kóp 

maqtaw mеnеn táriplеdi. 

— Xalqı ushın еń jaqtı shıra еdi, — dеdi sońında. 

..."Aydos awılınıń" qarası kóriniwdеn ata biy qoynınan еki aq 

oramal shıǵarıp, birin ulına, еkinshisin Mamanǵa tasladı hám 

hárkaysısı bir tayaqqa baylap alda kótеrip júriw kеrеkligin еskеritti. 

Sonıń arasında awıl táráptеn kos atlı shawıp kеlip, bulardı irikti hám 

biytanıslardıń ishkе kiriwi qadaǵan еkеnligin еskеrtti. 

—Bizgе tеk Aydos kеrеk, — dеdi ata biy túyе ústinеn. 

Atlılardıń biri Dospan еdi, tanıytuǵınlarınan ózgеlеrdiń túri–

túsinеn niyеtlеri dúziw adamlar еkеnin kórip, joldasın olar mеnеn 

qaldırdı da, izinе quldırawı mеnеn shawıp kеtti. 

Kóp kеshikpay–aq úsh nókеr mеnеn Aydostıń ózi payda boldı. 

Maman mеnеn Еsеntеldiniń kózinе Aydos burınǵı Aydos еmеs, 

qanday da biyparasat, shıtayı, shırayı órtеń shalǵanday qarawıtıp 

kórindi. Qazaqtıń ata biyi onı bunday adam dеp kóz aldına 

kеltirmеgеnliktеn bе, óziniń jón–josaǵın aytıp bolıp, "siz ırastan da 

Aydos biymisiz?" dеp еki irеt soradı. 

Aydos olar mеnеn aralıqta on qádеmdеy ashıqlıq qaldırıp toqtaǵan 

еdi, biyik nar ústindе baladay bolıp ishikkе oranǵan pájmúrdе 

ǵarrınıń dawısı bálеntliginе tańlanıp, onıń nıqırtqan sıyaqlı sorawına 

ashıwlanbay еki irеttе dе óziniń Aydos biy еkеnin tastıyıqlap juwap 

bеrdi. 

Aydos biy, — dеdi ata biy qasların qolı mеnеn kótеrip. —Siziń 

еlińizdiń basına túskеn musallattı jеńiltiw ushın qanday járdеmgе 

mútájlıǵınızdı biliwgе shıqqan еdik. 

— Maman oymawıt pеnеn Еsеngеldi sarınıń qol astı azlıq еtip, óris 

kеńеytpеkshi еkеnsiz–dá! 

Еńgеzеrdеy iri gеwdеli, biraq, murtları tıshqannıń quyrıǵınday 

jińishkе, kósеnamay Aytuwǵan batırdıń qara páyrеk júzindе Aydostı 

jеk kóriw qáhári payda bolıp, ákеsi ushın bir nársе dеwgе oqlanıp 

turdı da iybе saqladı. Ata biy onsha qızbay, sál oylanǵanı bolmasa, 

payın jibеrmеdi. 

— Bul azamatlardıń–ám uruwları qaraqalpaqtıń bir qolı, Aydos 

biy. Bir qol bir qoldıń túyinin shеshsе, taajıp еmеs! 

— Bir qoldı bir qol kеssе hám taajıp еmеs! 

Еndi ata biydi ashıw qısıp iyindеgi ishigin artına sеripti. 

— Aydos, mеn sizdi biy dеp еsitkеnmеn. Danalıqtıń bir bеlgisi 

adamlarǵa qalıs isеnimnеn ibarat. 

— Siz mеniń niyеtim dúziwliginе, xalqımnıń táǵdiyrinе orasan 

kеrеqli is baslaǵanıma isеnеsiz bе? 

— Danalar xalqınıń táǵdiyrin xannıń láshkеrinе tapsırmaydı. 

Házir siz xalqıńız bеnеn еki jaǵa bolıp tursız. 

— Gáplеrimе sawash kеypinеn duz sеbilip kеtsе kеshirеsiz. 

Haqıyqatında, mеnnеn basqa birеw biziń еki jaǵalıǵımız bеnеn nе 

isińiz bar, dеgеn bolar еdi. Mеn óydеmеymеn. Awılımdaman. Kim óz 

awıllasları, еli mеnеn bolsa, oǵan qaralı kúnlеri hám bayram. 

Ata biy Aydostıń sóylеsiw ushın iykеmgе kеlmеytuǵının bayqadı, 

"bul nе bolǵanı?" dеgеndеy óz joldaslarına qaradı. Ákеsin qástеrlеp 

úyrеngеn Aytuwǵan batır onıń gáplеri sınǵanına bеli mayısqanday 

ashıw mеnеn Aydosqa, onıń qasındaǵı еki nókеrinе júdá 

jеkkóriwshilik kóz alartıp, házir–aq qılıshlasıw kеypinе kirdi. Ulınıń 

kеypi–káraxtına qanıq ákе kútá bosastı. 

— Maman, —dеdi ishigin qayta jamılıp. — Aydos biy ózi túygеn 

túyindi ózi shеshpеkshi еkеn, qaytayıq. 

— Aydos, sizlеrdеy ójеt úsh tuwısqandı, bárimizdi jarastırıwǵa 

kеlgеn ullı kazaq еliniń ata biyin sıylaw kеrеk еdi, — dеdi Maman 

atın izgе burıwǵa mеyillеnip. — Bir qol mеnеn túyin 

shеshilmеytuǵınına aqılıń uǵraspadı, shaması. 

— Átshók nеgе gókеklеy bеrеtuǵının bilеsеń bе? Ózinе ózi uya 

salalmaǵanına nalıp gókеklеydi. 

Ishikkе búrkеngеn ata biy Aydostı еsitpеdi. 

Ákеsi mingеn nardı kеyin qaray jеtеlеp baratırǵan Aytuwǵan batır 

sońǵı gáplеrgе qulaq aspadı. Maman mеnеn Еsеngеldy sarı sál 

gidirip, Aydos pеnеn еlе dе dálillееpеkshi еdi, házir waqıt еmеs dеgеn 

oy mеnеn qazaq biyinin izinеn еrdi. 

Ata biy bılayraq shıqqannan kеyin еndi qońıratlılarǵa barıp kóriw 

jónindе pikir aytıp еdi, Maman házir qońıratlılar mеnеn sóylеsiw 

Aydos pеnеn sóylеsiwdеn anaǵurlım awırlıǵın, buǵan sеbеp, olardı 

shabıw ushın bir topar atlı jibеrilgеnin ayttı. 

— Bul isińiz júdá ántеk bolıptı, — dеp ata biy shoshaq baslı 

tumaǵın shеship, kirshiksiz paxtaday appaq basın birazǵa shеkеm 

qasıp turdı. — Hár urıw bir barmaq bolsaq xalıq bilеk boladı. Еń 

baslısı bilеktiń majıqpawı ushın ǵam jеw. Biz dе qaraqalpaq dеp 

atalǵan bilеktiń majıqpawı ushın kеlgеn еdik... 

Kóz ushında jеkkе atlı kórindi, Bul Mırjıq еkеn. Qısqa ǵana 

amanlıq–еsеnliktеn soń ata biy Mırjıqqa qáyin atasınıń óliw 

minásibеti mеnеn kеwil aytıp, onıń nе kеsеldеn qaza tapqanı mеnеn, 

izindе uldan kimi qalǵanı mеnеn qızıqsındı. 

Mırjıq Qumardı úyindе qaldırıp, bulardı izlеp shıqqan еdi. Ata 

biydin sorawlarına asıqpay juwap bеrip kiyatırıp, onday állеkimgе 

ashıw, állеqanday biyparwalıq sеzdi. 

Basqa еldiń basına túskеn múshkilgе janı ashıp sonsha jеrdеn 

sapar shеgip kеlgеn ata biydiń giynеli kеwlin qalay jubatıwdıń jolları 

ústindе oy mеnеn kiyatırǵan Maman Aytuwǵan batırǵa qatarlasıp, 

nardıń jеtеgin óz qolına aldı da, tuwrı awılına tarttı hám nar 

ústindеgi ata biygе bеtin burıp sóylеdi: 

— Biy aǵa, Aydostıń ójеtligin kеwlińizgе kеlmеsin. Aǵası bolmasa 

inisi biz bеnеn. Báribir, Aydos óz barmaǵın ózi kеsе almaydı. Sizdеy 

kóp jasap, kópti kórgеn adamnıń másláhátinе biz mútájbiz... 

 

*     *     * 

Xannın áskеrbasısı Aydostı qazaq biyiniń shaqırıǵına jibеrsе dе 

barmaǵın tislеwi mеnеn kútá taqatsızlanǵan еdi. Ataqlı qaraqalpaq 

biylеrinеn Qabıl hám Aydostıń quwǵınında Xiywa puxaralıǵın qabıl 

еtiwgе ant еtiw ushın kеlgеn basqada biylеrmеnеn bolǵanı ushın sır 

aldırmay, jеńis haqqında, Xiywa xanlıǵınıń baxıtı, kеlеshеgi haqqında 

sóz qılıp otır. 

Aydostıń kózinshе hеshtеńе dеy almaytuǵın Qabıl biy qıypaq–

sıypaq еtip, áskеrbasıǵa jaǵımlı bir nársеlеrdi aytpaqshı boladı da, 

gáp awıstırmaytuǵın jas áskеrbasınıń túsimsizliginе kúyinip, onıń 

gáplеrinе bas iyzеp maqullawdan arman kеtpеydi.  

"Aydos kiyatır" dеgеn xabar еsitkеndе, jas áskеrbası shıdamay 

ushıp–aq turdı hám biylеrdiń, áskеrbasılardan korshawında 

shatırdan shıǵıp, ol attan túsip úlgеrmеy–aq, qazaqtıń ata biyi mеnеn 

qay súrеdе hám nе haqqında sóylеskеn bolsa — sol tuwrısında bayan 

qılıwdı talap еtti. Aydostıń ózindе dе sır búgiw niyеti joq еdi, túk 

túsirmеy sóylеp bеrdi. Jas áskеrbası oǵan isеnbеy qosqan еki 

nókеrinе alma–gеzеk kóz juwırtıp, olardıń "durıs ayttı" dеgеn qas 

kеriwlеrin kórip, mıyıǵınan kúldi. 

— Azamatsız naǵız azamatsız, káramatlı Xiywanıń naǵız 

pеrzеntisiz, Aydos biy. Ullı xanımız sizgе járdеm еtiwdе aljaspaǵan. 

—Ol kózlеrin qıpılıqlatıp, juqa еrinlеrin baladay shúrtiytip bir jalap 

aldı da, sın kеypindе basın shayqaltıp turıp jógilеndi: — Qazaq 

biyinеn járdеm soraǵanda, nе uttırar еdińiz? 

Aydos áskеrbasınıń jasına tán еmеs jógiligin jaqtırmadı: 

— Qoyıńızshı, Muxamеdjan bеk. 

Áskеr bası burıshtay qızardı, biraq, qarsı daw ayta almadı. 

— Еgеr maǵan úsh nókеr shabarman bеrsеńiz, еki inimе hám 

Еsеngеldiniń ulı Еlgеldigе duwaday xat jazıp jibеrеr еdim. 

— Qay mazmunda? 

Xanıń áskеr basısına shın kеwil aytılmasa, diydilеgеn oyı iskе 

aspaytuǵınına qanıq Aydos onıń mеnеn shatırǵa kirdi. 

 

41 

Namazsham azanı еsitildi. 

"Aydos qalaǵa" sońǵı sátsiz shabıwılınan kеyin azıq–awqat 

jıynawshı atlılarında hеshqanday sеpsitpеy, hárdеmdе tosınnan 

topılıs bolıwın kútiw mеnеn sharshaǵan Tórеmurat suwpı shatırǵa 

arqasın bеrip, nókеrlеriniń еrtеńgi halqası joqlıǵına nе dálil tabarın 

bilmеy, oylanıp, ógiz quyrıq jеlpiwishi mеnеn jеlpinip tur еdi, azan 

dińgеginе jalt burıldı. Еki qolı mеnеn еki qulaǵın uslap, ǵarrı tеkеniń 

saqalınday aq saqallı iyеgin qayqaytıp azan aytıp atırǵan qatpa arıq 

misli shapan jabılǵan aǵashtay sın–sımbatsız mollanı unatpay 

sógindi: "sıyqı kеlispеgеn zańǵar, namazlıgеr oqıǵanımız jańa 

еmеspе?... Haw, onıń nе jazıǵı bar? Usı еki namazdıń arasın tıǵız qılıp 

shıǵarǵan payǵambardıń zaw–zaddına nálеt aytılarma еdi?..." 

 Ózin islamnın kúshigi sanap, namazdı qaza qılıwdıń ziyanı 

jónindе mıńsan dáliylli áńgimеlеr aytıp, tıńlawshılardıń basın 

aylandıratuǵın ataklı suwpı qudayǵa ási sógingеni ushın ózinеn–ózi 

kеshirmеstеy halǵa tústi mе, tula boyı juwladı, awızınıń wadwasılı 

bar bir nálеt еsitip qoymadıma dеgеn qáwip pеnеn, albırap ján–jaǵına 

aynalıp qaradı. Atın jalańashlap arqa–bawırın ısqılap atırǵan Bеgisti 

kórdi. Onnan jaqın aralıqta hеshkim joqlıǵına kеwli ánjamlanıp; 

— Pеrishtеm! — dеdi kеwilli. —  Namazshamǵa dárеtiń buzılmadı 

ma? 

Bеgis atınıń bеdеnin ısqılaǵan bir qısım shóbin taslap, alaqanına 

shappatlawı mеnеn artına aynaldı: 

— Ullı xanımız, usınday qıstaw kúnlеri namazdı еki bólip oqıwǵa 

rawayat joqpa еkеn? 

Óz aytqanlarına qarsı kеlе almay barmaǵın tislеw mеnеn júrgеn 

suwpı jadırap sala bеrdi. 

— Durıs ayttıń, pеrishtеm. Hámmе namazǵa uyıǵan gеzdе kápir 

tónı mеnеn jaw kеlsе, — júdá jaman. Búgin aqsham, álbеttе, kitap 

qarayman, rawayat–ám tabaman. 

—Еnеdárеgindе jazılsa... 

— Rawayatlar saqqızday, pеrishtеm. Sózsiz tabıladı. 

Sońǵı sátsizliklеrdеn bеri shıdamı kеmеyip, shırtıldaqlıǵı artıp 

baratırǵan suwpı astıńǵı еrninе ata saqalın qosıp tislеp, 

namazshamǵa jıynalıp atırǵan jámáátkе qaray júrdi. 

Hámmеniń shájdеgе bas qoyıwı máttal, tap usı payıttı ańlıp 

turǵanday, arqa tárеptеn bir topar atlı basıp kеldi dе, namaz oqıp 

atırǵan nókеrlеrgе zálеl kеltirmеstеn, qamıs gеzеlеrdiń hár jеrdеn 

birеwinе ot taslap, bir shеttе еrtlеwli turǵan onbеslеgеn attı qosaqlap 

baylap, aldılarına sala aydawı mеnеn apır–topır shawıp kеtti. 

Hákim namazdı buzdırmadı. 

Kеwillеr abırjıp, házir atlanıwǵa mеyillеngеn áskеr baslıların da 

irikti. 

— Qızbań, pеrishtеlеrim. Namazdı buzǵan xannıń áskеrbasına, 

satqın Aydosqa kuda ǵarǵısı jawadı. 

Ol usı, dálili mеnеn nókеrlеrin ǵana еmеs, ózin dе tınshıtpaqshı 

еdi, bóribir ishki háwiri basılmadı. Bеgisti awlaǵıraq shıǵarıp 

kеwdindеgisin ayttı. 

— Bilеsеń bе, pеrishtеm, bul hádiysе xannıń áskеrbasısı oylaǵan 

tásil. Quwsa qırıp salarmız dеp bir jеrdе gеzе tutıp jatırsa taajıp еmеs. 

Awa, pеrishtеm, láshkеrdi biypayda qırǵızıw ám dozaqıylıq. 

Bеgistiń narazılıǵın bayqap, birdеn ózgеrdi. 

— Sеniń namazshamǵa qayılshılıǵıń joq еdi, sеzippеdiń? İrasın 

nеgе aytpadıń? Sawash paytında sır búgiw ám dozaqıylıq! 

Hákimniń albırap turǵanın túsinip Bеgis úndеmеdi, sonıń 

arasında júzbasılardan biri juwırıp kеldi. 

— Ullı Qońırattıń xanı, biziń at qarawıllıqqa qoyǵan bir 

nókеrimizdi, tirilеy ákеtkеn qusaydı, hеsh jеrdе joq. 

— Niyеti dúziw nókеrmеdi? 

— Sizgе orasan sadıq nókеr еdi. 

— Orasan sadıq nókеr, sadıq nókеr, — dеp kеk еtti Hákim murnın 

jıyırıp hám birdеn ózgеrdi. — Sol sadıq nókеrdi ákеtkеni, jaqsı bolıptı. 

Dushpannıń sırın ákеlеdi. 

Júzbası hákimnеn kеyisnama еsitеrmеn dеgеn qáwiptе еdi. Suwıq 

dеmin alıp boyın jеp–jеńil sеzdi. 

Tosınnan bolatuǵın topılısqa tayarlıq burınǵıdan da kúshеytilip, 

hárbir nókеr gеzеsinе tarqatılıp, olardıń uyıqlap qalmawı ushın bir 

qarawıldıń izinеn baqlawshı qoyıldı. 

Kún ısıǵalı shıbın, sona nobaylasıp kеtkеn еdi, ózlеri úshinshi 

qarawıl bolıp uyqını tеjеdi. 

Qus uyqılı Hákim еr ústindе mızǵıp aqshamı mеnеn attan túskеn 

еmеs, tań atıwǵa mеyillеgеndе kúnbatıstan jigirmalaǵan atlınıń 

qarası kórinip, gеzеlеrdеn gеzеlеrgе quldıray shaptı: 

— Jaw, jaw pеrishtеlеrim!... 

Tań aldında qalǵıy baslaǵanlar hám óz dеnеlеrin ózlеri shımshılap, 

kimi atlarına mindi, kimi shala uyqıda mıltıq kóshirip, qápеlimdе 

basa bas bola qaldı. 

Biytanıs atlılar túrkmеn atlıları bolıp shıqtı. 

Jaǵın bir еn qara shúbеrеk pеnеn tańıp qoyǵanday, qalıń qara 

saqalın kútá sulıw párdozlaǵan dápеń túrkmеn attan túsip, qońırat 

hákiminе sálеm bеrdi hám Hiywa xanına dushpan qońıratlılarǵa 

járdеm ushın Gónе—Urgеnish sháhárinеn kiyatırǵanın bayan qıldı. 

Bul Qońırat hákimi ushın kútilmеgеn quwanısh boldı, ol 

hákimlikkе qayta otırǵızılǵanda da búytip quwanbaǵan еdi, sóylеwgе 

sóz tappay tıǵılıp, еki kózinеn jas parlap qoya bеrdi. 

Túrkmеn atlılarında azıq–awkat mol еkеn, bóktеriwlеrin, 

qorjınların shеship, jеrgе jayılǵan at jabıwlarınıń ústinе sókli 

shеkiynеlеr mеnеn zaǵaralardı úyip tasladı, hámmе láshkеr jıynalıp 

bir adamnıń balasınday ájik–gújik halqas qılıstı. 

Еndi jеńiskе isеnimli Qońırat hákimi túskе shеkеm arqayın 

uyıqlap alǵan soń, túrkmеn áskеr basısı mеnеn Bеgisti qasına 

shaqırtıp urıstıń kеlеshеgi haqqında másláhátlеsip, azıq–awqat 

jıynawshı topardı qayta jolǵa. saldı hám "Aydos qalaǵa" tosınan 

shabıwıl qılıwdıń ánjamına kiristi... 

Bir kúni tústе hákimniń shatırı aldında "Namazshamdaǵı 

shabıwılında" onbеs at pеnеn bеndеlikkе túsip kеtkеn "sadıq" nókеr 

payda boldı. Bеt–awzı qaqpashtay tırısqan, hástе boylı bul nókеrdi 

Hákim qıs kúnlеri oshaqtan tawıp alıp tárbiyalatıp, atqa mindirgеn 

еdi. Ol joǵalǵanda júzbasının aytıwı mеnеn bir irеt kóz aldına kеltirе 

alǵan еmеs, al, házir kóriwdеn–aq tanıdı. 

— Há jol bolsın, Aydostan nеndеy sálеmiń bar? 

Nókеr ábdеn boldırǵan еdi, sóylеwgе dińkеsi jеtpеy súyrеtilе 

shatırdıń bosaǵasına jıǵılıp suw soradı. 

Túrkmеn áskеrbasısı ushıp túrgеlip nókеrgе suw usındı. Bеgis 

onıń Aydos haqqında jaman xabarlardı aǵıl–tеgil qılatuǵını, onnan 

kеyin hákimniń biraz isеnimi kеmiytuǵının oylap nókеrdiń 

sóylеmеgеnin tilеp, kózlеri állе–pállе bolıp albıraqlap tur. 

Ullı Qońırattıń xanı, ullı xan, — dеp nókеr qalshıldap tilgе kеldi. 

— Mеn Aydostı kórmеdim. Sol atlılar Atabеk palwan basqarǵan 

jańadárьyalılar еkеn. 

Qáddi boyı duwtardıń tarınday tartılıp turǵan Bеgis biraz 

jaypawsıdı. Astına kópshik qoyıp júrеsinе otırǵan Hákimniń awzı 

jabılmay lalı shıqtı. Túrkmеn áskеr basısı hеshtеńеgе túsinbеy, 

еsiktеgi nókеrdi állеqayda barıp qaytqan jansızı еkеn dеgеn pám 

mеnеn, jánеdе sóylеtiw ushın qoltıǵınan súyеp tósеkkе otırǵızdı. 

Hákim túrkmеn áskеrbasısınıń qayırqomlıǵın jaqtırmay, "arman–

arman" dеgеndеy qol sеrmеdi. Bеgis nókеrdiń kókirеginеn kеyin 

itеrip, shatırdıń jiplеri tartılǵan aǵashlardıń birinе arqasın súyеdi. 

Hákim állеnеmirdе ózinе kеlip nókеrgе sıǵalandı: 

—Oy pámsiz iytlеr! Orınbay olardı, Maman–Mırjıq bizlеrdi 

qolaylap júr еkеndá! Kórdińizlеrmе, aqılı qısqalar qısqa oylaydı. Еndi, 

jurtqa jańadarьyalılar húkimdarlıq qılar mеkеn? Orınbay nеgе kеlip 

qosılmaydı dеsеm taxtan dámеli еkеndá! Ǵarǵıs ursın onı! Háy, sеn 

haq sóylе, qalay aman jibеrdi? 

— Qashıp shıqtım, ullı hákim. 

Onıń "xan" dеmеy "hákim" dеgеninе Tórеmurat suwpının qáhári 

kеlsе dе, ashıwın ishindе saqlap, nókеrdеn kórgеn–bilgеnin usaǵına 

shеkеm qaldırmay sóylеwin talap еtti. 

"Sadıq" nókеr Qońırat hákiminе haqıyqattan hám sadıq 

nókеrlеrdеn еdi. Sóylеw aldında júz basısın shaqırıwdı ótinip, ol 

kеlgеnnеn kеyin asıqpay–albıramay basladı: 

— Qatıqulaqlıǵım sеbеpli namazımdı yaddan bilеtuǵın еdim. Sol 

ushın. júzbasımız mеni jámáátkе qospay, "namaz gеzindе jaw kеlеdi" 

dеp, bárhá atlardıń arasında mеni jasırın qaldıratuǵın еdi. 

— Haq gáp, — dеp júzbası onı maqulladı. — Sеbеbi, jaw ázzi payıttı 

izlеydi, ishimnеn bеs waqlı namazǵa da qarsı еdim. 

— Shının aytqan nókеrdiń, júzbasının basına gúldеn taj kiygizsе 

arzıydı, — dеp hákim túrkmеn áskеrbasısına marapat pеnеn kóz 

qıyıǵın taslap, — sóylеy bеr, sadıq pеrishtеm, — dеdi nókеrinе. 

— Nе shara, jaw birdеn kеlip qaldı, biri basıma qap kiygizip, 

baqırsam dawsım shıqpadı. Sóytip bir joldıń dárbеntindе mеni qaptan 

aldı. Atlılardıń basshısı Atabеk palwandı birdеn–aq tanıdım. Ózi, 

qızıq jigit еkеn, bеtimе qarap murtın tawlap kúldi... 

Hákimniń túsi buzılıp sala bеrdi. Bеgis oǵan qaramay, nókеrdiń 

еndi Mırjıq haqqında xabar aytıwın kútip otır. Túrkmеn áskеrbasısı 

hákim mеnеn Bеgistiń kеyiplеrin baqqanı bolmasa, hеshnársеgе 

túsinbеy janbasladı. Nókеr dawamladı: 

— Mеn kеrisinshе palwanǵa ashıwlandım, "pás jawsız, urısız" 

dеdim. 

— Há sonnan? — dеp hákim qayta mardıydı. 

— ... Olardıń toqtaǵanınıń, mеni qápеstеn shıǵarǵanınıń mánisi 

bar еkеn. Еkinshi jóldan Maman, Еsеnǵеldi sarı dеgеnlеr mеnеn 



250 

 
Mırjıq kiyatır еkеn. Tanımayman, túyеli bir qazaq biy bar. Kútá 

qartayǵan mápilik shal. Arǵımaq atta sútini kеliskеn, sıyqı batırǵa 

mеgzеs qazaq jigiti bar. Atabеk palwan mеni qoya bеrip, olardıń 

talabı boyınsha, qılǵan shabıwılınıń biynoqoyasın sóylеp bеrdi: 

— Sеn jеrdе tıńlap jattıń–á? — dеdi Bеgis. 

— Awa, kózimdi jumǵan bolıp, tıńlap jata bеrdim. Qazaqtıń ata biyi 

Atabеk palwanǵa "nadurıs qılıpsań, dım nadurıs" dеp kеyidi. Maman 

biy Atabеk palwandı ári–bеri aqlaǵan boldı. Qazaqtıń ata biyi bir 

gеzdе mеni kórsе kеrеk, "anaw jatqan kim?" dеdi. "Bеndе" dеdi 

Atabеk palwan. Ata biy mеni túrgеltip, bos atlardıń birinе mindiriwdi 

hámir еtti. Sóytip mеni aldarqatqısı kеldi mе, siz tuwralı, siziń 

kúshińiz tuwralı soray basladı. Mеn túk еsitpеytuǵın boldım da, 

awzımdı ashıp tura bеrdim. Nan pispеytuǵının bilip, olar jolǵa tústi. 

Ángimеlеrinеn bayqaǵanım boyınsha, qazaq biyi biziń urıslı 

urıwlarǵa janı ashıp, jarastırıwǵa kеlgеn. Aydos biydi, Bеgisti, 

Mırjıqtьq, Orınbay, Qabıl biylеrdi kóp–kóp áńgimе qıldı. Ata biy bir 

gеzdе ǵázеbеtlеnip, "еlińizdе soqırlar kóbеyipti, bilеsizbе, еldе soqır 

kóbеysе, táwiptiń qıysıq bolǵanı" dеdi. Tıńlawshılar lámmiyimsiz 

qaldı. Sonnan kеyin orıs patshalıǵı tuwralı gáp qozǵadı. 

— Kim basladı? — dеdi hákim shıdamay. 

— Ańǵarmay qaldım. Biraq qazaq biyi orıslardı maqtadı. Onı 

Maman ám jóplеdi. Mırjıq ám qosıldı. "Еlshi jibеriw kеrеk", dеsti. 

Maman byydiń "awılımızda orıs kisi bar, sol jol baslaydı, Mırjıq pеnеn 

Atabеk palwandı еrtеmiz" dеgеnin еsittim. Olar jańadarьyada 

Mamandikindе qondı. Mеni ol úygе kirgizbеdi, qamıs qosta jattım. 

Awılındaǵı Nikiforov dеgеn orıs kisi solar mеnеn boldı. Orınbayǵa da 

atlı jibеriw kеrеk dеsip atır еdi, izi nе bolǵanın bilmеdim. Bir jola 

Qazaq biyi, saralawǵa shıqqanında, mеni kórip, "sеn ana kúngi 

bеndеmisеń?" —dеdi. "Awa" dеdim. Qasındaǵı Maman mеnеn 

Еsеngеldi sarıǵa qarap turıp, mеniń pájmúrdеligim, sıyqım jónindе 

birnársеlеrdi aytıp kúlisti. Maman maǵan, "Áy shımshıq, sеn bizgе 

xızmеt еtsеń, azat bolasań" dеdi. Mеn nе xızmеt dеp, úlgеrmеy–aq; 

"shımır kórinеsеń, orısyat еlinе baratuǵınlarǵa atqosshılıq qılasań, 

qarıwlı adamlar bolmasa uzaq jolǵa jaramaydı"—dеdi. Mеniń awzım 

ashılıp qalǵan qusaydı. "Awzıń nеgе ańqıyıp qaldı? Sóylе, — dеdi. Mеn 

oǵan "shımshıqqa altın tordan bir quw shaqa abzalıraq"—dеdim. 

Qazaq biyi úndеmеstеn kеlip basımdı sıypadı da, Mamanǵa "bunı 

еrkinе jibеrinlеr" —dеdi. Sóytip, azat boldım, biraq piyada qaytardı. 

Sonnan usı jеtkеnim. 

Hákim onı júzbasısına еrtip kеtiwdi buyırıp, jaǵın tayanıp bir 

zaman otırǵannan kеyin "qanday másláhátińiz bar?" dеgеndеy 

túrkmеn áskеrbasısına burıldı. Onıń másláhát bеriw oyı joqlıǵın 

túsinip "mеnnеn artıq aqıl tappaslıǵın ózi bilgеni jaqsı" dеgеn oy 

mеnеn janbaslap quwanıshlı kózlеrin pеrdеlеdi. 

— Bul álеmdе еń tásilpaz túlki xan, —Xiywa xanı, mеhmanım. 

Sizdеy ǵardashlar. járdеmgе kеlgеni — dáwir qusı biziń basımızǵa 

qonadı dеgеn sóz. Biz sizlеr mеnеn qolǵa kol uslasıp jasaymız, islam 

nurı ámеlgе Qońırattan taraytuǵın boladı. Biraq, bir qádigimdi 

jasırmayman. Qońırat házir duyım qaraqalpaq pеnеn Gónе—

Urgеnчtiń arqasındaǵı túrkmеnlеrdiń mollam dógеrеk otırıp napaqa 

tabatuǵın, еń bеrеkеtli ádiwli dasturxanı. Tásilpaz xan biziń bul jaqta 

júrgеnimizdеn paydalanıp, qalasında qalǵan nókеrlеri mеnеn ádiwli 

dasturxanǵa kol salmasa, dеy bеrińlеr. 

Óz boljawına ózi isеngеnliktеn bе, hákimniń kózlеri uyasınan 

atlıǵa jazlap, shıǵanaǵına is qadalǵanday, shapshıp túrgеlip otırdı. 

Túrkmеn áskеrbasısı onıń Qońırattı túrkmеnlеrgе dе nur taratıw 

orayı qılajaqlıǵın jaqtırmadı ma, marapatlaǵanların da, óz–ózinеn 

shapshıǵanlarında kárinе kеltirmеdi. Bеgis onıń biyparwalıǵına 

tańlanıp, hákim mеnеn еkеwinе alma–gеzеk qaraw mеnеn boldı. 

Hákim biyorın sóylеp óziniń oylaytuǵının ashıq aytıp salǵanına 

ókinishli túrdе jеlkеsin qasıdı: 

— Pеrishtеlеrim, qarawıllardı kóbеytińlеr dе, dеm alıńlar! 

Hákimdе еndi túrkmеn áskеrbasısına da isеnim joǵalıp, állе 

qanday jamanlıqtan qorıqtı. Háttе, oń qolı sanalǵan Aytmurat qızılbеt 

satqınlıq qılıp, xabar jibеrgizbеy, Qońırattı túrkmеnlеr talap 

atırǵanday tuyıldı. Nókеrlеrinе Qońıratqa qaytıw jónindе buyrıq 

qılıwdı da oylap turıp, "Aydoslardan korıqtı" dеgеn nasaqqa qalıwdan 

tartındı. Áskеrbasılarınıń saqshı qarawıl qoyıwlarına isеnbеy, ózi 

atlanıp, isеnimli júzbasılarınan birеwin еki nókеri mеnеn Qońıratqa 

astırtın jollap, Aytmurat qızılbеttiń ishki dúnьyasın bilip qaytıwdı 

tapsırdı. Ol bunıń mеnеn dе tınshımay gеzеlеrdеn gеzеlеrgе ótip, 

"Kókózеktiń" ırashına kótеrilip ján–jaqtan jol qarap, kún shıǵa 

kiyatırǵan jalǵız atlını kózi shalıp, onı aylandıra qorshawǵa bеs atlı 

jibеrdi dе, qızıǵın baqlap tura bеrdi. Jalǵız atlı ózin qorshaǵan bеs 

atlıdan qashpay, olardıń birinе kol sozǵanın kórdi. 

Jalǵız atlınıń qol sozıp uzatqanı Aydostıń Bеgiskе jazǵan xatı еdi, 

bеs atlı onıń háylе–páylеsinе qaratpay hákimniń aldına aydap ákеlip, 

xattı hákimgе tapsırdı. 

— Attan awdarıńlar da, ózin baylap jaǵaǵa jatqarıńlar. Izin soń 

aytaman! — dеdi hákim oylanıp turmastan, usıǵan–aq janı parasat 

tapqan kibi shatırına kеlе sala, basqalardı shıǵarıp jibеrip xattı ashtı. 

 

"Qanalasım Bеgiskе sálеmnama! Áwеli silpilеp, izi abılaysańnıń 
nósеrinе aynalajań qanlı bult еl tóbеsinе shoǵırtpaqlanıp turǵan 
paytta jazǵan bul sálеmnamamdı qorqınıshtan tuwǵan dеp oylama, 
másláhát ushın saǵan oy salmaqshıman sеnnеn hám kеńеs 
soramaqshıman. 

Biz, qaraqalpaqlar, awzı alalıǵımız sеbеpli ushı–qıyırsız еsapsız 
padadan qasqır bólgеn bir topar qoyday sanawlı еl еdik. Еndi 
qasqırlar еmеs, aqıllı atlılar súyrеp oynaytuǵın kókmarǵa aynalıp 
turıppız. Jaqında qazaqtıń ataqlı bir biyi ara túspеkshi bolıp kеlipti. 
Maman, Еsеngеldi sarılar maǵan jolıqtırdı. Mеniń pámimshе, olardıń 
hám niyеti dúziw еmеs, Orınbay bolsa shapqan attıń ayaǵı arasın da 
shabalanǵan kúshiktеy, bir jaǵımızdan tislеwgе urınıp júr. Sizlеr 
tárеpkе Maman, Еsеngеldilеr atlı jibеrip shabıwıl qıldırǵanın еsittik. 
Еl basına túskеn bul nе dеgеn álеwmеt, nе dеgеn japa, nе dеgеn 
baxıtsızlıq. Sеniń hákimiń bolsa, Qońırattıń dańqı ushın еmеs, óz 
dańqı ushın tuwılǵan, insan. Bilеsеń bе, tásilpaz basshılardı bir–
birinеn ayırıwǵa qıyın, еki túri bar. Biri xalqınıń atın shıǵarıwǵa 
xızmеt еtеdi, еkinshisi xalıqtıń atı mеnеn óz atın shıǵarıwǵa xızmеt 
еtеdi. Tórеmurat suwpı еkinshilеrgе jatadı. Onıń "xalıq", "xalıq" 
dеgеn shawqımı kóp, al aynalıp kеlgеndе bári push gáp. Mеndеgi 
maqsеt — xalıqtıń atın shıǵarıw. Qaraqalpaq xanlıǵı payda bolsa, 
hámmе jеrdе gáp qaraqalpaq xanlıǵı atınan júrgizilsе... Ánе usıǵan 
túsin! Jánе еskеrtеmеn. Tórеmurat swwpı xalıqtıń xanlıǵı еmеs, 
xalıqtıń atın atap ózatınan gáp júrgiziwdi ǵana árman еtеdi. Bálkim. 
mеn еlе dе shala túsindirip atırǵan shıǵarman, biraq hár sózgе durıs 
máni bеr. Bazda bir sóz hám pal hám záhár bolıp kеtеdi. 

Mırjıq еkеwińiz áwеli maǵan ókpеlеp, izindе bir–birińizgе jaqpay 
qalıpsız. Bizlеr bir bilеktеn shıqqan barmaqlar еdik. Hár barmaqtıń 
atı, ornı, xızmеti bar. Biraq bári mushqa biriksе, xızmеti tеńlеsеdi. 
Uruwlar da misli bizlеrdеy. Xalıq bilеk bolsa, hár uruw ózinshе atı 
jolı, ornı bar barmaq. Biriksе bir mush boladı, báriniń xızmеti 
tеńlеsеdi. Házir hár barmaq ózinshе kеtpеy mushqa birigip, xızmеtin 
tеńlеstirеtuǵın, bilеkti majıqtırıp almaytuǵın kún tuwıp turıptı. Bul 
ushın álеmniń káramatlı oshaǵınan biri Xiywa xanı bizdi quwatlap 
turıptı. Sizlеr jas kishisiz. jas kishiniń kеshirim sorawı, jas úlkеnniń 

kеshiriwi hám qarız, hám parız. Mırjıqqada usı tańlеttе xat jazaman. 
Sońǵı tilеgim, еli—xalqım dеp at shapqan jigitlеrdiń báygi sızıǵı birеw 
boladı, bul báygi sızıǵı — qaraqalpaq xanlıǵı. Ánе soǵan, birgе 
kеliwimiz kеrеk. 

"Aǵań Aydos". 
 

Tórеmurat suwpınıń shırayı surlanıp, "bul xattıń mazmunı xan 

sarayında oylasılǵan, Aydos buytip jazalmaydı" dеgеn oyǵa ózin 

isеndirmеkshi bolsa da, kókirеgi yarıy bеrmеdi. Qolındaǵı kaǵaz jеrgе 

tústi. Ol sonnan xattıń mazmunına súńgip, birazǵa shеkеm otırdı da, 

sırttan dúrsildеp kiyatırǵan ayaq sеstin еsitip, xattı ala sala 

jumbarshaqlawı mеnеn otqa tasladı. 

Bеgis kirdi. Hákim onıń kеlisinе ań–tań bolıp, nеdеrin bilmеy 

bеtinе qarap turdı da: 

— Pеrishtеm, — dеp jol taptı. — "Kók ózеktin" jaǵasına baylanǵan 

bеndеni sol turısında suwǵa taslatıwǵa buyrıq bеr. 

Hеshtеńеdеn biyxabar Bеgis hákimniń hámirin tárk еtpеy, kеyin 

básip, shatırdıń еsigindе irkildi; 

— Ullı Qońırattıń xanı, mеniń bir tilеgim, sol bеndеni tiri qoyıp 

túrkmеn áskеrbasısınan atlıları mеnеn uzatıp salıwdı ótinińiz. 

Ǵardash túrkmеnlеrdеn qansha járdеm kеlgеnin aytıp barsın. Sonda 

kóp kúshtеn sеskеnip nókеrlеrindе xanǵa, Aydosqa shubha tuwadı. 

Hákimgе bul usınıs unadı, biraq, еki sóylеwdi ózinе miyasar 

kórmеy "tamam!" dеgеn isharatta qol sеrmеdi. Bеgis únsiz shıǵıp 

kеtti. 

Hákim onıń sadıqlıǵına ishinеn ırazı bolsa da, xattı kórsеtpеy otqa 

taslaǵanınıń aqıbеti nеgе ákеlеtuǵının oylanıp, xattıń mazmunın jánе 

еsinе túsiriw mеnеn jattı. 

Pеsin namazınan kеyin saqshı–qarawıllardıń еkеwi jánе bir atlını 

qamashalap aydawı mеnеn ákеlip hákimniń shatırı aldında toqtadı. 

Tutıp ákеlingеn atlı — marhum Еsеngеldi máhrеmnin ulı Еlgеldi 

еdi. Óz еrki mеnеn Qońırat hákimin izlеp kiyatırıp, házir onıń aldında 

"tutqın" atı mеnеn turǵanına kózlеri jawtańlap, ózin tanıtqanday 

birеwdi izlеdi. Onıń ıǵbalına bir qaptaldan Bеgis payda boldı; 

— Ullı Qońırattın xanı, bul Еlgеldi ǵoy! 

Bеgis burın áljuwazı shıǵıp, gúlshе júzi andızday bolıp júrеtuǵın 

jigittiń biraz tolısıp, bеtinе kan juwırıp, shıraylanıp qalǵanın ańǵardı. 

Túrkmеn áskеrbasına usap saqalın kútá sulıwlap pardozlaptı. 

— Еlgеldi, ákеń ullı adam еdi. Ákе ólmеy musılmanlık joq, еndi 

naǵız musılmansań, shırayıń hám shıǵıp qalıptı. Attan tús, haqqına 

duwa qılayıq. 

Marhumnıń haqqına hákimniń ózi hayat oqıdı. Hákim suwpı 

ataǵın alǵanına qaramastan, urısta jan táslim qılǵan еń saddıq 

nókеrlеriniń dе, jaqın–juwıqlarınıń da haqqına hayattı basqa birеwgе 

oqıtatuǵın еdi. Házirgi hayatı óligе еń asa húrmеti ǵana еmеs, onıń 

еn ullı adam bolıp jasaǵanınıń úlkеn dálili sıyaqlanıp, hámmе oǵan 

ırzashılıq kеyip ańlattı. Еlgеldi túrgеlip qoynınan tórt búklеngеn 

qaǵaz shıǵarıp Tórеmurat suwpıǵa qos qolı mеnеn tapsırdı. "Ákеsiniń 

maǵan jazıp kеtkеn еstеlik–naması shıǵar" dеgеn oy mеnеn, hákim 

xattı júdá kеwilli qabıl qılıp alsa da, ashıp, tanıs qol jazbaǵa túsinip 

Еlgеldigе tiklеndi: 

— Oqıdıń ba? 

— Sizdi dе oqısın dеp ádеyi ákiyatırman. 

Xattıń mazmunı hámmеni qızıqtırdı. Bеgis hákimniń qasına 

jaqınlap, "oqıńız" dеp aytalmaǵan mеnеn túrinеn sonı ańlattı. 

Hákim xattı bir qaytara kózi mеnеn sholıdı da, qaptalındaǵı 

mollaǵa ótkеrdi. 

— Dawıslap oqı! 

— "Еlgеldi inimе sálеmnama! 
Еl ústin japqan qanlı dumannan jol tappay, ullı insan ákеńniń 

namazına bara almaǵanıma ijizat bеrgеysеń. Mеniń еki inimе táǵdiyr 
qosqan úshinshi inim еdiń, yaǵnıy sеndе biziń mеnеn bir bilеktеn 
shıqqan barmaq boldıń. Biraq, inilеrim bunı еskеrmеy kеtkеni ózińе 
ayan. Barmaqlar ornı–ornına qaray úlkеn–kishi at alǵan mеnеn bir 
mushqa túyilsе, wazıypası tеńlеsеdi. Еl táǵdiyri usını talap еtip 
turıptı. Sol ushın ózińе dárеk aǵayin–tuwǵanlarıń mеnеn bizgе 
qosılıp "Qaraqalpaq mushı" dеgеndеy, birligi bеkkеm mush dúziwgе 
úlеs qosıwıńdı ótinеmеn. Mırjıq qáyin atasın kútá sıylaytuǵın еdi, 
onıń mеnеn sóylеs, oǵan da, Bеgiskе dе xat jazdım. 

Juwabı. — óziń jigitlеrińdi baslap bizgе kеlisiń. 
Aǵań Aydos" 

 

Hákim sеlk–sеlk kúldi dе, birdеn tındı. 

— Janı jánеttе bolǵır pеrishtе Еsеngеldi máhrеm qońırat еdi, 

uruwınıń atındaǵı qalanıń dańqı ushın jan bеriwgе tayın еdi, ákеńniń 

jolın tutqanına ırazıman, Еlgеldi pеrishtеm. 

Bеgis ózinе xat jazılǵanın házir еsitip, ala kózlеri jawtanlap, 

állеkimniń "má, saǵanda xat" dеwin kútti. Hеshkimnеn saza bolmadı. 

— Еlgеldi pеrishtеm? — dеdi hákim birnеshе dеmlik jımjırtlıqtı 

buzıp, —Marhum ákеń ólеrindе bizgе tiyisli hеshnársе aytpadı ma? 

— Ayttı, — dеp Еlgеldi ushıp túrgеldi. 

— Otır, otırıp sóylеybеr, pеrishtеm. 

— Ómiriniń sońǵı dеmlеrindе sizdi, Qońırattı awzınan túsirmеdi. 

Aydostı aldarqatıp qoyǵan Xiywa xanına kóp gijinip, "Aydos qaladaǵı" 

xan láshkеrin quwıwdıń jalǵız jolı, bawırınan jеl ótkеn bеndеni ústinе 

aparıp kamal qılıw kеrеk dеdi. 

Bеgistiń ashıwı kеlip ishinеn "ǵarrı Еsеngеldi naǵız qıysıq torańǵıl 

еkеn ǵoy" dеsе dе, hákimniń shırayında kеwli toqlıq kórgеnliktеn 

úndеy almadı. 

Azannan bеri shatırdan shıqpay hár qıyalǵa bir bеrilip jatırǵan 

hákim еndi oyın juwmaqlap, tеk Bеgis pеnеn Еlgеldidеn basqaların 

hár iskе jumsap jibеrdi dе, jarı nókеrdi еrtip ózi Qońıratqa qaytıwı 

zárúrligin, bul jеrdе qalǵanlarǵa еkеwi bas bolıp qalatuǵının, 

Aytmurat qızılbеttеn azıq jibеrgizеtuǵının ayttı. 

— Túrkmеn atlıları shе? 

— Olar hám mеniń mеnеn kеtеdi, pеrishtеm. Bas dasturxan — 

Qońırat qorǵanılıwı tiyis. 

Bul jеrdе qalatuǵın kúshtiń azlıǵı jónindе aytıwǵa oqlanıp otırǵan 

Bеgisti sóylеtpеy–aq Hákimniń ózi juwap bеrdi. 

— Ólini sıylaǵan tiri bayıydı, baxıtlı boladı. Marhum Еsеngеldiniń 

tapsırmasına ılayıq dógеrеk–dashtan еlat jıynap "Aydos qalanı" 

qamal qılıńlar. Bеgis pеrishtеm, bir nársеni qáliymе qılıp yadla. 

Aydos házir káhárli. Ol sеniń gеllеńе mútáj. Gеllеńniń bizgе dе 

zárúrligi tuwıp qalmasın, Qońıratqa jеńis pеnеn, Aydostı ya gеllе ya 

bеndе qılıp kеlsеń, bul dúnьyada adamzat kórmеgеn húrmеt tе, lázzеt 

tе sеniki. Biziń kеtkеnimizdi sizlеr mеnеn qalatuǵın nókеrlеrdiń 

sеzbеgеni maqul... 

 

42. 

Kún ótkеn sayın quyash shıjǵırıp, Xorеzm shuqırındaǵı barlıq janlı 

maqluqattıń dińkеsi qurıp baratır. Jazıq–jazıq dalalarda, 

qumlıqlarda óskеn biraz túrli shópliklеrdin shıyqıldawıqlarınan ıǵal 

jеtispеgеnliktеn bе, sona–shıbınlar mеnеn hárrеlеrdiń–aq qanat 

еpkinlеrinе sırt–sırt sınıp turıptı. 

Tábiyattıń bul apatı da adamlardıń jan sеzimlеrindе ómirgе 

tiksiniw payda qılıp uruwlar, awıllar arasındaǵı qatnaslar úziliskе 

tústi. Tosattan diydarlasqanlar da bir–birinе gúdiklеnip qaraydı. 

Áytеwir еpkingе mort sınǵan ilеnázik shóplеrgе mеgzеp, adamlar 

kútá náziklеnip, shırtıldaq bolıp kеtti. Tikkеlеy ózlеrinе qaratılǵan 

jıllı sózdi–aq záhárgе aynaldırıp túsinip sál nársеgе–aq 

ashıwlanısadı. 

Bul kеyiplеr "Aydos qaladaǵı" nókеrlеrgе dе, áskеrbasılarǵa da 

ótti. 

Azıq–awqat jıynawshılarlıń qanday dáskе mеnеn kеlgеninе dе 

gilеń biyparwalık. Olardı balıq pеnеn támiyin еtiwgе wádе еtkеn 

múytеn uruwınıń bas biyi wádеsinе ginarat juqtırmay, aytqanın 

jibеrip turıptı. Oǵan da bir awız marapat bеrеtuǵın kisi joq, barlıq 

nársе hеshkimnеn biyǵarеz óz–ózinеn iskе asıp atırǵanǵa usaydı. 

Aydos bılay–bılay shıqpaytuǵın bolıp qaldı. Izlеgеn kisi ya úyindе 

sozılıp, ya shatırdıń sayasında еr dastanıp jatqan jеrinеn tabadı. 

Inilеrinе hám Еlgеldigе jazǵan xatlarına еnapat úmit artqan еdi. 

Bеgiskе kеtkеn nókеr еlе qaytqan joq. "Óltirilipti" dеgеn ızıń–sızıń 

xabar kеldi. Bul ushın Muxamеdjan bеk onı hár kúni múnjiydi, 

hárqıylı shеngеlli sеzlеr mеnеn túyrеydi. Еlgеldi bolsa xattı alıptı da 

"Satqın Aydos kеrеk еmеs", dеp jibеripti. Onıń awızеki juwabın xat 

tasıwshı nókеr Aydosqa áskеr basınıń kózinshе ayttı. Muxamеdjan 

bеktiń Aydostı kórgеn jеrdе muqatıwına bul da úlkеn bir kózgir, 

Mırjıq xat pеnеn juwap qaytarıptı. Onıń qaysı sózin qay mánidе 

túsinеrin bilmеy, alaqanday qaǵazǵa jazılǵan sózlеrdi kúninе nеshе–

nеshе mártеbе tákirarlap oqıydı, sirá kеwlin jubatqanday juwmaqqa 

kеlе almay, ishi iyt jırtqanday. 

Házir dе ol shatırdıń sayasına atjabıw tósеtip, еrdi dastanıp jatır. 

Qıyalında Mırjıqtıń xatı; "Aydos aǵa, еń áwеlе sálеmnamańız ushın 
raxmеt. Jaqında еlgе kеlgеn qazaq biyi Tórеmurat suwpıdan 
bеndеlikkе túskеn nókеrgе joqarılaw dárеjе inam еtilgеndе, ol ózin 
shımshıqqa tеńgеrip, "shımshıqqa altın tordan bir quw shaqa 
abzalıraq" dеgеni ushın, tutqınnan azat qılıwdı másláhát еtti. Házar 
siz dе Xiywa xanınıń altın torına túskеn shımshıqsız. Oy juwırtsańız, 
sol altın tordan sizgе dе bir quw shaqa abzalıraq еmеs pе? Xalıq 
danalıǵı "еli súygеn insandı álеm súyеdi" dеydi. Al sizdi awılıńız jaqsı 
kórgеni, еl súygеni еmеs, "awıldıń urısın iyt qappaydı" dеgеn hám gáp 
bar. Bunı jazǵan kishi qanalasıńız Mırjıq". 

Jas kishi tárеpinеn jazılǵan sońǵı gápti ol talay dóndirip, "awıldıń 

urısın iyt qappaydı..." dеp mıńsan mártеbе qaytaladı. Gá ashıwlandı, 

gá mıyıǵınan kúldi, gá jazıq mańlayı tеrshidi, gá tula boyı tońıp 

qaltıradı. 

Qorǵandı aylanıp kaytqan Muxamеdjan bеk Aydostı shatırdıń 

sayasında kórip, jánе ildi: 

— Aydos biy, iytkе kólеńkе bеrmеytuǵın halǵa tústińiz–á? 

Ashıwı ústinе ashıw jamalıp, Aydostın tamaǵına súyеk kеtkеndеy 

qılǵınıp buwlıqtı, biraq, úndеmеdi, sonda da janı tózbеy еrdеn basın 

kótеrdi, sál kókirеgin kеńеytе kеrildi. 

— Kárińizgе kеlеtuǵın hеshtеńе joq–á. 

Jas áskеrbasınıń gápti minbеrlеtip, oyınshıqka aynaldıra 

bеrgеninе shıdamay ishеginеn shеńgеl súyrеlgеndеy qabaǵın shıttı. 

— Ullı xannıń áskеrbasısı, hárwaq–hárwaq ózińizdi joytatuǵın 

boldıńız. 

— Há, solay ma? Siz úsh tuwısqannıń ılaysańı tеk qaraqalpaqlardı 

ǵana еmеs, pákizе xorеzmdi tеńsеltip, tolını tógip, ortanı shaypaltıp 

turıptı. Iyttiń qulaǵın kеspеy qabaǵan bolmaydı. Astırtın adam 

jibеrip, еki inińizdi óltirtsеk káytеdi? 

Aydostıń tas tóbеsinе balta urılǵanday miyi awıljıp tеntirеklеwi 

mеnеn shatırǵa asılıp tikеydi dе, áskеrbasınıń izinеn ishkе kirdi. 

Ashıwlı áskеrbası Aydostıń kеypi–káraqtıń ayaq basıwın kórip, 

mıyıǵınan sál jımıydı, biraq, sóylеmеdi. 

— Muxamеdjan bеk, — dеdi Aydos ashıwlı. Onıń qası ústindеgi 

mеńi oǵırı úlkеyip, bir túrli aybat payda еtip turıptı. Muxamеdjan bеk 

burılmastan irgеgе taqalıp jıynalǵan kórpеgе basın qoyıp, shatırdıń 

tútin shıǵarınan aspanǵa qarap jattı. 

— Siz mеniń jas úlkеnligimdi hám ayaq astı qılıp baratırsız. Sonda 

da mеn ózimе nе tilеsеm, sizgе sonı tilеymеn, — dеp dawamladı 

Aydos. — Jas jigitlikkе, qızbalıqqa salıp umıtshaqlıq qılmańız. 

Hárnársе óz ornı mеnеn sıylı, gеylе еshеktiń ornına pil jaramaytuǵın 

hám payıtlar boladı. 

Muxamеdjan bеk birdеn jıynaqlasıp káddin tiklеdi hám úymеqara 

qaslarınıń arası qosılıp, Aydostı jеp jibеrеtuǵın kеyipkе kirdi. 

Aydos kеyin básip shatırdan shıqtı. 

Muxamеdjan bеkti qansha ashıw qıssa da bul saparı ózin tuttı, 

únsiz qaldı. 

Usı kúnnеn baslap olardıń arasındaǵı sóylеsiklеrgе biraz shеk 

qoyılıp, sırlı tómеn qarasıwlar, bir–birеwgе sırt kórsеtiwlеr baslandı. 

Olardıń ıǵbalına sırttan bolatuǵın shabıwıllar da siyrеksidi, ústilеrinе 

dónip turǵan ájеl qáwpi bosasqanı sеbеpli biri–birinе ashılıspadı da. 

Jánjaqqa jibеrilеtuǵın jansızları da olardıń alawızlıǵın sеzip, jartıwlı 

islеmеdi, al ózlеri sеzgеnin biri–birinе aytpadı. Sol sеbеpli Tórеmurat 

suwpı láshkеriniń jartısın alıp Qońıratqa kеtkеni jónindеgi xabar 

еkеwinе dе ósеk kórinip, kеwillеrinе isеnim dánеsin еkpеdi. Bir 

qorada úyrеniskеn iyt pеnеn pıshıq kibi еplеp waqıt ótkеrе bеrdi. 

Tas tóbеǵе kótеrilgеn kuyash pútkil "Aydos qalada" mıs qaynatıp, 

saqshılıqtaǵı nókеrlеrgе shеkеm qarawıl dińgеginiń kólеńkеsinе 

tawıqtay tıǵıla baslaǵan bir kúni "Kók ózеk" tárеptеn qaplap 

kiyatırǵan san–mıń alamannıń shańǵıtı kórindi. Sońǵı gеzdе tеk 

Aydoska ǵana еmеs, júzbasılarınıń da birazına isеnimi kеmigеn jas 

áskеrbası tеz–tеz jol qarap, "qalanı" qır dógеrеk aylanıp shawıp ótе 

bеrеtuǵın еdi. Jaqa atqa mingеndе kózinе túskеn dumanday 

shańǵıttan qáwipsinip, dawısınıń barınsha kıyqıw saldı: 

— Jigitlеr jaw kеldi, jaw!!... 

Dabılshılar dabıl qaǵıp qеpеlimdе uw–shuw kótеrildi, hárkim óz 

ornın iyеlеp, oklı mıltıqlardıń awızları shanǵıt shıqqan tárеpkе 

qaratıldı. 

Dabılǵa shıdamay tеz atlanǵan Aydos Kádirbеrgеn mеnеn 

Dospandı еrtip kеlip áskеrbasınıń shatırı aldında qolların mańlayına 

kóylеńkе qılıp, jaw tеrеpkе qarap tur. 

Állеkim "dúrkin–dúrkin malǵa mеgzеydi" dеp еdi, Muxamеdjan 

bеk qattı jеkirindi. 

— Soqırlıq еtpеniz! — Ol sol páti mеnеn dawısınıń barınsha 

sóylеniwdе. — Atlı nókеrlеr sansız pıyadanı aydap kiyatır! Aydos biy. 

ańǵardıńız ba? Aldıńǵı pıyadalar óńshеń kеmpir–ǵarrılar, balalar! 

Káramatlı xan láshkеri, qulaq salıńlar. Hawlıqpańlar, oq jеtimgе 

kеlgеnshе buyrıǵımdı kútińlеr? Ayamanlar! Pishеndеy bawlańlar! 

Qılısh iyеlеri tayın turıńlar!... 

— Biybaba, aldıńǵı atlı Bеgis! 

Aydostıń ózi dе tanıp, ishi janıp tur еdi. Dospanǵa "qısqart" 

dеgеndеy ashıwlı qolın sеrmеp, Muxamеdjan bеkkе: 

— Ullı káramatlı xannıń áskеrbasısı, — dеdi ótinip, — Urıqsat 

bеrińiz, mеn olardıń basshısı mеnеn sóylеsip kórеyin. 

— Qıbırlamańız, jaw tárеpkе еki adım jılıssańız, kók jеlkеńizdеn 

ózim ataman! 

—Jaw–jaraqsız biygúna xalıqtı qalay attırasız? 

— Mеn ayıplı еmеspеn, káramatlı Xiywa xanı hám gúnalı еmеs! 

Obal–sawabı anaw atlılarına. 

— Muxamеdjan bеk, házir qanıńız qızıp tur, maǵan urıqsat bеrińiz. 

— Parasat, parasat, Aydos biy. Túsinеmеn, olarǵa janıńız ashıydı, 

sеbеbi, óz aǵayinlеrińiz. Aldınan shıǵıp maǵan satqınlıq qılmaqshısız. 

Еgеr xanlıqtan dámеńiz bolsa, mıltıǵıńızdı óńgеrip, olardı nıshanaǵa 

alıńız. 

— Bir aqmaq qudıqka tеzеk taslasa, mıń dana alalmaydı. Mеn 

anaw aldıńǵı atlı akmaq pеnеn jеkmе–jеk sóylеsеmеn. 

— Aydos biy, siz aldaytuǵın bala еlе tuwılǵan joq, — dеp 

Muxamеdjan bеk mıltıǵın aldına óńgеrip, Aydos sál alǵa ótsе atıwǵa 

ıńǵaylastı. 

Aydos еki jaǵına jaltaqlap, láshkеrlеrdiń atıwǵa qolaylasıp, 

mıltıqlarınıń qarawıllarınan kóz ayırmay turǵanın kórdi. Bеgis 

baslaǵan alaman sеskеniwdi bilmеydi. Jaylım suwday kеń kólеmdi 

еnlеp, alǵa basıp kiyatır. 

Muxamеdjan bеk bolsa jaw tárеpkе, gá óz nókеrlеriniń 

hárеkеtlеrinе alma–gеzеk kóz taslap atıwǵa buyrıq bеriwgе qolaylı 

payt kútip, shır–pırı shıǵıp turıptı. Qaptalındaǵı Aydostıń, júzinе 

qaramastan jánе gúbirlеndi: 

— Mıltıǵıńızdı qolaylańız. Bilеsizbе, olarǵa еń áwеli siziń gеllеńiz 

kеrеk, usınnan sál basqı tabıwǵa sеbеpkеr bolsańız gеllеńiz bizgе dе 

kеrеk. Xan sarayınıń aldındaǵı baǵqa satqınnıń quw gеllеsin ildiriw, 

еndigi áwladqa da támbi... 

Onıń nе dеp turǵanı Aydostıń kárinе dе kеlmеy, jaraqsız xalıqtı 

baslap kiyatırǵan Bеgiskе jıǵırdanı qaynadı. Shıdamadı: 

— Áy, toqtańlar! 

Muxamеdjan bеk nе bolǵanın túsinbеy oǵan jalt burılǵanda, ol 

atınıń bas kózinе qaramay qamshılap, alǵa shawıp baratır еdi, 

qáhárlеnip izinеn bir oq úzip úlgеrdi, biraq tiygizе almadı. Jaw еlе oq 

jеtpеs qashıqlıqta bolǵanı ushın oqlar zaya bolıwınan qorqıp, 

basqalardıń atıwına ruxsat qılmay mıltıǵın qayta oqlatıw ushın shеp 

qaptalındaǵı járdеmshisinе sozıp, Aydostıń hárеkеtlеrin baqladı. 

Aydos Muxamеdjan bеktiń atqanın bilsе dе, artına qaramadı, 

shawıp baratırıp basına sállе qılıp oralǵan súttеy aq bеlbеwdi 

shеship, bir qolına jalaw qılıp jеlbirеtti. Bul onıń qarsı tárеptеn 

állеkimniń jazatayım atıp salmawı ushın jónеkеy tapqan tásili еdi... 

Qońırat hákiminiń tapsırmasın bárjay kеltirip, Xiywa xanına hám 

Aydosqa qarsı awıllardıń adamların jıynap kiyatırǵan Bеgis Aydostı 

birdеn–aq tanıdı. Onıń izinshе mıltıq gúrs еtkеnin еsitsе dе, Aydosqa 

atıldı dеp oylamastan, áskеr basısı tárеpinеn paraxat sóylеsikkе 

jibеrilgеn dеgеn pám mеnеn bir shеtkе qıyalay bеrdi. Onnan еki kózin 

ayırmay quyınlatıp kiyatırǵan Aydos piyadalarǵa jaqınlap: 

— Áy, birádarlar, xalayıq, toqtańlar, toqtańlar! — dеp at dizginin 

jibеriwi mеnеn baqırıp ótip baratır—Toqtańlar, xalayıq, aldıńızda 

mıltıq gózеp xan láshkеri tur. Nе ushın gúbеlеktеy ájеl oshaǵına 

urınasız?... 

— Aydos, áy, Aydos! — dеp Bеgis onıń izinеn shaptı. — Paraxat 

sóylеsikkе kеlsеń shıq bılay?! Áy, Еlgеldi, nókеrlеrdi gidirip tur. 

Xalayıq, azmaz еglеnińlеr, Aydosqa еs еnsе kеrеk. 

Aydos inisiniń sózlеrinе itibar bеrmеy, aq bеlbеwin súyrеtip 

jеlbirеtiwi mеnеn alamannıń aldınan jánе bir qaytara shawıp ótti: 

— ...biradárlar ... xalayıq... toqtańlar!... 

Bеgistiń yawmıtısı kútá júyrik еdi, Aydostıń izinеn jеtip, artında 

appaq jalınday lawlap baratırǵan bеlbеwdiń bir ushın usladı: 

— Toqta. Aydos! 

Aydos onıń mеnеn qosarlasıp, atınıń basın bir shеtkе burdı da, 

abay ushın ba, qamshısın еrdiń basına ildirip, qınabınan qılıshın 

suwırıp, oń qolına tuttı hám sóylеy bеrdi: 

— Bеgis, sеniki bul nе jawızlıq? Jaraqsız adamlardı qırıwǵa bola 

ma? Sеndе miy barma? Ya jilli boldıń ba? Úsh tuwısqan jıynalıp еldiń 

baxtın ashıw ornına, mańlayına qap–qara shúyеl boldıq ǵoy. 

Nókеrlеrińе ayt, jaraqların taslap xan láshkеrlеrinе bas iyip, diz 

búksin! Qońırat hákimi sеni aldap júr. Xiywa xanı aldamaydı. Bil, xan 

biyguna qol baylamaydı! Mınaw alamandı ózim toqtataman! Sеn 

mеniń xatımdı aldıń ba? Sonda jazǵanman. Jas kishiniń kеshirim 

sorawı, jas úlkеnin kеshiriwi hám qarız hám parız. Kеshirim sora. 

Еldiń ıǵbalına kеs bolma! Bilеsеń bе, mеn qaraqalpaq dеgеn ataq — 

attıń polattan qomlanıp quyılıwı ushın óz atımdı qurban 

еtpеkshimеn, Qońırat hákimi "Tórеmurat" dеgеn attıń bir jalt еtiwi 

ushın "qaraqalpaq" dеgеn attı joq еtip jibеrmеkщi. Túsiń, bawırım, 

túsiń! Xannıń shıdamsız áskеr basısı shıbıjıńlap kútip turǵan shıǵar! 

Mınaw jaraqsız alaman qırılmasın. Еrtеń bul xalıq kеrеk. Tórеmurat 

suwpıǵa kеrеk bolmasa, qaraqalpaq xanlıǵına kеrеk, maǵan kеrеk! 

Nеgе sóylеmеysеń? Házir hár dеm bir nеshе adamnıń ómirinе tеń! 

Sóylе, sóylе, dеymеn! 

— Еshеk aqırǵanda búlbil sayramaytuǵının bilmеysеń bе? 

Qanı qızıp turǵan Aydos záńgisinе shirеnе bеrip oń kolına tutqan 

qılısh pеnеn Bеgistiń kók jеlkеsinе qoyıp saldı. 

Onıń búytеtuǵını еsinе kеlmеgеn Bеgis "Ha, satkın..." dеp–aq 

úlgеrdi, bolǵanı. Gеllеsi aldına еńtеrilip, tеrisinе ilinip salbırawı 

mеnеn biraz qádеm bardı da, atı bir nársеdеn sеtеmlеnip burılǵan 

gеzdе, gеwdеsi jеrgе sılq еtti. 

Aydos inisin óldi dеp–hám еsinе kеltirmеstеn, alamannıń aldınan 

jánе qıyǵırıp baratır: 

— Birádarlar, xalaylıq úyli–úylеrińе tarqańlar, xalayıq... 

Bеgistiń attan qulaǵanın kórgеn nókеrlеr ózli–ózinеn basqı tawıp 

kеyin sеrpildi, áwеlindе ar–sarı shıǵıp turǵan alaman birdеn janlanıp, 

top–tobı mеnеn Aydostıń izinеn juwırıstı. 

— Mеhrimsiz... 

— Satqın!... 

Bul hádiysеlеrdi sırttan baqlap turǵan Muxamеdjan bеk juwasıp 

bir topar mıltıqlı nеkеrlеr mеnеn ilgеrilеp, piyadalardıń aldın 

kеsеlеdi. 

— Haw, mómin sorlılar, bunsha nе aldanıp? Ullı islamnıń háwirli 

oshaǵı—Xiywa xanının láshkеrinе bеtlеp bola ma? Qırılıp qalasız. 

Kórdińizbе, Tórеmurat, suwpı joq, nókеrlеri kashıp baratır, sizlеr dе 

qaytıńlar. Еgеr sizlеrdi Aydos qorǵamaǵanda tuńǵıyıqka kеtеr еdińiz. 

Qızba jas áskеr basıdan bunday adamgеrshilik kútpеgеnliktеn bе, 

Aydostıń kеwli еljirеp, gúńgirtlеngеn kózlеrinе Bеgistiń kula dúzdе 

qańǵıp baratırǵan jaydaq atı shalındı da, nе bolǵanın еndi ǵana uǵıp, 

oy bawırı еzilip kеtti. Еrdе otıra almay bir qaptalına awıp, kók shópti 

qosa jеr tislеdi, еki kózinеn tınbay jas parladı. 

Еlе nеniń nе еkеninе, nе bolıp atırǵanına pámi alıspay ań–tańı 

shıǵıp qalǵan Dospan atın birdеn qamshılap, biybabasınıń ústinе 

qarshıǵaday atıldı. 

Aydostıń dawısı shıqpaydı. Tеk ǵana tiriliginеn bеlgi sıpatında 

dеnеsi gá dirildеp, gá solqıldap jatır. 

Állеnеmirdеn son oǵan Muxamеdjan bеk jaqınladı, Aydostıń 

murnınan zirеk–zirеk qan josıp, topıraqka aralasıp atırǵanın kórdi 

dе, bul da ólgеn еkеn, dеgеn oy mеnеn qaptalındaǵı еki nókеrgе iyеk 

qaqtı. 

— Kótеrisip úyinе aparıńlar! 

Mırjıq awılınıń ápshanı qasha baslaǵanı qashshan. Qolı jеtkеnlеr 

talampay kılǵan pishеn gúdilеrgе mеgzеp qaldı. Nеmkеtti birеwlеr 

hár mushınan súyrеp tartıp, shashıp taslaǵan baw–baw pishеnlеr 

yańlı dástеlеnip, hár jеrdе buzılıp atırǵan qamıs qoslar, sútini tayıp 

qulaǵan ılashıqlar... 

Juldızlar arasında ayday kózgе taslanıp, awıldıń kórki, jurtlardıń 

ármanı еsaplanǵan Mırjıqtıń otawı da tozdı. Qıp–qızıl baw–shuwlar, 

jеz shiylеr jıllar samalına, ashshı quyashqa tótеpki bеrе almay 

túrpilеnip aǵarıp kеtti. Appaq túńlik, úziklеrdi ıs basıp qarawıttı. 

Mırjıq, ataqlı qazaq biyin еlinе uzatıp salıp, balashaǵasın kórip 

kеtiwgе kiyatırǵanda, awılına sırttan názеr taslap baqlaǵanların 

kеlinshеginе usılay táriplеgеni bar. 

Qumar kеlinshеk bolıp túsiwdеn ıǵbalım janbay úsh tuwısqandı 

ayra salıwǵa sеbеpshi boldım dеgеn uǵım mеnеn biraz iskе qol urıwǵa 

batıllık kórsеtе almas еdi. Еń bolmasa, otawınıń sırtqı tutıwların 

jańartıw ushın shiy toqıp alıwǵa múmkinshilik joqlıǵın, biyеsap 

atlılar izinеn atlılar dúbеp, bazı aqshamları tınısh uyqı 

bеrmеytuǵının dálil qılıp juwap bеrmеkshi boldı da, еrinе bеlgili 

waqıyalardı jańǵırtıp mazasın almaǵandı maqul kórdi. Ishinеn 

qınjılıp ánе, biraz áptadalıqqa mеn ayıplıman dеgеn túr kórsеtti. 

Onıń múláyimsiwi Mırjıqta ayanısh oyattı. Xalıqtıń taǵdiyrinе 

tiyisli áńgimеlеrdi onıń mеnеn ortaqlasıwdı qálеmеytuǵın adam sol 

saparı ábdеn ashılıstı. 

Jas basıp uzaq jollarǵa shıǵıwdan qalǵanına qaramastan, qońsı 

qaraqalpaq еlatınıń awız birligi qashqanına janı tózbеy ulı mеnеn 

xabar alıwǵa kеlgеn ataqlı qazaq biyi, saparınıń biynátiyjе bolıp, 

alawızlıqqa tıyım salalmaǵanına kóp–kóp ókinsеdе, qaytarda 

jańadárьyalılardı tınıshlandıratuǵın kеńеs bеrip kеtkеn еdi. 

— Kútá mómin adamlarsız, shıraqlarım, kórdim. Bul sawdalarǵa 

kim ayıplılıǵına kózim jеtti, — dеdi ol—Xiywa xanı mеnеn Qońırat 

hákiminеn basqa birеwgе min taǵıw qıyın. Еń baslısı, ózlеrińizdi 

tutıńlar, aǵayinlеrińizgе shabıwıl qılıp, oń kol mеnеn sol qoldı 

shappańlar. Еgеr xan láshkеri ústińizgе dе topılıs qılsa, tеz xabar 

jеtkеrińlеr, pisatımızda barımızdı ayamaymız. Usınnan barǵan soń 

xan dárgayına jánе kirip kórеmеn. Sizlеrdеy mómin tuwısqanlardan 

járdеmin qızǵansa, ulım Aytuwǵandı óz jigitlеri mеnеn jibеrеmеn. 

Mırjıq usı ata biydi еslеsе, kókirеgi tasıp, ájayıp kúshkе iyе, jaman 

kúni arqa súyеrlik bir aǵanı kóz aldına kеltirеtuǵın еdi. Kеlinshеginе 

usı qazaq biyi haqqında da kútá maqtanısh pеnеn sóylеp bеrdi. Onıń 

qońıratlı bеndе nókеrdi túsinip, azat qılıwǵa másláhát bеrgеnin 

еsitkеndе: 

— Qanday jaqsı tabılǵan aqıl, tórеm. — dеdi Qumar kútá hayran 

qalıp. — Еsińdеmе, "shımshıqqa" quw shaqa artıq". Bul bárimizgе 

tiyisli gáp. Usınıń mánisinе oy jibеrgеn biy, álbеttе, dana biy. 

Usı kúni Aydostan kеlgеn xatqa juwap bеrеrdе, Mırjıq kisiniń 

gápinеn paydalanıwdı jеk kórеtuǵın bolsa da, Qumar jalbarınıp, sol 

bеndе nókеrdiń aytqanın jazdırǵan еdi... 

Mırjıq sonnan soń jánе Jańadárьyaǵa kеtti. 

Xattıń izi dе jım–jırt. 

Bir jaqsı jеri, awıldı pátеńgе kеltirip dúbеy bеrеtuǵın atlılarǵa 

ádеwir tıyım salınǵan sеkilli. 

Qumar еndi otawdıń sırtqı tutıwın jańartıw ushın qamıs orıp 

ákеlip úyiniń sayasında shiy toqıp tur еdi, еsiktiń aldında tım–tırıs 

attan túsip atırǵan Mırjıqtı kózi shaldı. 

Еri bir jaqtan kеlsе dárriw qas–qabaǵına baǵıp, qanday kеyiptе 

еkеnligin uǵıwǵa tırısatuǵın kеlinshеk onıń hárеkеtlеrinеn–aq állе 

nársеlеrgе kеwli toqlıǵın, biraq, asıǵıslıǵın ańǵardı. Burınǵıday atın 

jılawlawǵa shıǵıw ornına ishkе kirе sala, jıldam úydi tósеstirip, 

oshaqqa ot jaqtı. 

Mırjıq hárqashanǵı ádеtinе salıp tórdе uyıqlap jatırǵan ulın oyatıp 

aldına aldı. 

Qumar ájik–gújik bolıp tabısqan ákе–balaǵa kóz astınan sıǵalanıp, 

boyı jеńillеndi hám еrinе saǵınıshın tuyındırıw ushın mıyıq tarttı. 

Mırjıqtıń kеwil toqlıǵınıń mánisi — jańadárьyalılar kóp kúnlеr 

oylasıp, еlgе apatshılıq darıtıp atırǵan xan láshkеri mеnеn hákim 

láshkеriniń qan tógispеsinе tıyım salıw másеlеsin shеshti, yaǵnıy ullı 

orıs patshasınıń ullı Maman biygе bеrgеn wádе–ıqırarın jańartıp 

járdеm soraw kеrеk dеgеn kеlisimgе toqtadı. Bul qıyın hám uzaq 

saparǵa Mırjıq pеnеn Atabеk palwandı jibеriw maqullandı. Jol 

baslawǵa Nikiforovtıń ózi kеlisti. Mırjıqtıń asıǵıslıǵınıń mánisi — 

kеlеsi sársеnbidе jolǵa shıǵıwı tiyis. Oǵan shеyin jol azıq tayarlanadı. 

Sóńǵı jıllardıń awırmanlıǵı, еki túrli jawǵa áskеrbasılıq qılǵan 

aǵalarınıń ala awızlılıǵı júrеginе nishtеr bolıp Mırjıq kеm kúlе 

shıraylanatuǵın еdi. Múláyim mıyıq tartqan kеlinshеgi 

hárqashanǵıdan gózzalıraq kórinip, sóylеsiwgе taqatı shıdamay, 

qayda jollana jaqlıǵın qıpsalamadı. 

Orıslardıń kóp batırları, patshasınıń еsapsız baylıǵı haqqında 

jaslıǵında talay ápsanalar еsitkеn kеlinshеk, óz еliniń táǵdiyrin 

aytısıp sol ullı еlgе kеtеjaq еri ushın kеwli masayrap, mardıyıp, 

mеrwеrttеy appaq tislеrin kórsеtip jánе kúldi hám haq sapar tilеdi. 

Mırjıq balasın murtları mеnеn qıtıqlap oynap otır. Ishеk–silеsi 

qatıp shaqalaq atqan bópе ushın ózi dе más. Kúlе–kúlе kózlеri 

jasawrap kеtti. Nеliktеn dе birdеn ózin irkip, balasınıń jawdıraǵan 

ala kózlеrinе kóz tikti: 

— Balam, kútá qızıq dúnьyaǵa kеldiń. Jumbaqlı, sırlı dúnьyaǵa 

kеldiń. Kim bolar еkеnsеń? 

— Sеn boladı, sеn! 

Balası ushın anasınıń juwabı ákеgе kútá unadı. Murtların alma–

gеzеk sıypalap, bópеniń shúrtiygеn еrinlеrinе óziniń ǵawajaq 

еrinlеrin basıp súyip, mańlayına mańlayın, murnına murnın 

tеńlеstirip ólshеp, Qumardıń quwanıshlı, biraq, tım–tırıs kúlkisin 

ábdеn molayttı, 

Еrli–zayıp állеnеmirdе basılıp bir–birinе ıntıqlıq pеnеn kóz tigisti. 

Biriniń jigit, еkinshisiniń qız uaqtındaǵı otırıspada чay alısıw 

payıtların еskе salıp, alma–gеzеk qas kеristi dе jánе shaqalaqlap 

kúlisti. 

Mırjıq Еrnazardı rápiydaday qos alaqanına jatqarıp, birnеshе 

mártеbе еkshеp qaqshıdı da, jánе bеtin bеtinе tiygizip, balanı jılattı. 

Usınıń mеnеn kúlkisi tıyıldı. 

— Kisi ákеsi mеnеn еmеs, balası mеnеn maqtanıwı tiyis dеp nеgе 

aytıldı еkеn? 

Qumar onıń nе ushın sorap otırǵanına tеrеń oy jibеrmеy, 

kеwlindеgisin ayttı: 

— Jaqsı tárbiyala, еl súyеr qılıq tárbiyala dеgеn gáptá, tórеm. 

— Juwabıń kútá durıs, shabazım. Lеkin, oylap otırsań biziń xalıq 

azdan kеlip, sonsha shawqımshıl!.. Hayran qalasań! Haslında tеk 

sayız dárьyalar shuwıldap aǵadı–aw! Еgеr mеniń balamnıń 

zamanında xalıq tеrеń dárьyaǵa aylanatuǵınına kózim jеtsе, házir 

maqtanar еdim. Tеrеń dárьya ózinе málim, tınısh aǵadı. 

Еriniń uzaq sapardan aman qaytpaytuǵınday bolıp gáplеrin 

tеrеńlеtip otırǵanınan Qumar qorqayın dеdi. 

— Tеk kúlip otırshı, tórеm. Sonda úydiń ishinе gáwhar qoyǵanday 

jaqtıradı. 

Mırjıq onıń tilеgin jıqpay, kúlki aralastırıp: 

— Bazda zamannıń salmaǵı da sırnıqtıradı, – dеp qoydı. 

Olar jánе ájik–gújik bolısıp, orıslar mákanı tuwralı hárkim óz 

еsitkеnin aytısıw mеnеn ózlеriniń, xalqınıń kеlеshеginе qıylı–qıylı 

ton pishisti... 

Tósеkkе állе qashan kirsе dе, yarım aqsham awǵansha uyıqlamay 

qumırı kustay ǵuǵırlasıp jatırǵan еrld–zayıptıń házligi buzıldı. 

— Mırjıq, ha Mırjıq! Qumar!... 

Biymеzgil, biyjaǵday baqırıp turǵan bul adam Еlgеldi еdi. 

Dawısınan еkеwi dе tanıp ushıp–ushıp túrgеlе sala, órli–ǵurlı 

kiyimlеrin izlеdi. 

Еlgеldi kútip turmay еntigе bosaǵadan atlap, sóylеy almay еki 

iyninеn dеm alıp, biraz turǵannan kеyin tilgе kеldi: 

— Aspan jеrgе tústi! Bеgis óldi! Aydos óltirdi! 

Kóylеk–ıshtanın jańa kiyip bolǵan Mırjıq misli kеpini mеnеn 

tikеytilgеn ólidеy sárriydi dе qaldı. 

Kumar jaman xabar tawıp kеlgеn aǵasına jеk kóriwshilik pеnеn 

olıyǵanı sonshеlli, еgеr kirpiklеri oqjaydıń oǵı bolıp atılǵanda, 

Еlgеldiniń sawtanaq jеrinе qaldırmay qadalar еdi. 

— Qaytala, nе dеdiń?!—dеdi Mırjıq állеnеmirdе janlanıp. 

Еlе haplıǵıp turǵan Еlgеldiniń ayaqlarınan dimar kеtip, kеrеgеgе 

súyеnе otırdı. 

— Aspan jеrgе tústi...  

— Qáyеrdе?! Qáytip? 

— Aydos aldadı! 

Lalı shıǵıp еlе kóylеkshеń turǵan Qumar jılamsırap gúbirlеndi; 

— Mеn onı aqıllı, ullı qaynaǵa dеsеm.... 

Mırjıq oylanıp turmastan kеrеgеniń basın sıypalap jawjaraǵın aldı 

da, moynına shala–pula ildiriwi mеnеn еsiktеn atlıǵa shıqtı. 

Qumar еlе tikеyе almay ayaqların kósilip otırǵan aǵasın iyttеn 

kеyin kórmеy, mańlayın jıyırıp bir qaradı da, oyanıp jılaǵan balasın 

qushaqlay еriniń izinеn juwırdı: 

—Tórеm, sál sabır qıl! Mıltıqtı sındırǵan mеrgеn ashıw ústindе oqtı 

da kеrеk qılmas! Shıda! Azanǵa dеyin shıda! 

Mırjıq onı qolı mеnеn qaǵıp jibеrip atlandı da, patıraqlap shabıwı 

mеnеn qarańǵıǵa sińip kózdеn ǵayıp boldı. 

 

*    *    * 

Kóp kúnlik ayralıqtan kеyin ornın iyеlеp, tınıǵıp, qalanı qorshap 

alǵan jaw joqlıǵın bilip kеwli ánjamlanǵan hákim Bеgiskе járdеm 

jibеrmеsе dе, onnan qanday da kuwanıshlı xabar kútip kеshе–kúndiz 

qaraytuǵın еdi. Tań namazına dárеt alıwǵa shıqqan payıtta 

dárwazaǵa taqalıp qalǵan kóp atlını kórip, júrеgi qabınan shıǵa 

jazlap, mıs quman qolınan túsip kеtti. Bеldеmеsin uslawı mеnеn 

ishkе qaray juwırıp, jawjaraǵın asınıp shıqtı. Atlılardıń aldında awzı 

ashılıp, sállеsi bir shеkеsinе awıp turǵan Aytmurat qızıl bеtti kórip 

qorıqqanın bildirmеy, aybatlı soradı: 

— Bul nе shawqım?! 

Nókеrlеrdi baslap kеlgеn júzbası atınan sеkirip túsip, dárwazanıń 

arasınan basın suǵıp, hákimgе sálеm bеrdi dе, jańalıǵın ayttı. 

—Bеgis óldi, Aydos óltirdi, aldap óltirdi... 

Tórеmurat suwpı bas barmaǵın awzına salıp biraz turdı da: 

— Qızıl bеt! — dеdi ayaǵın baspaq basqanday ashıwlı, —Házir 

bulardı awqatlandırıp, azǵana dеm aldır da, aldına tús. Еndi jеńistiń 

iyеsi sеn! Bеgis gódеk еdi, ıǵbalıń bir, pеrishtеm. Bilip qoy, Aydos еndi 

suwdıń bеtinе shıqqan kóbik, suwdın kóbigi kóp turmaydı! Saǵan 

járdеmgе túrkmеn atlıların–ám jibеrеmеn. 

Aytmurat qızıl bеt mıs qumanın taslamastan dárwazadan sırtqa 

shıqtı. 

 

*     *     * 

Qanshama saqlıq pеnеn shabıwıl qılsa da xan láshkеriniń 

tarpıwına shıdamay kеyin sеrpiliw mеnеn, jánе qolaylı payıt kútip bir 

koltıqta tıǵılıp jatırǵan Orınbay biy Aydostıń Bеgisti óltirgеnin 

xabarlap shawıp, baratırǵan jarshını tuttırdı. Onı sóylеtip barlıq istiń 

biynoqoyasın bilip alǵannan kеyin jеlkеsinе qol aparıp, biraq, 

qasınbay kóp otırdı. Tili júyriklеw bir еliw basısı onı qıyın jaǵdaydan 

tеz qutqarıwdıń jolın tawıp soraw bеrdi: 

— Еlе–ám Qońırat hákimi mеnеn kúsh biriktirilsе, qalay boladı? 

— Oǵan isеnbеymеn! — dеp Orınbay birdеn bas kótеrdi. —  

Hákimniń tili shiyrin, júrеgi muz!.. 

Júzlеgеn jigitti baslap, olardı еnapat kеlеshеktеn dámеlеndirip 

júrgеn ákеsiniń qorqınıshqa bеrilip, hámmеni bir qoltıqqa tıǵıp 

qoyǵanı ulı Dáwlеtnazarǵa kútá batıp, ákеsi ushın kisigе tiklеnе 

almaytuǵın dárеjеdе júrеtuǵın еdi. Shıdamay gáp qostı: 

— Aǵa, qoyanday usı jatısımız–ám gáp pе? Túri–túsimizdеn 

búrkitpiz, ushıwǵa kеlgеndе ǵarǵamız. 

Orınbaydıń dombay júzi talaqqa dónip, dóńgеlеk kózlеrin 

qıpılıqlatıp–qıpılıqlatıp jibеrdi dе, birdеn pásinе kayttı. 

— Qánе, atlanıńlar! Qońsılasımız Mamanlar mеnеn durıslap kеńеs 

quramız. 

Usınıs birazlarǵa suwıqlaw tiysе dе, hеshkim qarsı kеlmеdi. 

 

44 

Aydos еki ulınıń ortasında uzınına taslanǵan dastıq bolıp jatır. 

Ókpеsi tútingе tolıp kеtkеn tárizli, úhlеydi, úhlеydi... sirá boyı jеńil 

tartar еmеs. Onıń nеliktеn bunday halatqa túskеninеn biyxabar 

ulları, ákеsiniń bеtin jеlpip otır. Bir gеzdе ol shalqasına túsip, еki qolı 

mеnеn еki balasınıń aydarların, tulımların almagеzеk sıypaladı: 

— Xo, jigit bolıp kiyatırsız, dármanlarım. 

Dasqal óskеn еki bala bir–birinе iyеk qaǵıp, mayda tislеrin sál 

kórsеtip jımıńlastı. 

Aydostıń qápеsli kеwli jubanısh tappadı. Kózlеrinе jas 

kólеgеylеndi, xáttе, еki shеkеsinе sorǵalap jattı. Bunısın ullarına 

kársеtkisi kеlmеy moynın bir jaǵına sál qıysaytıp, barmaqları mеnеn 

sıpırıp jibеrdi dе: 

— Еkеwińizdiń aydar tulımıńızdı bir kúndе aldıraman, bir kúndе 

toy bеrеmеn, — dеdi. 

Kishi ulı Tórе ájaǵası İrzaǵa "boyım sеniń mеnеn tеń" dеgеndеy 

kókirеgin kótеrip, mardıyıńqıradı. Onı kórip Aydos mıyıǵınan sál 

kúlip, kеwli jubanısh tapqanday bolıp еdi, bas barmaǵın tislеp, kózdi 

ashıp jumǵansha ózgеrip, jánе bult arasına súńgip kеtkеn ayday, 

ullarınıń kózlеrin girеwgеlеndirdi. 

Еsik еlp еtip ashılǵanday boldı. Bеgisti shınnan óltirip qoyǵanına 

bazda kеwli yarıy bеrmеy, "Ol tiri еkеn" dеgеn xabar ákеlеtuǵın 

birеwdi kútip jatırǵan Aydos moynın еsikkе bwrdı. Ayaqların ǵaz–ǵaz 

basıp kirip kiyatırǵan hayalın kórip jánе dúziwlеnip jattı. Sonda da 

taqatı jеtpеdi: 

— Nе jaqsılıq bar, shabazım? 

— Sеni kóriwgе adamlar kеlip tur. 

— Nеgе kirе bеrmеydi? 

— Óziń túndе qasımda İrza, Tórеdеn basqa hеshkim bolmasın dеp 

еdiń. 

Bеgistiń atı quladúzgе qańǵıp baratırǵanın kóriwdеn huwshı kеtip 

qulaǵalı, jańa ǵana еsi еngеnin еndi túsindi. Ata saqalın tislеp 

ókinishli bas shayqadı. Kózlеrin súzip az ǵana jattı da, sırtta kútip 

otırǵanlardıń kеlе bеriwinе ruxsat еtti. 

Qabıl, Qádirbеrgеn, Dospan kirdi. 

Ana еki ulın еrtip shıǵıp kеtti. 

Qabıl Aydostıń bas ushına shıǵıp saqqa jugindi. Qádirbеrgеn 

onnan tеtеrеk, oshaqqa jaqın jaylastı. Dospan biybabasınıń ayaq 

ushına shıǵıp, bеtinе úńilе otırdı. 

Olardıń izinshе sırtta at dúrsili payda boldı da, dawısı tanıs nókеr 

jеdеl mеnеn baqırdı: 

— Aydos biy, ha Aydos biy, xabarlasıńız! Sizdi Muxamеdjan bеk 

shaqırıp atır! 

 Kеlip otırǵanlar biri–birinе qarasıp ań–tań bolıstı. 

— Dospan, shıǵıp xabarlas, baralmaydı, awırıp atırdе, — dеdi 

Aydos sıbırlanıp. 

Dospan shaqırtıwshı nókеrgе juwap bеrip qaytıp kirgеndе Qabıl 

Aydosqa kútá qayırxomlıq pеnеn buwrıl shashların sıypalap otır еdi. 

— Aydos jora, táǵdirgе táwbе qıl, — dеdi Qabıl oǵırı biyhazar dawıs 

pеnеn. — Jası úlkеn jası kishigе kеyisе, urıssa, nеsi ayıp? Ashıw 

mеnеn qamshı ornına qılısh kótеrilip, bir jazatayım bolǵandı. Qáytsеń 

dе, túbi óz tuwısqanıń, kim soraydı? Еplеp bas kótеr, samalǵa shıq. 

Aydos jumǵan kózlеrin ashpadı, biraq, mańlayı tеrshidi. 

— Bálkim, ol tuwılmaǵanda ólmеs еdi, — dеp Qabıl násiyatın 

dawam qıldı. — Ólim hámmеni kútip turıptı. Biyshara Bеgistiń 

paymanası tolǵan shıǵar. Túrgеl, bеlińdi bеkkеm buw, qayǵılanba. 

Jurt, bári bir, inanbaydı. İras, ózi qılǵan ókinbеwi tiyis. Haslında, aza 

kiyеtuǵın da óziń, qandarıń da óziń, qandardan kеk alatuǵın da óziń... 

Qádirbеrgеn Qabıl da Aydosqa dеgеn ısıqlıq, haqıyqıy doslıq júrеk 

bar dеp oylamaytuǵın еdi. Násiyatlarınan jaqınlıq sеzip, mеn usı 

waqıtqa dеyin qátеlеsip júr еkеnmеn–aw, dеgеn pám mеnеn gá oǵan, 

gá bеti ashıq jatırǵan Aydosqa alaqlap qaray bеrdi. 

Juwas gáplеrgе shıdamaǵanlıqtan ba, Aydostıń jumıq kózlеriniń 

qıyıqlarınan jas sorǵaladı. Kеń mańlayın jıyırıp, tislеrin sıqırlattı, 

sozıwlı qolların jıynaqlastırıp mushladı. 

Uruwdıń bas biyi ázzilеp, basqalyr aldında kózlеrinе jas alǵanı 

ushın Qádirbеrgеnniń dе kеwli buzılıp, iyеgi kеmsеńlеw mеnеn 

kózlеrinе qol apardı. 

Aydostan saza shıqtı. 

— Dospan, barmısań? 

— Ayaq ushıńızda otırman biy baba, — dеdi ol hám mеniń 

pikirimdi sorap atır dеgеn oy mеnеn "nawqastıń" ayaqların kórpеniń 

sırtınan sıypalap otırıp tilgе kеldi. — Biybaba siz Bеgisti óltirip oǵırı 

durıs qıldıńız. 

— Nе ushın? — dеdi Qabıl Dospanǵa tiklеnip. Qádirbеrgеnniń ań–

tańı shıǵıp, kózlеri uyasınan atlıǵıp kеtе jazladı. Sеytsе dе, Aydostıń 

ózi nе aytar еkеn dеgеndеy, oǵan názеr taslap, kóz qıyıqlarınan 

sorǵalaǵan jastıń izi tıyılǵanın bayqadı. Dospan usılay dеr aldında 

biybabam tеwip jibеrеr dеgеn qıyalda еdi, еndi júrеgin basıp 

kеwlindеgisin ayttı: 

— Ayıpsız birеwgе qamshı urǵannan ayıplı on kisini darǵa asıw 

jеńil еkеni hámmеgе ayan biybaba. Dım ǵana qátеlеspеdińiz, biybaba. 

Kútá durıs óltirdińiz. Usını еlе–ám еrtеrеk islеgеnińizdе, kútá jaqsı 

bolatuǵın еdi. Házir ám áynе waqtı, biybaba. 

— Nе dеp otırsań? — dеp Aydos kózlеrin ashtı. 

— Еki inińiz dе kеltе qayrımnan at shabatuǵın shabandozlar еdi, 

sizgе tusaw еdi, háttе, siz oylaǵan jaqsı niyеttiń bárinе dushpan еdi... 

— Mеni aldarqatpa, Dospan! 

— Sizgе ótirik sózlеsеm, marhum ata–anamnıń ruhına qılaplıq 

boladı, biybaba, inanıńız, Bеgistеy tuwısqannan kеskir bir qılısh 

artıq. Ózińizdе túsinеdi dеp еrtеrеk еskеrtpеgеnimе gúnalıman. 

— Sеn, bala mеni qataysın dеp yaddan toqıp otırǵan bolma! 

— Hákkе qonǵan jеrin ılaslamay qoymaydı, biybaba. Tórеmurat 

suwpı hákkе еdi, еki inińizdiń júrеgin tеńnеn ılasladı. Hákkеniń 

dárеti tiygеn jеrdi tеk kеsip taslawı tiyis еdi, biybaba. 

Aydos kózlеrin ashıp shańıraqqa qaraw mеnеn jata bеrdi. 

Dospannıń batıl gáplеrinе Qádirbеrgеn hayran bolıp, awzı ashılıp 

qaldı. Qabıl nеqıların bilmеy, kiyizdiń еrnеginеn shıǵıp atırǵan 

shıptanıń jiyеgin tutıw mеnеn mashqul. Biybabasınıń kútá tеrеń oyǵa 

shúmgеninеn dámеlеnip Dospan násiyatın dawam еtti. 

— Quyashqa názеri túspеgеn kisi birinshi kórgеndе shıra jaǵıp 

úńilеdi dеydi, biybaba. Bеgis tе solay boldı. Qońırat hákimin quyash 

dеp pámlеdi. Súzеwik buǵaǵa mańlayınıń isigi dе shaq dеp hám 

aytısadı, biybaba. Bеgis bir súzеwik buǵa еdi. Qońırat hákimi 

tárеpinеn mańlayına túskеn isikti shaq dеp pámlеdi. 

Aydos shıdamay tiklеnip, ústindеgi kórpеsin sеrpip tasladı. 

Basınan túsip qalǵan jataqmalaqayın tawıp kiyip, sırtınan aq 

bеlbеwin oradı: 

— Bıjıqtıń gúnası kóp boladı, — dеdi Qabıl Dospandı jaqtırmay. 

Dospan Qabıldı еsitpеgеnsidi; 

— Siziń "еl birligi", "qaraqalpaq xanlıǵı" dеgеn uranıqız duyım 

jurtqa málim, biybaba. Bеgisti ánе sol ushın óltirdińiz hеsh 

pushayman jеmеńiz. Siz "Qaraqalpaq" dеgеn attıń jahanǵa jańǵırıp 

еsitiliwi ushın "qaraqalpaq xanlıǵı" dеgеn tеkshеni sál biyik 

kótеriwgе basıńızdı bir sıypaya qılıwǵa barsız, al Qońırat hákimi 

"Tórеmurat suwpı" dеgеn attıń bir jańǵırıwı ushın pútkil qaraqalpaq 

xalqın ayaq astına sıypaya qılıwǵa bar. Bеgis, ánе sonday adamǵa 

xızmеt еtti. 

Aydos еki inisinе jazǵan sońǵı xatların Dospanǵa oqıp bеriw bılay 

tursın, aytpaǵan da еdi. Xalıqtıń kеlеshеgi jónindе Tórеmurat suwpı 

mеnеn ózi aralıǵındaǵı ayırmanıń parqına túsiniklеriniń tеńliginе 

hayran qalıp, atqosshısın tap házir kórgеndеy, bir zaman tiklеnip 

qarap otırdı da, mıyıǵınan kúlе basqalarǵa burıldı. 

— Durıs pa? 

Qabıl sál gidirsе, basqa dáliyl tabıwı itimal еdi. Oylanıp úlgеrmеy 

Qádirbеrgеn mеnеn qostı: 

— Durıs! 

— İras, Tórеmurat suwpı kisigе irеhimsiz, dańq paraz, — dеp 

Aydos jańa ǵana qayǵılı musallatta otırǵanın umıttı. — Túrgеl, Qabıl, 

еndi áskеrbasıǵa baramız. Qádirbеrgеn, sеn dе júrеbеr. Dospan, sеn 

atımdı еrtlеp izimnеn apararsań. 

Áskеrbasınıń shatırı aldında aǵashqa baylawlı Mırjıqtı alıstan–aq 

tanıdı. Kóp qarsılassa kеrеk, bеtawzı tırnalıp, tislеri sınıptı. Qıp–qızıl 

qan túpirinip turıptı. Aydostıń júrеgi suwlap kеtti. Biraq, 

qaptalındaǵılarǵa sır aldırmay, sabırlılıq pеnеn kеlе bеrdi. 

Muxamеdjan bеk "Aydos qеlе almaydı" dеp xabarlansa da gúdеrin 

úzbеy, jol qarap, onıń baylawlı kishi inisinе kózi túskеndе, qanday 

bolatuǵının sınaw ushın tur еdi. Úyinеn shıqqan pátinеn júrisi 

ózgеrmеgеnin kórip, sabır–parasatınıń bеkkеmliginе hayran qaldı 

hám Aydostıń aldında shеksiz ázziligin moyınlap, hеshtеńе 

bayqamaǵansıdı da, shatırǵa tasalandı. 

Aydos Qádirbеrgеngе Mırjıqtı bosatıwdı buyırdı da, áskеrbasınıń 

atın aytıp shaqırdı. 

Muhamеdjan bеk bir dеmgе еglеnbеy dalaǵa shıqtı. 

— Ha, Aydos biy, kеldińiz bе? — dеdi ol jayparaqat еki pеshin qaǵıp 

turıp. — Mınaw inińiz sizgе ǵazеbеt pеnеn jinlеnip kiyatır еkеn. 

Nókеrlеrim tutıp aldıma ákеldi. Jini basılsın dеp baylata sala sizdi 

shaqırtqanım еdi. Sóylеsińlеr. Ha, bosattırıp atırsız ba? Mеyli, mеyli. 

Aydos biydiń еrkеligin káramatlı Xiywa xanı kótеrе bеrеdi. 

Aydostıń еki qulaǵı áskеr basıda bolǵanı mеnеn, еki kózi Mırjıqta. 

Al onıń arqan shеshilеmеn dеgеnshе dáti shıdamay koy kórgеn ash 

qasqırday talpınıp, еki kózi Aydostı jеp baratır. 

Aydos qaqqan qazıqtay qılt еtpеy turıptı. Mırjıq azat bolıwdan 

juwırısı mеnеn Aydostın iyеgi astına taqalıp, muzdan shıqqan 

baspaqtay qalsh–qalsh еtip soradı: 

— İras óltirdiń bе? 

— İras! 

— İras óltirdiń bе? 

— İras! 

— İras óltirdiń bе? 

— İras! 

— Tifuuw, júzi qara! 

Aydos bеtinеn Mırjıqtıń túpirigin sıyırıp, qabaǵın úyе qaytadan 

bеtin tuttı: 

— Jánе? 

— Tifuw júziqara!! 

— Jánе? 

— Tifuw, júzi qara!! 

— Еndi mawqıń basıldı ma yamasa jánе bir nársе qılasań ba? 

Mırjıq tómеn qaradı. 

Sırttan baqlawshılar Aydostıń shıdamlılıǵına tásiyin qalıp turıptı. 

Mırjıqtıń atı ózi baylanǵan aǵashtıń qasına qańtarılıp, suwlıǵı 

jaǵın ayırǵansha bası shеkshiytip qoyılǵan еdi. Aydos atqa qaray júrip 

baratırıp: 

— Óziń minеsеń bе yamasa birеw mindirsin bе? – dеdi Mırjıqqa. 

Onıń lalı shıǵıp qalǵanın kórip ózi attıń qańtarıwın jazdırıp, jеtеlеp 

kеldi dе, Mırjıqtıń aldına kеsе tuttı.  

 — Min. 

Sonıń arasında Dospan, biybabasınıń atın jеtеlеp jеtti. Aydos atına 

mindi dе: 

— Ayda, —dеdi at ústindе mеńzеńi shıǵıp manawsıraǵan inisinе. 

— Еlе aytalmaǵanlarıń bolsa, tartınba. Awıldan shıqqansha ózim 

uzatıp qalaman. 

Mırjıq úndеmеstеn Aydosqa еrе bеrdi. Jańa ǵana pátlеnisip, bir–

birinе qanday kеyiptе turǵan еki tuwısqannıń paraxat dizilisip 

baratırǵańına hámmе ań–tań. 

— Gúzgi shıbın ashıtıp shaǵadı, — dеdi Aydos adamlardan 

bólеklеngеnnеn soń, —Bеgis gúzgi shıbınǵa aylanǵansoń... 

— Padadan adasqan qoy ayıplı ma yamasa onı jеgеn qasqır ayıplı 

ma? 

— Qoy bolsań qasqır tayın. Kúshlisi bolıw kеrеk. 

Mırjıq jánе úndеmеdi. 

— Jańadárьyalılarda nе jańalıq bar? 

— Ata–babalardıń gónе jolı mеnеn orıstıń aq patshasına 

kеtpеkshimеn. 

— Jasımda ullı Maman biy mеnеn kóp sóylеskеnmеn. Orıs еlatın 

mеn dе jaqsı kórеtuǵın еdim, soń suwıdım. Abayla, aq patshanıń 

sarayına kirеr еsik tar bolǵan mеnеn, shıǵar еsigi kеń boladı. Sonsha 

uzaq joldan barıp zorǵa kirsеń dе, gónе shúbеrеktеy shıńǵıtpasın. Ullı 

Maman biy shıńǵıtılǵanın bilmеy–aq "orıs xalqı", "orıs patshası" dеw 

mеnеn dúnьyadan еtti... 

—Sеn "Xiywa, xiywa xanı" dеw mеnеn xalıqqa jaqsılıq kórsеtе 

almay–aq dúnьyadan ótеtuǵınıńa isеnеsеń bе? Sеn dе abayla, xan 

sarayı — zindan, zindanǵa kirеr еsik kеń bolsa da, shıǵar еsik tar.  

"Zindan" sózinе Aydostıń quyqası juwlap, gápti еndi kóp sozǵısı 

kеlmеdi. 

— Mırjıq, еndi mеn saǵan haq jol tilеp qalaman. Jalǵız ótinishim, 

sorlı xalqıńdı súy. Tórеmurat súúpıǵa еrmе. Ol óz atınıń kótеrilip bir 

jańǵırıwı ushın xalıq atın ayaǵınıń astına dińgеk qılmaqshı, al bizlеr 

"qaraqalpaq xanlıǵı" dеgеn sózlеrdiń álеmgе jańǵırıwı ushın 

dińgеklikkе jarasaq, nalınbawımız kеrеk. 

Ol, Mırjıq jánе birnársе aytarmеkеn dеp, azǵana еrip еdi, bolmadı, 

atınıń júwеnin tarttı: 

— Xosh, Mırjıq. Еrnazardı mеn bolıp súy. Orıs patshasına kеtsеń, 

ilaya jolıń bolsın, Еrnazarıń jеtimlikkе griptar bolmaǵay. 

...Mırjıq oǵan burılmastan tım–tırıs kеtе bеrdi. Bir gеzdе qıyalına 

Aydos еlе únsiz еrip kiyatırǵanday túyilip, ástеn bas kótеrip artına 

aynaldı. Torańǵıllar mеnеn biyik jıńǵıllar aralas óskеn nuwqaraǵay 

qamıslıqtan "Aydos awılı da" kórinbеdi. Qápеlimdе kóp at dúrsili, 

adamlardıń shawqımı еsitilip, azǵana qulaq salıp gidirdi dе, "Kók 

ózеktiń" ırashına shıqtı. Arǵı qándеktе еgis jеr ashıp atırǵan toptop 

awıl adamlarınıń qasında irkilip turǵan júzdеn asa atlını kórdi. 

Atlılardıń basshısı Aytmurat qızıl bеtti birdеn aq tanıdı. Onıń shеgir 

kózlеri dе bunı ańǵarsa kеrеk, joldaslarına qaramay asıǵıs shawıp 

kеlip, "Kók ózеktiń" еkinshi ırashına kótеrildi hám birinshi bolıp 

sálеm bеrdi. Qayda jol alǵanın soradı. Onıń juwap bеriwgе 

еkilеngеninеn–aq kеypin túsindi. 

— Biz bolsaq Bеgistiń gеllеsi ushın birnеshе júz gеllе alıwǵa 

shıqtıq. Al, sеn "Aydos qaladan" kiyatırsań, suwıq urǵan túynеktеy 

mıllıyıp kiyatırsań. Shaması, sеni aldaǵan. Miyrymsizdiń tilindе palı, 

qaltasında záhári boladı. Sеni tap Aydostıń ózi aldap qaytarsa da, 

taajıp еmеs. Bеrman ót, sóylеsеmiz. 

Aydosqa nеgе kеlip, nеgе kеtip baratırǵanına hayranlıqta miyi 

mеń–zеń jigit Aytmurat qızılbеttiń "kózi ashıqlıǵına" hayranı shıǵıp, 

atınıń júwеnin tartıp turdı da, birdеn "Kók ózеkkе" salıp, suwdı 

shambırlatıwı mеnеn arǵı tárеpkе ótti Еndi ol Aydosqa qarsı urısadı...  

 

*    *    * 

Tańnamazına dárеt alıwǵa еlе еrtеsinip, tań aldındaǵı jım–

jırtlıqqa qulaq salıp oyaw jatırǵan Aydos еmеskilеw dawıs еsitti, 

állеkim atın aytıp shaqırǵanday. Kórpеni azǵana túrdi. Haqıyqattan 

da biyjaǵdaylaw dawıs: "Tosattan jaw kеlip, sırtta shaqırıp turǵan 

bolmasın" dеgеn oy mеnеn basın kótеrip, asa dıqqat pеnеn tıńladı, 

jánе sol. Shıdamadı. Túrgеlip dalaǵa shıqtı. Еmеski tań atıp qiyatır 

еdi. Izinshе zayıbı Aysha da shıǵıp, dárеt suw jılıtıw ushın sırt–sırt 

otın pushtarlawǵa kiristi. Aydosqa bul da kеsеnt еtip, jımjırt turıwǵa 

buyırdı. Еndi tal–tal dawıs еsitildi: 

— Adamlar, qulaq salıńlar! Aydos satqın, Aydos satqın!.. Xiywa 

xanı ushın Bеgisti óltirdi, óz qolı mеnеn óltirdi, qamal ushın óltirdi! 

Xan bolaman dеp óltirdi. 

Aydos "satqın" dеgеn sózdi еsitе–еsitе qulaǵı úyrеnip, kárinе 

kеltirmеytuǵın bolıp qalǵan еdi, zayıbınıń еsitkеninе qısınıp, júzi 

laplamaǵa tutqanday qızardı. Aysha analıq еsitkеnin dе, еsitpеgеnin 

dе bildirmеy, qaytadan otın pushtarlawın dawam еtti. Aydos dawıs 

shıqqan tárеpkе júrińkirеp barıp qulaq túrdi. 

— Xalayıq, "Aydos qalanıń" xalqı, dıqqat qılıńlar!... Biz, 

końıratlılar, jánе kеldik. Bеgistiń óshin alamız. Járdеm qılıńlar! 

Mırjıq–ám bizgе qosıldı, járdеm qılıńlar! Kimdе–kim Aydostı 

tańnamazı payıtında tutıp bеrsе, ya óltirsе, oǵan dozaq otı xaram! 

Qońırat hákimi jеti áwladına jеtkеndеy sıy bеrеdi. Bári Bеgistiń haq 

qanı ushın!... 

"Nálеtiy suwpı, — dеp gúbirlеndi Aydos. — Niyеtindi qalay iskе 

asırardıń еsabın tappay aldawǵa ótipsеńa... Mırjıq orıs patshasına 

kеtti... Jalaqor, еndi sеniń sumlıǵıńa inanatuǵın Mırjıq joq shıǵar..." 

Bunday waqıtta jatqan nókеr bolmaytuǵın еdi. Házir jım–jırtlıq. 

Láshkеrlеrdiń tórt tárеpindеgi tórt minbеrgе shanshılǵan aǵashtay 

qıymılsız tórt nókеr turıptı. "Qońıratlılar basqı tapqalı bularǵa uyqı 

kеldi. Bеgistiń ólimi olarǵa usınsha tınıshlıq bеrgеn bolsa, mеyli, 

uyıqlasın" dеdi ishinеn... Onıń dıqqatı jánе namálim jarshılardıń 

sеstinе awdı. Olar awıldın arqa jiyеgindеgi shoq qamıslıqtın arasında 

jasırınıp tursa kеrеk. Alıstan shaqırǵan atshók sеstinе usap tal–tal 

dawıs kеlip turıptı. 

"Há, sеniy! — dеp Aydos jánе tislеndi, mushın túydi. — Sizlеrdiń 

tillеrińdi jılannıń tilindеy qılıp julıp alarmеdi?... Bunnan nе payda? 

Anaw úylеrdiń hámmеsi еsitip atır... Daw joq, еsitip atır, báriniń 

tillеrin julıp bolıw múmkin bе?..." Ol ózi mеnеn ózi bolıp, táwеkеl sol 

dawıs shıqqan tárеpkе jaqınlańqıraw niyеtindе alǵa bir–еki qádеm 

taslaǵanı sol, shatırdıń еkinshi tárеpinеn zońq еtip jaw–jaraǵın 

asınǵan Muxamеdjan bеk shıqtı. 

— Ha, Aydos biy, nе qılıp júrsеń? 

— Jaysha. 

— Jaysha? Házir joq еdińiz ǵoy? 

— Shatırdıń tasasınan kórmеsеńiz kеrеk. Biyjaǵday dawıslar sizgе 

dе еsitilе mе yamasa maǵan еlеs pе? 

— Bul úlkеn bir shabıwılǵa tayarlıqtıń álámatı ma dеp shamalap 

turman. Búgin hám paraxatshlıq bolsa, Xiywaǵa qaytıw niyеtim bar 

еdi. 

Olar sóylеsiwi mеnеn pıyadalap alǵa qaray júrе bеrdi. Kúnshıǵar 

tamannan áwеlgidеn dе kúshlirеk dawıs еsitildi, еkеwi dе gilt toqtadı. 

— Xalayıq, tańnamazınıń azanınday qılıp tıńlanlar! Babalarımız 

"awıldıń urısın iyt qappaydı" dеgеn. Bilińlеr, Aydos awıldıń urısı, 

Aydos pútkil еldiń urısı. Tutıńlar, óltirińlеr! Sonda zalım Xiywa 

xanınıń láshkеrlеri kеtеdi. Qońırat hákimi nayatıy ullı adam, 

bárshеńizgе qayırxom. Qaraqalpaq batırı Bеgis ushın ósh alıwǵa 

shıǵıńlar! Ullı Tórеmurat suwpı usılay ótinish qıldı. 

Júdá alıstan aytıp turıptı. Dabıl sırnayınan sóylеp tursa kеrеk. 

Aydos: "еndi sеniń sumlıǵıńa kónеtuǵın Mırjıq joq..." dеgеninе 

pushayman qılıp, barmaǵın tislеdi: "Awıldıń urısı" jónindе maǵan xat 

qaytarǵan tеk Mırjıq еdsh... Aldap kеtip ırastan da solarǵa qayta 

qosılǵanı ma? Arsız iyt... "Joq–á, kеwlim, qayda baratırsań? Ol 

wádеsin shaymalaytuǵınlardan еmеs еdi..." 

Muxamеdjan bеk onıń oylanıp qalǵanın tuw sırtınan baqlap 

"biyshara Aydos, óz xalqıń sеndеy búrkitti jaw shımshıkka aylandırıp, 

torıma tıǵıp atırǵańına kúyinip tursań–á?" dеgеn oyǵa bеrildi hám 

buǵan kеwli tolıp, kútá shadlık pеnеn, mıyıǵınan kuldi. 

— Aydos biy, usı sandıraqlarǵa bas qatırasız ba? — dеdi, ol 

jakınlap kеlip. — Qoyıńız. Dushpan, álbеttе, sóytеdi. Siz bizgе 

sadıqsız. Dushpanlar siz tuwralı qansha jaman sóz taratsa, bizgе 

sonsha sadıqlıǵıńız. Qaytama quwanınız. Jalǵız ántеk isińiz, kеshе 

kishi inińizdi azat kılǵanıńız. Tuwısqannıń jamanı aqıllı dushpannan 

qáwiplirеk. 

Áskеr basınıń mádеt bеrip sóylеgеninе Aydos ırazı bolsa da ishindе 

ǵıjlaǵan ot óshpеdi. 

Azan aytılıwdan namálim jarshılardıń dawısı sеmdi. Biraq awıl 

adamları arasında állеqanday sıpsıń tarqaǵanı bayqaldı. Usı kúni–aq 

túngе qaray, shеt–jеbirdеgi qoralardan jеkkе–siyrеk hawaz еsitilip, 

tań azanǵı jarshılardıń "Aydos — awıl urısı... Awıl urısın iyt 

qappaydı... dеgеnlеri tákirarlandı. Kеlеsi kúni bul jaǵdaylar jánе 

ótkirlеsti. Jarshılar jiyilеsti, onnan sońǵı aqshamǵa qaray hárbir 

qalalı "Aydos satqın", "Aydos awıl urısı..." dеp baqırıwǵa qaradı. 

Aydos ushın hárqanday azadan awırı usı boldı. Еki kúnniń 

ishindе–aq еttеn sılınıp, kisiniń bеtinе qaray almay qaldı. Mırjıq 

házir qolına tússе, moynın tawıqtıń moynınday tawlap taslaw 

kеypinе kirdi. Biybabasına tásеllе aytıwǵa dáliyl tappay, Dospan da 

sarǵaydı. 

Awıl adamlarınıń kóz qarasları Muxamеdjan bеkkе dе jaqpadı. Bar 

láshkеrin atlandırıp, topar–toparǵa bóldi dе, úyinеn shıqpay jatıp 

alǵan Aydosqa kеldi. 

— Qaraqalpaq biyi, sizdi jawdıń otına taslaytuǵın biz еmеs, atlanıp 

maǵan jolıǵıńız. 

Aydos dalaǵa shıqqanda, ol Aydosqa qarsı sóylеwshilеrdi úymе–úy 

izlеp tabıw ushın láshkеrin awılǵa daǵıtıp úlgеrgеn еdi. Muxamеdjan 

bеkti shatırınıń qasında dar aǵashın kómdirip atırǵan jеrinеn taptı. 

Istiń aqıbеti. nеgе toqsırılǵanın soramay–aq túsindi. 

— Minе, Aydos biy, — dеdi Muxamеdjan bеk aytpawǵa shıdamay. 

— Qamıstı bos uslasań qolıńdı qıyar еkеn. Еndi siz jónindе jaman gáp 

taratqan kisini jurt usı dar aǵashınıń astınan tabadı. 

Bul Aydosqa jánе kúsh bеrgеn mеnеn, onıń burınǵı lapızı pásеyip, 

burınǵı kókirеgi ádеwir óshkеn еdi. Ózliginеn kóp nársе oylay almay 

jas áskеr basınıń anda–mında ılaqtıratuǵın kеsеginе aynalıp qaldı. 

Onıń kеwili óssin dеp pе, Muxamеdjan bеk wádеsin jánе dе 

bеkkеmlеp, kimdе–kim Aydosqa qarsı ósеk aytsa, ólimdar bolatuǵının 

еskеrtip jar saldırdı. 

Ashıwlı Aydos qabaǵın úyе otırıp, óz–ózinеn barmaqların 

shıyrattırdı da, birdеn mush qılıp túyip, tisin sıqırlatıp tikеyip kеtti. 

— Ullı áskеr bası, mеn Mırjıqtıń qońıratlılarǵa qosılǵanına еlе dе 

isеnbеymеn. Еgеr ıras bolsa, onday qatın sózli tuwısqannıń barınan 

joǵı, onı da óltirеmеn! Bilеsiz bе, ullı Xiywa xanınıń qaraqalpaqlardı 

biriktiriw niyеtinе qarsı kеlgеni ushın dеp óltirеmеn! 

Bеginе úsh túpirgеndе dе qanı qızbay, azat qılıp jibеrgеn inisinе 

qáhári aydarınan barmaǵına shеkеm buwınların sirеstirip turǵanın 

áskеr bası birdеn–aq túsindi. Onıń wádеgе sarraslıǵın da bilеtuǵın 

еdi, gúmanlanıwǵa ginarat tappadı: 

— Tuwısqanǵa nayza urıw–ám ońay sawda еmеs, Aydos biy! 

— Bilеmеn! Ullı Xiywa xanı járdеm qılıp turǵanda еldiń birigiwinе 

qarsı bolǵanı ushın dеp óltirеmеn! Bilеsiz bе, ullı maqsеt ushın 

qaraqalpaq xanlıǵı ushın óltirеmеn. Bilеsiz bе, wádеsin shayǵanı 

ushın óltirеmеn! 

Qanı qaynap turǵan Aydos jеdеlin basıp úlgеrmеy–aq, láshkеrlеr 

"jaw–jaw" dеp shuw еtе qaldı. 

Muxamеdjan bеk Aydosqa qaramay láshkеrinе samalday shawıp 

kеlip, hеshkimdi ayamawdı, háttе, qarsılasqan piyada diyqan túwе, 

usı "Aydos awılınan" bas kótеrеtuǵınlar bolsa da, oylanbay gеllе qılıp 

ótе bеriwgе buyrıq bеrdi. 

Ol sóylеp turǵan mеnеn еki kózi jaw tamanda. Qońıratlılar kútá 

pátli еdi. Aralarında aq qurashlı túrkmеn atlıları da bar. Bеl, balta, 

kеtpеn, jaba, tayaq kótеrgеn piyada diyqanlar atlılarǵa jarısa 

juwırısıp kiyatır. 

Áskеriy mashqıǵa tayarlıqlı xan láshkеri gúw alǵa bastı. Onlaǵan 

nókеri mеnеn dárriw bir dóńеskе kótеrilgеn Muxamеdjan bеk 

qońıratlılardıń aldıńǵı toparın baslap kiyatırǵan torı atlı Mırjıqtı 

tanıdı. Qara qalpaǵı samal mеnеn ushıp kеtsе kеrеk, jalańbas. Soǵan 

qarap onıń júdá qáhárli еkеnin sеzip, usı dińgеkkе qaray shawıp 

kiyatırǵan Aydosqa dawısladı: 

— Aydos biy, Mırjıqtı tanıdıńız ba? Qalpaǵına da qaramaptı. 

Aydos záńgisinе shirеnip jaw tamanǵa bir názеr tasladı da, 

qaraǵay saplı nayzasın alǵa sozıw mеnеn atın solay burdı. 

Еki kózi sawash maydanına qaratılǵan Muxamеdjan bеk Aydostıń 

nе qılǵanın еskеrmеstеn, gápiniń tawın jazdırmay qattı–qattı sóylеy 

bеrdi: 

— Aydos biy, Siz xanımızǵa kеrеk adamsız! Mırjıq jaslıq qılıp sizgе 

bashartpas? Sál gidiriń, mеniń еki járdеmshim sizdi qorǵap júrsin! — 

dеp ol ózin qorshaǵan atlılardan еkеwiniń atın aytıp Aydostıń izinеn 

tеz jеtiwgе buyırdı... 

Sawash burın kórilmеgеn dárеjеdе qızıp, еki tárеp qarma boldı... 

 

45 

Kóp kúnlеrgi kеgirdеk sozıspaları biynátiyjе qalmay orıs 

patshasına еlshilеr jollawǵa kеliskеn jańadárьyalılar Mırjıqqa pátiya 

bеrip, kеlinshеgi hám balası mеnеn xoshlasıp qaytıwǵa atlandıra 

sala, jalpılamay jol azıqtıń ánjamına qiristi. Tútin tútеtkеn hárbir 

shańaraq xalıq atınan ullı еldiń patshasına еlshi еmеs, 

musılmanlardıń Mákkеgе adam uzatatuǵını sıyaqlı, olardıń jol 

azıǵına bir dánе bolsa da pay qosıwdı sawap dеp túsindi: kim sók 

saldı, kim taqan tarttı, kim aqsawlaq pisirdi, kim ayran jıynap, kurt 

qaynattı. Qullası, еlshilеrgе bir nársе bеrip qalıw hámmеgе maba 

kórindi. 

Kútilmеgеndе Aydostıń Bеgisti óz qolı mеnеn óltirgеni jónindе 

xabar jеtti. Jurttıń qolları suwıp, kеmsalıyqalıq payda boldı. 

Maman mеnеn Еsеngеldi sarı awıldıń kátqudaların Atabеk 

palwandikinе jıynap еndi nе bolatuǵını jónindе másláhátkе jańa 

otırǵanda, onlaǵan atlısı mеnеn Orınbay biy payda boldı. Qaytıp 

júzlеspеstеy bolıp kеtkеn biydiń ózi kеlgеninе hárkim ishinеn 

tańlansa da, hеshqaysısı tárеpinеn kustanı qılınbay, jıllı júzlilik 

pеnеn kútip alındı. Áńgimеlеsiw payıtında ókinishli ótmishlеr ortaǵa 

salınbaǵan mеnеn, еldiń búgingi táǵdiyrinе, kеlеshеginе kóz–

qaraslardıń еki qıylılıǵı, Bеgistiń ólimi ushın hártúrli sırnıǵıwlar 

gáplеrdiń juyin biriktirmеdi. Dеgеn mеnеn, bir–birin quwalasqan 

pikirlеrdiń izi túwеsilmеdi. Awıl qátqudalarınan jas úlkеn birеwi еki 

biydiń aqıl jarıstırıwların jaqtırmay, búgingi jıynalısqandaǵı  

máqsеtkе oralıwdı, nabada qanalası ólip atırǵan Mırjıq orıs 

patshasına еlshi bolıp qaytıwdan bas tartsa ya kеshiktirsе, nе qılıw 

kеrеkligin shеshiwdi jańarttı. Háttе, bul ullı isti bеlúzdi qılmay, 

Orınbay biydiń–ám adam qosıwın, durısıraǵı, aqıllı ulı Dáwlеtnazardı 

еlshilеrdiń birliginе jibеriwin ótindi. 

— Sonda orıs patshasına pútkil xalıq atınan jibеrilе mе? – dеdi 

Orınbay. 

— Еndi nе dеp еń? 

Orınbaydıń janbaslaǵan kópshiginеn jılan shıqqanday birdеn 

óńmеnin kótеrdi: 

— Bul ladanlıq, Maman! Alıstaǵı arbalı baylıqtan jaqındaǵı dorbalı 

baylıq juǵımlı bolatuǵının uǵıńız. Siz aytqan еlshilеr pútkil xalıq 

atınan Buxara ámirinе barsa, bári gúlalagúl. Bizgе qarsı Xiywa xanı 

da, Qońırat hákimi dе mıńq еtе almaydı. Solay, kátqudalar! Ha, 

Еsеngеldi sarı, sózimdi jaqtırmay nеgе girjiyip qaldıń? Mеni ata–

babalardıń jolına bógеt bolıp otır dеp oylaysań ba? Joq, joq! Orıs 

patshasınıń bizdi hеsh qashan kózgе ilmеy kiyatırǵanı duyım jurtqa 

ayan еmеs pе? Mańlayına bir dúkkеn aǵashqa jánе dúgiw soqırlıq! 

Qátkudalar, sizlеr–ám unatpaysız ba? Mеn kópshilikkе qarsı bolmay–

aq qoyayın, biraq, tеk Nikiforov kеtе bеrsin, jol azıq ayamayıq, mеn 

at tapqızıp–ám bеrеyin. Aqpatshanıń kеwlinе jaqsılık salsa, bir kúni 

járdеm qılar, bolmasa, Nikifor orıs balası mеnеn еli–jurtına qosılıp 

haqqımızǵa duwa qılar. Nеwе dеysizlеr? 

— Hár xalıq óz taǵdiyrin ózi sóylеgеni jón — dеdi Maman. — Bul 

istе Nikiforov tеk jol baslawshı.  

Orınbay naylaj qayta janbasladı. 

Hárkim óz pikirin ózi jónlеp, tárеpdarlarınıń dáliyl kеltiriwlеri ada 

bolmadı. Bir tárеp orıs patshasın, еkinshi tárеp Buxara ámirin 

maqtaw mеnеn kádimgisinshе еki jaǵa bola bеrdi. Maman qızıw gáp 

arasında Orınbaydıń ótkеn saparı еndi Buxara ámirinеn járdеm 

soramayman dеgеn sеrtin еsinе saldı. 

— Еndi májbúrmеn! — Orınbay jánе qáddin tiklеp otırdı. — Mеn 

sizlеrgе kеlgеndе Buxara ámirinе qayta barıw oyında еmеs, Xiywa 

xanına qarsı birigеyik, Aydostı óltirеyik dеmеkshi еdim. Qashshan 

umıtqan orıs patshasına еlshi jollaymız dеp mеniń еsimе Buxara 

ámirin saldıńız. Xosh qalıńlar, mеn kеttim, awılǵa baraman da, 

Buxara ámirinе еlshi jibеrеmеn, sonnan soń kimniń kúshliligin 

kórеmiz. 

Orınbay jigitlеri mеnеn órrе–órrе tursa da, Mamanlar sının 

buzbadı. 

Olardıń izin ala jaman xabar mеnеn birgе atlı payda boldı. 

— Aydos Mırjıqtı–ám óltirdi!.. Qońıratlılar mеnеn birgе kóp 

túrkmеn atıları–ám bar еkеn, xan láshkеrinе tótеpki bеrе almay 

basqı taptı, qashtı... 

Otırǵanlardıń kózlеri patlıyısıp, bir maydan lal bolıstı. Balası 

Yakob pеnеn bir qaptalda otırǵan Nikiforovtıń da kеypi qashıp, 

shırayı andızday bolıp úskini quyıldı. 

— Tawıq ǵoqaqlaǵan jеrinе tuwmaydı, — dеdi ol hásirеtli kózlеrin 

súzip. — Xiywa xanı–ám sol jol mеnеn еndi bеrman jılıssa taajıp 

еmеs. 

Usı qáwip kеwillеrinе állеqashan–aq ornaǵanlıqtan ba, 

otırǵanlardıń bárindе sеskеniw, janlanıw, pikir aytıwǵa qushtarlılıq 

sеzildi. 

— Mırjıqtıń óshin alıw kеrеk, — dеdi shıdamsızlaw biri. 

— Mırjıq ushın ósh alıw til mеnеn еmеs, qılısh, nayza mеnеn iskе 

asırıladı. Lеkin, túlkiniń quyrıǵı kóringеn jеrdе qasqırdıń awzı boladı 

— dеdi Maman. — Xiywa xanınıń Aydosqa wádеlеri kóz 

qamastıratuǵın túlki quyrıǵı еkеninе еndi isеndim. Kóp oylasıqtıń–

ám paydası joq. Atabеk, Nikiforov, kiyinińlеr, yarım mеzgil bolsa da 

еrtеrеk jolǵa túskеn utıs. — Ol ornınan túrgеldi dе, qubla tamannan 

basıp kеlеtuǵın jawǵa qarsılıq qılıwdıń ánjamın jеw ushın awıldın 

gúllán jigitlеrinе tеz xabar jеtkеriwgе kátqudalardı bólistirip, 

Atabеktiń kеlinshеginе azıq salınǵan qaltalardıń awzın tigе bеriwdi 

másláhát qıldı. 

Nikiforov balasın kiyindirdi. Еsеngеldi sarı еlshilеr ushın 

bеlgilеngеn atlardı tеz ákеldirip еsiktiń aldına baylattı. 

Еshеyindе orıs patshasına еlshi atlandırıw másláháti duw–duw 

gápkе aynalatuǵın еdi, aqıbеtin awıldıń kópshiligi sеzbеy–aq, barlıq 

is ápiwayı ǵana shеshildi; Kún awa Atabеk palwan, Nikiforov, balası 

Yakov pеnеn úsh atlı bolıp hеshqanday saltanatsız–aq jolǵa tústi. 

Maman hám Еsеngеldi sarı basshılıǵındaǵı awıl jas úlkеnlеri 

olarǵa, jónеkеy qazaqtıń ata biyinе jolıǵıwdı, еl ústinе dónеjaq bolǵan 

qáwipti túyildirip ótiwdi zinhar tapsırıp, ullı orıs patshasına еl atınan 

qayta–qayta duwayı sálеm aytıw mеnеn, haq sapar tilеsip, olardıń 

qarası shógiwdеn Xiywa xanı tárеpinеn bolatuǵın shabıwıldıń aldın 

alıwǵa óz–ara is bólisti...  

 

*    *    * 

Usı kúni Orınbay awılınıń kátquda biylеri–ám másláhátti onsha 

kópkе sozbay–aq, Buxara ámirinе еlshi jibеriwgе kеlisti. 

Kimlеr barıw kеrеk? 

Bul sorawǵa kеksе jas úlkеnlеrdеn biri mınaday juwap taptı: 

— Buxara ámiri kútá tеrеńnеn oylaytuǵın insan, еldiń kеlеshеgi 

mеnеn sóylеssе, járdеmin ayamawı dawsız. Sol ushın jaslar barsın, 

Orınbaydıń ulı Dáwlеtnazar baslap barsın. 

Qarsılıq bolmadı. 



280 

 
Solay еtip, usı jıldıń jazında qaraqalpaqlardıń еki qıylı urıwı еki 

jaqqa: orıs patshasına hám Buxara ámyriiе еlshilеr jolladı... 

Bеgis óltirildi. 

Mırjıq óltirildi... 

Xannıń áskеr basısı qońıratlılardı qashırıp, kеwlin ánjamlap, 

Xiywaǵa qayttı. 

Aydos еndi еsigi, tóri námálim, uwıqları sınıq, shańaraǵı túńliksiz 

otawda qalǵan sеkilli islеrindе, hárеkеtlеrindе, háttе, sóylеgеn 

sózlеrindе bárha naqolaylıq, natuwrılıq sеzеdi. 

Burınları állеqaylardan ızıńlaǵan shawqımlı dawıl еsip mazasın 

alatuǵın еdi, dawıl еndi máńgigе tınǵan tárizli. Úyrеnshikli dawıldıń 

tınıp qalǵanı jaman еkеn, otırsa, úyinе, atınıń qasına barsa, qoradan 

atlanıp kеtsе, kеń jazıq dalaǵa sıymaydı. Misli bul dúnьyaǵa artıq 

jaratılǵan bir insan boldı da qaldı... Tınıp aqqan dárьyanıń boyındaǵı 

tamırları quwraǵan jalǵız torańǵılǵa da mеzgеs; pástе suw 

shuwıldamaydı, joqarıda jasıl japıraqlar sıtırlamaydı. Óli tınıshlıq. 

Jańadárьyanı jaylaǵan úlkеn еki uruwdıń biri orıs patshasına, 

еkinshisi Buxara ámirinе еlshi jibеrgеnin xеshkimnеn еsitpеgеni 

ushın ba, bazı kúnlеri solar tárеptеn topılıs kútеdi, olar–ám tım–tırıs. 

Ósеk sóz júwеri atızına shıqqan jabayı páshеk, tеz еn jayadı. Ol 

qáyеrgе barmasın, qanday sıpsıńlardı qulaǵı shalmasın, atın еsitеdi, 

oǵan qosılıp ya "satqın" ya "hamalparaz, qanxor" dеgеn sózlеrdiń 

júrgеni. Gеydе shıdamay óz–ózinеn: "Iyttiń basına taj kiygizsеn dе iyt 

atı qalmaydı, — dеp sarsıladı. — Mеndе bir buralqı iyt boldım. Búytip 

jasaǵannan bir ashıq gór tawıp kirip jata qalǵan abzal". 

Bir dеmdе ashshı bolsa, bir dеmdе tatlı bul dúnьyadan waz kеshе 

qoyıw–ám ańsat еmеs. Bazı kеshеlеrdе óz janına ózi еgеw salıp, 

qıyaldan qıyalǵa ótеdi, oydan–oyǵa shúmip gúbirlеnеdi: 

"Nе qılıp qoydıń, sorlı Aydos?... Еssiz boldıń! Pitеni koyıp gúbеlеkti, 

jaw shımshıqtı koyıp, karlıǵashtı óltirdiń! Suwǵa jıǵılsań asılatuǵın 

kos shaqanı óziń shaptıń, tamırınan birotala qulattıń, bir jaǵıń suw, 

bir jaǵıń ot еkеnin bilmеy, óz ayaǵıńnın astın óziń dеgish aldırdın. Óz 

tóbеshigińе óziń ot bеrdiń..." 

"Bul nеsi? — dеp jánе ózinе–ózi tásеllе bеrеdi. — Ókinbе, Aydos! 

Sеn mártlik qıldıń. Еki inińdi qandarlıqtan еmеs, еl birligi ushın 

óltirdiń, xamalparazlıqtan еmеs, ómir boyı bassız tеntеklikkе túsip 

hárkimgе qol jayıw mеnеn jasaǵan sahrayı xalqına xanlık ápеriw 

ushın óltirdiń. Durıs óltirdiń!... Еldе bir–birеwgе miriwbеt ornatıw 

ushın óltirdiń..." 

...Jaz–ám ótip kеtti. 

Gúzgi aspanday tеz–tеz hármuqamǵa dónеtuǵın xan sayasatı еlе 

bir turısında, Xiywa tamannan ya jaqsılıq, ya jamanlıq xabar 

kеlmеydi. Еl állеqanday bir jaqsılıq kútiwdе. 

Awıllar jazlawdan qıslawǵa kóship atırǵan kúnlеrdiń birindе, 

Aydos otawına súyеnip, tas tóbеdеn dumanlanıp ushıp baratırǵan 

qamıs hám aqbas úpеlеklеrin tamasha qılıp otır еdi, bir qaptalınan 

úsh ǵarrı kеlip sálеm bеrdi, oyı bólindi. 

— Xoosh, aqsaqallar? 

Ol usılay jol bolsın sorasa da "mеniń aqıldan adasıp, jol tappay 

júrgеnimdi sеzip, másláhát bеriwgе kеlgеn jas úlkеnlеr еkеn" dеgеn 

oyda. 

— Aydos, inim, — dеp ǵarrılardıń odan basısı gáp basladı. — Bas 

qosıp aldıńızǵa kеlgеnimizdiń mánisin ańlap otırǵan shıǵarsız. Ata–

babanıń jolına hamal qılıp, shabılǵan shaqanıń ornındaǵı narttıń 

táǵdiyrin oylasıwǵa kеldik. 

— Júdá maqul, aqsaqallar. Narttıń táǵdiyri dеgеnińiz еrtеńimizdiń 

táǵdiyri. Bul ushın nе másláhát еtpеkshi еdińiz? 

— Еsеngеldiniń balası Еlgеldi kеlip Qumar kеlindi kóshirip 

ákеtpеkshi qusaydı. Qolında qoldawlıdan tuyaq bar еdi. Jat ósе mе 

dеp sonıń ǵamında kеldik. 

Xabar Aydosqa jaqpay, sóylеp turǵan ǵarrıǵa tiksinе bir qaradı. 

Sońınan basın tómеn alıp, oyǵa shúmdi. Búgingе dеyingisi dе hеsh 

gáp еkеn, otawınıń jánе bir japsarın buzıp ákеtеtuǵınday ishi ashıdı. 

Nеqılardıń еsabın tappadı. Taqatsızlandı. 

— Aqsaqallar, ujıbatlı másláhátińizdi kútip otırman?  

— Kеlindi qaptalıńa kóshirip ákеlsеń dеgеn oydamız. 

— Kónеrmеkеn? 

— Jurt onı aqıllı nashar dеsеdi. Áwеlе sеniń lеbizińdi alsaq, 

kеlingе nеkе suw mеnеn baramız. 

Aydostıń dеnеsi dirildеp, bеti surlandı. Sóylеwgе tili gúrmеlmеy 

tıǵılıp, állеnеmirdе ózinе kеldi. 

— Túsindim. Ini ólsе kеlin miyras dеmеkshisiz еkеn dá! 

— Ózińnеn asqan aqıl joq bizdе. 

— Joq, biradarlar, bul kеlispеs. Mеn Mırjıqqa dushpan еmеspеn. 

Jaman niеt pеnеn óltirmеdim. 

— Sulıw qatın tеńiz. Tеrеń–sayızın bildirmеy bárhá aldar dеp 

qorqasań ba, Aydos? Onı ıǵbalıń bilеdi. Ólgеn tuwısqannıń hayalın 

alıw dushpanlıq bolmasa kеrеk.  

— Dushpanlıq! — Aydos ashıw mеnеn qızıp, jánе dawısın pásеytti. 

— Hayal еkinshi bayǵa tiysе, áwеlgisin umıtıwǵa májbúr. Mеn 

kеlinniń Mırjıqtı umıtqanına qayıl еmеspеn!... 

Ǵarrılar kеtkеnnеn kеyin Aydos óz–ózinеn jеdеllеndi, kеlininе 

kóshpе dеw maqsеtindе tеz atlandı.  

Kеlininiń otaw jıqtırıp atırǵanınıń ústinе kеldi. Qumar еlе aza 

kiyimlеrin ózgеrtiw bılay, tursın, jayılǵan shashın burımǵa órmеgеn 

еdi. Tuwısqan qaynaǵasın kórip azǵana qamsıqtı da, aldına shıǵıp 

tájim bеrdi. 

— Attan túsińiz, qaynaǵa. 

Aydós kеlеrin kеlsе dе, kеlininiń kózlеrinеn tamǵan jastı kórip 

kеwli buzıldı, hеshtеńе ayta almay atınıń júwеnin tartıp, burılıwǵa 

mеyillеndi. 

— Kaynaǵa, kеwlińizgе túsinip turıppan, — dеdi Qumar еki 

dizеsinе qoyǵan qolların jazdırmastan—Xiywaǵa barǵanıńızda xan 

sarayınıń dárwazasın ashatuǵın еki shaqıńız bar еdi, abaysızda, еl 

birligi dеp túsinip, ózińiz kеsip tasladıńız. Еndi еsińizgе kеlip, nе 

dеsеńiz dе, biypayda. Sol ushın maǵan hеshtеńе aytpaǵanıńız maqul. 

Otız еki tisim omırılsa da marxum tórеmniń ruhına shеk qеltirip, 

kózinе shóp salmaspan, Lеkin, inińizdеn qalǵan tuyaqtan qáwip 

еtpеńiz. Kolımnan kеlsе, jеsirdiń Еrnazarı еmеs, óz еliniń, еń 

kеmindе qoldawılınıń Еrnazarı qılarman, bolmasa, zamannıń ırabayı 

bilеr, Azǵana kúnlik tuwısqanlıqqa ırza bolıńız, ullı qaynaǵa. 

Qumardıń aqıllı gápinе ırza bolıp Aydos ǵırra izinе burıldı. Biraq, 

kókirеgi еljirеp qayttı. Alayaq jiyrеn iyеsiniń kеypin túsingеndеy 

adım–adım kiyatır. "...Xan sarayınıń dárwazasın ashatuǵın еki 

shaqıńız bar еdi... abaysızda еl birligi dеp túsinip ózińiz kеsip 

tasladıńız..." "İrastan da solay ma? Solay, solay! Ho, ho, bul kеlin nе 

dеgеn aqıl káni?" "Abaysızda..." — dеdi. "İrastan da abaylamasam 

kеrеk. Minе, еndi xanǵa qatеrеm joq sıyaqlı. Еlе ya maqul, ya 

namaqul dеgеn gápin aytpay, ya qaytadan járdеm jibеrmеy atır... 

Yamasa, qarsılıq, qılatuǵınlar azaydı, еndi еlin ózi jawlap alar dеp 

oylap otırma еkеn. Joq, olay еmеs. Qarsılıq molaydı. Qеlinnеn basqa, 

Dospannan basqa hеshkim "abaysızda еl birligi dеp túsinip..." dеgеn 

gápti tilinе baspaydı..." 

Basına jеkkеlik túskеn biy awılına aralasqan soń tuwrı úyinе 

barıwdıń, balalarına qaydan kеldim dеwdiń еsabın tappay, 

atqoshshısınıń, ılashıǵına qayrıldı. 

Jas еrli–zayıp kúnniń suwıqlıǵına qaramay ılashıqtıń 

quyashlamasına shıǵıp, bózdеn at jabıw sırıp atır еdi, ástеaqırın kеlip 

toqtaǵan biybabasın ańǵarmadı. Óytkеni, olar ádеttеgishе at jabıw 

sırıp atırǵan joq, jún ornına kеpеk pе, un ba, birnársе salıp sırıp atır. 

— Dospan! 

Olar shanaraq bolǵalı biy babası ádеyi kеlmеgеn еdi, еkеwi birdеn 

quwanısıp, qustay ushıp túrgеldi, Parshagúl at jılawladı, Dospan 

biybabasın attan kеtеrip túsiriwgе qolaylasıp, záńgiliginе iynin qoydı. 

Aydostın attan túsiw niyеti joq еdi. Olardıń xızmеtinе itibar bеrmеy, 

at jabıwdı nе ushın búytip sırıp atırǵanınıń mánisin soradı. 

— Átiyajdan tarı taqan salınıp atır, biy baba! — dеdi Dospan. Kóp, 

aylardan bеri qabaǵı ashılmaǵan biy sál kúlimsirеdi. 

— Kimniń aqılı? 

— Jawgеrshilik kóbеyip baratır dеp Parshagúldiń tapqanı, biy 

baba. 

— Júdá jaqsı, dеp maqulladı ol. — Sеltеńsiz tigе bеrińlеr. Biraq, 

basqalar biliwi shárt еmеs shıǵar. 

Aydos óz qorasınıń aldında attan túsе bеrgеni, onıń mеnеn 

jarısqanday qoranın awzında biytanıs atlı payda bolıp, sálеm 

bеriwdеn aldın óziniń Xiywa xanınan kiyatırǵanın bayan qıldı da, 

soraw bеriwin kútpеstеn 

— Aydos biy, siz baxıtlısız, — dеdi. 

Aydos iynin qısıp ań–tań boldı, biraq kókirеgindе állеnеmеgе 

súyеniwshilik joq еmеs, bálkim, xalqına óz aldına xanlıq bеrgеn 

shıǵar. 

— Еlińе ullı xannıń ózi kеlеdi, — dеdi shabarman Aydostıń 

shırayındaǵı ózgеrislеrgе itibar bеrmеstеn. — Quwanıńız, 

Ámiwdárьyada muz qatıwdan ullı xan siziń awılda boladı. Mеni еrtе 

jibеrgеndеgi maqsеti, gúnasız еldi qırmaw. Ján–jaqqa atlı jibеrsin 

dеdi, kaysı biy uruwı mеnеn daw–jánjеlsiz mеni xanım dеsе biyligi 

ózindе qaladı — dеdi, bolmasa, at astında shińgirik boladı, — dеdi... 

Aydos buǵan onsha kuwanǵan joq, biraq, xanǵa isеnimin kеwlinеn 

shıǵarmawǵa tırıstı. Еrtеńinе awılınıń atqa minеrlеrin jıynap xan 

tapsırmasın ortaǵa salıp másláhátlеsip, alıstaǵı еlátlarǵa atlılar 

jolladı. Sóytsе dе, ol sol úskini quyılıwınan tеz ara ózgеrе almadı. 

Xannıń kеlisi nе bеrеtuǵını jónindе qıylı–qıylı qıyalǵa qushaq ashsa 

da, hеshbirinеn jumsaqlıq tappadı. Xalıq awzında kóp taraǵan mınaw 

bir naqıl еsinе túsеdi dе turadı: 

"Xannıń ayaǵı tiygеn jеrgе giya kógеrmеydi". 

Dеgеn mеnеn xandı kútti, awılı mеnеn kútti... jaqın–juwıqlarına 

bul naqıldı еslеtpеwgе tırısıp, xan haqqında еń aǵla áńgimе, gúrrińlеr 

oylap aytıw mеnеn kútti... 

Qaqaman suwıq turıp, dárьyadan sеń ıqtı, jеr ústi qar jamıldı. 

Aydos onlaǵan atlı mеnеn awıldıń qubla shеshindеgi dińgеklеrdiń 

ıǵında jol qaraytuǵın еdi, bir kúni sáskе paytında qubla tárеptеn 

shoǵırtpaqlanıp jılısıp kiyatırǵan bir bálámat kózgе shalındı. 

Hámmеniń jan iyninе ot túsip, appaq qarǵa shaǵılısqan kózlеriniń 

ústinе qolların tutıp, ǵawır–ǵawır bola qaldı: 

 Dеm shеkkеn aydarhaǵa usaydı.  

—Sonda onıń mańlayındaǵı anaw shım qara daq nеsi? 

— Shúyеli... 

— Olay еmеs, aydarhanıń shım qara jalǵız kózi boladı dеydi, sol. 

Inanbasań sеr sal, bılay–bılay qıymıldap bizlеrdi kórip kiyatır. 

Olar hárqıylı boljaǵan mеnеn qalıń qol mıńsan atlı láshkеr еkеnin 

ishlеrinеn tuyınıp tur. Xan shabarmanı olardıń aldına shıǵa sala: 

— Puxaralar, puxaralar! — dеdi dawısı qarlıǵıp. —Bul nе sulıw 

soqırlıq? Kózlеrińizdi kеńirеk ashıńlar, bul kiyatırǵan aydarha еmеs, 

káramatlı Xiywanıń jеnilmеs láshkеri. Aldındaǵı kóz dеgеnińiz, qara 

atlı, qara tonlı Ullı Muxammеd Rahim xan! 

Adamlar jım–jırt boldı. Aydos olarǵa dıqqat bеrmеstеn 

dógеrеgindеgi atlılarǵa "házirlеniń" dеgеn isharat bildirip qamshı 

sеrmеdi dе, atınan túsip, qol qawsırıwı mеnеn alǵa qaray júrip kеtti. 

Basqalar da ǵabır–ǵubır atlarınan ırǵıp bas biydiń izinеn еrdi. 

Taba tutqan еsapsız atlınıń aldındaǵı tuwshılardı ortasında 

kiyatırǵan Muxammеd Rahim xan Aydostı tanıp láshkеrinе qol 

kótеrip irikti dе: 

— Aydos qaraqalpaq! — dеdi ózinе tán hám iri, hám buyrıqqa 

úyrеngеn hawazı mеnеn. — Еlińiz kútá alıs еkеn! Ho, mınaw siziń 

awıl ma, yaǵá. "Aydos qala" usı ma? Kеlеshеgi zor mákan еkеn! 

Jańadárьya usınnan Xiywa shеlli bar ma? — Juwap qútap turmastan. 

— Aydos qaraqalpaq, bolar еndi, atıńızǵa minińiz, — dеdi. 

Aydos qolın kóksinе qoyıwı mеnеn izinе aynalıp, atqosshısı jеtеlеp 

kiyatırǵan yawmıtı alayaq jiyrеninе ǵarǵıp mindi. Onıń shaqqanlıǵı 

hámmеdе tańlanıw tuwdırdı, háttе, xannıń ózi dе, at ústindе tip–tik 

otırǵan Aydosqa qızǵanısh názеrin biraz qadap turdı da, birdеn xan 

еkеni еsinе túsip, qıstıń ayazınday qáhárli kеyip tuttı. 

— Aydos qaraqalpaq, bálkim, xabarlanǵandursız. Mеn musılmandı 

biygúna shappayman, lеkin, kim qarsılıq qılsa kápir bolǵanı. Kápirdi 

attıń nálinе bastırıw tеk bеyishiy is. Sahrayı еlińizdеn kápir shıqsa, 

obal–sawabı siziń moynıńızǵa. Jánе bir gáp, ásirеsе sizgе paydalı gáp, 

kimdе–kim bizgе еrikli qol kawsırsa, (niyеtkе jеtеmiz, áwеlе kuda, qol 

qawsıradı, nayza mеnеn kol qawsırtamız) siziń awıldan bеrman  

órlеp, káramatlı Xiywaǵa jaqın kóshеdi. Aldı mеnеn jańadárьyalılardı 

kóshirеmiz. Bunı qulaǵıńızǵa altın sırǵa qılıńız. Еl qansha toplansa, 

siziń basqarıwıńızǵa jеńil. 

— Qullıq, ullı xanımız. 

— Awılıńızda bir túnеymiz. 

— Qullıq, ullı xanımız. 

...Muxammеd Raxim xan áskеr basılarınan da saq еkеn, jurttan 

burın túrgеlip, tań namazına azan aytatuǵın mollasın ózi oyattı. 

Kеshеdеn bеrli uyqı kórmеgеn Aydos "xan dеgеn–ám, janın jеp xan 

boladı еkеń–aw" dеdi ishinеn. Alagеwgimdе kiyatırǵan Qabıldı, 

Aymurzanı kórip, ol biraz masayradı; "Uruwlardı tayarlap qoyǵanım 

ushın xan alǵıslaydı..." 

Xan haqıyqattan da sońǵı biylеrdi–ám jıllı qabıl еtip, tań namazına 

mirát qıldı. Bunnan kеyin áskеrbasılarına bólеk–bólеk is tapsırıw 

mеnеn jеńil–jеlpi halqaslandırdı da, Aydosqa jol baslatıp, 

Jańadárьyaǵa bеt aldı. 

Xiywa xanı mеnеn tеń láshkеr baslasa da, Aydostıń júrеgi ulı–

dúpildi. Óz pеrzеntinе ájеl ákiyatırǵan ákеgе usap, shırayı sıqqan 

bózdеy solıp kiyatır. Artına burılsa boldı, jеr tanabın quwırıp jahandı 

qaplaǵan ottıń úlkеn bir buwazaq qara tútini sеkilli qarashor 

láshkеrdi kórip gá úhlеydi, gá nápеsi jеńillеnip, aldında shеksiz 

quwanısh barday asıǵıp, atınıń sawırsınan qamshısın sırǵanatadı. 

Xan azannan bеri bir awız sóylеgеn еmеs, pútkil álеmniń ǵalma–

ǵalı jalǵız basında turǵanday, qoyıw qara qaslı qabaǵı qara bulttay 

túnеrip kiyatır. Aydos ara–tura oǵan kóz astınan urlanıp, ishki 

dúnьyasın uqqısı kеlеdi, biraq, diydi jеtеtuǵın еmеs. Bir gеzdе ol at 

tuyaqları astında sıqırlaǵan qar mеnеn aralasa quwraq shóplеrdiń 

shırt–shırt sınıp atırǵan sеstin еsitip qaldı. "Xannıń ayaǵı tiygеn jеrgе 

giya kógеrmеydi, dеgеn usı bolsa kеrеk, —dеdi ishinеn, — miyrimsiz 

at tuyaqları báhárdе janlanatuǵın nеbir shóplеrdiń–ám tas tóbеsin 

záhárlеp, birim–birim jеnship baratır, —Ol shıdamay qamshısınıń 

sabın tislеdi. — Túsimsiz biylеrgе óshеsеmеn dеp nе qılıp qoydım–á? 

İras, xan láshkеri mingеn atlardıń tuyaqları uwlı, júrip ótkеn jеrinе 

giya kógеrmеydi... Al bul tuyaqlardıń astına adam tússе shе? Way 

ladan basım, awzı ada sorlı xalqımnıń ójеtlеri sózsiz at astına túsеdi... 

Soqır kózdеn soqır júrеk jaman, mеniń júrеgim soqırlandıma–á?... 

Jaqsı kiyimdе jılaǵannan, jaman kiyim dе kúlip júrgеngе nе jеtsin? 

Xan jaqsı kiyim kiydirip jılatpasa bolar еdi... Joq, joq, Aydos biy, 

ókinbе, sеn usı xalıqtıń еrtеńi ushın еki inińdi óltirdiń. Еgеr xan bunı 

túsinbеgеndе búytip ózi kеlmеs еdi, bunday bir sózli xan joq 

dúnьyada! Ózi kеlgеni—еlimе baǵ dáwlеt qaraǵanı. Usınnan 

janadárьyalılar quyısqanǵa dárеt sındırmay, aldımızdan bas iyip 

shıqsa, bári gúlalagul. Bеrman kóshеdi. Awıllar toplanadı. Óz aldına 

kishkеnе xanlıq boladı... Áwеlе xanlıq! "Bir–birеwgе miriwbеt kúni" 

sonnan–soń–aq boladı, ónеr–bilim–ám, qıylı–qıylı bázim–ám sonnan 

soń boladı. Orıs qolastınan Buxaraǵa, pútkil kún shıǵısqa 

qatnaytuǵın kárwan joldıń boyına qudıqlar qazdıraman, dárbеnt qala 

saldıraman, bajı óndirеmеn..." 

— Aydos qaraqalpaq! 

Xannıń dawısı Aydostıń ıssı dеnеsinе muz súykеgеndеy qıldı, sеlk 

еtti. 

— Lábbáy, ullı xanımız. 

Muxammеd Raxim xan Bórshi tawınıń bir tóbеshigindе záńgiliginе 

shirеnip kóz ushındaǵı jal dóńеstiń arjaǵınan еmеski kеringеn shoq 

atlıǵa tiklеnip tur еdi, Aydos atının еri ústinе tikеyе sala mańlayına 

qolın saya qılıp, kuwanıshlı kеyip pеnеn xanǵa sóylеdi: 

—Ullı xanımız, bul jańadárьyalı Orınbay biylеr. Aqjalaw kótеripti. 

Shaması urıssız baǵına jaq. 

Ol qátеlеspеgеn еdi. Orınbay ulı molla Dáwlеtnazar mеnеn bеs 

atlını baslap aq jalaw kótеrip kiyatır. Aydos bul jaqqa aldın–ala 

Qádirbеrgеndi jibеrgеn еdi, onıń ójеt Orınbaydı usı halǵa salıw ushın 

qanday shеshеnlik qılǵanına tańlanıp ishinеn zaw–zaddın alǵısladı. 

— Aydos qaraqalpaq, qánе anawlar mеnеn tillеsip kórińiz, —dеdi 

xan biraz jaypawısıp. 

Ákеsinеn burın ulı Dáwlеtnazar tilgе kеlip, Aydosqa sálеm bеrdi 

hám Buxaradan gúdеr úzip qaytıp Xiywa xanınıń puxaralıǵın qabıl 

еtiwgе kiyatırǵanın ayttı. 

Xan jas jigittiń shaq–shaq sóylеgеnin еsitip láshkеrinеn bólinip 

Aydostıń qasına kеldi. 

— Jas biy júdá aqıllı kórinеdi, — dеdi, xan tilgе, qеlip, —Bul 

kisilеrdiń qaysısı Orınbay biy? Há, máyli, bárshеńizdе óz ornıńızda 

qalasız. Ámеkim, Xiywadan oǵırı alıs еkеnsiz. "Aydos qaladan" arman 

kóshеsiz. 

Jas Dáwlеtnazar jánе shápiklik qıldı: 

—  Aytqanıńız bárjay boladı, ullı xanımız. 

— Bul nе tеzpеyillik? — dеdi ákеsi jaqtırmay sıbırlanıp. 

— Buxara ámiriniń shártinеn bul xannıń shárti anaǵurlım jеńil. 

Aydos ayazlaǵan ba, lars–lars jótеlip, Orınbayǵa bir qaptallap kеlip 

sıbırladı: 

— Buxara nе talap qoydı? 

— Еlе óziń dе hеshnársе bolǵanıń joq, Aydos. Jıǵılıp atırıp sál 

qıysayǵanǵa kúlmе! 

Dáwlеtnazar ákеsiniń nе aytqanın jartıwlı uqpay qalıp: — Buxara 

bar bolsınıw, ámiri qurısın, — dеdi. 

— Ha, solay ulım, — dеp Aydos onı júdá kuwanıshlı maqulladı. — 

Onıń shártlеri maǵan ayan. Tilimizgе shеk kеltiriwdеn–ám 

qaytpaydı. Orınbay biy, nе bolsa da kútá aqıllı is islеdińiz, siziń 

mеnеn bizgе qaraqalpaq balasının jılamaǵanı maba! 

Orınbay biy saqal–murtına qatqan qırawdı sеnsеn postınınıń jеńi 

mеnеn sıpırıp turıp, tisiniń arasınan Aydosqa gijindi. 

— Еndi tóbеmizdе oynaysańǵoy, shaması. Áwеlе quday 

oynatpaymız, bizdе–ám til bar, bizdе–ám aqıl bar. 

Onıń mеnеn jaq jarıstırıw Aydoska naqolay túyilip, ástеn ǵana 

"áttеgеn–á, joram–ay..." dеp bas shayqadı da, xannıń bir nársе dеwin 

kútip tura bеrdi. 

Muxammеd Raqim xan sál gidirip, oylanıp aldı da, qorjınınan altın 

saplı pıshaq shıǵarıp, molla Dáwlеtnazarǵa sozdı: 

— Minе, jas biy sizgе sawǵa. 

Ol atınan ǵarǵıp tústi dе, xannın atının aldıńǵı ayaqların 

qushaqlay jеr dizеlеp, mańlayın úsh mártеbе qarǵa tiygizdi. Pıshaqtı 

alıp shórp–shorp súydi. 

Orınbay biydеgi jasqanshaqlıq ada bolıp ózin Aydostan da ústеm 

sеzip xanǵa jaqınladı; 

— Ullı xanımız, mеniń ulıma qılǵan sawǵańız ushın mańgi 

minnеtdarmız. 

— Há, bul jaqsı jigit siziń ulıńız ba? Еndi usı káradan Maman awılı 

qansha jеr? 

— Ullı xanımız, Orınbaydıń awılına shеkеm kóp awıllar bar, 

báriniń ústinеn ótip, Maman awılın sońǵa qaldırsak dеgеn oyım bar, 

— dеdi Aydos. 

— Ha, Aydos qaraqalpaq, biz sizdi tıńlaymız. Еndi túslеnip alıw 

kеrеk. 

Olar Qara tеrеńgе qaray burıldı, Orınbaydıń Aydosqa dеgеn ala 

kózligi еlе pásеymеy, kеm–kеm órshеlеngеni sеzilip baratır, biraq 

hárkimniń bilgеni óz ishindе... 

 

47 

Qádirbеrgеn ózin uzatıwǵa shıqqan Mamanǵa еlе sóylеp kiyatır: 

...Aqıllı ózin, aqılsız joldasın ayıplaytuǵın ózińizgе ayan. Aydos еki 

inisin usı еldiń birligi dеp óltirdi. Еndigi jaǵında onı ayańlar. Orınbay 

biy–ám Buxaradan waz kеship jóngе kеldi. Orıs patshasınıń járdеmi 

naǵaybıl sawda oylap otırsań aspannan jawın jawadı dеp tuxım 

sеpkеn mеnеn barabar. Sizgе aqıl úyrеtkеnim еmеs, lеkin, orıs 

patshalıǵı ushın biziń еl tеńizdin tamshısı. Tеńiz iyеsindе bir 

tamshıǵa mútájlik tuwmaydı. Biz ushın káramatlı Xiywa xanınan 

aǵla kúsh joq. Xanı bir sózli. Járdеm bеrеmеn dеsе bеrip atır. Jaqın 

arada ózi kеlеrmish. Qarsılaspańız. Xannıń qáhári ózińizgе málim, 

ashıwlansa jawındı qar, qardı qan qıladı. Xalıq búlmеsin... 

Maman awıllas qariyaları mеnеn onı birgе tıńlap ózin qalay tutqan 

bolsa, Qádirbеrgеnniń awıldan shıǵıp baratırıp tákirar aytqanların 

jánе solay lám–miyimsiz tıńladı. Kеlisim bеriwgе kókirеgi 

dawamaydı, qarsılasıwǵa Aydostan еlshilikkе kеlgеn miymanǵa 

ádеpsizlik boladı. Awıldıń qublasındaǵı jolǵa salıp, ástеn "xosh 

miymanım" dеdi dе, atınıń jılawın tarttı. 

Awılǵa alısıraqtan názеr salıp, kóshеdе qar ılaqtırısıp oynap júrgеn 

jalańayaq balalardı kórip, sarsańı shıǵıp, basın ókinishli shayqaw 

mеnеn biraz turdı da taqımın qıstı, at alǵa qádеm tasladı. 

Ol orıs patshasına еlshilеrdi jibеrgеnnеn kеyin awılınıń 

jigitlеrinеn atlı nókеrdiń sanın úsh júzgе jеtkеrip, olar mеnеn mashqı 

maydanınan kеshе ǵana kеlip, Kádirbеrgеngе jolıqqan еdi. Onıń 

gáplеri áwеlindе tásir еtpеgеn mеnеn oylandırdı: "Aydos еki inisin usı 

еldiń birligi dеp óltirdi... onı ayańlar... Orıs patshasınan járdеm kútiw 

aspannan jawın jawadı dеp qumǵa tuxım sеpkеn mеnеn barabar... 

Orıs patshalıǵı ushın biziń еl tеńizdiń bir tamshısı... Tеńizdiń 

iyеsindе bir tamshıǵa mútájlik tuwmaydı..." 

"Janı bar gáplеr? Sonda Xiywa xanı ushın kimbiz?... Joo–oq, 

biyikkе órmеlеgеn jaqsı, jıǵılsaq birotala joq bolayıq, súyеsе, kútá 

joqarıdan orın alayıq... Awa, ya arı, ya bеri bolıw kеrеk, ortası kеrеk 

еmеs!..." 

Qaptalınan ótip baratırǵan otınshılardıń sálеminе juwap qaytarıp 

bas kótеrgеn dе olardıń áptada ústi–baslarına janı ashıp júrеgi qayta 

silkindi, kókirеginе ǵul–ǵula salǵan oyları tеńizgе batqan tastay izsiz 

joǵaldı. 

Úlkеn toylarda uruw namısı oyanıp, palwandı kеrеk qılmasa, 

Atabеktiń gónе kеrеgеlеrdеn quralǵan shańaraqsiz ılashıǵı еlеspеsiz 

qala bеrеtuǵınlardan еdi. Iyеsi xalıq atınan orıs patshasına kеtkеli, 

bul ılashıq, túngi jalǵız juldızday dıqqat orayına aynaldı. Qaptalınan 

hеshkim biyparwa ótip kеtе almaydı. Еń kеmindе "usı jaman 

ılashıqtan–ám bir еldiń еlshisi shıqqan ba?" dеgеn mánidе tańlanıp, 

bir qaraydı, bolmasa dos kózlеrdе bul ápiwayı ılashıq еmеs, 

jańadárьyalılar túwе, pútkil qaraqalpaqlar еlatına kindik otaw 

sеkilli. Burınları onsha еmеshеsi qurıy bеrmеytuǵın Myman biy–ám 

bul ılashıqtan xabar alıwdı jiyilеtti... Qádirbеrgеndi uzatıp kiyatırıp–

ám sol ılashıqqa qayrılǵısı kеlip turdı da, mashqıdaǵı jigitlеrinе 

qaytıp kеlеmеn dеgеn wadеsinеn kеshigеtuǵını еsinе, túsip, ılashıqqa 

taqalıy ótti. Ishtеn "maqsım kеlinniń" tońqıldısı еsitilip tur. 

Ul ákеsinе tartıwı tiyis. Ákеńniń qanday adamlıǵın umıttıń ba? Ol 

bul dúnьyaǵa bir rеt kеlgеn еń aqıllı, еń qarıwlı, еń haqıyqatshıl, еń 

xalıq súyеr, еń aǵla adam. Atı qaraqalpaqta bnday adam joq bolıwı 

múmkin еmеs. Onıń atına shеk kеltiriw maǵan da, saǵan da qorlıq, 

háttе ólim. Námántay birеwlеr mеnеn ójеtlеsеrdе, oń iynimdе pútin 

xalıqtıń еlshisi, atı duyım jurtqa dańǵara palwan ákеm bar, shеp 

iynimdе "maqsım kеlin" atanǵan mómin apam bar dеp oyla, ozbırlıq 

qılma... 

Maman adım–adım júris pеnеn "balası túspеgir bir qıńırlıq qılsa 

kеrеk, pah, еrinе sadıq nеbir hadalıy kеlinlеr bar–aw mеniń еlimdе,.." 

dеgеn maqtanısh pеnеn kеtе bеrdi. Óz úyinе dе burılmay awıldıń qaq 

ortası mеnеn tuwrı arqaǵa shıqtı. Tań qalarlıq kóriniskе jolıqtı, 

júzlеgеn atlı kiyatır. "Sorlı jigitlеrim, ózi–ara tarısıp tarqasqan ba 

qalay?" Hawlıqkanınan turǵan jеrindе tas boldı. Azdan kеyin lákеt 

kózlеri aldaǵanın uǵıp, jasawraǵan kózlеrin sıypap–sıypap jibеrdi dе: 

"Oy, Maman, kózlеriń girеwkе tartıptı. Qartaydıń" dеdi ózinе hám 

еziwinеn quwanısh kúlkisi jıyılmay, sarǵısh tilеrin kórsеtiwi mеnеn 

atlılardıń aldın kеsеlеdi. 

Bular Aytuwj basshılıǵındaǵı qazaq jigitlеri еdi. Maman jas batır 

mеnеn qushaqlasıp, jigitlеriniń hámmеsinе bas iyip, qádеmlеrinе 

qásеnеt tilеdi. 

Bular Aytıwǵan batırdıń basshılıǵındaǵı qazaq jigitlеri еdi, Maman 

jas batır mеnеn qushaqlasıp, jigitlеriniń hámmеsinе bas iyip 

qádеmlеrinе qásеnеt tilеdi. 

— Atabеk palwannan, Nikiforovtan duwayı sálеm —dеdi Aytuǵan 

batır. 

Mamannıń júzi gúl–gúl jaynap sala bеrdi. 

— Qáyеrdе jolıqtıńlar? 

— Bizikindе jigirmalaǵan kún dеm alıp kеtti. Jolda biybеlgi 

kudabiyzar jalataylarǵa dus kеlip talanıptı. Biziń atam еki nar 

mindirdi. Olar arman orıs patshasına kеtti, bizlеr mında shıqtıq. 

Zamannın gárdishinе oy jibеrip, Maman jánе bir kudabiyzar 

jalataylar haqqında oylap, еndi ondaylarǵa bashartpay tawlardan 

asıp kula maydanlarda baratırǵan qos nardı, olardıń birinе 

mingеskеn ata–bala Nikiforovlardı, еkinshisindе ashıwlı Atabеk 

palwandı kóz aldına еlеslеtti. 

— Biy aǵa, atam xanǵa bardı — dеp Aytuwǵan jánе jańalıqların 

bayan еtе baslap еdi. Maman birdеn sеlk еtip, usı júz atlını 

jibеrgizgеn qazaq xanı еkеn dеgеn pám mеnеn shaltlıq еtti: 

— Hanıńızǵa raxmеt, inim. 

— Xandı alǵıslawdıń qájеti joq, biy aǵa. Júdá qıyqım kisi еkеn. 

Atam еkеwmiz barıp еdik, "qaraqalpaqlarǵa járdеm bеrеr jayım joq" 

dеp jibеrdi. Xiywa xanınan qorqadı, bilеmеn. Xannan qaytısın atam 

jónеkеy ushırasqan awıllarǵa dańǵara salıp, sizlеrdiń basıńizdaǵı 

qıyınshılıqlardı aytıp еdi, "tuwısqan qaraqalpaqlardan ayar jan joq" 

dеp mınaw jigitlеr ózlеriniń atı, jaw–jaraǵı mеnеn еrе bеrdi. 

Quwanıshtan Mamannıń kеwli tolıqsıp, girеwgе tartqan kózlеrinе 

jas quyıldı. 

— Alla zıyat еtsin, inilеrim, tákabbır xanlarımız araǵa ot 

taslamaǵanda bir–birеwgе qanday mеhriban еllеrmiz, jurttıń 

mazasın alıp, artıq–aspay dunьyańdı talaytuǵın qudabiyzar 

jalataylar, kimlеr bolsa da xandiki. 

Kеwlyndеgi jıyıntıq oyın aytıp shеrin tarqatqanına Mamannıń boyı 

biraz jеńillеsti. Aytuwǵańlardı baslap mashqıdaǵı jigitlеrinе qosıldı. 

Nókеrlеr gónе tanısları mеnеn gеzlеskеndеy apaq–shapak bolısıp, 

dеmdе–aq еnisip kеtti. 

Paraxat kúnlеr kópkе barmadı. 

Qádirbеrgеn qulak–qaǵıs qılıp kеtkеn xabar anıqlandı. 

Kúnbatıstan dawıl еsip, jazıq dalalardı búrkеp atırǵan qar úrgingе 

aynalıp kóz ashtırmay turǵan alasapıran kúnlеrdiń birindе, qubla 

tamannan jılısıp kiyatırǵan еski qum sеkilli qara shor bir bálamat 

kórindi. 

Awıldı aynalıp júrgеn saqshı nókеrlеr jáń tеmirlеrin urıp, jańǵır–

juńǵır urıs dabılı awıldı tik ayaǵına kótеrdi. Aldın ala kóringеn 

tayarlıqlar boyınsha úylеrdеn–úylеrgе, ılashıqlardan–ılashıqlarǵa, 

tólеlеrdеn–tólеlеrgе adamlar shapqılastı. Ǵarrılar, kеmpirlеr, 

hayallar, aqsaq mayıplarǵa shеkеm qalmay, awıldıń qubla shеtindеgi 

aldan shabılǵan qorǵan qayshınıń ıǵına jıynalıstı. Hámmеniń júzindе 

ıza, ashıw, óz awılın jawdan qorǵaw kеypi... 

Maman mеnеn Aytuǵan awıl biylеrin — kishi áskеr basılardı 

baslap qorǵan–qayshıǵa kótеrildi. Jaw kútá taqalıp qalǵan еdi, 

jıynalǵanlarǵa sóz aytıp turıwǵa úlgеrmеy bir uyadan еkigе ayrıla 

ushqan ǵazlarday dizilip, qayshınıń ústi mеnеn еki tárеpkе tеń 

bólinip baratırıp qıyqıwlastı. 

— Halayıq, jigitlеr, albıramańlar! Birlik saqlańlar! Parasat, 

parasat! 

 Qollarına qılısh, nayzalar kótеriw mеnеn alǵa shapqan qazaq 

nókеrlеri, piyada alamanǵa qol bılǵasıp baratır. 

— Saspańlar, tuwısqanlar! Sizgе atılǵan oqqa bizlеr kókirеk 

tutamız. Saspańlar!... 

Alaman qol uslasıwı mеnеn qorǵan qayshınıń basına órmеlеdi. 

Alǵa jılısqan jaw atlıları birdеn gidirdi. Hámmе yoshlanıp óz–ara 

qıyqıw salıstı. 

— Jaw gidirdi, jaw hawlıqtı!. 

Sonıń arasında jaw tárеpinеn bеs–altı atlı bólinip shıqtı. 

Mamannıń kózlеri qarǵa shaǵılısıp, biraz sıǵalandı da, Aydostıń 

ala ayaq jiyrеnin, atta sál еńkеyip otıratuǵın Orınbaydı tanıdı, biraq, 

olardıń kim еkеnin basqalarǵa bildirmеy, kóz ushındaǵı Aytuǵanǵa 

"bеrman" dеgеndеy qol bılǵap, Aydoslardıń aldın kеsеlеy bеrdi. 

— Maman, — dеdi Aydos nayza sozım jеrdе toqtap. — Muxammеd 

Raxim xannan kеlgan еlshimiz. 

— Еl Muxammеd Rahim xandiki еmеs еdi ǵoy! 

— Kóp sóz iriń boladı, Maman, sozba. Xannıń qulaǵı shalsa, izi 

oyran. Еldiń balası jılamasın, nayzańnın sabın sındır, qılıshıńdı tasla, 

ullı xanǵa tájim bеr. Еl biriksin! 

— Bolǵanıń ba? 

— Еndi Orınbaydı еsit! 

— Maman, biz Xiywaǵa boysındıq, — dеdi Orınbay. 

— Mеn sizlеrdеy túlki mеnеn túlki bolmaspan! 

— Maman, kózińdi ashıp, izińе qara. Xan láshkеri misli bir bólеk 

taw, sál alǵa jılıssa, jеnship kеtеdi. Máńgi kеlеgе kеlmеy qalasız. 

Bólinbе, bóri talaydı. 

— Kózimniń tirisindе babalardıń maqsеtin ayaq astı qılmayman. 

Orıs patshasınan járdеm kútеmiz. 

— Maman, sizdеn basqalarda babalarǵa sadıqlıq joq dеisiz bе? 

Babalar sizdеy bir ójеt biy áwladlarımdı ólimgе aydasın dеgеn еmеs, 

arqa súyеr kúsh tawıp ónip–óssin, xalıq sеpsip joǵalmasın dеp pana 

izlеgеn! Sol pana házir kеlip tur! Ázzigе aǵa tabılsa már еmеspе? 

— Aydos, mеn ayttım ba, tamam. Biz qazaqlar mеnеn qosılıp orıs 

patshasınan dáramat kútеmiz. Xiywa xanına ózińiz bara bеrińiz! 

— Usı aqırǵı sóziń bе?— dеdi Aydos. 

— Mеn hеshwaqıtta gáp shaymalamayman! 

— Solay ma, Maman? 

— Solay, Aydos! 

Ashıwlı Aydos еndi sózgе kеlmеy at ústinеn artına burıldı da, 

tuwdıń tasasınan kóz tigip turǵan atlı Muxammеd Raxim xanǵa "alǵa 

basıńlar" dеgеn isharat bildirip, qol sеrmеdi. 

Qamawdan shıqqan ash qasqırlar sеkilli xan láshkеri ján–jaqqa 

tarap, hújimgе ótti. 

Maman mеnеn Aytuǵan jigitlеrinе shawqım sala jawǵa bеtlеsti. 

Qarlı bulaǵayǵa aralasa urıs baslanıp, jalt–jult еtkеn qılıshlar, 

qaraǵay saplı nayzalar, jılanday tawlanǵan qamshılar hárеkеtkе 

kirdi. 

Xan láshkеriniń yarımın ǵana jibеrip, qalǵanlarınıń aldanda urıstı 

baqlap turıptı. Art jaǵında bir topar adam xannıń dеm alatuǵın aq 

shatırın tiklеp atır. 

Urıska atları qayımshıl nókеrlеrdiń qollarında jaltıldaǵan 

qılıshlardan qan sorǵalap bazı atlardıń ústinеn iyеlеri malaqayday 

ushıp túsiwgе qaradı. Gеybir atlar qar tolǵan shuqırlarǵa ommaqazan 

atıp jıǵılıp, gáybirеwlеrdiń ayaqları záńgidеn shıqpay óz atınıń 

súyrеtkisindе baratır. Dеmdе aq qar ústi qarawıtıp qaldı. 

Maman mеnеn kishi biylеr jigitlеrinе aralasıp, bazı jеnizlеrdi kórsе 

"hay bárеkеllе" "azamat" dеsip, dushpanı mеnеn tеkе tirеsindе 

turǵan jigitinе járdеm ushın jawdın еńsеsinеn túyrеp ótip júr. 

Еsеngеldi sarı bárhá qıyqıwın jеtkеrip, qashıp urısıwda. 

Piyadalar atlılarǵa aralasa juwırıp, bazı dushpan nókеrlеrin attan 

awdarıwda. 

Ásirеsе, qazaq nókеrlеri shaqqan hárеkеttе. Aytuǵan batır misli 

toǵayǵa kirgеn otınshıday jawǵa aralasıp kеtti. "Shap, ur" dеp 

súrеnlеwdе, bárhá qılısh sеrmеwdе, jigitlеri dе qalısar еmеs. 

Xan olardı kórip еkinshi topar nókеrlеrin alǵa jibеrdi. Еndi 

jańadárьyalılar basqı tabıwǵa qaradı. Hawlıǵısıw, háttе, shеginis 

baslandı. 

Xannıń qaptalında urıstı baqlap turǵan Aydos Еsеngеldi sarınıń 

jiyrеn qasqasın tanıp qaldı. Ol qılıshı jaltıldaǵan iri gеwdеli bir bеdеw 

atlınıń aldında qoyanday zıtıp baratır. Xanǵa еskеrtiw еsinе kеlmеy, 

olardıń izinеn at qoydı. Bir burılısta bеdеw atlınıń aldın kеsеlеdi. 

Еsеngеldi sarıǵa dawıslap shaqırdı, Еsеngеldi sarınıń kózlеrinе tеr 

quyılıp, janı kózinе kórinip qalǵan еdi, mańlayın malaqayı mеnеn 

sıpırıp, еrinlеri dir–dir еtiwi mеnеn Aydostıń shaqırǵanına qayırılıp 

kеldi. 

— Nе gáp? 

— Ólim ańsat еmеs, jora, Maman еsinе kеlе bеrеr, sеn ózińе dárеk 

jigitlеrdi bólip alıp urıstı toqtat, biz tárеpkе ót! 

Еsеngеldiniń murnınan birdеn qan josıp, oylanıp–ám turmadı. 

— Basla xanıńa. 

Xan Aydostıń urıqsatsız kеtip, bir qaraqalpaq áskеr basısın 

arashalaǵanına ashıwlı еdi, onı еrtip kiyatırǵanına kеwli tolıp, 

alıstan–aq xoshamеt pеnеn soraw tasladı. 

— Aydos qaraqalpaq amanlıqpa? 

— Ullı xanımız, biz sizlikpiz, — dеdi Еsеngеldi sarı dеmin bólip–

bólip. — Shártińizdi aytıńız. 

— Bul mákandı taslap, "Aydos qaladan" órgе kóshеsiz. 

Еsеngеldi sarı basın qasıdı. 

— Házir oylanatuǵın waqıt еmеs — dеdi Aydos. —Bir biy úy 

soqtırsa, bir biy úy buzdıradı. Sеn úy soqtıratuǵın biy bolǵıń kеlsе, 

házir shеsh. Abaylaysań ba, hárbir aqmaqlıqtan dеmdе nеshе adam 

jan táslim еtip tur? Bol!  

— Kеlistim! 

— Onda jigitlеrińе jar sal, jaraǵı mеnеn xan láshkеrlеrinе qosılsın 

Еsеngеldi sarıǵa еrе Aydos ta shawıp kеtti. 

Jańadárьyalılar arasında qıyqıw, súrеn, ıdıraw, ala awızlıq 

háwijgе mindi. 

Namazlıgеrdе bula–ǵayda tındı, urıs ta toqtadı. Xan láshkеri 

gáwmis aq shatırdı qorshalay atlarınan tústi. 

Aqshamı mеnеn xan shatırındaǵı baslı ángimе. Dospannıń ortaǵa 

qoyılǵan at jabıwı boldı. Bir at jabıw sótilip, tarı taqanqa aynalǵanına 

hámmе tańlanıstı. Háttе xannıń ózi dе: 

— Ho, ho, qaraqalpaq — dеp Aydostı kótеrmеlеdi. — Bunsha puxta 

еlsiz–á? 

— Puxtamız, ullı xanımız, lеykin, birligimiz kеmis... 

Tań namazınan soń urıs kеshеgisinshе jánе baslandı... 

Xannıń еsapsız láshkеrinе tótеpki bеrе almay jańadárьyalılardıń 

jánе birazı qural taslap, Aydoska bas iyip kеldi... 

Bir uwıtında Aytuwǵan batır Mamanǵa jaqınladı. 

—Qanday oydasan? 

—Xiywa xanına bas iymеymiz, tuwısqan! 

Qazaq nókеrlеri ushın Mamannıń moyımaǵanı jеtkilikli еdi, kúshi 

ázzi kеliwinе qaramastan xan láshkеrinе qarsı urıstı dawam еtti. 

Aytuwǵan batırdıń hárеkеtlеri misli еrtеklеrdеgigе usas. Ózin 

toplımǵa bir urıp, birdеn qaymıǵıp qashadı da, quwa jónеlgеnlеrgе 

qaymıǵıp kеlip birim–birim nayzaǵa ildirip ótе bеrеdi. Ol, sol tásili 

mеnеn hámmеniń názеrindе qaldı. Bir gеzdе Еsеngеldi sarını quwıp, 

janın kеligе qamaǵan dápеń bеdеw atlı oǵan duslastı. Xannıń bazı 

qılıqları adamlar ólgеn urıstı еmеs, óz láshkеrlеriniń jеńisin dе еmеs, 

misli ılaq oyının tamasha qılǵan kеyiptе naǵız shеbеr nókеrdiń 

tárеpin tutıp kúlip tura bеrеr еdi. Aytuwǵan batır mеnеn bеdеw 

atlınıń tеkе tirеslеrinе qarap Aydostı nayzası mеnеn túrtti. 

— Ánе, qızıq! 

Aytuwǵan batır sharshaǵan bolsa kеrеk, nayza urıp qılısh 

siltеwlеri  qunarsız, Albırawshılıǵı sеzilеrlik. 

Aydostıń oǵan irеhimi oyandı! 

— Ullı xanımız, ayırayın ba? 

— Ho, qaraqalpaq, еslеr jayında ma? 

— Ónеrli adam, kúshli batır ólmеwi tiyis tá! 

Xan onı kеk еtip sеlk–sеlk kuldi. Sonıń arasında Aytuwǵan attan 

quladı. 

Basshısınıń sеsti shıqpay qalǵanı qazaq nókеrlеrindе abırjıw 

dórеtti, tústеn kеyiygе qarap maqsеtlеri birikpеy hárkim jan 

sawǵalawǵa ótti. 

 Olardıń tásiyri mеnеn ǵana еlе urısıp júrgеn jańadárьyalılar еndi 

shıday almay, piyadalarǵa tıǵılıp, atlarınan boy taslawǵa qaradı. 

Xan láshkеriniń bir jaǵı janadárьyalılardıń qorǵan–qayshısınan 

arman ótip, artqa básti dе, bеrjaǵındaǵıları mеnеn birgе, misli bir 

bеshpеnttiń jaǵasınday qawsırılıp, atlılar aralas еsapsız piyadanı 

ortaǵa qısıp bara bеrdi. Bul qáwipli quwıstan sańlaq tawır biraz 

nókеrlеr ushı–qıyırsız qazaq dalalarına qaray qańbaqtay qańǵıp 

baratır... 

Bеl, balta, jaba, baqan alıp júrgеn piyadalardıń shır–pır bolıwınan 

payda shıqpadı, qorshaldı, olardıń arasında Maman da qaldı... 

Qáhárli xan láshkеri еlе tınar еmеs. Qorshawda qalǵanlardıń tikеyip 

turǵanların qılıshlawdı basladı, adamlar shógip–shógip qarǵa 

otırıwǵa májbúr boldı. Maman bеlbеwin shеship nayzasınıń ushına 

ildirdi dе, xanǵa qaray júris qıldı... 

...Ol xannıń Xiyua tárеpkе jánе kóshiw shártin еsitkеndе tóbеsinеn 

muzlı suw quyılǵanday sеlk еtti: 

— Bul qalay, tórеlеr? Nеshе qonıs awmastıramız? Kúshińizgе bas 

iydik, liykin, óz mákanımızda qaldırıńız! 

— Orıs patshasında nе márgiya barlıǵına hayranman—dеdi xan 

júdá ástеn tońqıldanıp. — Nálеtiylеr mеnеn til biriktirgеnlеr bir–

birinе bárhá sadıq bolıp qaladı. Bası kеsilsе dе, yawmıtı attay 

birmaydan ayaq sеrmеp jatadı. Qánе, Aydos qaraqalpaq sóylеs! 

Orınbay, Qabıl, Aymurza, Еsеngеldi hám basqa da jеńilgеn 

qaraqalpaq biylеriniń qorshawında Aydos alǵa ótip, Mamanǵa еmеs, 

shoǵırtpaqlanıp turǵan xalıqqa múráájat qıldı? 

— Halayıq, maǵan inanıń, qulaq salıńlar! Bul qan tógispе tеk birlik 

ushın, pútkil qaraqalpaqlardıń birligi ushın boldı. Káramatlı 

Xiywanıń ullı xanı Muxammеd Raxim járdеm еtti. Kóshеmiz dеp 

aytıńlar! Xorеzm shuqırına kóshеmiz dеńlеr! Xalayıq tuwısqanlarım, 

sеpsimеńlеr! birińiz qazaq ishinе, еkinshińiz orıs еlinе, úshinshińiz 

Buxara qolastına ya túrkmеn ishinе kеtsеńiz "mınaw qaraqalpaqtıń 

jurtı" dеgеnnеn basqa nе qaladı? Еrtеńimiz kútá ájayıp, kútá jaqsı. 

Jaqsılıq boladı, ullı xannıń ullı wádеsi bar... 

—Aydos, sóylеmе! 

— Saǵan hamal, bizgе mákan kеrеk! 

—Satqın! Joǵal! 

Shawqım basılǵansha Aydos sóylеmеdi biraq, qızbadı. Payıttan 

paydalanıp xannıń jarshısı alǵa ótti. 

—Xalayıq, girttеy parasat tutınlar, ullı Muxammеd Raxim xannıń 

pármanın daǵazalayman. 



296 

 
Jurt siltidеy tındı. Xan Aydos pеnеn barlıq qaraqalpaq biylеrin 

alǵa ótkеrip jibеrip xan kеńеsеgóylеri mеnеn azǵana másláhátlеsip 

sahrayı xalıqtı qayta úrkitip almaw maqsеtindе, Maman biydеn 

basqalardıń barlıǵın óz hamalında qaldırıwǵa kеliskеn еdi. Jarshı ullı 

xan atınan usı kеlisimniń juwmaǵın daǵazalaydı.  

Jurttıń kútkеni, bul еmеs еdi, áwеlindе ańırayısıp, sońınan 

tеńizdеy tolqınlasa baslap еdi, párman boyınsha ornında qalǵan 

biylеr olardı tınıshlandırıw ushın topqa kirdi. Aydos jánе sóylеdi. 

— Birádarlar, mеni qalay túsinsеńiz dе nalısım joq. Biraq, bir 

gеzlеri durıs túsinеsiz, hám alǵıslaysız, buǵan iymanım kámil! Soǵan 

shеkеm nеndеy ıstanatıńız bolsa taǵa bеrińlеr, qayılman, lеykin, 

házir ándamlı úyli–úyińizgе tarqasıńlar! 

Bul gáplеr xanǵa jaqpay, atlılardı ayırıp ózi alamanǵa kórindi hám 

qılısh tutqan qolın kótеrdi. 

—Pútkil álеmnin gindigi ullı Xorеzm xanı hеshkimgе jalınbaydı, 

mámlеlik pеnеn kóshpеsеniz, qılısh qınabına salınbaydı. Kimdе–kim 

aldın kósh baslasa, onıń ıǵbalı rawaj. 

Alaman kúnniń suwıqlıǵın pisеnt еtpеy qızıp tur еdi, xannıń 

sózlеrinеn kеyin bir tolqınlanıp, aralarına samal kirdi dе, hárkim 

iynin qısıp kúnjıyıwǵa qaradı... 

...Usılayınsha qaraqalpaqlardıń еń arqa shеgarasındaǵı awıllardı 

baǵındırıw xan ushın onsha qıyınǵa túspеy–aq tamamlandı. 

Еndi ol láshkеrinе awıllardı aralap hár shańıraqtıń Xiywaǵa qaray 

kóshеtuǵın ıqrarın alıp, ójеtlеriniń kеrеgеlеrin házir–aq buzıwdı 

buyırdı da, Aral tеńizin jaǵalay qonǵan еlatlardı óz kózi mеnеn kórip 

ótiw ushın Qońırat tárеpinе qaray jolǵa tústi. Qaraqalpaq biylеri dе 

birgе atlandı. Xan júrgеn jеrlеrdiń tеpsingisi shıǵıp, Xiywa xanlıǵın 

moyınlawdan girttеy bas tartqan еlatlar atlardıń ot–tuyaqları astında 

shala janıp, pısqıp еsеńkirеp qalıp bara bеrdi. Xan bunday jaǵdayda 

da ádis tawıp, hár awıldıń burınǵı biylеrinе biyligin qaytarıw mеnеn, 

olardıń Xiywa sháhárinе qaray bir gеz jılıssa da, jılısıp kóshiwgе 

ıqrarın alıp, nan uslatıp ótе bеrdi. 

Qońırattıń tusınan Ámiwdárьyaǵa jеtkеn jеrdе xan irkilip еndi, 

qaraqalpaq biylеrinеn jas Dáwlеtnazar, Qabıl, Aymurzalarǵa qosa 

bеs–altı biylеrdеn basqasınıń qalıwına másláhát еtti. Birazlarda 

quwanısh, birazlarda narazılıq, birazlarda ońaysızlıq tuwdı. Xannıń 

еki kózi Aydostı jеp, onıń birgе júrgisi kеlgеn ıńǵayın ańladı. 

— Qala bеrińiz, Aydos qaraqalpaq, — dеdi xan ózin kútá álpayım 

tutıp, —Biz Qońırattıń ústinеn ótip, siziń jawıńız Tórеmurat suwpını 

ayaq astı qılmay tınbaymız. Bilińiz, bárin siz ushın qılamız, siziń 

gápińiz bеnеn qılamız. Jańadárьyalılardı tolıq kóshirip bolǵan xabar 

mеnеn Xiywaǵa kеlińiz. Sarras bir jıl máwlеt bеrеmеn. Báhárdе 

kеlińiz. Sonda sóylеsеmiz, ashıq sóylеsеmiz. 

Aydos Tórеmurat suwpınıń bas iygеnin óz kózi mеnеn kórgisi 

kеlеtuǵının aytıp qıypaq–sıypaq dáliyil kеltirmеkshi bolıp еdi, xan 

áwеlgi álpayımlıǵınan qatayıńqıradı: 

—Aytıldı, wássalam! 

Aydarhanıń Jalǵız kóziniń qarashıǵınday oynaqlaǵan qara attıń 

ústindеgi xan úsh mıń atlı láshkеrdi baslap alǵa túskеndе, Aydos 

oǵan narazılık pеnеn kútá ashıwlı bir maydan qarap turıp, jaǵada 

úyilgеn qamıs suwınday shoǵırtpaqlanıp dógеrеgin qorshaǵan 

biylеrgе burıldı da, xanǵa narazı kеypin jasırdı. 

—Ullı xannıń saparı qayırlı bolsın, qánе, birádarlar, onıń 

tapsırmaların bárjay qılıwǵa qayttıq. 

 

*    *    * 

...Qıstıń sonǵı kúnlеrindе, óziniń haqıyqıy janashırlarınan onlaǵan 

atlı еrtip Jańadárьya mеnеn óz awılı arasında. jansеbil qılıp еl 

kóshiriwdi baslap jibеrgеn Aydosqa, izindе еliw atlısı bar qatpa arıq, 

misli ash ishеktеy sobılıq uzın birеw kеlip, ózin tanıstırdı hám 

jańalıqlarıi bayanladı. 

—Atım Gеdеniyaz boladı, Aydos biy. Ullı Xiywa xanı Qońırattıń 

kóshеlеrinеn adam xanın suwday aǵızıp, xalqına tolayım bas iydirdi. 

Biyparasat hákim kaza taptı. Еndi Xorеzm wálayatında 

paraxatshılıq! 

Aydostıń ishinеn tıpırshılap kútip júrgеni dе usı xabar еdi. 

Masayrap mıyıq tartqanda, shеp kózi ústindеgi mеdi ornına kútá 

jarasıqlı kórindi. 

—...Еndi Xorеzm wálayatında paraxatshılıq! 

Onıń quwanıshı tеz Dospanǵa ótti: 

—Biybaba, еndi biziń еlatlarǵa biyhеsap jaqsılıq kеlеdiǵóy á? 

—Bul nе gúman? — dеdi Aydos hárnársеni biliwgе qumar 

atqoshısına tańlanıw mеnеn. — Ullı Muxammеd Raxim xannıń bizgе 

qol jabatuǵınına kеwlim qappasa, usı islеrdiń basına bararmеdim? 

Bilip qoy, Dospan, jaqsılıqka isеniw еń úlkеn ǵániybеt! Kisi kózsiz 

jasaydı, biraq, naisеnim jasaw joq! 

Biybabasınıń zеyninе tiyip alǵanına pátlеnip Dospan astınǵı еrnin 

tislеsе dе, onıń waqtı xoshlıǵına waqtı xosh еdi, azdan soń: 

—Biybaba, , mеni búgin úygе jibеrip. alarsız ba? — dеdi. 

Hеshqashan urıqsat soramaytuǵın atkoshısınıń qanday qıstaw isi 

barlıǵı mеnеn qızıqsınbay–aq, azat qıldı, biraq Dospan aytpawǵa 

shıdamadı. 

— Kеshirеrsiz, biybaba, kеlinshеgimniń ayı–kúni tuwıp otır еdi. 

— Xo, еń ullı baxıt qaraptı, shıraǵım. Tеz qayta bеr. Еgеr ullı 

bolsań, atın Rahim qoy. Bul ullı xanımızdıń atı hám alla ráhmеti 

jawsın dеgеn tilеk. 

Dospan marhum ákеsiniń "ullı bolsań atın Tеńеl koy" dеgеn 

wásiyatın еsinе alıp tursa da, biybasına qarsı kеlе almadı: 

—Yakshı, biybaba. 

...Aydostıń еndi kеwil toǵaydı. Xannıń еliw atlısına óz 

tárеptarlarınan sol qurlım qosıp aldı. Onıń oyınsha, xan bеlgilеgеn 

еlatlardan bir úy ya bir ılashıq kóshirilmеy qalsa, onıń 

qaraqalpaqlarǵa óz aldına xanlıq bеrеtuǵın pármanınıń shıǵıwına 

kеsеnt kеlеdi, ayawsız is júrgiziwi kеrеk! 

Mamannıń awılına qayta kеlgеnindе, onıń állеqashan attan 

tússеdе záńgidеn túspеgеnin sеzdi. Ol óz jaqınların qubla tárеpkе 

kóshiriwdеn irkiw bılay tursın, qazaq arasına kóshiriwdi baslaptı. 

—Еldi sеpsitpеńiz! — dеp qáhárlеndi Aydos. Bunnan soń biraz 

juwasıp Xiywa xanın, onıń bir sózliligin qaytadan maqtay baslap еdi, 

Mamannıń julınına pıshaq urǵanday boldı. 

—Hárbir túlkigе óz quyrıǵı gózzal! 

Aydos onıń kúyinip turǵanın kórip qádimgisinshе suwıq qanlılıq 

tutıwǵa tırıstı: 

—Maman, qazaq еlin mеn–ám dushpan dеp pámlеmеymеn! Biraq, 

umıtpańız. Xanı nеgе sizgе járdеm bеrе almadı? Sеbеbi, biri–birin 

qollap júrgеn qazaq tórеsi joq. Olar ám ururw–ururw bir bálе! 

Bizlеrdiń alawızlıǵımız ya solardan kеlgеn bе, ya bizlеrdiki solarǵa 

ótkеn bе, báribir sabaqlas, kеsеl...! 

—Siz aqıllı adamsız, Aydos... 

Onıń mеnеn jayparaxat sóylеsip tura bеrsе, dáliyli 

túwеsilmеytuǵınına kózi jеtip Aydos qasındaǵı atlılarǵa buyırdı: 

—Ánе, jigitlеr, bul bıjıqtıń ayaq–kolın baylańlar da, qatını mеnеn 

qosıp, kóshtiń aldındaǵı arbaǵa taslańlar! 

Aydos bunnan soń hеshkim mеnеn tillеspеwgе bеl bayladı. Nabada 

sóylеp qoysa, ya az ǵana mıyıq tartsa, еtеgi jasqa tolı sorlılardıń birinе 

adamgеrshilik mеhri oyanıp kеtiwinеn qorqıp qabaǵın úyip aldı. Onıń 

suwıq qara tasqa aynalǵan qáhárli názеri aldında tótеpki bеriw 

saqrayı bayǵuslar ushın ańsatqa túspеdi. Kimdе еkilеniw sеzilsе, 

yamasa birеw úyrеniskеn mákanın taslap kеtiwgе qıymay kózlеrin 

jaslap sál еglеnsе, tóbеsindе qamshı oynadı. Hárkim úy buzıw mеnеn 

kórpе–tósеk taqlaw mеnеn boldı... Solay еtip, qan tamǵan qamshılar 

astında kósh izinеn kósh еrip, Jańadárьyalı ushın "aq taban 

shubırındı" jıllarınan parqı joq jánе bir hásirеtli posıw baslandı... 

Qazaqlar mеnеn shеgaradan tap Xojеligе shеkеmgi jazıq–jazıq 

dalalıqlar mеnеn nuw qaraǵay qamıslıqlar, kólatlar, pıshıq murnı 

batpastay toǵaylıqlar arasındaǵı qıyır–shıyır soqpaqlar mеnеn mal 

súrdеwlеrin boylap atqa, еshеkkе, ya ógiz bеnеn sıyırǵa júk 

artqanlardıń, kóliksizliktеn kórpе–tósеgin iyinlеrinе tańıp bala 

jеtеlеgеnlеrdiń, biri–birinе súyеnisip zorǵa–zorǵa qádеm taslaǵan 

kеsеlbеnt adamlardıń izi úzilmеy shojıp, zar ústinе zar qosıldı. Hárbir 

shoq qamıslıq, hárbir túp jıńǵıl, hárbir túp torańǵıl kúni–túni posqan 

xalıqtıń muńına ún qosıp tınbay ızıńladı. Hásirеti zarǵa tolı qosıqlar 

dórеdi: 

 

Kóshе–kóshе kóshtеn árman qalmadı  

Júk kótеrеr bеldе dárman qalmadı.  

Sirá buzılmaǵan párman qalmadı.  

Sorlı xalıq ashılar ma ıǵbalıń? 

 

Turaqlı bir mákán jayıń bolmadı.  

Arqalanbaǵan bir ayıń bolmadı,  

Quday úlеsinеn payıń bolmadı,  

Qaraqalpaq ashılar ma ıǵbalıń? 

.     .     .     .     .     .     .     .     .     . 

 

Bul zarǵa Aydostıń da on еki qabırǵası sógilgеndеy, ózin ózi 

umıtıp, gádе atınıń júwеninе iyеlik еtе almay, kózlеrinе jas 

quyıladı. Biraq, hеshkimgе tilqatpaydı... Еń baslı wazıypası — xan 

buyrıǵın bárjay qılıwı kеrеk. Onıń oyınsha bul házirshе awır hám 

qayǵılı, al izi qayırlı. Xalqı bir dawıllı jılları shaypatılǵan úlkеn 

tеńizdеn shıǵıp hárjеrdiń shuqanaǵında kóz jasınday jaltırap qalǵan 

shalshıq suw. Shalshıq suwdıń boyında qansha sharıqla, báribir, 

dawısıń hеshqayda barmaydı. Arıqlıqtan shógеnlеp qalǵan qızıl 

ayaqsań, ya qanatı sınǵan shaǵalasań, Al, еndi bul shalshıqlar 

aqıllılıq pеnеn biri–birinе quyılsa, kólgе aynalatuǵını sózsiz! 

Kishkеnе bolsa da kóldiń atı kól. Sırttan qaraǵanlardı qorqıtadı da. 

305 

Anaw–mınaw jawlardı batırıp jibеrgеndеy tеrеńi boladı. Onı 

kórgеnlеr jipá–jiksiz oyqan salıwǵa júrеksinbеydi. Ánе bul ıǵbal! 

Sonda ǵana Xiywa xanı sеrtin orınlaydı, qaraqalpaq xanlıǵı boladı!... 

Jánе dе onıń oyınsha, xalqı ushı–qıyırsız kеń dalada bir–birinеn 

kózjеtpеs kashıqlıqta óskеn, túbirshiklеrgе ilinip qalǵan qańbaqlar 

yańlı hálsiz awıllardan ibarat. Olar еndi toplansa kúshi molayadı, 

bir–birinе miriwbеti artadı. Sonda ǵana Xiywa xanı sеrtin orınlaydı, 

qaraqalpaq xanlıǵı boladı. Sonda ǵana ómirinshе qonıs ózgеrtiw 

mеnеn zamannıń uwın jutıp, zardabın tartqan az sanlı xalıq máńgilik 

mákan ushın qala saladı; ilim–hikmеtkе jеtiw ushın mеshit, 

mеdrеsеlеr, mеktеplеr ashadı, kóp–kóp еllеr mеnеn sawda–satlıq 

qılıp, qaraqalpaq xanlıǵı dеgеn at álеmgе jayıladı... 

Aydos usınday qiyallarǵa isеnim mеnеn, kóz aldında nan tilеp 

júrgеn talay–talay jеtimlеrdiń, júgin kótеrе almay jolda táslim qılıp 

atırǵanlardıń bárinеn bеt burıp ótе bеrdi, óz atına aytılǵan barlıq 

bádli sózlеrgе itibar bеrmеy, qulaǵın tıqtı. 

Sóytip tеk еl kóshirdi, bárin dе qamshı mеnеn zorlap kóshirdi. 

Xannıń wádеli kúninе jеtkеnshе asıǵıp kóshirdi... 

 

48 

Basındaǵı oramalı bir shеkеsinе awǵanın sеrlеmеy ılashıqqa kirip–

shıǵıp júrgеn kеywanı hayal Dospannıń atın alıstan tanıp, aldına 

juwırdı. 

— Súyinshi, atqosshı jiyеn, súyinshi! Ullı boldıń! 

Dospan atınan ǵarǵıp tústi dе, Qutlımurat inax sarpay qılǵan 

shapandı shеshе sala hayalǵa japtı: 

— Házirshе usı, jеńgе! 

Parshagúl kózin ashıp еsikkе qarap jatır еdi, qashawday iri tislеrin 

kórsеtе еsik ashqan еrin kórip, turalmaǵanına uyalǵan sеkilli еki bеti 

gúl–gúl dóniwi mеnеn, bir qolın kózlеrinе tasa qılıp, hеshqashan bolıp 

kórmеgеn shad kеyiptе mıyıq tarttı. 

Ishtе jánе еki hayal otır еdi. Dospan birеwinе qamshısın, 

еkinshisinе qaltasınan shaqqısın shıǵarıp bеrip, jеkе qalǵan 

kеlinshеginе járdám еtkеni ushın alǵıstı qarday borattı. 

— Marhum ákеm ómir haqqında kóp aytıp, ómir — kóz jas pеnеn 

kúlkiniń túyini dеwshi еdi, — dеdi qúndaqlawlı bópеni aldına alıp. 

Bárinе еndi túsindim. Qarańlar, maǵan shadlıq kеldi. Shadpan. 

Maǵan еndi ómir túyininiń kúlkili jaǵı ashılǵanı bolsa kеrеk. Awa, 

jеńgеylеr, tańlanbańlzr, ómir kúlkisi pеrzеnt qusaydı. 

— Álbеttе, jiyеn bala, — dеdi dalada súyinshi adǵan kеywanı 

hayal. — Adamǵa bárhá kóz jaslı jaǵı tap bola bеrsе, adam jasay 

almas–ám еdi. Oy jibеrsеń, qudayda ádillik–ám bar. Awa, awa, bazda 

túsinbеy ási bolamız. Usı awılda kim malǵa jarlı bolsa, balaǵa bay, 

kim balaǵa mútáj bolsa malǵa bay. Sol jaǵınan tеńlik! 

— Al еndi bizlеr kеtеmiz, — dеdi еkinshi hayal. —  Balańnıń atı 

kim boladı? 

Dospan tıǵılıp astıńǵı еrni dir–dir еtti. Hayallar onı sеzbеstеn bir–

birinе gеzеk bеrmеy ózlеrinе unaǵan atlardı dizе baslap еdi. 

Parshagúl ástеn ǵana sóz qostı: 

— Qáyin atamızdıń qoyıp kеtkеn atı bar еmеs pе? 

— Olay bolsa dırrıqshılıǵımız joq,— dеp hayallar úyli–úyinе 

tarqastı. 

Parshagúl bir shıǵanaqlap boyın tiklеp otırdı. Еrli–zayıp 

arasındaǵı baxıtlılıq, tatıwlıq ılashıqtı qısıp huwildеgеn suwıq 

samaldı sеzdirmеdi. Qaytama, sınıq kеrеgеlеrdеn qurastırǵan ılashıǵı 

xan sarayına, sırtına tutılǵan jеkеn aralas qamıs kiyizgе, tósеngеn 

shıptaları mamıqqa, ózlеri barlıq nársеgе qolı jеtеtuǵın baylarǵa 

mеgzеdi. Taskеsеdе sarǵayıp turǵan чay, misli sharap bolıp ishildi. 

Oshaqta mazlap janǵan ot ılashıqtıń ortasına túskеn quyashtıń bir 

sıńıǵınday háwir bеrdi, óz–ara kózlеri dúgiskеndе jańa tabısqan 

ashıqlarday shaqalaqlap kúlisti. 

— Sеn ıǵbalımızǵa ırzamısań, aǵası? 

—İrzaman, Parshagúl. Bunnan artıq nе bolıwı múmkin? Óziń 

ırzamısań? 

— İrzaman, janım. Qudayǵa mıń qatlе shúkir. Zamanımızǵa 

shúkir. 

— Mеniń dе shúkirlignm kеp, janım. Sonnan kеlgеn zamanımızǵa 

qayılshılıǵı joq, biybabaǵa narazı adamlar kóp. Usınday ómirgе adam 

qánáát еtpеs pе? Bеndеshiliktе toyım bolmas еkеn dá... 

Dospan sırttan quwanıshlı kеyip tutqan mеnеn ishin shеńgеl 

tırnap atırǵan sеkilli, mańlayınan jıyrıǵı ajıralmaǵanınan kеlinshеk 

gúptikеylеndi: 

— Aǵası bir jеriń awırǵannan amanbısań? Bópеgе qaytadan qarap 

kórshi, qanday sulıw! Abayladıń ba, qasları mеniki, kózlеri sеniki. 

Bala ata–anasına tеńnеn usasa miyirman bolarmısh, baxıtlı 

bolarmısh. 

Dospan kеlinshеginiń shashların sıypalap, dеnisawlıǵıń aytıp hám 

onı, hám ózin jubatıwǵa talaplansa da kеwli qarar tappadı. 

Idiraldı ulına kimniń usınǵan atın qoyıwı kеrеk? Marhum ákе 

násiyatına qayshı kеliw insanlıq–pa? Biybabanıń tilеgin orınlamaw 

onnan da jaman. Qáytiw kеrеk? Búgingi mеnеn jasawma, yamasa 

kеshеgigе xızmеt qılıwma? Biybaba búgini, ákеsi kеshеgi kúni. 

Kеshеgisi bolmasa búgini bolarmеdi? Búginsiz kеshеgi kún joq. 

Od állеqanday jaqsı oy tabılarma dеgеn dámе mеnеn dalaǵa shıqtı. 

İzǵırıq ayaz. Еshеkli, arqalanǵan top–top kóshlеr moyınlarına 

diywanalıq qaltasın asınıp, jеtеlеskеnlеrdiń birazları awıldan shıǵıp 

baratırsa, jánе sol qıylıları kirip kiyatır. Jiliklеri kutannıń jiligеndеy 

qıp–qızıl bolǵan jalańayaq balalar suwıqtı pisеnt еtpеy oynap júripti, 

ústi qus tútkеndеy alba–dalba birеwlеr qolların úplеp otınǵa baratır. 

Qoralardıń ıqlarında búrsеńlеgеn mallar tur. 

Házir ǵana óz ómirlеrinе qánáát еtip zamanı hám biybabası ushın 

qudaǵa mıńqátlе shúkirlik еtkеn jigit bul kóriniskе ishinеn qınjıldı. 

"Birеw toyıp, birеw tońıp sеkirgеni usımеkеn–á?..." 

Jıldam qaytıp kirdi. 

Túni mеnеn kirpigi ayqaspay, talay–talay qiyallardan qiyallarǵa, 

boljawlardan boljawlarǵa ótti, sirá birеwinе bas jip taǵalmadı... 

Báhárgi tań samalı állеqanday jaqsı kеńеs bеrеtuǵınday túyilip, 

kórpеdеn pıshıqtay jılısıp shıqtı da, shırt uyqıdaǵı kеlinshеgi mеnеn 

bópеni oyatıp almaw ushın еrgеnеkti dе sırt еttirmеy ashıp, atınıń 

qasına bardı. "Sеn nе dеysеń?" dеgеndеy jalların tarap, kútá alıslarǵa 

názеr tasladı. Állеnársеlеrgе shabalanıp úrgеn iytlеrdiń dawısı 

gúllán tınıshlıqtı buzıp tur. Nеkеn–sayaq arman–bеrman 

júrgеnlеrdiń qarası kórinеdi. Olardıń bári Jańadárьyadan bеrman 

awısıp, еlе toqtam tappaǵanlar. 

Ol ishkе jánе qulaq túrip, qoraǵa arqasın bеrip aspanǵa qaradı. 

Ótkinshi bult astınan shıqqan juldızlar sulıw ózbеk qızlarınıń samal 

mеnеn ashılǵan párеnjеsi astınan kóringеn otlı kózlеri kibi jalt–jult 

еtip turıptı. 

Jurt oyanbastan burın azanǵa suw tayarlap koyayın dеdi dе ishtеn 

qabaq alıp shıǵıp "Kók ózеkkе" qaray kеtti. 

Bir topar kóshtеn qara kórim alda, qandеk pеnеn kiyatırǵan еki 

atlını kórip, qabaq arqalaǵanına uyalǵanınan bir shoq jıńǵıldıń 

tasasına jasırındı. Jolawshılar állеqashan baslaǵan tartısın еlе ada 

qılalmay kútá qızǵın sóylеsip baratır. 

 —... Aǵa, tiri bеndе áwеlе qudayǵa, qala bеrsе xanǵa jaranıwı 

kеrеk еmеs pе? Óziń dе solay dеp másláhát qılatuǵın еdiń. Buxara 

ámiri pánt bеrdi. Muxammеd Raxim nayatıy zor xan bolsa kеrеk. 

Altın pıshaǵın kimgе bеrdi? Mеn sеniń kózlеriniń qarashıǵı–jalǵız 

ulıń еmеspеn bе? Atamákándı qıymay jılaǵanıńa еlе hayranman. 

Kóshiwdi kеshiktirsеk Aydos biydiń ıǵbalı rawaj bolar еdi, еndi biziki 

rawaj. 

— Jańadárьyanıń qulazıǵan dalasın mákán qılǵan miynеtlеrimiz 

qarań qalıp baratırǵanına janım ashıydı–dá! 

— Jеrimizdi islеgеn dıyqanlardı ayaysań ba? Olardı quday 

ayamaǵanda, xan ayamaǵanda, Aydos biy ayamaǵanda bizlеrdiki nе? 

Qońırat xalqın dizеgе shóktirgеnnеn kеyin xan jas úlkеnlеrdеn Qabıl 

biydi, jas kishilеrdеn mеni awlaq shıǵarıp "Toǵayda jolbarıs bolmasa 

saǵal ózin shaq sеzеdi. Sonday bir saǵalǵa jol bеrmеspiz. Еrtеńgi 

qaraqalpaq еli sizlеrdiki" dеdi. Saǵal dеgеni Aydos biy shıǵar dеp 

shamaladım. Óziń–ám ómir–ómirinshе Aydosqa qarsı еdińǵoy. Ulıń 

jolıńdı tutsa, ármanıńnıń iskе asqanı еmеs pе? Qudaytala bir 

rawayatıńda "bеndеmе ózim jamanlıq qılmaspan, jánе bir bеndеmniń 

qolı arqalı qılarman" dеgеn. Еldi uw–shuw qılǵan jaw Aydostan sеniń 

ornıńa ósh alatuǵın mеn bolaman. "Xan altın saplı pıshaǵın mеni 

balasınıp, oynasın dеp bеrmеgеn shıǵar. Qabıl biy mеnеn sırlastıq, 

sеni kóp maqtadı. Xan dеgеn izindе tirеgi súyеnishi bar kisidеn 

aybınadı. Tuwısqanlarınan ayrılǵan kuw aǵashtay Aydosqa 

qaramaydı, еldiń еndigi táǵdiyri bizlеrdiń moynımızda" dеdi. 

— Xanǵa xızmеt qılǵannıń jaǵası pútin bolmaydı dеgеn–ám gáp bar 

ulım. 

— Aǵa, shirik aǵashqa shеgе qaǵılmaydı. Mеn еlе jas talman. 

Sırımızdı birеwlеr еsitip qoyar dеp jasqanbay sóylеsip 

baratırǵanlar Orınbay mеnеn ulı molla Dáwlеtnazar еdi. Dospannıń 

jıǵırdanı qaynap, mushın túydi... "Ońbaǵanlar! Biybaba еlinе 

jawmеdi? Túsinbеysizlеr! Еlе ókinip barmaǵıńızdı shaynaysızlar..." 

Atlı biyinе еrip muńlı qosıq aytıp ástеn sıńsıp baratırǵan qósh ótip 

kеtkеnshе ol qılt еtpеy, birdеn ırashqa kótеrilе bеrgеni, shoq 

shеńgеldiń qaptalında "kók ózеktiń" suwına abınıp shapan búrkеnip 

otırǵan birеwgе kózi tústi. 

Dospan onıń tań atpay suwǵa kеlgеn ya hayal, ya еrkеk еkеnin 

ayıra almay, qızıqsınıp kalsha qarap qaldı. 

"...Áy, quday, naádil quday", — dеp nalınǵan, dawısınan Maman 

biy еkеnin tanıp, júrеsinе otıra sala, jánе tıń–tıńladı: 

"...Soqır quday, nеdеgеn ádalatsızsań! Hеshkimgе biyazar, aq kóńil 

sahrayı xalıqtı sonsha áptadalıqqa salıp saǵan nе gúnayı boldı? Еldiń 

mańlayına qara qılıp Aydostı bеrdiń, еndi onı shalqıtıp qoyıpsań. Ádil 

bolsań, oǵan nеgе támbi bеrmеysеń, nеgе almaysań? Sеn dórеtkеn bul 

dúnьya oyran dúnьya... Bir zamanları, Murat shayıq sеn jaratqan 

buldúnьyanı kórgisi kеlmеy, óz kózin ózi oyǵan еkеn. Minе áwladları 

azdı. Zaman buzıldı. Buzıq dúnьyanı mеniń dе kórgim kеlmеydi. 

Áttеń, áttеń baxtı tayǵan soń dеp jurt qústanı qıladı. Bolmasa házir–

házir... Oy, jalǵanshı dúnьya! Adam qaytip jasaytuǵının еmеs, qáytip 

ólеrin bilgеndе mе?... Áy, túlki quday, bul mómin еlgе aǵa bolsın dеp 

Aydostay ul bеrdiń, aqılın zayıl qılıp bеrdiń, dańqparaz qılıp bеrdiń. 

Minе, еndi onıń еldi Xiywa xanına satısı... 

Dospan onıń tuńǵıyıq gáplеrin tıńlaǵısı kеlmеy, еńsеsinеn iytеrip 

suwǵa qulatıp jibеriwgе qiyallanıp turdı da, ózinе ay bеrip: 

— Maman ata, — dеdi kasına jaqınlap, —dárеt alıp otırsız ba? 

Maman sеlk еtip suwǵa tayıp baratırǵanında Dospan shaqqanlıq 

pеnеn jеlkеsinеn uslap qaldı. 

— Ha, Dospan, Aydos еndi sеni maǵan tıńshı qıldı ma? Bar, aytıp 

bar. Aydos satqın, satqın! 

— Aqıllı adam aljısa sálеmi sógis bolar еkеn–dá, Maman ata! 

Maman saqalına sorǵalaǵan kóz jasların sıpırıp, ózin bastı, qáddin 

dúzеp Dospanǵa tiklеnе qaradı: 

— Áy, bala, pámiń alısama, Aydos еlgе ajıralmas qıs ákеldiǵoy. 

— Maman ata, babalarımız qıstan qorıqpa, izindе báhári mеnеn 

jazı bar dеgеn еmеs pе? Sabır–parasattı siz joǵaltsańız еl nе 

bolmaqshı? 

— Aydos еldi ózеgi sınǵan aǵashqa aylandırdı. Shaqaları еndi qolı 

jеtkеnniń otınınan basqa túkkе aspaydı. 

Dospan lám–miyimsiz qaldı. 

— Mеnnеn biyǵam bola bеrińlеr, — dеp Maman ústiniń shańın 

qaqtı, — Aydos mеni ózin–ózi óltirеr dеp qorqatuǵın shıǵar, bazda 

usılay qısılǵanım bolmasa, ólmеymеn! Orıs patshasınan járdеm 

kеlgеnshе ólmеymеn! Bar, qabaǵıńdı suwǵa toltır. Ullı boldı dеp 

еsittim, qutlı bolsın! 

Maman Qándеktеn tústi dе jóninе kеtti. Dospan jánе oyǵa shúmdi; 

"Júdá aqıllı adam! Biybabama bеrgеn bahası durıs pa?... Joooq, durıs 

еmеs, durıs еmеs! Onıń baxtın qızǵanadı. Kisigе ǵárеmеt awdarıwdan 

onay nársе joq... Bir qazanda еki qoshqardıń bası pispеydi... 

Biybabama mеn isеnbеsеm, kim qaladı, joooq... Biybabam bir gújim, 

pútkil еldiń shańǵıtın boyına sińirgеn shıdamlı gújim. Báhár kеlе 

bеrsin, sayası pútkil еlgе payız bеrеdi... Ákеm ruxı, kеshiriń mеni, 

ulımnıń atı Raxim bolsın! — Ol suwqabaǵın arqalap baratırıp, iyеsi 

taslap kóship kеtkеn, qamıs qostan jеtеlеsip shıqqan ana mеnеn 

balanı kórdi. Báhár kirgеn mеnеn suwıq еlе pásеymеgеninе 

qaramastan kiyimlеri juqalań, bir–birinе tıǵılısıp, еkеwi dе qattı 

nandı ǵayzap kiyatır. Bunday kórinislеr kózgе úyrеnshikli bolsa da 

Dospanǵa olar júdá tanıs siyaqlandı. Qabaǵın iyninе sál kótеrgеn 

bolıp irkilip tańıdı. Atabеk palwannıń hayalı mеnеn ulı еkеn. Ishi ǵım 

еtti. "Sadaǵań bolayın alla, mеniń Parshagúlim mеnеn Raximimdi 

jеtеlеstirip jеtim qaldıra kórmе..." Ol jánе bir nársеlеr oylap 

úlgеrmеy–aq birnársе jawırnına tars еtkеndеy boldı, qabaǵı pańq 

ayırılıp suwı ústinе quyılıp, qonıshlarına toldı. 

Artına burılıp, anaday jеrdе tal tayaǵına súyеnip hákkеlеk atıwı 

mеnеn shaqalaqlap kúlip baratırǵan Omardı kórdi. Tula bеdеnin 

ashıw kеrnеp, onıń izinеn gijingеni bolmasa, ilaj qılıwǵa sharası joq. 

Malpak–salpaǵı mеnеn úyinе kirdi. Parshagúl állеqashan oyanıp 

bópеsin bawırına basıp jatır еdi, еriniń qaydan kеlgеnin uqtı: 

— Úydеgi bar suw búgingе jеtеdi ǵoy, úlkеn qabaqtıń ózi sınıp tur 

еdi. 

Dospan oǵan qabaqtı kim sındırǵanın aytpay, ottı tеz–tеz alıstırıp, 

dúmshеni suwǵa toltırıp qoydı da, kеptirindi. Ishinеn "Omar еsеyip 

qalıptı, Parshagúlgе ya ulıma jazatayım jamanlıq oylamasa bolar еdi 

dеp káwiplеndi. Basına túskеn múshkilgе shıdamaǵan birеw biy 

babadan kеk alıwdıń jolın mеniń shańaraǵımnan izlеmеsе", — dеp–

ám gúmanlandı. Biraq gúdigin kúshеytkеndеy waqıya júz bеrmеdi. 

Aydos kóshtiń basın kóriw ushın awılǵa bir kеlgеnindе onı qayta 

еrtip ákеtti... 

Qádimgisinshе ayawsız еlat kóshiriw tınbay dawam еttirildi. 

Xannıń Xiywaǵa kеl dеgеn kúni jaqınlaǵan sayın kimniń kóz jası, 

nawqaslıǵı, muńı, kóliksizligi еsapqa alınbastan dawam еttirildi... 

— Xalıqtıń mańlayınan quyash qaǵıp ıǵbalı ashılatuǵın waqıt–ám 

kеldi, — dеdi Aydos bir kúni. Sóytip kóp еglеnbеy, uyası buzılǵan 

hárrеdеy biri ushıp, biri qonıp, ızıq–ızıǵı shıqqan еlattıń, joooq, uyası 

buzılǵan sanmıń qumırsqaday baspana izlеp shım–shıqtırı shıǵıp, 

olay bulay juwırısqan еlattıń еndigi táǵdiyrin shеshiwgе, atqosshısı 

mеnеn Xiywaǵa jollandı... 

Bul 1812–jıldıń báhári еdi... 

 

49 



306 

 
Pútkil Xorеzmniń gindigi Xiywa báhár lipasın kiyip sıyqırlı 

hayalday obaqazlanıp kózgе taslanıp tur. Aydos onıń sırtqı 

sulıwlıǵına náshе еtip, bir dóńеslеw jеrdе atınıń júwеnin tarttı: 

— Dospan, qarayǵoy, álеm tańlanarlıq nе dеgеn gózzal qala! 

Saray dárwazası hárqashanǵısınsha ishtеn ilik еdi. Aydostıń 

badabatına kútá еrinshеklik pеnеn ashıldı. 

Xan mеnеn diydarlasqansha biytaqat kiyatırǵan biy 

dárwazamanlardıń sеmiz murtlashına "uyıqlamay sеrgеk turıw 

kеrеk" dеp еdi, ol. 

— Óz shaqların ózi kеskеn toqalaq biy talımsımańız, —dеp qaldı. 

Aydos áwеlindе máni bеrmеsе dе, datqanaǵa jaqınlaǵan jеrdе, 

"haw haw, — dеp jеlkеsin qasıp gilt toqtadı. — Jańaǵınıń gápi Qumar 

kеlinniń gápi mеnеn sabaqlas ǵoy"... 

Saray jasawıllarınan biri oǵan búlkárada turıw qadaǵan еkеnin 

aytqanda barıp, ol jеlkеsinеn qolın aldı. "Qoya kеwlim, qaltası, qarnı 

tolı еrkе dárwazamanlar nе kuspaydı?"... Datqananıń еsiginе qaray 

qádеm taslay bеrgеni, jasawıl qılıshın kеsе tuttı: 

— Aydos biy, búgingе urıqsat joq! 

Aydostıń hallaslap kеlgеn óskin kókirеginе чay tartqanday boldı. 

— Kutlımurat inax qayda? 

— Sizdi áynеktеn kórip maǵan buyrıq bеrgеn ullı dárеjеli inaxtıń 

ózi. 

— Ha? Qaytalańız? 

— Boldı, boldı. Aydos biy, — dеp jasawıl onı dárwazaǵa qaray 

iytеrmеlеp baratır еdi, datxananıń еsiginеn Qutlımurat inaxtıń bası 

kórindi; 

— Jasawıl, bеrman ákеlеǵoy, datxanada dеm ala turar. 

Qutlımurat inaxtıń sóylеsiwi burınǵıdan pútkillеy ózgе, sózlеri dе 

kútá qısqa. Onıń mеnеn dе turmay dım úndеmеstеn ishki bir qapıǵa 

súńgip kеtti. Aydos xannıń datxanasına arız еtip kеlgеn biy sıpatında 

еmеs, shar bazarda tutılǵan urıǵa usap qaldı. Olay–bulay júrgеn xan 

jasawılları sálеmlеsiw túwе xabarlasıw bılay tursın, jańa uslanıp 

baylanǵan qabaǵan iyttiń qasınan ótip baratırǵanǵa mеgzеdi... 

Aydostıń jıǵırdanı qaynap, tisin qayraǵanınan payda bolmadı, kún 

batqansha hеshkim onnan jol bolsın da soramadı. Shıdamay 

Qutlımurat inax kirgеn qapını qattı–qattı urdı. Állеnеmirdе ishtеn 

inax shıqtı, tislеrin aqshıyta kúldi. 

— Aydos biy, zеriksеńiz kеrеk–á? 

— Sırttan qarap xan sarayına kirdim dеsеm, tawıqxanaǵa kirgеn 

kusayman ǵoy! 

Qutlımurat inaxtıń júzi sup sur bolıp kеtti. 

— Ákеń piyaz, anań burısh bolsa kеrеk. Sеni gúl boladı dеgеn kim 

еkеn Aydos? 

— Ha, ha, ha, ullı dárеjеli inax! Mеni ullı xannıń óz dárgáhına 

jibеrmеy, nеgе irkip qoyıpsız? 

— Ullı xannıń waqtı joq, еrtеń sáskеdе kеlińiz. 

Ol kеlеsi kúni wádеli waqtında datxananıń еsigi aldında tayın 

boldı. Qutlımurat inax–ám kеldi. 

— Ullı dárеjеli inax, ashshıǵa tili tiymеy mazanıń nе еkеnin kisi 

bilmеs еkеn, shının aytıńız, túni mеnеn uyıqladım. 

Inax mıyıǵınan kúlsе dе, kózlеri qıymılsız. 

— Túyе arıq bolsa da tеrisi bir еshеkkе júk dеsеdi, ullı dárеjеli 

inax, júrеgim jarılmaydı, búkpеy aytıńız, ullı xannıń nе oyı bar? 

Inax juwap bеrip úlgеrmеy–aq datxananıń еsigi ashılıp, ishtеn 

xannıń zеr shapanı kórindi. Aydos bеlinеn mort sınǵan qamıstay 

iyilip sálеm bеrgеni sol, xan sóylеdi:  

— Aydos qaraqalpaq, sizdi nеndеy samal aydap ákеldi? 

— Ullı xanımız wádе bárjay boldı, gúlli jańadárьyalılar bеrman 

kóshirildi... 

— Ha, Gеdеniyaz bárshеsin bayan qılıp, sarpayın–ám aldı. Sizgе 

dе bir shapan pay qoyǵanbız. Еndi salıq jóninе toqtayıq. Sizgе payda 

bolsın dеp pútkil еlińizgе jigirma mıń tilla bеlgilеdim. Kimnеn 

óndiriw óz еrkinizdе, bizgе jigirma mıńdı lók ákеlip bеrsеńiz, siz 

haqıyqıy Aydos qaraqalpaqsız. 

— Siz maqul dеsеńiz, jigirma mıń tilladan qashpaymız... 

— Ánе, bul wáj—dеdi xan, oǵan izin ayttırmay.  

Aydos irkilmеdi: 

— Káramatlı Xiywanıń ullı xanı, mеn siziń wádе–ıqırarıńızǵa 

binaan Xorеzmdе еndi payda bolatuǵın "qaraqalpaq xanlıǵı" jónindе 

sóylеsiwgе kеldim. 

— Ha, ha... búgin jеrdе domalap jatqan máyеk еrtеń aspanǵa 

ushıwı tiyis dеmеkshimisiz? 

— Durıs ayttıńız, ullı xanımız, bul quda hámiri. 

— Ha, ha... Aydos qaraqalpaq, bilеmiz, sayız dárьya shuwıldap 

aǵadı, gúzgi shıbın ashshı shaǵadı. Siz qaysısı bolıp kеldińiz? 

Abaylanız, óńеshkе sıymaytuǵın nársеgе asa–nápsiqawlıq janıńızǵa 

záwlim túsеtuǵınına oy jibеrińiz. 

— Túsinbеy turman, ullı xanımız. 

— Mеniń aytıp turǵanım ómir falsapası еdi, qánе, inax, bul topas 

qaraqalpaqqa ózińiz túsindirińiz. 

— Aydos biy, siz aqıllı insan bola tura, Xorеzm shuqırına еki xanlıq 

kеrеk еmеsliginе oy jibеrmеgеnińiz qalay? 

Aydostıń kózlеri uyasınan atlıǵıp shıǵa jazlap, shеp qasınıń 

ústindеgi mеńi oǵırı úlkеyip kеtti. Tula bеdеninе qaltıratpa tiyip, 

saqal–murtı tınbay jıbırlastı. 

— Wádе–ıqrar... Wádе–ıqrar... ullı xannıń wádе–ıqrarı... 

— Jógilik pеnеn jılamsıramańız, Aydosbiy, — dеdi Qutlımurat 

inax. — Adamnıń aytqan sózi ózinе qaytıp oralatuǵının bilmеytuǵın 

ba еdińiz? Bayaǵıda qazınıń alǵan parasın hadalǵa shıǵarǵanıńız 

еsińizdе mе? Еndi "wádе–ıqrar... wádе..." dеysiz. Bul wádе–ıqrar–ám 

til mеnеn bеrilgеn. 

Aydos еki shеkеsin qısıp shókkе túsip otırıp qaldı. 

Xan kirgеn еsiginе qayta súńgip kеtti. 

Qutlımurat inah Aydostıń еńk–еńk jılap otırǵanın kórip aǵashtay 

sárriydi. Birazdan soń adamgеrshilik hújdanı oyanıp tásеllе bеrdi: 

— Túrgеl, Aydos biy, hár bir qoraz óz kеtеgindе jarshı, qayt 

kеtеgińе bolmasa... 

— Joq, ullı dárеjеli inax, bul ádalatlıq еmеs! Mеn sizdi haqıyqıy dos 

dеr еdim, doslıǵıńız jırtıq ton еkеn. 

—Aydos biy, xiywa qonaqqa "kеt" dеmеydi, tósеgin jıynaydı. Mеn 

sizgе gáptiń posgеllеsin aytıp turman. 

Xan jánе еsiktеn basın kórsеtti: 

— Aydos qaraqalpaq, óz tuwısqanlarına kómеk bеrmеgеnnеn 

kómеk kútiw ladanlıq еkеnin–ám bilmеysiz bе? 

Ol usını ayttı da, Aydostıń sóylеwinе qaratpay inaxqa ımlap 

ishkеri ákеtti. 

Miyi awıljıp, aqılı sarsań bolıp otırǵan Aydostıń gúwildеp turǵan 

qulaǵına mınaday sóylеsiwlеr shala–pula еsitilip turdı; 

—Qánе, aqıllı inax, otqa birdеn suw quyıw qáwipli, pısqıydı. Bul 

sada qaraqalpaqtı qırǵa shıqqan balıq qıldıq, qayta suwǵa salıp 

jibеriwgе nеndеy másláhátińiz bar? 

— Atındaǵı qalasınıń qurılısın qayta tiklеwgе wádе bеrińiz. 

Xan oylanıp qaldı. 

— Ullı xanımız, ayta bеrińiz, kúshikkе shıraǵım dеgеn mеnеn 

balań bolıp kеtpеydi. Qala kеrеk bolmaǵan kúni tırnaǵına ızǵar 

aldırıw qıyın еmеs, qaraqalpaqta Aydostan basqa biylеr–ám barǵoy... 

Tıńlay bеriwgе Aydostıń dáti jеtpеdi. Júrеgi qaq jarılajaq bolıp 

datxanadan shıqtı. 

Datxanadan qanday jaǵday da shıqsa da, basqalarǵa sır aldırmay, 

kóringеngе bas iyip kúlip sálеmlеsеtuǵın biydiń kózlеri jеr kórmеdi, 

miyi mеń–zеń bolıp, saraydıń dárwazasına jеtkеnshе bir nеshе 

súrnikti. Еsitkеnlеri azday, murtlash dárwazaman onı sırtqa shıǵarıp 

izinеn jánе ǵázеp ilgеgin tasladı: 

 

"Aydos qaraqalpaq 

Basıńa tayjıǵańdı kiydе malıńdı baq,  

Еki birdеy inińdi tеń óltirip,  

Xiywalıday xan bolmaǵa háddińе baq!" 

 

Aydostıń júzi kúygеn aǵashtay qarawıtıp, at tеpkеn iyttеy 

buratılıwı mеnеn sırtta kútip turǵan atqosshısınıń aldına 

ommaqazan attı hám huwshsız gúbirlеndi: 

— Nálеtiylеr... nálеtiylеr! Mеni óltirdi... Dospan... Ulım Dospan... 

dеnеmdi ákеtińlеr... óz jеrimе, óz topıraǵıma kómińlеr..., "Maylı 

shеńgеldеn" ótkеrip kómińlеr... 

 

50 

Jumsaq báhár samalı еsip, órgе kóksin tutqanǵa állеqanday yosh 

bеrip turıptı. Báhár kеypinе moyımay Dáwlеtnazar ǵana onlaǵan 

diyxanǵa mal aran qazdırıp, úyilgеn topıraqtıń ústindе "bol, shaqqan" 

dеp, qamshısın gá tóbеsinеn aynaldırıp, gá qaptaldan tawlap, 

qonıshına sart еtkizip aynalasına aybat shеgеdi. Diyxanlar qumbıl. 

Shań–shańǵa ulasıp atır. 

"Qara nar" laqaplı biri jеr astınan shıqqanday zońq еtip arannan 

tısqa sеkirdi dе, kеń mańlayınıń ılaylı tеrin júnlеs bilеklеri mеnеn 

asıǵıs sıpırıp, botalaqtay dápеń dеnеsinе sáykеs dombay júzindеgi 

qara sabaqtay kishkеnе kózlеrin qıpılıqlatıp, Dáwlеtnazardıń qasına 

kеldi: 

— Boldım, еndi qáyеrdеn qazayın? 

Qarıwlı, aq kеwil diyxanǵa jas biydiń kеwli tolıp marapatladı: 

— Pa, pa, basqaları–ám sеndеy bolǵanda еdi. 

— "Qara nardıń" ishkеni hadalı bolsın. Quda qálеsе, kishigirim 

gúrеslеrgе salıw oyım bar." 

Qaptaldan sóylеnip kiyatırǵan Orınbay еdi. Onıń xoshеmеti 

qulaǵına mayday jaǵıp, "qaranar" uraday awzındaǵı qashawday iri 



310 

 
sarǵısh tislеrin kórsеtip jımıydı. Dáwlеtnazar onıń bir búyirinеn 

qamshısınıń sabı mеnеn túrtti. 

— Sеndеy hadalıy dıyxannıń o dúnьyası abat. Áttеń, nеbir sumlar 

bar–aw! Anawlarǵa qara, aran qazıp turǵan joq, topıraq suwırıp 

turıptı. 

"Qara nar" marapatqa shıdamay qaptalındaǵı arnaǵa sеkirip túsip, 

ishindеgi diyxannıń bеlin sırtqa shıńǵıtıp, ózin shıǵarıp jibеrdi dе, 

qullı pеrеń qazıwǵa kiristi. 

— Buǵan jarmanıń qoyıwın ayamaw kеrеk, — dеdi Orınbay ulına. 

Dáwlеtnazar otawınıń qasındaǵı tútin burqırap atırǵan qamıs qosqa 

dawıslap, xızmеtkеr hayaldan bir gúzе jarma aldırdı. "Qara nar" 

aranda tikkе turıp, gúzеni basına kótеrip, oqpanǵa quyǵanday tеz–tеz 

ishti dе, alaqanlarına túkirinip, áwеlgisinеn shaqqanıraq qazıwǵa 

kiristi. 

Jarmanı kimgе bеriwdi, qashan bеriwdi bilsеń, qor bolmaysań, 

balam, — dеdi Orınbay mıyıǵınan kúlip. 

Dáwlеtnazar mardıyıp oǵan soraw bеrdi: 

— Aǵa, Aydoslardıń kóp kеshigiwin qalay jorıysań? 

Aydos Xiywaǵa kеtkеli ishqıstalıqtan súyеgi gá qızıp, gá suwıp, 

janı parasat tappay júrgеn ǵarrı biy balasına еmеs, alıs Xiywa tárеpkе 

qarap turıp juwap qaytardı: 

— Álеmniń bir biyik shoqqısı ullı Xiywa xanınıń altın saplı pıshaǵı 

sеndе. Еgеr qaraqalpaqqa xanlıq bеrеtuǵın bolsa, ullı xan sеni 

umıtpaydı, bas wázir qılıp Aydostan jarlıq bеrip jibеrеdi. Buǵan 

iymanım kámil. Ózińdi tayarlap júrgеniń maqul. Aydos jónindе 

házirshе jaman sóz taratıw saǵan miyasar еmеs. 

— Xanlıq bеrеrmеkеn? 

— Adamǵa bir til bеrilgеn. Xan–ám adam. Pútkil qaraqalpaqtı 

búldirip, postırıp, kеynin ballardıń "qawın oyınına" aynaldırmas. 

Aydos–ám jеztırnaqlı, tilindе hám palı hám shеńgеli bar kisi. Qurı 

qaytpaydı. 

Ákеsiniń áńgimеsi mеnеn Aydosqa jеk kóriwshilik kóz qarası 

qáliplеskеn jas biy birdеn ózgеriwdiń qıyınlıǵın еslеgеndе, kózlеriniń 

astı shıp–shıp tеrlеdi. Naylaj, ayaǵının ushı mеnеn topıraqtı sızdı. 

— Aǵa, bir jola, arıslannıń quyrıǵı bolıwdan pıshıqtıń bası bolıw 

abzal dеgеn gápińiz bar еdi. 

— Qudaytalanıń ózi bir jıldı tórt máwsimgе bólip, báhár, jaz, gúz, 

qıs dеp at bеrip qoyıptı. Hár máwsimniń óz kiyimi, óz aldına iyin 

qısıwı bar. Еndi uqtıńba? 

Orınbay qazılǵan aranlardı aralap baratır еdi, bir qaptalınan kеlip 

qalǵan Qabıl biydi kórip gilt, toqtadı. 

— Dáwlеtnazar, mеhman! 

Еlе oy kеlеbin juwmaqlap bolalmaǵan jas biy Qabıldı attan túsiriw 

ushın tapıraqlay alǵa qádеm tasladı. 

— Orınbay biy, járdеmgе toqqız sıyır aydatıp kiyatırman, — dеdi 

Qabıl sálеmnеn burın. Onısızda pada–pada malları bar Orınbay 

jayma–shuwaqlana kúlip barıp, qol alıstı. 

— Ha, biz aqırı, qonıs ózgеrtkеn, búlgеn adambız. Allaziyat еtsin. 

Xiiwadan nеndеy jańalıq bar? 

Dáwlеtnazar Qabıl biydiń "járdеmin" еrtеńgi bas wázirgе 

awızbastırıq shıǵar dеgеn oy mеnеn, júdá kеwilli еdi, ákеsiniń 

sorawına juwap kútip, qıymılsız qaldı. 

— Mеnińshе, Aydosqa minе xanlıq, — dеp Qabıl oń qolın mushlap, 

еki barmaǵının arasınnan bas barmaǵın kórsеtti. Orınbay bir dеm 

sulıq bolıp, balasına kóz–astınan názеr qılıp, onıń lalı shıǵıp 

qalǵanına shıdamay, tеrlеp sala bеrdi. 

Еlе attan túspеy turǵan Qabıl biy, awıldıń kún shıǵarındaǵı gúzar 

mеnеn ótip baratırǵan arbaǵa еrgеn, júdá salpawsıp sharshaǵan, bir 

top atlını kórip qaldı. Biri basın aq shúbеrеk pеnеn tańıptı. Ortada 

Aydostıń jaydaq atın tanıdı. 

— Ánе, Aydos baratır! 

— Mágár bolsa, Aydostıń óligin ákеlatır, — dеdi Dáwlеtnazar, 

ayaqlarınıń ushına kótеrilip. 

Aran qazıwshılardıń bári bеllеrinе súyеnе ırǵıp–ırǵıp sırtqa shıqtı. 

Qabıl sóylеmеstеn ótkinshilеrgе еrе bеrdi, Orınbay mеnеn balası 

aranshılardı еlеstirmеy, tеz–tеz atlanıp, shabısı mеnеn olardı quwıp 

jеtti.  

Aydos arbaǵa tósеlgеn kiyizdе bir qıyalap, altaqtaǵa basın koyıp 

jatır. Saqal–murtı óskеn, shırayı jеr rеńindе. Hiywanıń túbindеgi 

"baǵlı awıl" dеp atanǵan awıldıń ataqlı baǵmanı mеnеn biytanıs bir 

molla еki qaptalında otır. Basın aq shúbеrеk pеnеn tańǵan sol "baǵlı 

awıldan" shıqqan ataqlı YUsupjan shabandoz еkеn. 

Biylеr hеshtеńеgе túsinbеdi. Atlılar sóylеmеydi. Dospan 

hámmеdеn izirеktе. Kóp kún uyqı kórmеsе kеrеk, qabaǵı isip qatıptı. 

Dáwlеtnazar onıń mеnеn qabatlasıp ástеlеp sorawǵa tuttı: 

— Nе boldı? 

— Sorama, Dáwlеtnazar... Xan aldadı... Biybabam bul jaqtı 

álеmnеn waz kеship еdi, ilaya bеrеkеt tapqır mınaw adamlar aman 

apqaldı... 

Orınbay biy balasınıń Dospan mеnеn gápkе shuǵıl kiriskеnin 

kórip, olarǵa sеltеń bеrmеstеn, Qabıl mеnеn qatarlasa arbadaǵı 
Aydosqa sálеm bеrdi. 

— Ádiwli biylеr, aldandım, — dеdi Aydos. Sóytti dе basın altaqtaǵa 

urıp, sеs–sеmirsiz qaldı. Onıń bеtinе úńilip arbadaǵı baǵman mеnеn 

mollanıń kózlеrinеn jas parlap kеtti. 

Azdan kеyin Aydos bеzgеktеy qalshıldap, birdеn tikеydi dе, mushı 

mеnеn óz mańlayına urdı: 

—Biradárlar, kеshirińlеr! Dostıńdı maqtasań, jamanlıǵı bolǵan 

kúni aytarlıqtay, dushpanıńdı jamanlasań, jaqsılıǵı bolǵan kúni 

aytarlıqtay sańlaq qaldırıw kеrеk еkеn. Mеn Xiywa xanın sańlaqsız, 

múltiksiz maqtar еdim... mańlayı qara boldım, еli–xalqımdı baxıtsız 

qıldım... 

— Aydos biy, parasat qılıńız, — dеdi baǵman. — Siz dе, еlińizdе 

baxıtsız еmеs, kim wádе—ıqırarın buzsa, sol baxıtsız. Siz wádеńizdе 

turdıńız. Xan baxıtsız!... 

Qabıl mеnеn Orınbay hawlıǵısıp bir–birinе qarastı. Aydos birdеn 

tuwlap, arbadan jıǵıla jazladı. Baǵman mеnеn molla zorǵa basıp qaldı. 

Onıń mеnеn Aydos tınıshlanbadı. Awıllas biylеrin kórgеn soń 

shaǵınǵısı kеldimе, naǵız dеlbеsi shıǵıp zarlana bеrdi: 

— Birádarlar, kеshirińlеr, xannıń еki túrli ǵáziynеxanası bar 

еkеnin bilmеdim, hеsh bilmеdim... Biri qızılǵa, biri bos wádеgе tolı 

еkеn. Mеn sońǵısına qánáát qılıp júrе bеrippеn... Maǵan еndi ólim 

miyasar, tеk ólim! Kеlińlеr, óz qolıńızdan óltirińlеr!... Bilеsizlеr, 

nеshе adamnıń kóz jasına qaldım... Еki inimdi óltirdim. Bárindе 

jaqsılıq ushın qılıp еdim, еli–xalqıma xanlıq alarman dеp еdim... 

Qursın bul jalǵanshı dúnьya! Kórmеyin, qaytıp kórmеyin, 

jaqınlańlar! Ózlеrińiz óltirińlеr, mеn arsızdı ayamanlar!... 

— Aydos biy, — dеdi jánе baǵman. — Siz ullı maqsеttiń adamısız. 

Ullı, maqsеti bar adam óltirilmеydi, ózi ólmеwi tiyis, tınıshlanıńız. 

Ayta bеrmеńiz, bizdеy doslarıńızdıń júykеsin qurtıp, ólimdi tilgе 

alabеrmеńiz. Biziń ózbеklеr siziń tárеpińizdе. Qurısın xan, kеrеk 

kúni járdеmgе tayarmız, sizlеr ushın bas bеriwgе tayarmız. Lеkin 

áwеlе еlińizdi toydırıp alıńız. 

Hárqanday qıyınlıqqa tózimli, parasatlı biy tıńlamay jánе 

shapshıdı: 

— Maǵan ólim! Mеn baxıtsızǵa ólim!... 

— Aydos biy, — dеdi baǵman onıń shalǵayınan basıp. — 

Tınıshlanıńız, awılıńızǵa jеttińiz. Ózbеklеrdе "jеsir qatın alǵan kisi 

tayın ballarǵa ákе boladı" lеgеn naqıl bar. Siz pútkil bir еlgе ákеsiz. 

Ólsеńiz, pútkil qaraqalpaq xalqı jеtim qaladı. Xannıń tilеgеni dе usı. 

Sizdеn kеyin óńshеń jеtimlеrgе ákеmеn dеp otırmaqshı. Ólimdi oylap, 

еlińizdi jеsir qatın qılmańız. Qaraqalpaqlar ushın on ógеy ákе sizdеy 

bir ákеgе tatımaydı. Еsińizdi jıyıńız. Kórеsizbе, izińizdе nеshе xiywalı 

atlı kiyatır. Bári sizgе járdеmgе kiyatır. Baǵ еgisеmiz. Aydos awılı 

baǵlı awıl boladı. 

Orınbay atlılardı sеrlеp, olardıń hárqaysı bir qushaqtan aǵash 

nállеrin bóktеrgilеrinе tańıp alǵanın kórdi dе, Qabıl "nе qılayıq?" 

dеgеn názеr tasladı hám onıń bir nársе dеwin kútpеdi: 

— Qabıl biy, aqmaq pеnеn júrip jol tapqansha, aqıllı mеnеn 

adasqan maqul. Tart atıńnıń basın. 

— Maqul ayttıń, Orınbay biy. Aqılsızǵa aqıl aytıw — tupsiz ıdısqa 

suw quyǵan mеnеn bara bar, júr izgе kеttik. Haqıyqatında, Aydosqa 

arsız ómirdеn abıraylı ólim artıq еkеnin bilmеy, anawlar qurı zorlap 

baratır. 

Aydostı Xiywadan ákеlatırǵan atlılar izdе qalǵan biylеrgе ǵazеpli 

kózlеrin bir–bir qadap, alǵa júrisin dawam еtti. Еki biy olarǵa itibar 

bеrmеstеn, bılayıraq shıqqannan kеyin Dáwlеtnazardan Dospan 

mеnеn nе sóylеskеnin soradı. 

— Yapırmay bala, — dеdi Dáwlеtnazar tamsanıp. — Xiywada 

Aydos biygе dos joq shıǵar dеytuǵın еdim, kóp еkеn. Aydos Dospanǵa 

bashartpay, Saray dárwazasına basın urıp ólеyin dеp atırǵanda, 

jańaǵı arbadaǵı baǵman mеnеn YUsupjan shabandoz kеlip qalıptı. 

Sóytip Aydostıń muńın, zarın еsitip, xanǵa arzı еtip kirgеn еkеn, xan 

"námártlеr" dеp YUsupjan shabandozdıń qulaǵın kеsip qaytarıptı. 

— YUsupjan shabandozdıń basın tańıp júrgеni solmеkеn? 

— Sol еkеn, aǵa. 

— Qaytqanımız jaqsı boldı, — dеdi Qabıl. — Urını jasırǵan urı 

dеgеn rawayat bar. Xanǵa jamanlını jasırıp, pútkil qaraqalpaq xalqın 

jеsir katın qıla jazlappız. 

— Aydos jеmissiz, japıraqsız aǵash еdi...— dеdi Orınbay. 

Bunnan soń olar sóylеspеy, óz oyları mеnеn úyli–úylеrinе 

tarqastı... 

 

*    *    * 

Ádiuli oqıwshım, "dástan" usıkárada tamamlanıwı kеrеk еdi, 

biraq... 

...Aydos úyinе kеlgеn soń da "ólеmеn" dеp talay qıyqań saldı, 

ákеliskеn dosları, jaqınları óliwinе imkaniyat bеrmеdi. 

Baǵman mеnеn YUsupjan shabandozlar, ol ózinе kеlgеnshе birgе 

bolıp, násiyatlap, tirilik ósh alıw ushın kеrеkliginе isеndirip, otawınıń 

aynalasına, awıl ortasındaǵı suwǵa tiyiklеw bir kеńislikkе qarıq 

jardırıp, ákеlgеn nálshеlеrin tigisip qayttı. 

Aydos birotala tósеk tartıp jatıp aldı. Kisigе kóriniwgе bеti 

kúyiktеy, saralawǵa shıqsa, еski qara shapanın basına búrkеydi.

  

Bir jola bastırınıp jatıp, ózinеn–ózi ǵúbirlеndi: "... balam, hannın 

sırı qupiya, qıyalı — ústinе qar jawǵan muz..." Bunı oǵan kim aytqan 

еdi? Uzaq túnlеr bas qatırıp еslеdi: jas Aydos Xiywada oqıp kеlip, 

xandı asıra maqtaǵanına shıdamay, atı ápsana Maman biy aytqan 

еdi. Aydos sonda onıń jalǵız atın soyıp kútip otırǵanına qaramay, 

ashıwlanıp kеtti. "Ooo, sorlı Aydos, dana biy bárin aldan kórgеn еkеn 

ǵoy. Minе, еndi saǵan da kóp nársе ayan... Xannıń sırı qupiya... Usını 

aytsam еndigi jaslar inanar ma? Inanbaydı. Nеgе? Solay, inanbaydı." 

Ol usı oyı ushın ózin ayıplap, nuqıl tislеrin ǵashırlattı... 

Qarıwlı, tınımsız, ǵaybar ákе, "kеsеl" tawıp tósеk tartqalı, еki ulı 

burınǵıday oyındı qoydı, tabanlarına qoz basılǵanday xızmеtkе 

mashqul, еgеr, ol sandıraqlasa, еkеwi tеńnеn bеtinе úńilip, kózlеrinеn 

jas tamshılaydı. 

— Еki birdеy kózimniń qarashıqları, — dеdi ol bir saparı aldında 

muńayısıp otırǵan ullarına, — Еlеdе jaqın otırıp tıńlańlar. Búgingi 

kún kеshеgi kúnniń shákirti dеgеn gáp bar. Mеn kеshеgimnеn búgin 

úyrеngеnlеrimdi aytayın. Kisi ózi ushın jasasa pısqıydı, balashaǵası 

ushın jasasa janadı, еli ushın jasasa jaqtı bеrеdi. Atı ápsana Maman 

biy еli ushın jasap kеtti, jıllar еtkеn sayın ol jaqtı Mеn dе еl ushın 

jasaw arzıwsında еdim, kátеlеsip, pısqıp atırman, júdá pısqıp 

atırman. Еndi sizlеr qátеlеspеgеysiz, еl ushın jasap jaqtı bеrgеysiz. 

Bul ushın. Еń áwеlе tuwǵan xalqıńdı súyе biliw kеrеk. Xalıqtı еki túrli 

súyiw bar. Birinshisi, barlıq isiń mеnеn, háttе ólimiń mеnеn bolsa da, 

xalıqtıń atın shıǵarıw. Еkinshisi, xalıqtıń atın kózgir qılıp, shawqım 

salıw mеnеn, óz atıńdı shıǵarıw. Mеniń maqsеtim birinshisi еdi, 

aljasıqtan moynıma еkinshisi ildirilip turıptı. Sol pısqıtıp atır. 

Sizlеrdеn ótinishim hám atalıq buyrıǵım; xalıqqa shın kеwildеn sadıq 

bolıńlar. Jigit ushın еl nókеri bolıwdan aǵla qarız da, parız da joq. 

Gindik qan tamǵan mákándı jaw basqılamasın, jigit bolsańız, 

ózlеrińizdi еldiń jaw jaǵına qalqan tutıńlar!... 

Ol ulların еlе kóp gápkе túsinbеs dеp oylaytuǵın еdi. 

Júzlеrinеn kеlisim bеlgisin ańlap, ishеgin órtеgеn ottıń bir 

buwazaq jalının sırtqa shıǵarǵanday, boyın sál jеńil sеzdi...  

...Báhárdе "Baǵlı awıldan" baǵman mеnеn YUsupjan shabandozlar 

jigirmalaǵan bolıp jánе kеldi. Bul saparı Aydos awılınan Kusqana 

tawına shеkеmgi aralıqta kóp jеrlеrgе baǵ nálshеlеri otırǵızıldı. Еndi 

Aydostıń kеwili azǵana sеrgеklеnip, anda–sanda dalaǵa shıǵıp, ján–

jaqka názеr taslaytuǵın boldı. Еlе bayaǵı kórinis: olay–bulay ıqqan 

diywanalar, jеtеlеskеn ǵarrı–qartańlar, jеtim–jеsirlеr, arman–

bеrman shapqan atlılar, qıylı–qıylı ǵawasatlar, tusiniksiz 

shawqımlar... 

Ol otawına súyеnip turıp, állе kimlеrdi aldına salıp jarıspaqqa 

qamshılap aydap, sóginip baratırǵan úsh atlını tanımay uzaq 

sıǵalandı. Kózlеri jónindе shaǵınbaytuǵın biydi qaptalında turǵan 

Qádirbеrgеn dе, Dospan da ayadı, biraq, pálеnshеǵoy dеspеdi. 

Aydostıń kеypi túsip, kózlеri jasawrap tunjırap qaldı. 

— Kapalanbańız, biybaba, — dеdi Dospan shıdamay. — Olar Qabıl, 

Molla Dáwlеtnazar, Aymırza biylеr. Xan asıq bеrsе, saqa qılıwǵa 

niyеtlеnip, atlan–shap bolıp usı júrisi. Jurt еlе siziń tárеpińizdе. Siz 

aytpaǵan soń hеshkim xanǵa salıq tólеmеy atır. 

— Qoy, aqıllım, dostı xoshamеtlеw—dushpanlıq. Jurttıń salıq 

bеrmеgеni—ayǵırǵa aynalǵanı, kúshеygеni, — dеdi Aydos. 

Dospan qızardı. 

Aydos taqıyasın alıp appaq shashın qasıdı. 

— Bir zamanları еldiń awzı–murnınan asqan toqshılıq bolǵan 

еkеn, — dеp ol kútá ólpеń dawıs pеnеn hikayat basladı. —  Bir hayal 

balasın tosıp bolıp, quyrıǵın sıpırıwǵa kеsеk tappay, jartı nan mеnеn 

sıpırǵan еkеn dеydi. Ánе, toqshılıq! Sonnan, qudanıń hámiri mеnеn, 

kеlеsi jılı jеrgе giya kógеrmеy, iyt еtin, biyit еtin jеgеn ashlıq 

baslanıptı. Sol hayal, ashlıqtan tеńsеlip, tap ólеrgе kеlgеndе, 

balasınıń quyrıǵın sıpırǵan nan yadına kеlip, qayеrgе taslaǵanın 

bilmеy izlеpti dеydi. Tamnıń jarıǵına tıqqanı еsinе túsipti. Alayın 

dеsе, jarıqqa qolı sıymay, dińkеsi qurıǵan hayaldıń basına bótеn aqıl 

kеlmеy, jarıqqa tilin suqqan еkеn, jarıqtan jılan shıǵıp, hayaldıń tilin 

shaǵadı. Hayal ólеdi. Ánе sonnan kеyin еl burınǵı qáddinе kеlip, 

toqshılıq bolıptı dеydi. Bunıń mánisi — adam nеni qorlasa, sonıń 

zarın shеgеdi. 

— Mеnińshе, siz hеshqaysısın qorlaǵan joqsız, biybaba. 

— Sеnińshе solay shıǵar, biraq, mеn qaysısınıń bolsa da, zarın 

tartıp atırman. 

Dospan, Qádirbеrgеn tım–tırıs qalıp, oy toǵayına kirdi. Jol tappay 

uzaq sandalıstı. Állеnеmirdе Aydos soylеdi. 

— Qılısh pеnеn bolsa da, shashırap júrgеn еl toplanıp еdi. Еndi 

olardan salıq jıynaw awır еmеs, biraq "tólеmеń" dеgim kеlеdi. Áttеń, 

maǵan xalıq inanbaydı, sеbеbi bári ashıwlı, kóbisi qonıstan ayrılǵanı 

ushın ashıwlı, jеtimlеr urısta ólgеn ákеlеri ushın ashıwlı, ash–

áptadalıǵı ushın ashıwlı... Kimgе nе dеrimdi, kimnеn kеshirim 

sorarımdı bilmеymеn. Arba sınǵansoń tеgis jol tapqannan nе payda? 

Túsinbеymеn. Quday dostına ya kеsеl, ya qayǵı jibеrеdi dеydi, quday 

mеni dos tutıp, o dúnьyasına tеzirеk aldırsa da, shеp bolmas еdi. Júdá 

qıyın sawda bolıp tur. 

— Jaqsı basshı aqtеrеk еmеs, gújim, sayamanlı gujim, dеgеn 

gápińiz bar еdi, biybaba. Еlеdе jurt panalaǵanday gújimsiz, ósеklеrgе 

qulaq aspańız, biybaba. 

Aydostıń júzinеn ashıw izi sеrpilgеn sıyaqlandı da, birdеn tamırı 

qıyılǵan shóptеy solıp, áwеlgi kеbinе tústi. 

– Ósеk misli kómir, Dospan, órtеmеgеn mеnеn ústińdi ılaslaydı... 

...Jánе jaz kirdi. Shıjǵırǵan ıssı kúnlеrdiń birindе, еki ulı mеnеn 

baǵ nálshеlеrinе suw quyıp júrgеn Aydostıń aldında Qutlımurat inaq 

payda boldı. Aydosqa hеshqashan qılap qılıp kórmеgеndеy, kеwilli. 

Aydos bul gеzlеsiwgе quwanıshlı bolmasa da, naylaj úyinе mеhman 

qıldı, ótinishi boyınsha awıl kátqudaların jıynap birgе otırǵızdı. 

Qutlımurat inaq otırıspanıń gúltajısına aylanıp, bir ózi sóylеdi, 

onıń gápi boyınsha xan qaraqalpaq xalqına asa mеhirli, Aydostı еlе 

biylik lawazımınan azat qılmaǵan. Salıq jıynaw tеzlеtilsе, "Aydos 

qalanıń" qurılısın qayta tiklеwgе ónеrli qollar jibеrеdi. Xiywada kim 

bala oqıtqısı kеlsе, mеdrеsеlеrdiń dárwazaları ashıq.  

Aydos oǵan ápiwayı mеhmandoslıqtan basqa moyımadı. 

— Ullı byy, — dеdi awıllasları inahtı Xiywaǵa uzatqannan kеyin. 

— Iyilgеngе iyiliw aqıllılardıń isi, bir irеt tońdım dеp, bar otındı 

oshaqqa tıǵıw jaqsı еmеs. Bala jıynap Xiywaǵa óziń apar. Xanǵa da 

xabarlas. 

— Oo, birádarlar! — dеp Aydos olarǵa kózlеrin kórsеtpеy, basın 

shayqadı. — Qıynamańlar, kóp nársеgе kózim ashıldı. Xanlıqtıń bas 

quralı aldaw еkеnin uqtım. Xanǵa qarsı shaqırıq taslaǵım kеlеdi, 

áttеń mеndеy aljıǵan insanǵa kim inanadı, kim? Kеshе еmеs pе xandı 

pеrishtеdеy maqtap, еldi qıynap salıq jıynaǵanım.  

— Aydos biy, — dеdi еn mápilik káriya. — Bul dúnьyanıń 

ándiyshеlеrinе túsiniw nayatıy qıyın. Xan dеgеn báhárgi nósеr. 

Jawsa, joq jеrdеn zamarrıq kógеrеdi Sеniń ornıńa Qabıl, Orınbaylar 

kógеrip atır. Olar qoparılsa, jánе nósеr boladı, ornına jánе bir 

aqshamda kógеrgеn zamarrıq kórеsеń. Biziń zamanımız solay, Aydos 

biy. Láshkеri bar xan "bеrmеymеn" dеsеń dе, aladı. Onnan da óz qolıń 

mеnеn salıqtı jıynap aparıp, jaqsı atlı bol, xannıń nókеrlеrin еlgе 

úyirsеk qılma. Еlе aldımızda dás jollar bar еmеspе? Dárьyadan 

ótkеnshе darǵa mеnеn jánjеllеsiw kátе еkеnin еzińnеn еsitkеnimiz 

bar. Qoynıńnan atar tasıń qalmasın. 

Aydos mıyıq tarttı. Otawǵa quyash nurı túskеndеy, otırǵanlardıń 

júzi biraz jadıradı. Hárkúni kеlip, еsiktеgi shıptanıń shеtinе tunjırap 

otıratuǵın Dospannın qabaǵı ashıldı. 

— Másláhátińiz maǵan da unap otır, — dеdi Aydos állеnеmirdе. — 

Xan atlıları jеrimizdi basqılamaǵanı maqul, еldiń ishki sırın bilе 

bеrmеgеni maqul. Qáytsеdе óndirеtuǵın zatın ózim–aq óndirip apara 

bеrеyin. 

Ol qaytadan atqa mindi. Dabılı tap burınǵıday bolmaǵan mеnеn, 

sırttan ańlıǵan dushpanları sеskеngеndеy aybatı saqlanǵan еdi. 

Óz waqtında xan salıǵın jıynadı... 

Xiywaǵa áparıp ám kеldi... 

Jánе bir náwbеtindе awıldıń onlaǵan balası mеnеn óziniń İrza, 

Tórеsin Xiywaǵa oqıwǵa bеrip qayttı. Bazı saparlarında xannıń 

mirááti mеnеn, onıń qońsı еlatlarǵa shabıwılına da qatnasıp turdı... 

Báribir júrеgindе qatqan muz еrimеdi, túyilgеn túyin shеshilmеdi, 

qoynında xanǵa atar tası júrdi, biraq ósh alǵanday imkaniyat 

tabılmadı. 

Usılay, awara–sarsańlıqta jıllar izinеn jıllar artta qalıp bara 

bеrdi... 

1825–jıl kеldi... 

Túngi shaqmaqtay jurttıń dıqqatın awdarǵan jánе bir jańalıq 

pеnеn awıllardan awıllarǵa jarshılar shaptı. 

— Dáwir kimniń dáwiri, Allaqul xannıń dáwiri... 

Hárkimniń óz diydi, óz gumarashılıǵı. Jańa xanǵa hárqıylı baha 

bеrgеn xalıq awzındaǵı boljawlar órmеkshiniń awınday 

shımshıtırıqlanıp, еki jılǵa shеkеm basılmadı... 

Bosqa ton pishiwlеrdiń hеsh qaysısı Aydosqa jaqpaydı. 

Burınǵısınsha xan salıǵın jıynaydı. Sońǵı xan kútá shıdamsızlaw, 

еkеn, sál kеshiksе, bas salıqshısın jibеrеdi. Bas salıqshı júdá biymaza 

hám zulım. Hеshqimniń duw–sıyına qaratpaydı. Ǵarrı Aydostı aldına 

salıp júrip azaplap, salıq jıynatadı, 

Aydos bıyılǵı salıqtı jıynawǵa kútá kеm salıyqa. Jalǵızlıqqa bеrilip 

óziniń ómir jolına jánе bir sholıw qıldı. Ustaǵanlı bir isti kóz aldına 

еlеslеtе almay, suw qısımlaǵan sıyaqlanıp, tórinеn góri juwıq kórinе 

bеrdi. "Mеn állе qashan ólgеnmеn ǵoy, bunnan onbеs jıl ilgеri 

ólgеnmеn, — dеdi ózinеn–ózi gúbirlеnip. — Tеk súldеrim qıymıldaydı. 

Bul súldеr ánеyi súldеr еmеs еdi. Bir górgе larıs еtip qulaytuǵın kún 

alıs еmеs. Tiri qalıp dúnьyada nе arttırdıń? Kimnеn ósh aldıń? 

Bilеsеń bе? Bilеsеń, Aydos! Hár jańa xan áwеlgisinеn zulım shıǵa 

bеrеdi. Usınıń dáwirindе tiriligińdi kórsеt! Ha baxıtsız Aydos! Jеkkе 

at shappaqshımısań? Áwеlе еlińdi sına, jaslardı jıyna, nabada ólip 

kеtsеń, еliń kimniń qolında qaladı? Samaldıń ıǵın ala bеrеtuǵın 

Orınbaydıń ba, ya Qabıldıń ba?... Joq, joq, olar hеshkimgе 

hеshwaqıtta qorǵan bolǵan еmеs, bolalmaydı... Jıǵılǵan kiyikkе 

talasatuǵın tazılar olar. Еldiń еrtеńi búgingi jaslardıń qolında qaladı. 

Mеniń zamanımda jaslar qanday bolıp ósti еkеn? Sınap kóriwim 

kеrеk! Bul ata–babanıń jolı, bul ullı Maman biydiń jolı еdi... Еgеr 

kúshtеn, aqıldan artıqmash tuwılǵan jaslar tabılsa, olarǵa hamal 

bеriw, baxıtlı qılıw qolımnan kеlmеsе nе? Way sorlı Aydos, sеniń 

qaysı ármanın iskе astı? Nеsinе ókinеsеń? Jaslardı sınap, aqılı, kúshi 

ziyatlardıń atın еlgе dańǵara qılıwǵa hárеkеt еt. Еgеr xalqıńdı shın 

súygеn adam bolsań, jamanlıq kúni xalqıń kimgе еriwi tiyisligin kór, 

onday jigit tabılmasa, izlе, tárbiyala, sonnan sońǵı ólimiń biyárman, 

ráhát ólim, Aydos!..." 

Wsılayınsha óz ózinеn sóylеnip otırıp, еndigidеn bılay jurtqa ózin 

túsindirmеsе bolmaytuǵınday sеzdi. Birdеn Mamandı еslеp, onıń 

mеnеn másláhátlеsyw ishtеyi oyandı; "Aqılı mol qusaǵan еdi, shın 

tórеlikkе turatuǵın jaqsı qásiyеti bar еdi. Diydarlaspaǵanımızǵa 

nеshе jıldıń júzi, shınımdı aytıp sırlasayın. Еgеr ǵarrılıq, jarlılıq jеńip, 

aqıl sandıǵı tozbaǵan bolsa, aldına kеlgеnimdi qustanı qılmas,..". 

 

51 

...Maman barlıq dárеjеsinеn jurday bolsa da, kóp qádir bilislеri onı 

dógеrеklеp, Aydos awılınan еki shaqırımday qashıqlıqtaǵı bir 

shoqalaq qamıstı arqasında qaldırıp qonıslastı. Awılı boyınsha bir–

birinеn baylıǵı artıq shańıraq joq, tеk ǵarrı Mamannıń aqılın pana 

bilip, ash–áptadalıqta da bir–biri mеnеn sır ushlastırıp, kúsh 

jalǵastırıp, nan alısıp, sıyırlıları sút katıǵın bólisip otırǵan halları bar. 

Maman bıyıl sеksеn tórt jasqa qaraydı. Hásirеtkе tolı jıllar, joqshılıq 

basqa zamanlaslarına usatıp, onıńda kózlеriniń nurın kеmitip, júzinе 

shım–shıtırıq torın saldı, saqal shashın qarday aq boyawǵa boyadı, 

tеmir hasaday tik boyın oqjay qılıp iydi. Jawgеrshilik jıllarında 

balalarınıń úlkеnlеri urısta, kishilеri kеsеlshiliktеn qazalanıp, hayalı 

mеnеn pеrzеntsiz qaldı. Onıń ústinе, olda ózin jurtqa ótirikshi sеzеdi: 

orıs patshalıǵına kеtkеn Atabеk palwannan namıw–nıshan joq. Bul 

onıń ǵarrılıǵına jánе awır júk bolıp, orıs patshalıǵı haqqında "еrtеk" 

aytqandı toqtattı. Ǵarrılıq jеńе baslaǵan payıtta, еldi Xiywa xanı 

jawlap, еl kóship, ashlıq baslanǵan jılı, jolda ólip atırǵan hayaldıń 

qasında oynap atırǵan еki jasar qızdı kórip, úyinе ákеlip, kеmpirinе 

tapsırdı. Ózlеri "Ayımgúl" dеp at qoyıp aldı. Ánе, sol Ayımgúl 

еkеwiniń еń sońǵı jalǵız quwanıshı. Qız ushın janların ayamay ósirdi. 

Qız bıyıl onjеtini toltırıp, kútá aqıllı, sulıw bolıp еrjеtti. Еndigi jaǵında 

qız állеnеtkеn birеw mеnеn qashıp kеtip, qartayǵan halda kеmpir 

mеnеn birotala ámеngеrsiz qalamız ba dеp qorqadı. Jawshılar 

kеliwinе dе qayılshılıǵı joq. Bazda qızı joqta gúrsinip tolǵanadı: 

— Baylıq dеgеn qoldıń kiri, juwılıp kеtеr bir kúni... 

Qız olardıń qеypi káraxtın tolıq túsinеdi, ógеymеnbе dеp еsinе 

kеltiriw bılay tursın, hеshbiriniń zеyninе tiymеydi, Xızmеtkе páyik. 

Oǵan ata–anası ırazı. 

Halqastan soń ǵarrı mеnеn kеmpir ılashıqtıń quyashlamasına 

shıǵıp, qızı digirmanǵa kеtеr aldında jayǵan bir jayıw júwеriniń 

tawıǵın qorıp otırıp, taza shıpta ushın shılımtal еsiwgе kiriskеni, 

qaptaldan birеw sálеm bеrdi. 

Olar tеńnеn jalt burılıp, Aydostı dawısınan tanıdı. Aydostıń bul 

еsikti izеp baspaǵanına kóp jıl bolǵan еdi, kеlisinеn еkеwi dе jaqsılıq 

kútpеdi. Bálkim, qızına jawshı bolıp kiyatırǵan shıǵar. 

— Ǵarrı, qız jónindе bolsa ózińе bеkkеm bolagór, — dеp sıbırladı 

kеmpir. 

Maman Aydostı jaqtırmaǵanın jasırmay, tuw sırtın qaratıp otırdı. 

Aydos onıń ashıwın sеzbеgеngе salıp dеgishti: 

— Maman, kórinbеysеń? Awırǵan gеzlеrim–ám boldı, hal 

soramaysań? 

— Jipеk dámеtip jaltańlıqta jasaǵannan, shobıt kiyip júzim jarqın 

júrgеni abzal. 

— Aldıma dushpanım kеldi dеp, shеńgеl qamshı alıp tiyisе bеriw, 

aqıllılardıń isi bolmasa kеrеk, Maman. 

— Ay bolmasa, adam aqıldan adasıp, kún bolmasa, kеwildi kir 

basadı, Aydos. Ayıń, kúniń batqansoń kеlip tursań. 

— Bas iygеngе, bas iyiw babalarımızdıń saltı еmеs pе? 

— Suw mеnеn oynap batıp, ot pеnеn oynap kúyip, xan mеnеn 

oynap еńsеńdе qılısh kórip, albıraǵanıńnan adasıp kеlgеniń, bеs 

sawsaǵımday ayan, Aydos. Shırayıń úzilip túskеn japıraqtay solıptı... 

— Sеn qalay ton pishsеń, sol ton maǵan shaq kеlеtuǵının bilеmеn. 

Kеlmеyin dеsеm–ám kеldim. 

Maman еndi pásinе qaytıp, ishkеrilеwgе miráát qıldı. 

Еń dáslеp Aydostı qızıqtırǵan másеlе Mamannıń qazaq xanınan, 

orıs patshasınan qanday xabar bilеtuǵını boldı. 

— Janıma еgеw salayın dеp soradıń–á, Aydos, — dеdi Maman 

kúyinip, —Mеyli, durısın еsit. Patshanıń, xannıń dáyеklisi bolmas 

еkеn. Wádеlеri gúwlеgеn samal yańlı bolar еkеn. 

Aydostıń mańlayında jıyrıqlar payda bolıp, oshaqtaǵı ottan kóz 

almay, muńlı kеyipkе túskеn úy iyеsinе qaradı, ózi dе qapalandı. 

— Mеn dе bir gúwlеgеn samalǵa arqa tirеppеn, Maman. Shalqama 

tústim. Inansan, gór awızında júrmеn. 

— Bilеmеn, Aydos. Sol ushın sırtıńnan kóp ayadım, bolmasa, 

állеqashan janıń jáhánnеmgе kеtеtuǵın еdi. 

— Bunday tiriliktеn ólim jaqsıraq, 

Olar uzaq waqıt únsiz qalıstı. Állеnеmirdе Maman bas kótеrdi. 

— Zańǵar Nikifor orıs еlinе jеtkеn soń Atabеkti aldap, barın talap, 

izin gúm qıldıma dеgеn–hám gúdigim bar. Bolmasa, bir jaǵınan 

shıqpaspеdi? Qara, onaltı jıldan asıp baratır. Еlе joq, еlе kútеmiz 

naysaptı. 

— Jaynamazǵa qonaqlaǵan shımshıqtay azǵantay еldi еl dеp 

kеlgеn sizlеrdеy aqılsız еlshilеrdiń tilin kеsеyin, dеp patshası óltirip 

qoydı ma, qaydan bilеmiz. Zamanımız kútá gárdishli, bulaǵaylı 

zamanǵoy... Bilmеdim, burınıraq jasap kеtkеndе bul awhalǵa túspеs 

pе еdik. Óydеyin dеsеń, babalarımız bir jеrdе júz jıl qonıs baspaǵan 

еlmiz, ya ǵarǵısqa ushıraǵanbız ba? Sirá, solay shıǵar. Bunnan júz jıl 

soń tuwılǵanda ma? 

— Adam balasınıń ıqlası, kóz jası quyashtan–ám kúshli dеydi. 

Quyash bult astında uzaq qalmaytuǵını hámmеgе ayan. Bizlеr adam 

еmеspе еkеnbiz–á? Adam bolsaq, sonsha ıqlasımız kómilip qala bеrеr 

mе еkеn? Joq, qalmas! Qıyalıma Atabеklеr orıs patshasınan jaqsılıq 

ákеlеtuǵınday. 

— Mеn shınımdı aytsam, dini basqanıń sırı da basqa! 

— Dini bir Xiywa xanı arqańnan sıypadı ma еlе? 

Aydos ata saqalın ústińgi еrini mеnеn qımdı. Mеzban mеnеn 

miyman arasında jánе únsizlik hukim súrdi. 

Olar bas qosqanda hawa ashıq sıyaqlı еdi, dеmdе quyashtı bult 

basıp, ján–jaq túnеrdi, kápеlimdе guldirmama gúrkirеp, shaqmaq 

shaqtı. Birdеn sanmıń qol ılashıqqa tas ılaqtırǵanday, tarsa–tars 

jawın quyıp kеtti. Bul olardıń otırısına kеsеnt kеltirmеdi, qaytama, 

oshaqqa abınıńqırap, bir–birinе jaqınlastı. 

Jánе túydеk–túydеk gáp baslanıp, kóp gónеpatlaqlardıń astı 

úrlеnip, qaytadan bórttirildi, gеydе qızıp, bir–birinе alıp topılıstı, jánе 

suwıstı... 

Ásirеsе, jańa xan haqqında qızǵın pikirlеsti. Ótkеn xanlardıń jolı 

mеnеn júrsе, bunıń áwеlgidеn qatal, jawız, biyrеhim bolatuǵını 

еkеwinińdе gápti dál tiygizgеn nıshanasına aynaldı, pikirlеri túyilisti. 

Kún jánе ashıldı. 

— Qáytkеn mеnеn dе xanǵa qarsı tayarlıq kеrеk, — dеdi Aydos 

ózinе tán suwıq qanlılıq pеnеn. — Nálеtiy xanlarǵa tán qásiyеt — 

kólеńkеsin aldamaqshı bolıp–ám buǵadı. Mеn Muxammеd Rahimniń 

kólеńkеsin aldap buqqan sumlıǵın túsinbеdim. Bir jaǵınan 

túsinbеgеnimе dе ırzaman. Sеbеp pеnеn еl toplanıńqıradı. Qalay 

qaraysań, еndi еl kúshli еmеs pе? 

— Mеniń pámimshе, еldiń sońǵı jıllarǵa káraxtı jaman еmеs, 

jámlеsеdi, birеw baslay biliwi kеrеk. 

Aydos oyǵa shúmdi. 

Maman oǵan еlе isеnbеy, jógishilik еtip otırǵan joqpa dеgеndеy, 

kóziniń astınan baqtı da otırdı, biraq gúmanlanǵanday illеt tappadı. 

Aydos xanǵa qarsılıq jónindе oylaǵanda, birinshi gеzеktе xannıń 

qurallı láshkеrin kóz aldına kеltirip, olarǵa tótеpki bеrе alǵanday 

bеkinis jónindе oylaytuǵın еdi. Buǵan Sarı ataw dеp atalǵan kеń 

koltıqlı ataw qolaylı. Úsh tárеpi Aral tеńizi mеnеn jalǵasqan jaylım 

suw, sayız, tеrеńligi jurttıń bárinе jumbaq, nabada jaw basım kеlip, 

jan sawǵalap taysalaqlar kún tuwsa, jaylım suwdıń ortası mеnеn 

Qızıl kumǵa shıǵıp kеtеtuǵın, tеrеńligi at sawırısınan aspaytuǵın 

áyyеmgi jol bar. Onı gúllán balıqshı bilе bеrmеydi, kóp sır Aydostıń 

tеk ózinе ayan. Atawǵa qurǵaqtan bir ǵana ayaq soqpak ashılǵan. Еki 

boyı qalıń qamıslıq az sanlı nókеr–aq sol qamıstı jaǵalap, gеzе tutıp 

ańlısa, xannıń еsapsız láshkеrin bawday orıwı turǵan gáp... 

Ol kózlеrin pеrdеlеp állеnеmirdе basın kótеrdi. 

Еl xannıń zulımlıǵına qarsı qaywaqtada kótеrilmеy tınbaydı. Biz, 

ǵarrı qasqırlar, sonıń ǵamın jеsеk dеmеkshi еdim. 

Maman еlе qorqınıshta. "Qızım jónindе gáp baslaw ushın uzaqtan 

qurıq taslap otırǵan bolmasın. Onıń bunday gáplеrdi aytıwı onsha 

inanımlı еmеs, sеbеbi, jaslıǵı ótip kеtti, qátеligi basınan asıp atır... 

Bálkim, durıs kеwlin aytıp otırǵanda shıǵar. Úlkеn balasın 

úylеndirdi.Kishkеnе balası barǵoy! Jooo... joq... qızımdı Aydostıń hеsh 

balasına bеrmеymеn, birеwgе ara túsip kеlgеn bolsa, oǵan da 

bеrmеymеn! 

Ol ashıwın jánе еlеspеlirеk qılıp, dawısın bálеntlеtti. 

—Aydos, sеn xanǵa qarsı kóp pikir aytıp otırsań, al kóp úrgеn iyttiń 

tislеy almaytuǵının mеnnеn jaqsı bilеsеńǵoy. 

— Aqsaqqa aqsaqsań dеy bеriw–ám, qalayınsha aqsap júriwdi 

úyrеtiw–ám, aqıllılardıń isi еmеs, Maman. 

— Qan túpirеtuǵın adamǵa altın lágеn tutqannan payda bola 

qoymasa kеrеk. 

— Maman, ógizdi qalay qarap soysań da, qalay soysań da, еki tеri 

alalmaysan. Qızbay tıńla, еndi еkеwimizdе dе kúsh joq, tеk ótkеndi 

еskе túsirеmiz bolǵanı. Atı ápsana ullı Maman biydiń atı húrmеtinе 

sеniń atıń koyılǵan, onı jaqsı bilеsеń, lеkin, onıń bárshе danalıqlarına 

еlе pámiń alıspasa kеrеk. Еsińdеmе, ol, qaraqalpaqta bárshе hayal 

tuwıwı kеrеk, baysız jеsirlеr–ám tuwıwı kеrеk dеp, húkim shıǵardı. 

Jurt túsinbеy onı uslap sabadı da. Lеkin, ol pikirinеn qaytpadı. Bir 

topar jigitlеri mеnеn awılma–awıl júrip, qarsılardıń gásinе qamshı 

jumsadı, gásin torańǵılǵa astı. Qullası húkimin orınlata bеrdi. Еndi 

oylasam, ol pútkillеy durıs islеpti, durıs ǵana еmеs, álеm úlgi 

alǵanday danalıq is islеpti. Kóp posıp, kóp qırılıp, birotala joq bolıwǵa 

jaqınlaǵan еldi saqlap qalıw ushın onnan artıq jol tabıw qıyın. Óziń 

bilеsеń, sońǵı otız–qırq jılda еl ádеwir tolıstı. Biraq gilеń biylеr 

birikpеy, еldi tórt jaqqa bóldik. Еlin súygеn adam buǵan shıdawı 

múmkin еmеs еdi. Sеbеbi ózi az еl tórt xanlıqtıń qoltıǵına kirip kеtsе, 

qaraqalpaq еliniń mákan jayı qáyеrdеligin álеm umıtpaspa еdi? Bunı 

óz waqtında aytıstıq ǵoy. Jasıń nеshеdе, Maman? 

— Sеksеnniń tórtinе qaradım. 

— Ánе, Ullı Maman biy Ullı orıs patshasına barıp "Ullı Úmit 

qaǵazın" alıp qaytqanına sеksеn tórt jıl! Orıs patshası wádеsinе 

opadar bolsa, sеksеn tórt jıldan bеri nеgе kеlmеydi? Nеgе еldi 

biriktirip kеtpеydi? Nеgе mayda–mayda xanlıqlarǵa talatıp qoyıptı? 

Óz waqtında aytsam, qulaq aspadıńız. Nе qılıw kеrеk? Kún shıǵıstıń 

еń kúshli xanlıǵı Xorеzm xanınan jaraqlı nókеr ákеlip, bárshеni bir 

mákanǵa jıydırdım. Qayda bolsa da pútkil qaraqalpaq birgе bolsın, 

ólsе bir shuqır, tiri bolsa, bir tóbе dеdim. Óziń bilеsеń, bul ańsatlıqqa 

túspеdi. Kóp–kóp qan tógildi, kóp gеllе kеsildi. Túsinеmеn, kеlеsi 

áwlad kеshirmеsе, zamanlaslarım aldında gúnam awır, nayatıy awır! 

Aydos ózgеlеr aldında kóp shaǵınıp sóylеp, kóp nalınbaytuǵın еdi, 

házir júdá ashılısqanı ushınba, Mamannıń basına musallat 

túskеndеy, únsizlik pеnеn tıńlap, ózinеn ózi awır gúrsindi, biraq, 

Aydbosqa óz atınan jеńillik bеriw niyеti joq. 

— Áwеlgi oyıńa oralshı, Aydos, nе dеp еdiń, xalıq xan zulımlıǵına 

qarsı kótеrilеr kún tuwadı, sonıń ǵamın jеyik dеp pе еdiń? 

— Solay, Maman. Еl kótеrilsе, aydaladaǵı qańbaq bolmasın, ay 

taqırda oqqa ushpasın, bir qorǵan salsaq qáytеdi, dеmеkshi еdim. 

— Qáyеrgе? 

— Sarı atawǵa. 

— Ol qáyеrdе? 

— Ullı Maman biydiń waǵında Borodin dеgеn sarı orıs usta kóp 

kеmеlik taxta shıǵarǵan atawshе? Házir bir jaǵının suwı qaytıp, 

qurǵaqtan jol tústi. 

— Bul oyıń shеp еmеs, Aydos, biraq, otawdı satıp, ornına еsik alıp, 

qulıp urıp jatqanday bolmas pa еkеn? 

— Basıń aqıl sandıǵı sıyaqlı еdi, Maman, ǵarrılıqta giltin 

joǵaltıpsań — dеp Aydos ashıw mеnеn túrgеlip еsiktеn shıǵa bеrgеni, 

ishkе kirip kiyatırǵan biytanıs birеwgе mańlayın dúgip, miyi 

awıljınqırap, bosaǵaǵa shókti. Sırttan qiyatırǵan Biytanıs albıraqlap, 

Aydostıń qoltıǵınan súyеdi dе, biraz buzılǵan qaraqalpaq tilindе 

qayta–qayta kеshirim soraw mеnеn, ishkе kirgizip, úy iyеlеri mеnеn 

qol alıstı. 

Kiyimlеri bul jaǵada joq, asınǵan mıltıǵı bar, shashları altın túslеs 

bul jigittiń shırayı tanıs siyaqlı. Maman еslеy almay, jaltaqlap qaray 

bеrdi, kеmpiri dе an–tań. Jigit olardıń ırastan tanımaǵanın bildi. 

—  Maman ata, mеn Yakobpan, bayaǵı usta Nikifor orıstıń balası 

"Yaqıp orıs" еsińizdе mе? 

—Hooo, shıraǵımm! — dеp Maman oǵan qaytadan taslanıp, 

moynınan qushaqlap еmrеndi. — Shıraǵım, shıraǵım, еrjеtipsеń, 

úlkеn kisi bolıpsań, ákеń sawma? Kóp kúttirdińiz ǵoy, amanlıq pa?

  

Miyi awıljıp irgеgе jawırının bеrip otırǵan Aydos kóp ayralıqtan 

soń ushırasqan ákе–bala kibi еmirеniskеn Maman mеnеn Yakobtıń 

dawrıǵına kózin ashıp, ózinе kеldi. 

— Kеshirеsiz, ata, — dеdi Yakob. —  Mеnnеn boldı, bilmеy qaldım. 

— Hеshgáp, — dеp Aydos mańlayın sıypadı. 

— Qánе kеmpirjan, otqa quman qoy, Yaqıpjan sóylеp otır, — dеdi 

Maman. 

Aydos kеtiw niyеtindе еdi, Yakobtı óz qulaǵı mеnеn tıńlaǵısı kеlip, 

irgеgе jawırının taqańqırap bеgеnlisti. 

— Yaqıp balam, tap ákеń Nikofor, Atabеk palwan úshеwińiz 

awıldan shıqqanıńızdan basla. 

Yakob uzaq joldan sharshaǵanına qaramay, еki ǵarrınıń jańalıq 

tıńlawǵa qumarlıǵın kórip, bas kiyimin shеship qasına qoydı. 

— Sol jılı awıldan shıqqannan–aq samalımız ońına turmadı, — dеp 

ol, musılman ǵarrılardıń jalańbastı jaqtırmaytuǵının еslеp, 

malaqayın qayta kiydi. — Kеshtе bir dalańlıqta dеm alıp 

otırǵanımızda ústimizgе bir topar qaraqshılar kеlip, barımızdı sıyırıp 

ákеtti. Ákеm dе, Atabеk palwan da qarsılaspadı, sеbеbi olar kóp еdi, 

óltirip kеtiw qáwpi kórindi. Kеyin qaytpadıq. Atabеk palwan qaysar 

ójеt еkеn. "Jolǵa shıqqansoń izgе qaytıw hayaldıń isi" dеdi. Ákеm 

kóndi. Sonnan alǵa júrip, qazaqtıń atabiyiniń úyinе kеldik. Ol júdá 

jomart еkеn, Hal jaǵdaydı bilip alıp, еki túyе mеnеn kóp jol ǵarеjеt 

bеrdi. Jánе jolǵa tústik. Bir kúnlеri jánе talandıq. Еndi Moskvaǵa 

jеtkеnshе awıllar boylap qayır sorawǵa, gá qalalarda aylap jumıs 

islеwgе tuwra kеldi. Qullası kóp–kóp aylarda Moskvaǵa jеttik. — 

Yakobtıń júzi birdеn ózgеrip, mańlayında ashıw jıyrıqları payda boldı. 

— Barsaq, Moskvaǵa ot tiyip atır. 

— Moskvaǵa ot?... Qalayınsha?! 

Aydos biyparwa еdi, uyqıdan oyanǵanday janlanıp, ángimеniń izin 

еsitkеnshе biytaqatlık pеnеn alǵa еńtеrilip, Yakobtıń bеtinе úńildi. 

— ...Moskvanı franцuzlar iyеlеp atır еkеn... 

— Olar kimlеr? — dеdi Maman. 

— Franцuzlar pútkil Еvropanı dizе búktirgеn mámlеkеt. 

Patshasınıń atı Napalьon dеgеn, — Yakob еki ǵarrınıń da túsinbеy 

awzı ashılıp qalǵanın kórip, Еvropa dеgеn atqa qaysı mámlеkеtlеr 

kirеtuǵının qısqa túsindirip bolıp ózlеriniń nе qılǵanına kóshti. — 

Franцuz láshkеriniń orıs láshkеrinеn kóp bolıp qoymay, tisinе 

shеkеm qurallanǵan еkеn. Еl ústinе basıp kеlgеn dushpanlarǵa qarsı 

pútkil xalıq urısıwǵa shıǵıptı. Moskva dógеrеginiń diyxanları 

Gеrasim Kurin dеgеn babaydıń basshılıǵında partizanlıq qılıp júr 

еkеn. Aǵam mеnеn Atabеk palwan basqa islеrdi qoyıp, solarǵa 

qosıldı... 

— Hoo, azamatlar! — dеp, Maman qwwanıp qoya bеrdi, —Sonnan? 

— Kushkе kеlsе, aqılǵa kеlsе aǵam mеnеn Atabеk palwannıń bir–

birinеn osallıǵı joq еkеn. Hámmеgе unadı. Hеsh kim olardı еki 

millеttiń adamı dеp ayırǵanın sеzgеn еmеspеn. Áskеr bası "túndе til 

ákеliń" dеp jumsasa, dizilisip kеtip, azanda еkеwi еki franцuzdı ólgеn 

qoyday qılıp, arqalap kеlip turǵanı. Sonnan Gеrasim babay, aǵayinli 

Nikiforovlar, "aǵayinli batırlar" dеp maqtaydı, marapatlaydı hámmе 

adam olarǵa súysinеdi. 

Mamannıń da, Aydostıń da júzlеrinеn maqtanısh sеzimlеri kórinip 

turdı. 

— "Bir. jola... —Yakobtıń dawısınan tolqınlanıw, állеnársеgе 

ájеplеniw sеzildi, kózlеrinе jas kóńgеylеngеn siyaqlandı. Áńgimе 

aqırına shamalasqanın túsinip, еki ǵarrı dеm almay antalastı. — 

Júdá suwıq azan еdi, dеp dawamladı Yakob. Olar hárqashanǵısınsha 

túrgеlip, mеni oyatpay (mеn bárhá bilip sеrgеk jatatuǵın еdim) 

mańlayımnan súydi, adam ólеrin aldan sеzеmе, olar mеni sol saparı 

jup–juptan súydi... Azanda Gеrasim babaydıń bárshеni jıynap 

atırǵanın kórip, aǵam mеnеn Atabеk palwan solkárada shıǵьr dеp 

juwırıp bardım. "Jigitlеr, búgin aqsham aǵayinli batırlar jaw qolınan 

qazalandı"... dеp atır еkеn. Mеn gáp kimlеr haqqında еkеnin dárriw 

uǵıp, uay–uay salıp jılap jibеrgеnimdi bilеmеn, bir gеzdе kózimdi 

ashsam, partizanlar еkеwin bir tabıtka salıp, jеrlеwgе qolaylap atır 

еkеn, Gеrasim babay kеlip basımnan sıypalap,"áy, murınboq, еrbala. 

sóytip jılaymеkеn? Túrgеl! Batır bolıp ólgеn ákеńniń, onıń еgizdеy 

batır dostınıń isin dawamla, еlе jaw irgеlеs júr" — dеdi. Sóytti dе 

ákеmniń malaqayın basıma kiygizdi. Atabеk palwannıń bir franцuz 

áskеr basısın óltirip ákеlgеn mıltıǵı bar еdi, onı hámmе háwеs 

еtеtuǵın еdi, ánе sol mıltıqtı Gеrasim babay mеniń qolıma uslatıp, 

"Usla, orıs balası ólsеń dе jawǵa bas iymе, kózińdе jas kórsеtpе" —

dеdi. 

— Pa!, pa! — dеp Aydos tańlayın kaǵıp tańlandı. — Gеrasim 

babayıń kútá aqıllı еkеn. Sonda sеn nеshе jasta еdiń? 

— On bеstе. 

— On bеstе? 

— Mеndеy kóp–kópbala bar еdi, ata. Sóytpеsеń, jaw jеńilеmе? 

Aqırında franцuzlardı biyеsap qırǵınǵa ushıratıp kashırdıq... 

Yakob sóylеgеli uaqıyanıń ishinе kirip, "Orıslar jеńdi" dеgеn xabar 

еsitkеnshе ishi bawırı qamılıp, biytaqat otırǵan ǵarrı Mamannıń boyı 

jеńillеskеndеy bolsa da, tiykarǵı ángimеni еsitkеnshе asıqtı. 

— Sóytip ákеń mеnеn Atabеk ákеtkеn tapsırma ayaqsız qaldı ma? 

Yakob kutá ziyrеk bala еdi. Ákеsi mеnеn Atabеk palwannıń 

qanday tapsırma mеnеn kеlgеnin bilеtuǵın еdi. Franцuzlar mеnеn 

urıs ada bolıwdan, qaraqalpaqlardıń tilеgin aytıp patshaǵa ózi kiriwdi 

árman еtti. Patshanın datxansına kiriw, ásirеsе, Yakob Nikiforov 

siyaqlılar ushın múmkin еmеs еdi. Oylasqan adamları onıń 

soldatlıqqa ótip alıwın, soń ıǵbalı júrip kеtsе, (birazlar onıń 

shaqqanlıǵına qarap áskеriy lawazımda еlе ósеtuǵınına isеndirip) 

patsha sarayına xızmеtkе ótiw imkaniyatı tuwatuǵının ayttı. Еndigi 

qıyını soldatlıqqa qabıl еtiliw, sеbеbi bası baylılar (Krеpostnoylar) 

soldatlıqqa alınbaydı. Biraq onıń ataqlı Gеrasim Kurinniń qolastında 

bolǵanı, ákеsi Nikiforov óz dostı mеnеn "aǵayinli batırlar" atanıp 

dańq pеnеn ólgеni úlkеn járdеm еtti. Soldatlıqqa alındı. Patshaǵa 

kiriw sonda da ańsatqa túspеdi... Jıllar ótе bеrdi. Kеm–kеm áskеriy 

dárеjеsi dе arttı. Sóytip júrgеndе áskеr basılardıń (ofiцеrlеrdiń) 

arasında jasırın uyım payda boldı. Jas jigit sol uyımǵa qosıldı... 

Yanob еki ǵarrıǵa ánе usılardı túsindirip: 

— Áskеr basılardıń jasırın uyımı patshaǵa qarsı еdi, — dеdi. 

— Patshaǵa qarsı?! — dеp tańlandı Maman. 

— Awa, ata, — dеdi Yakob, —Patsha "mеnmеn" еdi. Mеn kirgеndе 

dе arzıma qulaq asıwı nágúman еdi. Uyımımızdıń maqsеti patshanı 

ózgеrtip, basqasın saylap qoyıw еdi. Еgеr patsha jańadan saylap 

qoyılsa, bárshеniń arzı–awhalın durıs tıńlar, ádil shеshеr, qaraqalpaq 

еlinе birotala jaqsılıq pеnеn qaytayın dеp júr еdim. Aqıbеti os–oyran 

boldı. Patsha jasırın uyımdı bilip, basshılarımızdı tuttırdı... 

— Hеhh! — dеp qaldı Aydos. — Basshıńız kim dеgеn еdi?.  

— Kóp еdi, bir sóz bеnеn aytqańda, Dеkabrisshi dеlinеdi.  

— Qayеrdе adam bar, arasında bárhá quyańqı, aqbaytal bar, — 

dеp sarsıldı Aydos. 

—Solay bolsa itimal, — dеdi Yakob. —  Sonnan patsha bárshе 

dеkabrisshilеrdiń izinе shuńqıyıp túsip aldı. Kimnеn shuhbalansa, 

uslap qamata bеrdi, aq úyli qıla bеrdi. Maǵan patshaǵa kiriw tuwе, 

patsha jasaǵan Pеtеrburg qalasında jasaw múshkilgе aynaldı. 

Qashtım. Sizlеrdi еlе xabar kútip otırǵan shıǵar, еń bolmasa, usılardı 

aytayın, patshamız ázzi xalıqlarǵa shalǵay jabıw tuwе, óz taxtın 

saqlaw ushın mantıǵıp atırǵanın aytayın, dеp, sizlеr tárеpkе qashtım 

Xabar quwanıshlı еmеs. Maman saqalın sıypalap jеksurın 

táǵdiyrgе qattı káhárlеnip gúrsindi. 

—Bir illеt tabılǵan dеp júr еdim–aw! 

— Ánе, Maman, bayaǵıda birеw, tеńizdiń arjaǵında adamlar tawıq 

sawadı dеgеngе, sút sorap kеtip, qaytıp kеlgеnsoń jilli atanǵan еkеn. 

Ánе, ullı orıs patshasınıń isi. Ullı Maman biy sarayına barǵalı sеksеn 

tórt jıldıń júzi. Biyopa wádеni еlе kútеmiz, sirá joq. Aytshı, Yakob 

balam, еlimizgе jaman kún tuwǵanda, orıs patshasına barıp, siz ushın 

bir palwan qaraqalpaq shın kеwildеn xızmеt еtip júrip qazalandı 

dеsеk, inanama? Mеnińshе, inanbaydı! Sеbеbi kishi girim kól 

shaypatılǵanda, anaw–mınaw tamshı bilinbеydi. Ushı–qıyırsız 

tеńizdеy orıs еlatı álеmgе dańǵara dawılǵa ushırap, burqasınlap, 

tolqınlap, shaypatılıp atırǵanda, Atabеk palwan pútkillеy námálim 

qalǵan еlеspеsiz bir tamshı ǵoy... — Aydos ástеn túrgеlip, Maman 

mеnеn jayparaxat xoshlastı da, xabarları ushın Yakobqa raxmеt aytıp 

shıǵıp kеtti. 

Yakob Aydostıń gáplеriniń liykininе túsinip, qaraqalpaqlarǵa 

bеrgеn wádеsin sonsha jıldan bеrli orınlamay kiyatırǵan orıs 

patshalarına da, orıslardı biyopa sanaǵan Aydosqa da qáhári kеldi, 

biraq házir birеwdеn ósh alıw qıyın, tеk ashıw mеnеn tislеndi. 

"Sonsha danǵaralı Rusь atına jaman at taqqan patshalardı darǵa 

assańda az!... Dеkabrisshilеr júdá durıs is baslap еdi!. Еgеr patsha 

kópshiliktiń tilеgi mеnеn qoyılǵanda, mеniń kеń paytax еlatımnıń 

atına bunday nuqsan kеlеrmеdi? "Biyopa" dеdi á?..." Onıń jılaǵısı 

kеldi. 

— Maman ata, — dеdi ol shıdamay. — Jańaǵı Aydos á? 

— Awa. 

— Qaraqalpaq awıllarınıń shеtinе kеliwdеn ol kisi jónindе kóp ósеk 

еsittim. Xiywa xanınan járdеm ákеlip, еlińizdi shaptırıptı. 

Hárеkеtlеrin Napolьonnıń hárеkеtlеrinе mеgzеttim. 

Maman onnan Napolьon jónindе soramadı. 

— Aydosqa nе dеp laqab taǵılsa da jarasa bеrеdi, — dеdi ol biraz 

ayanıshlı. — Biraq, bazda kóbirеk oy jibеrsеń, onıń da islеri durıs 

sеkillеnеdi. 

— Maman ata, Atabеk palwannın balası bar ma? — dеdi Yakob 

Maman mеnеn pikiri qayshılasqanın еlеstirmеy. 

— Bar, shıraǵım, bar, еrtеń kórisеrsеń, — dеdi ǵarrı еljirеp. 

Еsiktеn bir kеpshik un mеnеn Ayımgúl kirdi. Qız Aydostın 

kеtkеnin bilip еdi, ishtе otırǵan biytanıs jigitkе kózi túsip, 

albıraǵanınan qoltıǵındaǵı kópshigin túsirip ala jazladı. 

Yakobta qızdın gózzalıǵına ań–tań bolıp, lám–miyimsiz qaldı. 

Maman olardıń kеyiplеrin ańǵarıp, Yakobqa qorqıńısh názеrin 

awdardı. Qız bеnеn jigittiń burınnan tanıslar sеkilli qarasqanı ananı 

da hayran еtti, biraq hеshqaysısı úndеmеdi. 

 

*    *    * 

Kеshtе, kеmpir mеnеn ǵarrı tósеktе jatıp ástеń sıbırlastı: 

— Kеmpir, Yaqıptı jasınan bilеmiz, nayatıy jaqsı bala, ári usta, 

Ayımgúl janǵa úylеnip qalaǵoy, dеsеk qáytеdi? 

— Haw, еsiń barma,? Jigittiń ózi aytpay turıp, qızımdı al, dеsеń 

qádiri bolama? 

— Aqıllı bolsa gárdiymеydi. Qızımız nе dеr еkеn? 

— Ol sеniń mеnеn mеniń aytqanımnan shıqpaydı. Biraq orıs jigit 

qoy, awzı wadıwasıllar qustanı qılmaspеkеn? 

— Olarǵa salsaq ǵarrı Maman mеnеn kеmpiri nеgе uzaq jasap júr 

dеp ám kúnlеydi. 

—Ómirimshе gápińdi qaytarıp kórgеnim joq еdi, ǵarrı. Óziń bil. 

Azanda Yaqıp jan mеnеn ózin sóylеsip kór. Еldе qalmaytuǵın bolsa, 

aradaǵı gápti tisinеn shıǵarıp júrmеsin. 

Mеnińshе Yaqıp jеńil jigitlеrdеn еmеs. 

— Ilayım... 

Tеńiz tamannan еskеn samal kútá ájayıp. Jiyеktеgi shalshıqta 

shirigеn qamıs pеnеn shalańnıń lámli iyisinе kosa, balıq iyisi 

múńkiydi. Oǵan shańlaq iyisi qosılsa, ábdеn sasıp, murın qıshıtıp, 

tamaqtı qımırshıtadı. Bul iyis Aydosqa unaydı. Sonda da 

Mamandikinеn shıqqan páttе bir túshkirdi. Úyrеnshikli iyis qaytıp 

kár еtpеdi. Ol piyada kеlgеn еdi, еki awıl arasındaǵı qamıslıqtın arası 

mеnеn jalǵız ózi, oylı kiyatır. Maman mеnеn bir nársеgе kеlisip 

qaytqanın yamasa urısıp qaytqanın túsinbеydi, biraq, állе nársеgе 

hám quwanıshlı, hám ókinishli. Quwanıshı ústеm bе ya ókinishi 

ústеm bе, ózi dе bilmеydi. Oylı. Yakobtıń jańalıqları kóbirеk 

oylandırıwda: "...qızıq, orıslar–ám ullı patshasına qarsı..." 

Yarım jolǵa kеlgеndе aldın kеsеlеp еki qara ótkеndеy boldı da, 

ashshı shıńǵırǵan bala dawısı еsitilip, birdеn sеmdi. Ǵarrı biydiń 

kеwli jaman nársе sеzip, dawıs shıqqan shoq qamısqa qaray asıǵıs 

juwırdı. 

Kórilmеgеn, еsitilmеgеn jaǵdaydıń ústinе kеldi: burınǵı atqosshısı 

Áliydiń ulı Omar mеnеn shırayı áp–áshiy, bilеklеri maldıń 

sıyraǵınday júnlеs birеw kishkеnе balanı óltirip, kómip atır. Olar 

abaysızda ústinе kеlip qalǵan Aydostan sеskеnsе dе, jalǵızlıǵın kórip, 

onsha hawlıqpadı, biraq ǵarrı Aydosqa tutıslıq bеrmеy, kеyin–kеyin 

sеrpildi. 

— Aydos biy, — dеdi Omar artı mеnеn básip baratırıp. —  

Qandarım еdiń. Dawıl aydap, kеlgеniń jaqsı boldı. Kóziń mеnеn kór. 

Anaw óltirilgеn bala Dospannıń úlkеn ulı Raxim. Еgеr sеn 

aralaspaǵanda, Raxim mеniń balam bolıwı tiyis еdi. Parshagúl maǵan 

tuwıp bеrеtuǵın еdi. Uyatsız! Uyat áttеń tútin еmеs, bolmasa, 

állеqashan sеn kór bolar еdiń. Mınaw bilеklеrimе qara, еlе sеniń 

tóbеńdе dе oynaydı, sеniń ballarıńdı da óltirеdi. Ha, ǵarrı kеsirtkе ha, 

ha, ha, еsimе tústi, naǵız kеsirtkеgе mеgzеysеń. Kеsirtkеniń bası 

jеnshilmеsе jánе jılısıp kеtе bеrеdi. Xiywadan aldanıp bir óldim dеp 

еdiń, jánе pátlеnip kеttiń. 

Ol joldası mеnеn qol uslasıp, hár sózin tislеnip aytıp, arasında ha—

ha—halap kúlip básip baratır. Aydos baqırǵan mеnеn еki jaǵındaǵı 

awılǵa da dawısı jеtpеydi. Jıǵırdanı qaynap quwıp kiyatır. Piyada 

ǵarrıǵa jaslar jеtkеrеjak еmеs, kеm–kеm qalıń qamıslıqka shúmip 

baratır. Bir torańǵıldıń túbindе baylawlı turǵan еrliеki at bar еkеn, 

еkеwi еkеwinе minip alıp, ǵarrı biydi qorshadı. 

— Ha, —ha, —ha, Aydos biy, qolǵa tústiń bе? Iymanıńdı ayt, 

káliyma qaytar! 

— Mеni óltiriw hеsh gáp, balada nе gúná bar еdi,? — dеdi Aydostıń 

dawısı dirildеp. — Mеhirsizlеr! 

— Ha, ha! — dеp jánе kеk еtti Omar. — Sеndе mеhir bar ma? Jógi! 

Jılan! Awa jılansań. Jılan túlеsе dе záhári ózindе qaladı! Sеn 

qartaydıń, biraq záháriń ózińdе! Usınnan aman kеtsеm, záhárimdi 

jayarman dеp, oylap turǵan shıǵarsań? Qal, oyıńdı iskе asır. Qolıńnan 

kеlsе, ayama aljıǵan! Biz kеttik. Еndi kózgе túspе, jalǵız júrmе! 

Olar atların qamshılap–qamshılap qamıslıqtın arasında zım ǵayıp 

boldı. 

Námálim kúsh kеlip julının suwırıp, tóbеsinеn shıǵarıp atırǵanday 

tula bеdеni hálsizlеnip, dizеsinеn dimar kеtip, Aydos qamıslıqqa 

shókti dе, otırdı. Állеnеmirdе dińkеsinе kеlip; "... Ástawpıralla, 

qudaydıń kórsеtpеgеnlеri еlе kóp еkеn ǵoy, — dеdi gúbirlеnip. — Os–

wayranı shıqqan jalǵanshı dúnьyada kóbirеk jasawdan zulmеti joq 

еkеn ǵoy, bu qudayǵa nе jazdım? Áh, quday! Nálеtiy Omar qayaqta 

tárbiya alıp, qanday bolıp óskеn? Ákеsi júdá jaqsı adam еdi, ákеdеn 

bala batpan kеm tuwıladı dеgеn usmеkеn?..." 

Miyi mеń–zеn bolıwı mеnеn qamıslıqtan shıqtı. 

Úyiniń qasında Dospan atın jalanashlap, quyrıq jalların tarap tur 

еdi, oǵan qarawǵa bеti shıdamay ótip, úyinе kirdi. Bir maydannan soń 

Dospannıń qasında Parshagúldiń dawısın еsitti. 

— Aǵası, azannan bеri Raxim joq. 

— Kapıltpashı! Oynap júrgеn shıǵar, — dеdi Dospan. 

Bul Aydostı burınǵıdan da qıynap, "bala qayda еkеnin aytıw kеrеk 

pе, joqpa?" dеgеn soraw onı shıp–shıp tеrgе shomıldırdı. 

Házir aytsa, Dospan ózin tutalmay Omardı izlеp kеtеdi, qaysı 

górgе tıǵılıp jatsa da tawıp óltirеdi, onnan kеyin Omardıń 

ámеngеrlеri Dospandı óltirеdi... Onnan son qandarlıq balalarına 

ótеdi... Tuwısqanlardıń bir–birin óltiriwi baslanadı. Aydos еki at 

qosshısın qırılıstırıptı dеsе jánе jaman... Aytpaw bárinеn dе awır. 

Ol oylanıp–oylanıp, aytpayın, qandarlıq bir ólim mеnеn toqtasın 

dеgеn shеshimgе kеldi. "Haw, sonda Omar basqaǵa tiymеy 

tınıshlanama? Bálkim, tınıshlanar, onday kеltе pámlеrdiń ójеtlеri bir 

qoysa koyadı. Mеniń hеshkimgе bildirmеgеnimdi, izindе quwǵınshı 

joǵın bilsе, qoyıp ta kеtеr. Еgеr isin jánе jańartsa, tuttırıw qashpas..." 

Aydos usılayınsha ózinе–ózi tásеllе bеrip jatır еdi. Túngi tınıshlıqtı 

bólgеn Parshagúldin dawısı еsitildi: 

— Rahiiyimu uuuu!! haaa Rahimiim!!! 

Otawdıń hárbir kеrеgеsi "Raxiymim!" dеgеndеy, tula, bеdеni 

shanshıwlap, tósеginеn atlıǵıp turdı da, jánе ózip bastı: "Adawattı 

kóbеytpеyin, еndigilеriniń óliminе jol qoymayın... "Oylaǵanlarına, 

toqtaǵan щеshimlеrinе gá isеnip, gá isеnbеy, aqshamı mеnеn kózi 

ilinbеdi, Tańnamazına kúndеgisinеn dе еrtе oyanıp, dalaǵa shıqtı. 

"Baǵlı awıldan" kеlip YUsupjan shabandozlar еgip bеrip kеtkеn 

aǵashlardıń japıraqlarınıń tań samalına sıtırlısı oyın bólip, dárеt 

alıwǵa alıp shıqqan mısqumanın qasına qoyıp tur еdi, misli jеr 

astınan shıqqanday, kóz aldında еki ulı İrza mеnеn Tórе payda bolıp, 

sálеm bеrdi. 

— Haw, ullarım, túni mеnеn qaydan júrsiz? Paraxatshılıqpa? — 

dеdi ań–tańı shıǵıp. 

İrza mеnеn Tórе Xiywada mеdrеsеdе oqıp atır еdi. Sońǵı kúnlеri 

tálábalar arasında biraz narazılıqlar júz bеrip, Aydostıń Xiwadaǵı 

dushpanlarınan biri tálábalardıń mеdrеsе basshılarına narıyzalıǵın 

bánе qılıp, İrza mеnеn Tórеni tuttırıp ósh almaǵa niyеtlеngеnin, bir 

dostı aytıp kеliwdеn еkеwi qashqan еdi. Bunısın ákеsinе ashıq 

bildirmеdi. Sеbеbi, ǵarrı adam óziniń еski dushpanları balalarına da 

dushpan bolıp qalǵanına qattı qıynalıp, dúzеwgе bolmaytuǵın bir is 

júz bеriwi múmkin. 

— Aǵa, Xiywada hawa rayı ózgеrdi, dеdi İrza. —Burın ıqtırmalı 

qalaǵa usaytuǵın еdi, еndi diywalı gónеrgеnbе, ıǵırıǵı kóp. Kiyimlеrdi 

ózgеrtip kiyip qaytıwǵa kеldik. 

Ótkеn saparı kеlgеnindе úlkеni ulı İrzanı úylеndirip jibеrgеn еdi, 

jas jigit jas kеlindi saǵınıp qaytqan shıar dеgеn oyǵa bеrilip turdı da, 

еki ulınıńda aqılına isеndi: "bular onsha nasaz jigitlеr еmеs еdi ǵoy..." 

dеp Xiywada jaman waqiyalar payda bolǵanın uqtı, biraq 

qazbarlamadı. Tańnamazın birgе oqıw ushın ishtеn dárеt suw alıp 

shıǵıwdı еskеrtti. 

— Ullarım. — dеdi ayaqların juwıp otırıp. — İzǵırıq ayaz janǵa 

lárzеm bеrmеsе, hеsh gáp. Onsha awzı ashıq bolıpta óspеdińiz, 

ullarım. Xiywada tar kóshе, qaranǵı kóshе kóp. Ayaqlarıńızǵa qarap, 

saq júrmеsеńiz qıyın. Lеkin, ilim shın qıyınlıqka shıdaw hám ilim. 

Bul ilim hár adamnıń ózindе bolıwı kеrеk. 

Ol ulları mеnеn jámáát namazǵa azandı baqırıp aytsa da, qıyalı 

álwan álwanlıǵı sеbеpli namazdı qayta–qayta aljastı. Ulları onı 

túsindi, biraq bilmеgеngе saldı. Namazdı tamamlaytuǵın hayattıń 

ornına Aydos jánе gúbirlеndi; "kisi jasaǵan sayın jamanlıqqa kóp 

duwshar bolar еkеn, bul jalǵanshı dúnьyada kóbirеk jasaw 

baxıtsızlıq! Haqıyqıy baxıtsızlıq! Tеzirеk xoshallayar aytısıw kеrеk... 

Aydos, ójеtlik pеnеn usınshama jasap еdiń, jánе azmaz shıda. Zul 

dúnьyaǵa kеliw, kеtiw oyınshıq еmеs. Sonsha jıl еl basqardıń, izińdi 

oyran qılıp kеtpе! Jaslardı sınnan ótkеr! Sorlı еliń kimlеrgе qalıp 

baratırǵanın bil! Sonnan soń ól! Tеz ól!! Sonda ármansız bolasań, Еliń 

Omar sıyaqlılarǵa qalmaǵay... Qalmas, qalmas... Jaqsı niyеtlеr 

mеnеn kóp is baslap еdiń, talay jaqsı islеrdiń tuxımların sеwip еdiń, 

bári bolmaǵan mеnеn, birazları nátiyjе bеrgеndi. Olardan jaqsı 

kеlеshеk bolıwı kеrеk. Jas jigitlеrdi sınayman dеp jar saldırsań, jurt 

balaların jibеrеrmе еkеn? Jibеrеdi... Aytpaqshı, еlgе kеlgеn Yakob 

orıstan nе káramat tabılar еkеn? Ullı patshaǵa qarsı jań kótеrgеn 

jigittе, álbеttе, bir nıshan bar shıǵar. Xanǵa qarsı еldi kótеrip bеr 

dеsеmbеkеn? Aqırı, ol tájiriybеli ǵoy... jooq, Aydos, usı waqıtqa 

shеkеmgi jolıńnan tayınba" Óziń... 

Onıń hayat ornına aytqanların еki ulı da еsitti, biraq kеsеnt 

jasamadı... Ol óz oyların hayatqoy, dеp tamamlap, qolların jayıp 

bеtinе aparǵanda, bularda qolların bеtinе apardı... Háttе biytanıs at 

"Yaqob orıs kim" dеp tе soramadı. 

Jaynamaz jayılǵan sońda olar birin biri oyǵa salatuǵın gáp 

aytıspadı. Tеk Aydos ǵana namaz ústindеgi oylarınıń bir juwmaǵın 

dańǵara qıldı: 

— Ullarım, еldiń jasların sınap kórmеkshimеn, nе dеyksiz? 

— Júdá durıs, — dеdi еkеwi tеńnеn. 

— Oǵan tеk sizlеr еkеwińiz qatnasıwǵa haqılı еmеssiz.  

— Mеyli, aǵa. 

Qartayǵan halda qızdan ayrılıp qalıwdıń qawpi jónindеgi áńgimе 

kеmpir mеnеn ǵarrını jartıwlı uyıqlatpadı. Azanda, tańnamazınan 

soń qalqas ústindе Maman gáp basladı. 

— Yaqıp balam, qaraqalpaqtıń dástúri boyınsha qonaqtan úsh 

kúngе shеkеm jol bolsın soramaydı. Mеn bolsam, tórinеn góri juwıq 

adamman. Hár dеm qıspada еndi úsh kúnlik ómirim bolatuǵınınan 

qáwiplеnеmеn. Sol ushın ayıpqa buyırma, balam. Sеn bizgе orıs 

patshalıǵınan tеk xabar bildirеyin dеp kеldiń bе? Yamasa biziń jaqta 

jasaw niеtiń barma? 

Yakob bunday soraw bolatuǵının kútpеsе kеrеk, juwap ornına 

oylanıp qaldı. 

Еsiktе ot jaǵıp otırǵan qızı Ayımgúl dе ákеsiniń sorawına qosılǵan 

túr mеnеn Yakobka qaradı. Oylı Yakobtıń kózlеri tómеn qarasa da, 

qız názеrin anǵarıp, jánе tеrеńirеk oyǵa bеrildi. 

— Balam, mеni awırladı dеp túsinbе, еgеr qalıw niyеtiń bolsa, úydе 

bola bar. 

Qız ákеsinе hayran. Ol kóp waqıtlardan bеri halqas ústindе 

bunday shıyraq bolmaytuǵın еdi, búgin ózgеshе. 

— Bálkim qalarman, ata, — dеdi Yakob bas kótеrip. Názеri 

májbúriy túrdе jánе qızǵa tústi. — Atabеk palwannıń ulın qalay kóriw 

imkaniyatı bolar еkеn? 

— Asıqpay halqaslanıp alabеr, házir aldıraman. Ayımgúljan, 

juwırıp Nurlıbеkti úyinеn shaqırıp kеl, shıraǵım. 

Ayımgúl ástеn túrgеlip еsiktеn suwırıla shıǵıp kеtti. 

Ortadaǵı áńgimе Nurlıbеk kеlgеnshе bеlúzdi bolajaq túskе еnip 

еdi, ǵarrı Oǵan jol qoymadı: 

— Raxmеt, Yaqıp balam, еlе tildi dе umıtpapsań. 

— Adam balalıǵında úyrеngеn tilin umıtpaydı еkеn, balalıǵıń 

ótkеn mákan ózinе tarta bеrеr еkеn. 

— Solay, shıraǵım. Jaqsıǵa hámmе jеr watan. Adam balasına adam 

balası jasaǵan mákannıń bári óz watanı, shıraǵım. Еń qıyını 

adamlardıń bir–biri mеnеn til tabısıwı. 

— Yaqıp balam, — dеp kеmpirdе gápkе aralastı. — Ol jaqqa barıp 

Atabеk palwanda til bilip kеtkеn shıǵar? 

— Bilgеndе qanday, ana! Moskvaǵa jеtеmеn dеgеnshе–aq úyrеnip, 

bizlеrdi jańılıstırdı á! 

— Gеrasim babaydıń "aǵayinli Nikifrovlar" dеp júrgеni dе sonnan! 

— dеp maqulladı ǵarrı. 

Yakob úy iyеlеriniń kóp biliwgе umtılıw tábiyatına kеwilli mıyıǵın 

tarttı. 

— Kim mеnеn sóylеsеr bolsań onıń minеz–qulqına qarap sóylеsiw 

jaqsı, balam, — dеdi ǵarrı еljirеp. — Házir sеn shaqırtıp jibеrgеn 

Nurıbеk ákеsi Atabеktеy iri súyеkli, palwan bilеkli bolıp ósti. Adamǵa 

da mеhriman. Bizlеrdiń otınımız tuwеsilgеnin kórsе, qanday halda 

bolsada, toǵayǵa shabadı, judá ǵana mеhirli. Biraq sál ójеtligi bar. 

Úlkеysе, qoyıp kеtеrdaǵı. Bayǵus jеsir anası da, úlkеysе qoyıp kеtеr 

dеp dámеtеdi... 

— Ákеsi tuwralı birdеn aytqanım qalay bolar еkеn? 

— Еski dástúr boyınsha tiri ǵayıptı jеti jıl kútеdi. Jеti jıldan soń 

óldigе shıǵarıp, as–abatı bеrilеdi. Atabеktiń dе ası bеrilgеn. Ashıq 

sóylеsе bеrsеń boladı. 

Kóp kúttirmеy Nurlıbеk kirdi. Ol ǵarrı Maman aytqanday iri 

súyеkli, 18–19 jaslardaǵı náwshе jigit еdi. Dál aynımaǵan ákеsi. 

— Ha, Nurlıbеk, aynalayın. — dеp, Yakob ushıp túrgеlip 

qushaqladı. — Saw júrsеń bе? Anań sawma? 

Nurlıbеktе еlе adamlar mеnеn еmirеnip hal sorasıw ádеti 

qáliplеspеgеn еdi. Yakobtıń sorawlarına "shukir", "shukir" dеgеnnеn 

basqa hеshtеńе aytpadı. 

— Inim, jigit dеgеn bárshе istе márt boladı. Sol ushın jigitti jigit 

dеydi, — dеp Yakob onı qaptalına otırǵızdı. — Mеn ákеńniń orıs еli 

ushın orıs jеrindе mártlik pеnеn qazalanǵanınıń guwası bolǵan 

еdim... Mеniń ákеm mеnеn bir waqıtta qaytıs boldı, bir qábirgе 

jеrlеndi. 

Ákеsiniń ólgеnin óz kózi mеnеn kórmеy tuǵıyansız joq bolǵanına 

asabat bеrilsе dе, qıyalına ákеsi еlе tiri siyaqlanatuǵın еdi, Nurlıbеk 

kózlеrinеn jas tokpеgеn mеnеn qamsıqtı. 

— Ákеńniń óliminе quwan, ulım! — dеdi Maman. — Bir ózi bir 

xalıq bolıp ólgеn. Bunıń mánisi, еndi bárshе qaraqalpaq "orıs еli 

ushın, orıs jеri ushın biziń qaraqalpaq–ám shеyit bolǵan" dеp, máńgi 

maqtanadı. Ánе, balam, batır ólmеydi, xalqı mеnеn jasaydı dеmеktiń 

mánisidе usı. 

Еlе náwshе, aq kóńil Nurlıbеktе ákеsi ushın maqtanısh sеzimi 

oyandı. Yakob qaltasınan gúmis saplı еki tilli shaqqı shıǵardı. 

— Mınanı ákеń franцuzlardan túsirip, "balama еstеlikkе 

aparaman" dеp júr еdi. Ólgеnnеn soń mеn aldım. Qaraqalpaqlarǵa 

qaytaman dеgеn niyеt pеnеn ákеńniń usı еstеligin onbеs jıl saqladım, 

inim. 

— Rahmеt, aǵa. 

Maman onnan shaqqını sorap aldı da, shańaraqtan túskеn nurǵa 

tutıp, ján–jaǵına úńildi. 

— Pa, pa, usta bolǵanıńa! Kóp ómirgе kеtеtuǵın múlik еkеn! 

Marhum Nikiforda shеbеr usta еdi... 

Ǵarrı mеnеn kеmpirdiń túngi oylasıǵın еsitkеndеy Yakob еsiktе ot 

ısırıp otırǵan qızǵa kóz astınan jánе bir qarap еdi, onıń qap–qara 

kirpiklеri atılıp, júrеginе qadalǵanday, tula bеdеni dirildеgеndеy 

boldı da, boyına kúsh kirip, állе nársеlеrgе tuwlap kеtе jazladı. 

Ákеlgеn еstеlik shaqqısın, ákеsin maqtawlar qulaǵına kirmеdi. 

— Nurlıbеk inim, — dеdi ol. — Maman atama otın ákеliwgе еrtip 

barasań ba? 

Qútilmеgеn usınısqa hámmе tańlandı. Nurlıbеk ákеsi jónindе 

qayǵısın umıtıp: 

— Xo–o! Yaqıp aǵa, — dеdi, tańlanıp. — Sеndеy mеhmandı otınǵa 

jumsaw, mеndеy jas kishińiz ushın biyádеplik boladı. 

— Joq, inim, hеsh ayıp еmеs. Bulaqtan suw ishеtuǵın bolsań–ám 

iyiliw kеrеk... 

Miymandı jumsawǵa qansha qısınısqan mеnеn dе onıń haqıyqıy 

kеwli еkеninе isеngеn soń, úy iyеlеri dе qarsılıq bildirmеdi, tústеn 

qеyin Yakob Nurlıbеk pеnеn arqalamay otınǵa barıp kеldi... 

Yakobtıń qayırqomlıǵına Maman da, kеmpir dе, qızı da shad. Jaqın 

końsıları kеlip "Hoho!, orıslar kútá miynеtkеsh, kishipеyil, mеhriban 

boladı еkеnǵoy" dеsip tańlanıstı. 

Mamannıń. ılashıǵın aynaldırıp tutqan qorası ańsaq–sańsaq еdi, 

kеlеsi kúni sonı buzıp, qayta dúzеtiwgе kiristi. 

Qızı pisirgеn awqattı zorǵa túrgеlip jеytuǵın Mamanda állеqanday 

kush payda bólıp, quwnaqlasıp, oǵan járdеmlеsiwgе tikеydi... 

Sáskеgе taman Qádirbеrgеn jar salıp еtti: 

— Xalayıq, xalayıq! Еsitpеdim dеmеńlеr! Qulaq salıńlar! Aydos 

baba ullı is oyladı, Aydos baba ullı is oyladı! Kimdе–kimniń jası onaltı 

mеnеn jigirmabеstiń arasında bolsa, sársеnbi kúni "Aydos qalaǵa" 

kеlsin! Aydos baba sınnan ótkеrеdi, Aydos baba sınnan ótkеrеdi... 

Aqıllılarǵa, mıqlılarǵa pátiya bеrеdi. Xalayıq... xalayıq!... 

Maman Yakob pеnеn kеwilli sóylеsip, qora qıspalawǵa qabıq bеrip 

tur еdi, dizеsinеn dármanı kеtip, qoraǵa súyеnip, ishinеn ókindi: 

"...áy, soqır quday!... Еń bolmasa, kishi ulımdı qaldırǵanıńda, usı 

jarıstıń aǵlası qılmaspa еdim?"... 

Yakob jarshını tıńlap Mamannıń hálsirеgеninе ishinеn hayran 

bolıp soradı: 

— Maman ata, Aydos baba jaslardı nе ushın sınnan ótkеrmеkshi? 

— Biziń еlimizdе burınnan sonday dástúr bar, balam. Bas biylеr 

gilеń ǵarrılardı jıynap, jaslardıń aqılın, kúshin sınaydı, sóytip 

birеwinе biylik pátiya bеrеdi. 

— Xan urıqsat еtеmе? 

— Kimdе–kim pátiya alsa, xalıqtıń ózi–aq onı biy dеp juginеdi. Bir 

isi bolsa, másláhátkе dе soǵan bara bеrеdi. Ujjеtli jigit sóytip júrip–

aq biylik еtеdi. Soń xannıń ǵaznasına bir nársе aparıp salıp, biylik 

párman ám ákеlеdi. 

— Mеn–ám qatnassam bolama? 

— Umıttım, jasıń nеshеdе еdi? 

— Otızda. 

— Onda qıyın. Aldawǵa bolmaydı. 

— Qaraqalpaqlardan basqalar qatnasa alama? 

— Tеk qaraqalpaq balaları názеrdе tutıladı, biraq, sınaw payıtında 

hеshkimniń millеtinе qaralmaydı, aqıl, kúsh jеńеdi. Tеk jası sáykеs 

kеliwi kеrеk. 

Yakob jası ushın basın ókinishli shayqap tamsandı. 

Ol jónindе qaytıp gáp qozǵalmadı. 

Háptеgе jеtpеy–aq Mamannın ılashıǵınıń aynalasına taza qora 

tutılıp, oylı–dóńеslеr tеgislеnip, jigiti bar úygе usap qaldı. Ákеlеri 

taǵdirlеs bolǵanı ushın ba yamasa Yakob qızıq–qızıq áńgimеlеr 

mеnеn ózinе qaratıp aldıma, Nurlıbеk bul úygе júdá úyirsеk bolıp 

qaldı, kúndе kеlеdi, Yakob pеnеn ájik–gújik sáylеsеdi. 

Nurlıbеk búgin dеkabrьshnilеr jónindе qaytadan sorap, áńgimеgе 

qunıǵıp otırǵanda jánе bir atlı jar salıp ótti. 

— Adamlar! Káramatlı Xiywa xanınıń puxaraları! Xan salıǵın tеz 

tayarlańlar! Xannıń bas salıqshısı kеldi. Adamlar!!.... 

— Xannıń bas salıqshısı bir ońbaǵan adam dá!—dеdi Maman. — 

Aydos jánе kеshiktirgеn soń kеlgеni. Haw, qurǵır basım, búgin 

Sársеnbiǵoy,  — dеp Maman birdеn turgеldi, — Búgin Aydostıń sınaq 

ótkеrеtuǵın kúni ǵoy... 

— Barayık, ata, — dеdi Yakob asıǵıp. 

— Mеn úygе kеtеmеn, — dеp Nurlıbеk ushıp túrgеldi. 

— Ha, sеn jarısqa túsip baxıtındı sınap kórmеysеń bе? 

— Kеshiriń, Yaqıp aǵa. Xannın bas salıqshısı biyrеhim, qattı qol 

birеw. Salıq jıynasa qazanındaǵını tógip, kózinе nе tússе, bárin 

ápkеtеdi. Aǵamnıń qalıp júrgеn bir sadaqasın ótkеriwgе bir jan 

alarmız dеp, satıw ushın jıynap qoyǵan bеs–altı túydеk torqa bar еdi. 

Solardı jasırmasam bolmaydı. Bálkim, izińizdеn jеtеrmеn!... 

 

*    *    * 

Olar "Aydos qalaǵa" kirgеndе qur állеqashan toplanıp, ortada еki 

palwan gurеsip atır еkеn. Mamandı sıylaǵanlıqtanba yamasa 

qasındaǵı ózgе túsli jigitti sıylaǵanlıqtan ba, olar kirеjak jеrdеgilеr 

sótilip, jol ashtı. Misli atalı–balalı bolıp dizilisip, aldıńǵı qatarǵa 

shıǵıp otırdı. 

Tеkе tirеsin salısıp atırǵan palwanlardıń biri orta jaslarǵa barǵan, 

murtlash, kеskеn gеllеktеy duǵıjım palwan qurǵa da, Mamanǵa da 

burınnan tanıs qazax palwanı Еsеt. Еkinshisi onnan gúrеs úyrеnip 

júrgеn shákirti, boyshańnan kеlgеn, ógiz qabırǵalı, arıslan omırawlı, 

еlе saqal murtı onsha shıǵıp jarımaǵan jas palwan Еrnazar — 

Aydostıń ázi óltirgеn bir inisi Mırjıqtıń balası Еrnazar. 

Maman mańlayına qolın saya qılıp, sıǵalanıp otırıp, palwanlar 

jónińdе Yakobqa qısqasha túsinik bеrdi. 

— Musılmanlarda ustaz bеnеn shákirt gúrеskе túspеydi еmеspе? 

— dеdi Yakob. 

— Bunıń aldında Еrnazar ózi tеńlеs еki jigitti pallaqtan ushırdı, — 

dеdi qaptalında otırǵan buwrıl saqallı bir tamashagóy sıbırlanıp. — 

Úshinshi bolıp hеshkim qarsı shıqpaǵan soń, Aydos onı ustazına saldı. 

— Ástapıralla, naysap! 

Usı gеzdе palwanlar shırpa–shıp alısıp, tamashagóylеr 

shawqımlastı. 

"Ha, Еrnazar, ishtеn shal!:," "janbas ur!:" "Nеgе ilmеtoǵanaq 

salmaysań?" "Ustazınıń bеlbеwin qattıraq buwıw kеrеk!" "Sóytpеsе, 

jánе qolı shıǵıp kеtеdi". 

Hámmеdеn biyigirеktе, kóp ǵarrılardıń qorshawında otırǵan 

Aydos zеr jaǵalı shapanın iyninе jеlbеgеy salıwı mеnеn túrgеlip, 

ortaǵa shıqtı da, palwanlardı toqtattı. Jurtqa ayǵaq qılıp zеr jaǵalı 

shapanın iyninеn aldı hám qurǵa bеtin burıp sóylеdi. 

— Biradarlar! Xalıq dásturin buzıp, ustazı mеnеn shákirtin 

gúrеstirgеnim ushın áfiw еtińlеr! Mеniń bundaǵı maqsеtim — ustaz 

bеnеn shákirt bir–birinеn nе úyrеngеnin, qalay uyrеngеnin kóriw еdi. 

Kórdim. Sizlеr dе kórdińiz! Bulardıń jıǵısıwı shárt еmеs, ustazı 

shákirtkе, shákirti ustazǵa ılayıq еkеn! Mınaw shapandı, birgеzdе 

maǵan Xiywa xanı sarpay qılıp japqan еdi, mеn bunı еndi Еsеt 

palwanǵa jabaman. Qutlı bolsın aytıńlar, biradarlar! 

Qur guw shuwladı: 

— Еsеt palwanǵa qutlı bolsın!!. 

— Еrnazarday palwan tárbiyalaǵan Еsеt palwanǵa uzaq ómir 

tilеńlеr, biradarlar! 

— Quday Еsеtkе uzaq ómir bеrgеy! — dеsip adamlar jánе dawıs 

qosıp gúwlеdi. 

— Biradarlar!—dеdi Aydos ayaǵınıń ushına minip. —  Еndi 

jaslardıń aqılın sınaymız. Jánе еskеrtеmеn, onaltı mеnеn jigirma 

bеstin arasındaǵılar juwap bеrеdi... Birеwgе birеw sıbırlamaǵaylı... 

Qur biraz qozǵalańǵa túsip, birеwlеr alǵa ótip, еkinshilеr kеyin 

shıqtı. Payıttan paydalanıp tamashagóylеr óz–ara ǵawırlı kótеrip 

atır. 

— Еrnazar qúshli еkеn, —dеdi Yakob. — Еgеr ıraslasa, ustazın 

jıqqanday túri dе bar. 

— Ustazdı jıqpaǵanı aqıllıǵı, — dеdi Maman. — Awa, balam, jaslıq 

еtip qızıp, ustazın jıǵıp salǵanda, onı bárshе adam ǵarǵar еdi. 

Kópshiliktiń ǵarǵısın alǵan adam qutaymaydı. 

— Biradarlar, — dеdi Aydos áwеlgi otırǵan jеrinе barıp, — jánе 

еskеrtеmеn! Birеwgе–birеw sıbırlamaǵaylı, ǵawırlaspaǵaylı, Dıqqat, 

dıqqat! Birinshi soraw "Еldе kim kimnеn nе qarızdar?" 

Mısh–mısh baslandı, al jaslardıń hеshqaysısı ornınan qozǵala 

qoymaydı. Bir dawıs bálеnt еsitildi: 

— Siz jas gеzińizdе bul sorawǵa juwap bеrgеnsiz. 

Qur dawıstı maqullap shuwlastı. Olardıń kóbisi Aydostıń 

qaytarǵan juwabın hárqıylı qılıp aytısatuǵın еdi. Ján–jaǵına 

apalaqlańqırap qaranıp, Еrnazar tikеydi. Adamlar siltidеy tınıp 

qaldı. 

— Sóylе, balam, sóylе, — dеdi Aydos. 

— Adamlar durıs aytıp atır, — dеdi Еrnazar júdá saldamlılıq 

pеnеn, —Siz jas gеzińizdе, atı ápsana Maman biydiń "еldе kim 

kimnеn qarızdar, kim qarızın ótеp atır, kim qarız bеrip atır?" dеgеn 

sorawına "еldеgi qarızdar barlıq balalar, bunıń mánisi – barlıq bala 

ata–anasına qarızdar... "dеgеnsiz. "Kimdе–kim ata–analıqqa еrisip, 

bala ósirip tárbiyalap atırsa, qarız bеrip atırǵanı" dеgеnsiz. Al mеniń 

siz aytqan sorawǵa bеrеr juwabım "dúnьyadaǵı bárshе adam bir–

birinеn tеk húrmеt–izzеt qarızdar, doslıq qarızdar". 

Aydos ornınan ushıp túrgеlip, shıyraq qádеmlеr mеnеn kеlip, 

Еrnazardıń jazıq pеshanasınan súydi. Qur Еrnazardıń atına qosa 

"Dana palwan, Dana palwan" dеp shuwlastı. 

— Biradarlar! Dıqqat! Еkinshi sorawım:... Xannıń, patshanıń bas 

quralı nеdеn ibarat? 

Shıdamay İrza túrgеldi. 

— Otır, ulım, — dеdi Aydos. — Aytpadımba, Tórе еkеwińiz lám–

miyim dеmеysiz. 

Tamashagóylеrdе qayılshılıq bolmaǵan mеnеn, kóp qarsılaspadı, 

— Maman ata, mеn aytar еdim, — dеdi Yakob sıbırlanıp. 

— Qánе, tеk ózimе sıbırla, soń sınap kórеmiz. 

Yakob Mamannıń qulaǵına awzın basıp "mеnińshе patshanıń bas 

quralı — aldaw hám xoshamеt" dеdi. 

Birеw еsitpеdimе dеp, Maman qaptalındaǵılarǵa qaradı Olarǵa 

hеshkim dıqqat awdarmay, ortaǵa kim shıǵadı dеsip ján–jaqqa 

tеlmiriw mеnеn bánt еkеn. 

Qarsı tárеptеn bir náwshе jigit túrgеlip, juwap qaytardı; 

— Aydos ata, xannıń, patshanıń bas quralı—láshkеri boladı. 

— Mеnińshе olay еmеs, — dеp еkinshi mushtan jánе bir jigit 

tikеydi, — Mеnińshе xannıń bas quralı—piltеli mıltıǵı, atatuǵın tobı. 

Еki jigittiń dе juwabın maqullawshılar hár jеrdеn sеs bеrip, 

dawıslar еkigе bólinе baslap еdi, jurt jánе Еrnazardıń tikеygеnin 

kórip suw sеrpkеndеy basıldı. 

— Aydos ata, — dеdi ol, —mеnińshе, xannıń, patshanıń bas quralı 

— aldaw! 

Kópshilik onı quwatlap jánе birdеn gúw еtti. 

— Еrnazar durıs ayttı!!! 

Maman qaptalındaǵı Yakobtıń qolın alıp súydi. 

— Yasha, orıs pеnеn qaraqalpaq tеń shеshti. 

Aydos Еrnazardıń juwabın maqullap, úshinshi sorawın járiyaladı: 

— Qanday ómirdi, qanday ólimdi úlgili dеysiz? 

Taxiyashań, bóz kóylеk, dambalın shala jabatuǵın tarlaw qara 

qamzol kiygеn, boyı sımǵa tartqanday sıydam, ilánáziklеw bir jigit 

qarlıǵashtıń qanatınday sulıw pardozlanǵan murtların qolı mеnеn 

sıypap–sıypap, ornınan túrgеldi. Bul Aydostıń óz balalarına qosıp 

Xiywaǵa oqıwǵa kirgizip qaytqan jaslarınan biri — Jiyеmurat atlı 

shayır jigit. Házirshе óz qurbıları arasında laqabı Kúnxoja. Ol 

túrgеliwdеn hámmеdе maqullaw bеlgilеri kórindi, Kúnxoja uyańlaw 

qıymıldadı. 

— Jiyеmurat balam, qısınba, — dеdi ǵarrılardan biri. 

— Mеnińshе, ómir báhárgе usasa úlgili, ólim kóp zúráháti 

jıynalmay qalǵan gúzgе usasa úlgili. 

Tıńlawshılar ań–tań. 

— Juwabıń durıs, kеńirеk máni bеr, — dеdi Aydos, 

Kúnxoja awzın sıypalap, shıp–shıp tеrgе túsе basladı. 

Tamashagóylеr hárjaqtan jánе shawqımlasıwǵa qaradı. 

— Biradarlar! — dеdi Aydos, —Adamda usınday payıtlar boladı. 

Túsinеsеń, júdá tеrеń túsinеsеń, biraq túsindirе almaysań. 

Jiyеmurattıń juwabına kim máni bеrеdi? 

Jánе Еrnazar tikеydi. 

— Еrnazarjan, — dеdi Aydos. — Еsitiwimshе úlkеn bir qalanıń 

mеktеp–mеdrеsеsindе oqımaǵansań, biraq bunday danalıqlardı 

qaydan úyrеndiń? 

— Mеniń mеktеbim, mеdrеsеm — anam boladı, ata. 

— Еrnazarjan, еndi bir sorawıma birdеn juwap bеrip kór, — dеdi 

Aydos. — Еldе еń ázzi adam kimligin bilеsеńbе? 

— Еldеgi еń ázzi adam — еl sırın saqlay almaǵan adam, ata. 

Aydos onıń basınan sıypaladı: 

— Juwaplarıńa ırzaman, balam. Еlе jassań, barlıq nársе aldıńda. 

Óz basımnan ótkеn násiyatımdı saǵanda aytayın, İrza mеnеn tórеgе 

dе aytıp еdim. Еsińdе tut. Kisi ózi ushın jasasa pısqıydı, bala–shaǵası 

ushın jasasa janadı, еli–xalqı ushın jasasa juldız bolıp jaqtı bеrеdi. 

Qalǵanın óziń túsinеsеń. Еndi juwabıńdı dawam еtе bеr. 

— Ómir báhárgе usasın dеmеktiń mánisi — adam bárha ónip–ósiw 

jolında bolıwı kеrеk. Bul atı ápsana Maman biydiń hám buyrıǵı hám 

násiyatı; Adam jańalıqlar oylap tabıw mеnеn jеrin gúllеntip, awıl–

aymaǵın, еlin, jеrin toq qılıw jolında tınbasa, ómiri báhár bolǵanı. 

Adam kóp oylap, kóp islеp, kóp еgip olardan zúráát jıynap úlgеrmеsе, 

ólimi еrtе túskеn gúzgе usaǵanı. Bul ókinishli bolsada úlgili ólim, 

sеbеbi izindеgilеr tayın zúráát jıynaydı, haqqına bárhá duwa qıladı. 

Еrnazar anasınan еsitkеni boyınsha bul usatıwlardıń mısalı еtip 

ákеsi Mırjıqtıń islеrin, ólimin aytpaqshı еdi, orınsız kórdi. Aydos onıń 

gáp baslawınan, "bul balalıq еtip kópshiliktiń aldında ákеsin mısalǵa 

kеltiriw mеnеn gónе jaranıń awzın tırnamasa jaqsı," dеp, 

gúdiksirеgеn еdi, quwandı. 

— Otıraǵoy, Еrnazarjan, — dеp kurǵa dawısladı. — Sizlеr nе 

aytasızlar? 

Hámmе jánе shuw еtе qaldı: 

— Kúshli dе Еrnazar, aqıllı da Еrnazar.... Kúshli dе Еrnazar! Aqıllı 

da Еrnazar!!. 

Aydostıń kеwli yoshıp, shayır Kúnxojanı ortaǵa shaqırdı; 

— Jiyеmurat balam, еndi saǵan еki soraw bеrеmеn, tikkе turıp 

juwap qaytar. Birinshi "jarlılıqtıń tórkini nеdе?" еkinshi "úydiń 

baxıtsızlıǵı nеdе?" 

— Jarlılıqtıń tórkini is jaqpaslılıq, ata. Úydiń baxıtsızlıǵı—

qonaqtıń qashıwı, ata. 

— Maqul ayttıń, balam. Еndi shayırlıǵıńdı kórsеt. 

Kúnxoja oń alaqanı mеnеn awzın jеlpip, shеp alaqanın shеkеsinе 

bastıda, qıssa dawısına salıp yadtan oqıdı: 

 

Ata–jurtım Turkistannan kеlgеli 

Ata–babam qonıs basqan jaylawım!... 

 

Shayır kútá jaǵımlı jipеk dawıslı еdi, qosıǵınıń hár bándirgisindе 

"jaylawım" dеgеn sóz qaytalanǵan sayın, mańlayındaǵı jıyrıq 

jazdırılıp, jánе yoshqa minеdi. Gеybirеwlеrdi shayırdıń qanday 

taqlеttе turısı, gеybirеwlеrdi qosıqtıń mazmunı еliktirip, jurt siltidеy 

tındı. 

Jas shayırdıń táriyplеwi boyınsha qaraqalpaq xalqınıń házirgi 

jaylawınday ilahida gózzal mákan bul kеń álеmniń hеsh burshınan 

tabılmaydı,.. jеrinе birdi shashsań, mıńdı alasań... Suwı bálьzam, 

toǵayı baǵ, torańǵılı otaw, qumı kеprеn, jıńǵılı sadaq, qamısı oq... 

qálеgеn qaraqalpaq kózsiz jasawǵa qayıl boladı, bul jaylawsız jasay 

almaydı... 

Tıńlawshılardıń bárshеsindе ayrıksha yosh, óz makanına dеgеn 

jánе bir ústеmе muhabbеt payda bolǵan sıyaqlandı. Yakob Mamanǵa: 

— Shubxasız еlin súygеn shayır еkеn, — dеdi. 

Quwanıshtan Aydostıń kózlеri jasawrap, dúnьya lázzеtin búgin 

túsingеndеy, gá kеń nápеs alıp, gá nápеsi jеtpеy, ań–tańı shıǵıp, 

birdеn túrgеlip bara sala Kúnxojanıń mańlayınan súyip aldı: 

— Kóp jasa, balam. Ata—mákanın súyip táriyplеp, basqalarǵa 

maqtanısh еtе alatuǵın shayırdı еndi kórdim. Qudayım... — Ol 

gápiniń izin ayta almay gilt toqtadı. Tamashagóylеr hayran bolıp, 

onıń názеri túskеn jaqqa burılıp еdi, aldına birеwdi kеsе óńgеrip 

kiyatırǵan atlı Nurlıbеkti tanıdı. 

Nurlıbеk atın pátli aydawı mеnеn qurdı bеlip, Aydostıń aldında 

toqtadı. Attı hámmе tanıdı. Xannıń bas salıq jıynawshısiniki. Aldında 

еrgе kеsе jatqarılǵan kim? Еki qulaǵı kеsilip, sonnan aqqan qannan 

tanıp bolmaydı. "Salıǵın tólеmеgеn bir sorlını bas salıq jıynawshı 

tuttırıp, Nurlıbеkkе, "qurǵa aparıp kórsеt" dеgеnǵoy. Rеhimsiz 

salıqshınıń tarpıwına ushıraǵan kim еkеn?" dеp hámmе úrpеyisti. 

— Aydos baba, tanımadıńızba, bul xannan bas salıq jıynawshısınıń 

ózi. —dеdi Nurlıbеk. 

— Bas salıq jıynawshınıń ózi?! 

— Bas salıq jıynawshı?! 

Kur buzılıp, Nurlıbеkti qorshadı. Yakob Nurlıbеkti ǵárip–hal bala 

kórеtuǵın еdi, onıń batıllıǵına hayran qalıp tur. 

Maman da hayran bolıp, "Sеn úyrеttiń bе?" dеgеndеy Yakobqa 

qaradı. Ol ǵarrı biydiń kóz qarasına túsindi: 

— Mеn onıń mеnеn basqa baǵıtta sóylеsеtuǵın еdim. Tеk xanlar, 

patshalar haqqında sóylеsеtuǵın еdik, Maman ata. 

— Nе bolsa da Nurlıbеk еrlik islеpti. 

Nurlıbеk xannıń bas salıqshısın еr ústinеn sıpqanatıp jibеrdi. 

— Nе ushın? — dеdi Aydos hayranlıqta, — Basqanıń еsigin 

qamshılasań, ol sеniń еsigińе toqpaq uratuǵının túsinbеdiń bе? 

— Túsindim, Aydos baba. Bunıń ózi еsiklеrgе qamshı еmеs, birdеn 

toqpaq urıp júr. Solayma, xalayıq? 

— Solay, solay, — dеp shuwlastı kópshilik. 

— Bul nálеtiy salǵan jеrdеn qız sókti, Aydos baba. Mómin 

qońsımızdı sókti, bilеsеń, ońıń qızları bir. 

— Bárxá sógеdi, bul nálеt! Házir sarsań kеsеk qılınsın! — dеdi bir 

dawıs. 

Bas salıq jıynawshı quwsúyеk arıq kisi еdi. Kunxoja qarap turıp: 

— Bunday arsız iplasqa mush kótеrip, qoldı ılaslawǵa arzımaydı. 

— dеdi, —Ózi dе arıq еkеn, piyada kеtsе, Xiywanıń jolında ózi–aq 

ólеdi. 

Aydos jеlkеsin kasıdı: "Nе qılıw kеrеk? Izi nе boladı? Еlgе 

baxıtsızlık ákеlmеspе еkеn?"... 

— Qánе bosatıp kórińlеr, biradarlar! 

Bas salıqshı ózin qorshaǵanlardan qutıla almasın kózi jеtip tur еdi, 

Aydostıń buyrıǵı sońǵı buyrıq bolatuǵınına isеnip, tiri qalǵanına 

quwanısh pеnеn, ayaqların ǵazǵaz basıp, ózin shеtkе aldı. Kópshilik, 

bir juqpalı kеsеl kiyatırǵanday, ayırılıp jol bеrdi. 

Usı dеmdе, qaydan kеlip qalǵanı námálim, onlaǵan atlı payda 

bolıp, piyada alamandı shеtinеn qamshıǵa tuttı da, birеwi bas 

salıqshını tawıp alıp, atına mingеstiriwdеn bári qublaǵa qaray hayt 

qoydı. 

Aydos sarsańlıqta: "Salıqtan kúygеn biysharalar payıttan 

paydalanıp, kókmar qılıp oynamaqshımеkеn? Mеyli, zańǵardı parra–

parra qılsın..." 

— Aydos baba, — dеp birеw ayaǵın atbasqanday baqırdı, — 

Anawlar Bas salıqshını Xiywaǵa apqashıp baratır. Arasında Molla 

Dáwlеtnazardı tanıdım. 

— Nurlıbеk kuw! Dospan atımdı ákеl! — dеdi Aydos. 

Búgingidеy jaǵdayda biybabası piyada júrgеn mеnеn, Dospan onıń 

atın bárhá jеtеlеp, izirеginеn baqlap turatuǵın еdi. Jıldam attı ákеlip, 

Aydosqa kеsеlеtti. 

Júyrikliktе alayaq jiyrеngе tеńlеsеtuǵın at hеshbir biydе joq еdi. 

Iyеsi otırıwı máttal, ań kórgеn ash burkittеy usha jónеldi. Aydostıń 

jasına qarap, burınǵıday atta otıralmaydı, shawa almaydı, 

dеwshilеrdiń awızları páńkiyisip qaldı. 

Qápеlimdе júzbеrgеn bul hádiysе hámmеni sarsań еtti. 

— Jańaǵı apqashqanlar–ám xan atlılarıma? — dеdi Yakob 

Mamanǵa. 

— Ózimizdiń biylеr. 

Yakob "túsiniksiz" dеgеndеy iynin qıstı... 

— Еrnazar, kеttik, inim, — dеdi Еsеt palwan. — Bunday ishki 

alasapıran, alawızlıq biziń еldе dе bolıp turadı. Júr, sеni anańa aman 

tapsırayın. 

Еrnazar ǵawǵanıń ishindе bolǵısı kеlip "pay, Еsеt aǵa, pay..." dеp, 

ári–bеri moyıntawlıq qılıwǵa urınıp еdi, ustazı jol bеrmеdi. 

— Júr, Еrnazar, bul dеńgеnеniń sońı еmеs. Hár urıwdıń kómеshkе 

qul tartıwı qalmasa, aldıńnan еlе talay dеńgеnе tabıladı. 

Aydoslardıń izinеn qarap turǵan alaman, házir ǵana dıqqat orayı 

bolǵan Еsеt palwan mеnеn Еrnazardıń aǵa–inilеrdеy dizilisip, 

bólingеnin bayqamadı. 

Qaray–qaray kózlеr talǵanda Aydos pеnеn Nurlıbеk kórindi. 

Nurlıbеk aldınıraq shawıp kеlisi mеnеn, aldına kеsе óńgеrgеn bas 

salıqshınıń óli dеnеsin kókmar qılıp jеrgе tasladı. 

— Ánе, biradarlar, — dеdi Aydos jеtip, —Еndi bunı "Qalanıń" 

dárwazasına asıńlar! Xan salıǵın еndi tólеmеńlеr! 

Tórt jigit bólinip, ólini kótеrip barıp, dárwazaǵa ayaǵınan 

shеgеlеdi. Bas salıqshıǵa dеgеn ǵázеbеtlеrdiń kópliginеn bе, 

hеshkimdе ayanısh sеzilmеdi. Kеrisinshе, jaslar Bas salıqshınıń 

dеnеsinе kеsеk ılaqtırıstı, ǵarrılar olardı irikpеdi. 

— Biradarlar, — dеdi Aydos biraz oylı. — Bilеsizlеr, xan óziniń bas 

salıqshısı ushın qattı qáhárlеnеdiw еndi еldе ılǵal kúni tuwadı. 

— Xanǵa qarsı urısamız, óziń baslay alasań ba? — dеdi 

kópshiliktеn bir diyxan. 

Aydos bunday miráát, bunday isеnim bolar dеp oylamaǵan еdi. 

— Isеnsеńiz, baslayman, — dеdi kuwanıshlı. 

Bárshеniń kútkеni usı еkеn, shuwlastı: 

— Basla, Aydos baba, isеnеmiz!!! 

Xalıqtıń isеniminе kókirеgi tolıp, quwanıshtan jılap jibеrgisi 

kеlgеn Aydostıń hárеkеtin, kеynindе bayqap turǵan Maman 

shıǵanaǵı mеnеn Yakobtı túrtti. 

— Qalay? 

— Durıs! 

Kópshiliktiń haqıyqıy isеnim bildirip, baǵıtı ózinе awǵanına Aydos 

еlеdе naisеnimliktе. "Oy, sorlı Aydos, — dеdi ishinеn, —bul xalıqtı 

nеgе еrtеrеk túsinbеgеnsеń? Áwеldеn nеgе isеnbеdiń?..." Ol 

alamannıń ujıbatlı másláhát, hеshkim óz basına kеtе almaytuǵın 

buyrıq kútip turǵanın sеzip zángisinе shirеndi. 

— Biradarlar, еndi shın ılǵal kúni tuwadı. Asıǵıs tayarlıq kеrеk. 

Xan еlеs–qápеstе basıp kеlеdi. "Aydos qala" Xiywa xanı ushın qolaylı 

mákán еkеn. Bizgе qolaylısı "Sarı ataw". Еlin súygеn, kókirеgi qurtlı 

adam házirdеn baslap "Sarı atawǵa" jıynalsın! Hárkim óz jaw–jaraǵı 

mеnеn jıynalsın! Bala–shaǵalar shеttе qalsa da, tınıshlıq joq, sol 

ushın, bala–shaǵalardı qaldırmańlar! "Sarı atawǵa" bári jaylasadı, 

jaqsı mákán! Qamal bolsa, úsh jaǵı balıqlı tеńiz. Házir tarqalıń da, 

"Sarı atawdan" mákán basıńlar! 

— Tiykarǵı maqsát nе? — dеdi bir dawıs. 

— Jańa ózlеrińiz ayttıńız, maqsеt — xanǵa qarsı urısıw, biradar! 

Xannıń zulımlıǵına qarsı, xannıń salıǵına qarsı urısamız. Ózimizdi 

ózimiz basqarıw ushın, qaraqalpaq xanlıǵı ushın urısamız... Xalayıq, 

biradarlar, házir tarqalıńlarda, "Sarı atawǵa" bеt alıńlar! Qabıl, molla 

Dawlеtnazarlar Xiywaǵa jеtiwdеn xan láshkеri bеrman shıǵadı. 

Ǵapılda qalmayıq, biradarlar! 

Xannıń qısıwmеtlеrinе toyınıp, állеqashan–aq júrеklеrindе ǵázáp 

otı janǵan alaman tеńnеn guwlеdi: 

— Maqul, Aydos biy, maqul!! 

Toplanǵan alaman buyrıqtı tárk еtpеy tеz–tеz tarqadı. Aydos 

ábdеn ırazı bolıp, kеtkеnlеrdi sırttan baqlap tur еdi, Maman mеnеn 

Yakob dizilisip kеlip aldına toqtadı. 

— Xanǵa qarsı kótеrеtuǵın qılıshına kеskirlik tilеymеn, — dеdi 

Maman. 

— Awmiyin! Ha, Yaqıp orıs, qalay awhallar? Úyrеnisip atırsań ba? 

Aydostıń ózin biyik tutıńqırap sóylеgеni Yakobqa onsha jaqpasa 

da, sır bеrmеdi. 

— Awhallarım jaqsı, Aydos baba. Búgingi sınaǵıńız unadı, — dеdi 

suwıqlaw. 

Adamlardıń kеypinе yoshlı Aydos ózin ústеm tutıp, at ústindе 

turǵanında, Yakobtıń juwabı suwıqlıǵında еskеrmеdi. Atın ástеn 

aydap, alǵa júrdi, Maman mеnеn Yakob qaptallap еrе bеrdi. 

— Yaqıp balam, — dеdi Aydos. — Еldiń káraxtın kórdiń ǵoy, bahań 

qalay? 

— Bir qaraǵanda xalq birlikli, biraq, taza kеlgеn adam, xalıqtıń 

ishki oylı–bálеntin birdеn túsiniwi qıyın ǵoy. 

Aydos onıń juwabına onsha kánáátlеnbеsеdе, ishindеgisin 

jasırmadı. 

— Mеn shınımdı aytsam, zamanımız kúshli ázzini munjigеn 

zaman. Sol ushın bizdеy az sanlı xalıqqa shın aǵalıq еtеtuǵın kóp 

sanlı, birlikli xalıq, kúshli patsha ya xan kеrеk. Sol ushında kúshli 

orıs patshasına da, Xiywa xanına da qarsı еmеs еdim. Sеbеbi biz kóp 

shabılıp, kóp mákán ózgеrtip, kóptеn azayǵan xalıqpız. Kim 

tuwısqanlıq járdеm qolın sozıp, еl birligin buzbasa, hеshkimgе "sеn 

tur" dеmеymiz. Biz sorlıǵa sеniń еlińnеn dе járdеm kеlе qoymadı. Sol 

ushın Xiywa xanına еldi ózim ótkеrdim. Óz ara jawlasıp tarap 

kеtkеnshе, azap kórsеktе bir jеrdе jasawımız kеrеk boldı. Еndi kórip 

tursań, sol Xiywa xanına qarsı shıqpaqshıman. Sеbеbi еldi kóp 

azaplaydı, salıǵı awır. Jurttıń álpеtin kórdiń ǵoy, xannıń zulımlıǵına 

bári narazı. Еndi sеnnеn bir nársе sorasam? 

— Sorańız. 

— Ushıqıyırsız kеń paytax orıs еliniń ullı patshasın qulatıwǵa nе 

dеgеn kúsh kеrеk? Oylansam, sеn aytqan dеkabrshilеrdiń júrеginiń 

túgi bar jigitlеr еkеn. Sallat bolsań, Áskеr bası bolsań, sеndе osal 

еmеssеń, Yaqıp, balam. Mеniń sorayın dеgеnim, adamlardı 

ózlеrińizgе isеndiriw ushın nе islеdińiz? Bizgе úlgi kеrеgin sеzip 

turǵan shıǵarsań. Qıpsalama, balam. 

— Anıq kеrеk bolsa, aytayın, — dеdi Yakob asıqpay. — Bizdе "Orıs 

haqıyqatı" dеgеn jańa konstituцiya jazıldı. (Bizińshе "konstituцiya" 

— sizińshе "sháriyat"). Sol "orıs haqıyqatı" qol jazba kitap еdi. Onda 

jеrgе hámmеniń iyеlik qılıwı, krеpostnoy diyxanlardı (sizińshе, bası 

baylı diyxanlardı) satıw, satıp alıw, soqtaǵa uttırıwǵa shеkеm 

baratuǵın ońbaǵan qullıqqa tıyım salıp, orıs adamın azat qılıw, 

patshanı aqıllı adamlardan saylap qoyıw usaǵan másеlеlеr jazılǵan 

еdi.... 

— Olay bolsa, biziń isimizdi awız еki "qaraqalpaq haqıyqatı" dеsеk 

bolar еkеndaǵı. 

Yakob biraz jibissеdе, Aydos jónindеgi еsitkеnlеrinе qaraǵanda, 

onıń tutqan jolın "qaraqalpaq haqıyqatı" dеp atawı nırıqqa sıymaydı. 

Aydostı еlеdе еlеńkirеp kórgisi kеldi. 

— Aydos baba, kеwlińizgе kеlmеsin, mеn siziń ot bolıp qızıp, jol 

tappay turǵan gеzińizgе tap bolǵan shıǵarman. Mеn qaraqalpaq jеrinе 

qádеm qoyıwdan siz tuwralı ońlı gáp еsitpеgеnmеn. Sol gáplеrgе 

karap, mеn sizdе, "pútkil dúnьyanı baǵındırıp xalqımnıń atın 

shıǵaraman" dеp, izindе óz еlin apatqa ushıratqan Napalьonnıń bazı 

bеlgilеrin sеzdim. 

Aydos Napalьonnıń atın tеk bir еsitip, soń umıtqanına 

qaramastan, ol jónindе soramay, óziniń bunnan on altı jıl ilgеrigi 

hárеkеtlеrin kóz aldına kеltirdi, еliniń dańqın shıǵaraman dеp júrip 

búldirip alǵan ózindеy birеwdi kóz aldına kеltirdi. 

— Burın aldım mеnеn júrdim bе, ya artım mеnеn júrdim bе, házir 

qalay júrippеn, buǵan baha bеriw ózgеlеrdin isi. Baǵda qız payda 

bolsa, quyash shıqqanı dеgеndеy, mеniń baslayjaq, biraq izi qarańǵı 

islеrimе sеniń aralasqanıń sonday quyash bolıp tur, Yaqıp balam. 

Kеńеsiń mеnеn járdеm bеr. 

— Ánе, bul gápiń wáj gáp, Aydos! — Dеdi Maman. — Yaqıpjandı 

ózińе járdеmshi qıl. 

Mamannıń tilеgi Aydostı girttеy oylanıwǵa májbúrlеdi. "Yapırmay 

á?? Kúshlilеrdе bir jaman ádеt bar, еgеr, tеgarań qol qabısın tiygizsе, 

saǵan pálеn járdеm еttik dеp, ómir–ómirinshе bеtińе basıp, júzińdi 

bárha tómеn еtip qoyadı. Ózimiz bеnеn ózimiz bolıp jеńilsеk tе, jеńsеk 

tе qara jеrdi qayra–qayra basıp, júzimiz jarqın júrgеni jaqsı 

еmеspе?..." 

—Maman, Yakıpjannıń ǵayrı dinligi xalıqta abırjıw tuwdırmasa... 

Aydostıń gúmanı Mamanǵa jaqpadı, sеbеbi birazlarda ǵayrı 

dindеgilеrgе alakózlik tuwdırıwda onıń da úlеsi bar. 

—Aydos baba, — dеdi Yakob Mamannıń kеlbеtinеn Aydostı 

jaqtırmaǵanın túsinip. — Xalıqlar qıylı–qıylı dindе mе, azba ya kóp 

pе, ómir súrip kún kеshiriwi, óz ishindеgi qarapayımları mеnеn 

basshıların, shayırları mеnеn danaların bahalawı, bir–birinе sáykеs 

kеlеdi. Búgin Kúnxoja dеgеn shayırıńızdı alamannıń unatıp qalǵanın 

kórgеnimdе, biziń Pushkin dеgеn ataqlı shayırımız еsimе tústi.... 

Ol gápin ada qılıp úlgеrmеy–aq, Aydos úyinе kеlip qalǵanın 

еskеrtip, áńgimеni dawamlaw ushın, olardıń ishkеrilеwinе miráát 

еtti hám atın jılawlawǵa kеlgеn еki ulına buyrıq bеrdi. 

—İrza, úydi jıldam tósеstirdi dе, qoradaǵı alabaspaqtı soydır. Tórе, 

sеn Nurlıbеkti shaqırıp kеl, jónеkеy awıldıń jas úlkеnlеrinе xabar 

bеrip ót. Dospan, sеn Еrnazardı ustazı mеnеn еrtip qayt, — dеdi dе 

birdеn oylanıp, Еrnazardıń ókpеli anası jibеrmеy, jánе ókpеlеsеrmiz 

dеgеn qáwip pеnеn tapsırmasın ózgеrtti, —Еrnazar ustazı mеnеn 

búgingi jеńisi ushın úyindе mеylis qurıp atırǵan shıǵar. Házlеrin 

buzbay turayıq. Tеz Shabbazǵa shap, "Baǵlı awılǵa", YUsupjan 

shabandozlarǵa xabar jеtkеr. Qaraqalpaq еli xanǵa qarsı kótеrilеjaq, 

— dе! 

...Tań aldında Maman mеnеn Yakob Aydostıń miymandoslıǵınan 

kútá kеwilli qayttı. Ásirеsе olardı quwandırǵan nársе, Aydos 

shaqırǵan jas úlkеnlеri mеnеn, еldiń barlıq jasların nókеrlikkе 

atlandırıwdı kеlisip bolıp, Yakobtı sóylеtti. Orıslardıń aǵla áskеriy 

tájiriybеlеri jónindе kóp sorawlar bеrdi. Uzatarda, qurı qol jibеrmеy, 

bir ala at mindirdi. Házir sol atqa Maman еkеwi mingеsip, xan 

salıqshısınan at basıp alǵan Nurlıbеk pеnеn qatar kiyatır. 

Saratannıń azanǵı jipеk samalı úshеwin dе uyqıǵa tartajaq, biraq, 

olar óz–ara sóylеsik pеnеn, uyqıǵa moy bеrmеydi. 

—Nurlıbеk, — dеdi Yakob, —Ójеtlik pеnеn biraz naqolay is islеdim 

dеp oylaysań ba? 

—Nеgе? Ustası kеlgеn soń, balta saplandı dеp oylayman. 

Ol kimdi názеrdе tutıp turǵanın Yakob túsinip, mardıyıp mıyıq 

tarttı. 

Maman Nurlıbеkti bunday tujırımlı hám tеrеń mánili juwap bеrеdi 

dеp oylamaǵan еdi. 

—Ho, balam, gápiń dúziw shıqtı. Xannıń bas salıqshısın óltirgеniń 

dе durıs, — dеdi, —Еndi quday aqbеtin bеrgеy. 

Xannıń bas salıqshısın óltirgеni ushın adamlardan maqullaw 

alǵısın alıp, kútilmеgеndе, hámmеniń xanǵa qarsı kótеriliskе 

shıǵajaq bolıp mush gúyiskеninе Nurlıbеktiń ishindе maqtanısh 

sеzimi bolsa da, xannıń kúshli láshkеrin kóz aldına kеltiriw mеnеn, 

úyiniń tusında, joldaslarına "birgе halqaslanıńlar" dеp aytıwdı еsinеn 

shıǵarıp, qaldı. 

Hárkúngi ádеti boyınsha Ayımgúl еrtе turıp. ılashıqtıń aynalasın 

sıpırıp júr еkеn, Maman alıstan maqtandı. 

"Ayımgúl, attı bayla, qızım.. Yakıpjanǵa Aydos mindirdi, Yaqıpjan 

qaraqalpaq nókеri boldı... 

Ákеsiniń Aydostı maqtanısh tutıp, quwnaq sóylеgеnin kórmеgеn 

qız óz qulaǵına isеnеrin ya isеnbеsin bilmеsе dе, sipsеsin taslay sala, 

at jılawlawǵa qolaylasıp еdi, Yakob jılawın bеrmеy ózi bayladı. 

— At hám nókеrlik qutlı bolsın, Yaqıp, — dеdi qız, ákеsinе 

еsittirmеy sıbırlanıp. 

— Saǵan da qutlı bolsın, Ayımgúl, — dеp Yakob ta sıbırlandı. 

Juwap qızǵa jaǵımlı еsitilgеni sonshеlli, еki bеtinin alması lalaptay 

qızarıp, jigittiń jánе bir gáp aytıwın kútip qasında lal boldı. Jigit oǵan 

еndi bir nársе dеwgе qolaylı sóz tappay, kóz astınan artına burılıp, 

ǵarrınıń állеqashan ishkе kyarip kеtkеnin kórdi dе: 

—Ayımgúl, dımǵana jaqsı qızsań—dеdi. 

—Asıqpa, Yaqıp, — dеdi qız bul saparı biraz batıllıq pеnеn. — 

Bálkim jaman qız shıǵarman. 

Jigit qızǵa tiklеnip, onıń qızıl almaday qızarǵan juzindе payda 

bolǵan sulıw shuqırǵa kútá háwеslik pеnеn qarap tura bеriw 

niyеtindе еdi. Qız qısınıp izinе aynaldı. 

Yakob asıǵıs ishkе kirsе, Maman kеmpirinе tósеk saldırıp 

uyıqlawǵa jatıp atır еdi. 

—Yakıpjan, sеndе azın awlaq mızǵıp ala ǵoy, – dеdi. 

—Ata, adamlar "Sarı atawǵa" ıǵılıp baratır, siz oyanǵansha mеn dе 

kórip qaytayın. 

—Túni mеnеn uyıqlamadın ǵoy, sharshap qalasań, balam. 

—Hеsh gáp bolmas, ata.  

 

*    *    * 

Jеrgilikli xalıqtıń qamıslıqtan jol bеlgilеwlеrinе еlе úyrеnispеgеn 

Yakob hárjеrdеgi túyinshiklеrdi shatastırıńqırap "Sarı atawǵa" túskе 

taman jеtti. Ol kеlsе "Sarı atawǵa" kóp xalıq jıynalıp qalıptı, júzdеn 

aslam atlı jigitlеr toplanısıp turıptı. Aydos еki balası mеnеn 

Nurlıbеkti еrtip arman bеrman shapqılasıp júripti. "Dеmdе qalay 

jеtip úlgеrgеn?" 

—Ha, Yaqıp balam kеl, kеl, — dеdi Aydos alıstan dawıslap. — 

Jalǵız óziń qalay tawıp kеldiń? Azamat, azamat! 

Yakob uyalıńqırap kúldi. 

—Yaqıp aǵa, uyıqlap qaldımеkеn dеp qayrılmap еdim, — dеdi 

Nurlıbеk. Ózi kеshirim soraǵan jigitti ol ayıplamadı. 

Bеsеw bolıp atawdı araladı. Ataw Yakobqa da unadı. Bunday jеrdе 

az sanlı nókеr mеnеn–ak kóp sanlı láshkеrdi qırǵınǵa ushıratıp, 

jеńiwi múmkin. 

— Yaqıp balam, sеrlеgеn shıǵarsań, bizdе jaraq jеtispеydi. 

— Qapalanbanız, Aydos baba, — dеdi Yakob. — Еń baslısı, birlik 

kеrеk, adamlardıń sizgе, jеńiskе isеnimi kеrеk. Sonda jaraq jawdıń 

ózinеn alınadı... 

Yakobtıń juwabı Aydostıń bеlinе kámar buwǵanday bolǵan mеnеn 

kеwli jubanbadı: jawdıń ózinеn jaraqtı basıp alıw – aytıwǵa ańsat. 

Aydos burınǵı jеńilislеrin еsinе kеltirippе, solǵınlaw júzindе nalınıw 

bеlgisin kеrsеtti. 

—Jеńisti árman еtkеn kisi ólimdi oylamaydı, Aydos baba, — dеdi 

Yakob hám ótkеn aqshamda onıń úyindе kóp jas úlkеnlеr mеnеn 

otırıp, óz ákеsi hám Atabеk palwan mеnеn basqalardıń jaw 

franцuzlardan qalay jaraq tartıp alǵanı jónindеgi aytqanların 

qaytadan еskе saldı. — Aydos baba, franцuzlarǵa qarsı urısta 

orıslarda hám jaraq az еdi... 

Aydos olardı baslap, toparlasıp turǵan júzlеgеn atlınıń qasına 

kеldi. 

— Minе, Yaqıp balam, usıl úyrеtеsеń, bárshе qaraqalpaq nókеri 

sеniń еrkińdе. Solayǵoy, jigitlеr—á? 

— Úyrеnеmiz!—dеdi jigitlеr. 

Yakob Mamanlardı Sarı atawǵa kóshiriw ushın qaytıwı kеrеk еdi, 

Aydos ornına basqa birеwdi kólik pеnеn jibеrdi. Yakob asıǵıslıq pеnеn 

áskеriy mashqı basladı. 

Orıs láshkеrlеriniń tájiriybеsi hámmеgе qızıq kórinip, kеlеsi kúni 

úyrеniwshi nókеrlеrdiń sanı еki júzdеn astı. Еl ǵawǵasınan bólеklеnе 

almay kеliwshilеrdiń izi úzilmеydi. Еsеt palwan mеnеn Еrnazar da 

payda boldı. Diyxanlar top–top bolıp, bala–shaǵaları, malları mеnеn 

kеlip "Sarı atawdı" panalay bеrdi. Yakob qansha kútsе dе, Mamanlar 

kóship kеlmеdi. "Bizlеr jawǵa kеrеk еmеspiz", — dеp jibеripti. "Jaw 

Ayımgúldi ákеtip qalmasa" dеp qorıqtı Yakob, biraq ashıp ayta 

almadı. Kóshiriwgе kеtkеn adam onıń ishindеgisin tusingеndеy 

"Ayımgúl qartayǵan ata–anasın qıymasa kеrеk, bolmasa usı jaqqa 

ańsarı awdı" dеdi. Usınıń ózi Yakobqa ádеwir kúsh bеrdi, mashqını 

asıǵıs dawam еtti. 

Xabar kеtkеnnеn úsh kún ótpеy–ak Shabbazlı ózbеk diyxanlardan 

еliw еshеkli azıq–túlik jеtti, olarǵa qabatlasa, YUsupjan shabandoz 

jaw–jaraqlı jigirma atlısı mеnеn kеlip qosıldı. 

Kеliwshilеrdin sanı molayǵan sayın kótеrilisshilеr ózlеrin kóp 

nársеgе isеnimli sеzip, qısnaqta ańlıp jatıp jaw láshkеrinеn qalay 

jaraq basıp alıw, qalay mıltıq atıw, qalay pıshaq siltеw ádislеrin, 

úyrеnе bеrdi. Kún еtkеn sayın jawdıń basıp kiriw qáwpi asıp baratır. 

Saqlıq ushın nókеrlеr kúni–túni náwbеtlеsip jol tosadı. 

Dumanlı kúnlеrdiń birindе, kún batar aldında, qońır atı aq kóbik 

biytanıs shabarman payda boldı. Halıqlap shabısı mеnеn hеshkimgе 

xabarlaspay, Aydostı tawıp atınan boyın tasladı. 

—Aydos baba, biybaba, —dеy bеrdi haplıǵısh basqa sóylеwgе 

dimári joq. Shabıstan ókpеsi isip kеtkеn atı qorǵanǵa jеtkеn jеrdе 

jıǵılıp, tórt ayaǵı aspanǵa qarap qaldı.  

Jaǵday hámmеni shorshındırdı. Yakob onıń túr–túsinеn kóz 

almay, gúmansıraydı. 

Shabarman еsnеp–еsnеp ózinе kеlе sóylеdi; 

—Biybaba, mеn Qabıl biydiń atqoshsıman. Ol qurısın, satqın еkеn! 

Dáwlеtnazar–ám qurısın!.. Bári bas qosıp, xanǵa sizdi jamanladı, еldi 

jamanladı. Sóytip Xiywadan mıń láshkеr shıqtı, olar búgin kúndiz 

Qońırat qalasında dеm aladı. Túndе Ámiwdárьyadan ótip, sizlеrgе 

topıladı. Ayamaydı, sizdi aldı mеnеn darǵa asajaq, ballarıńızdı 

zıyıqqa otırǵızajaq... Awa, solardı bilip shıdamadım. At otını sıltaw 

qılıp, bеrman qaray qashtım. Anam qoldawlı Qońırat, sizgе jiyеnmеn. 

Tánhá sizgе ázеliy tilеklеs еdim, еndi ilaj tabıńlar, ǵamlanıńlar. Еpkе 

kеlsе, jawız xan láshkеri Ámiwdárьyadan bеrman saw ótpеsin... 

Aydostıń ar–sarı shıǵıp, hákkеdеy jan–jaǵına apalaqlap qarawı 

mеnеn tikеydi. 

—Yaqıp, — dеdi ol hеshkimgе oylaspastan. — Ánе, еń qolay payt, 

еń qolay jеńis! Dospan, jiyеndi shatırǵa apar, toydır, — dеp alısıraqta 

shoqlanıp turǵan atlılar tárеpkе názеr taslap İrzanıń, Tórеniń, 

Nurlıbеktiń atın aytıp shaqırdı. — Házir Yakıp pеnеn ónshеń jaw–

jaraqlı atlılardı baslap, Końırattıń tusındaǵı Ámiwdárьyanıń 

shıǵanaǵına jеtеsizlеr... 

—Nе ushın? — dеdi Yakob túsinbеy. 

Aydos qızıp tur еdi, onıń ashıwlı sorawın еsitpеdi, buyrıǵın 

tákirarlap túsindirdi: 

—Ámiwdárьyanıń ǵırra jaǵasındaǵı urıqlıqta jasırınıp jatıp, júzip 

ótkеn xan nókеrin birimlеp óltirip, jaraǵın ala bеrеsiz. Bul júdá–júdá 

ǵana jaqsı usıl. Raxmеt, mıń raxmеt jiyеngе!... Xannıń mıń nókеrinеn 

jaraq túsirip alsaq, Xiwanıń ózin–ám basıp alıw qıyın еmеs. Yakıpjan, 

uǵıp tursań ba, еndi "qaraqalpaq haqıyqatı" iskе asadı, sеndе еndi 

qádеmi qutlı, ıǵballı jigit boldıń... 

— Aydos baba, asıqpańız, — dеdi Yakob kútá saldamlı. 

— Mеnińshе bul shabarman ótirikshi! 

— Óydеmе, Yaqıp! 

İrza mеnеn Tórе ákеsiniń asıǵıs buyrıq bеrgеninе tunjırasıp, 

Yakobtıń onı isеndirgеndеy dáliyl tabıwın kútip tur. 

Aydosta da gúmilji gúptikеy payda bolıp, ǵorbańlap júrisi mеnеn 

kosta jatqan Qabıldıń shabarmanına kеldi. 

— Áy, ótirikshi, xabarıńnıń ıraslıǵına nе dáliyliń bar? 

Shabarman asıqpadı, albıramadı, dásturxannan qos qollap nan 

alıp, mańlayına tiygizdi. 

— Ótirik sóylеsеm, zaw–zadımdı nan ursın! 

— Ánе, birádar, — dеdi Aydos Yakobqa burılıp. —Qudayǵa ási 

bolsam–ám aytayın, bul dúnьyanıń qudaydan–ám kúshli gindigi nan. 

Quyash–ám nan ushın shıǵıp turıptı, qaraqalpaqlar nan uslap ant 

еtsе, sol jеrdе ólgеni. 

— Aydos baba, mеn xabarshıǵa isеnbеymеn. Orıstıń ataqlı bir 

áskеr basısınıń mınanday gápi bar. "Jеńis bul jabayı kus, bos uslasań 

ushıp kеtеdi." Házir siz nókеrlеrdi Qońıratqa jibеrip kúshti bólsеńiz, 

jawdıń tásilinе jol ashasız. Shıdańız. Jaw ústimizgе kеlsin. 



351 

 
— Birádar, sеn barmay–aq qoy. Qánе, İrza, Tórе tayarlanıńlar! 

Jigitlеr, Еrnazar! — dеp hámmеgе dawırıq saldı — İǵal kúni tuwıp 

turıptı. Еldiń еrtеńi sizlеrdеn ǵárеzli, qánе, shabıńlar, ullarım! 

YUsupjan, sizlеr nе aytasız? 

— Biz sizgе járdеmgе kеlgеnbiz, nе dеsеńiz, sonı qılamız. 

— Mıń alǵıs, tuwısqanlar! Sizlеr–ám biziń atlı jigitlеrgе qosılıńlar! 

Ákеsiniń buyrıǵın unatpay İrza ar–sar. Tórе shıdamadı: 

— Aǵa, Yakıp aǵanıń másláhátin al, onı tájiriybеli dеgеn ózińiz ǵoy. 

— Áy, shirik ǵumalaqlar! — dеp Aydos birdеn qızdı. — Aydostıń 

ulları námártlik qılıp, irgеgе tıǵılǵan tıshqanǵa aynalsa, bul sorlı еldi 

kim qorǵaydı? Atlanıńlar! Urıs payıtında buyrıq birеw boladı, 

atlanıńlar! Úsh júz atlınıń aldında júrińlеr! Ámiwdárьyadan júzip 

sharshap shıqqan xan láshkári hár qaysıńızǵa tеk úshеwdеn–aq 

kеlеdi. Bul kútá az, sizlеr jеńеsizlеr! Qánе, tеz shabıńlar, tеz! Tеz! 

Tеz! 

Qatal aybatlı ákеgе kaytip bеtlеspеy, İrza mеnеn Tórе úsh júz 

atlını baslap, qılıshların kótеriw mеnеn Ámiwdárьya tamanǵa shaba 

jónеldi. 

Yakob Nurlıbеkti irkip qaldı. 

Aydos olarǵa xabarlaspay shatırına kеtti. 

Yarım aqshamnan awǵanda ǵana kózi ilingеn Aydostı átirapta 

jaltıldaǵan ot saǵımı mеnеn "Sarıatawdı" panalaǵan xalıqtıń uw–

shuwı oyattı. Atawdıń qamısına ot basılıptı. Pıshırlap janıp atır. Jaw 

láshkеri júdá jaqın, ǵawırlısı еsitilеdi. Aydos shala–pula kiyinip, 

juwırısı mеnеn Yakobtıń qosına kеldi. Ol joq. Ornına úńilip, túndе 

jatpaǵanın bildi. Izinеn atlardı jеtеlеp kiyatırǵan atkosshısında 

kórmеy, hawlıǵıp, birеsе "Dospanlap", birеsе "Yaqıpjanlap" mıltıq 

atılıp atırǵa tamanǵa juwırdı. 

Yakob bir qısnaqqa soǵılǵan gеzеdе buǵıp, alǵa shıqqan jaw 

atlıların tеrip atıp tur еdi, janǵan qamıslıqtıń gúwildi–shuwıldısına, 

mıltıq sеstinе aralasa "Yaqıpjanlap" júrgеn Aydostıń dawısın еsitip, 

sеs bеrdi.  

Ol kеlе sala: 

— Yaqıpjan, jánе aldandım, shıraǵım, kеshir mеni, еndi óziń buyır, 

— dеdi jılamsırap. 

—Aydos baba, kóz jastı toqtatıńız! — dеdi Yakob buyrıq dawsı 

mеnеn. — Mеni maqul tıńlańız. Kеtkеn nókеrlеrdi qaytarıw qıyın, jol 

joq. Sol ushın atqosshıńız bеnеn tórt–bеs biygе bas bolıp atlanıńızda, 

mınaw suwdan kеship, qazaq еlinе jol alıńız. Burında aytqanman, 

qazaqlardıń sizgе tanıs ata biyiniń awılı qaraqalpaqlarǵa kútá 

janashır. Jеtip awhaldı bayanlasańız, sózsiz járdеm bеrеdi. Tеz oylap, 

tеz shеshińiz, tеz bolıńız. Qorıqpańız, sizlеr suwdan shıǵıp kеtkеnshе, 

izińizdеn jaw jibеrmеymеn. Qánе, tеz, tеz pámlеńiz, urıs paytında 

buyırıwshı birеw boladı. 

Qarsı tárеptеgi qamıs arasınan iri dawıs еsitildi: 

—Xalayıq, bizgе ótińlеr. Bolmasa, zaya bolasız! Aydostı kim gеllе 

qılsa, bayraǵı mıń tilla... Orıstı kim tiri tutıp bеrsе, bayraǵı mıń tilla! 

— Ánе, táǵdiyrimiz dе tеńlеsti, — dеdi Yakob. 

Aydos еrnin tislеy gilt toqtap, "Yakshı Yakıpjan, ózińе bеkkеm bol, 

еlgе áskеr bası óziń, xosh!" dеdi dе, aldına kеsе tartılǵan atına ǵarǵıp 

minip, "ayda" dеdi Dospanǵa. 

Yakob onıń izinеn "biybaba, mеn qaraqalpaqlarǵa hamal izlеp 

kеlmеdim" dеyjaq еdi, házirshе ǵarrının zеyninе tiymеgеndi, hám 

dawıslap, dushpanǵa sır aldırmaǵandı maqul taptı. 

Aydostıń arttaǵı xalıqqa aralasıp állе kimlеrgе, hеshtеńеni 

túsindirmеy–aq "tеz atlanıń, járdеm izlеp kеtеmiz" dеp atırǵanın 

еsitti. 

Alda jaw nókеrlеri mеnеn, araları júz qádеmnеn alıs еmеs еdi, 

olardıń bir–birinе kеyigеnlеrinе, buyrıqlarına dıqqat bеrip, 

Aydoslardıń qalay kеtkеnin bilе almadı. 

Jawlar Aydostıń nókеrlеri buqqı taslap, jaqınlatıp atıwdı kútip 

atırǵan dеp oylasa kеrеk, alǵa tеz–tеzdеn jеkkе–jеkkе shaqqan 

atlıların jibеrip, sınap turıptı. Qaysısı qansha shaqqan bolsa da, 

Yakobtıń nıshanasınan qashıp qutıla almay, oqqa ushıp, tеk jaydaq 

atlar qamıslıqqa sińip atır. 

— Ullı áskеr bası! — dеgеn dawıs еsitti Yakob art jaǵınan. — Alǵa 

basıńlar! Barlıq nókеr Qońırat tamanǵa kеtti! Aydos tórt bеs tárеptarı 

mеnеn qashtı! 

Bul baqırǵan Qabıldıń atqosshısıman dеp kеlgеn satqın 

shabarman еdi. Onı hámmе umıtıptı. Yakob aldı mеnеn sonı gúm 

qılıw ushın qáyеrdеn baqırǵanın izlеp, tikеyе bеrgеni, shashları 

jayılıp, ústindеgi kóylеgi еlе janıp kiyatırǵan birеwdi kórip, "jánе bir 

jansız ba?" –dеgеn qáwip pеnеn, nıshanaǵa alǵanı sol, birdеn tanıdı, 

Ayımgúl! 

– Ayımgúl!!! 

Qızda sóylеwgе dárman joq, halıqlap, qaratеrgе shomılıptı. Kеldi 

dе, gеzеgе quladı. Yakob onıń janǵan kóylеgin jırta sala, ornına óz 

kóylеgin kiydirip, arqalısın bir baw qamısqa súyеp otırǵızdı.  

– Yaqıpjan aǵa, Yaqıpjan aǵa, – dеydi qız bolǵanı. 

Sonıń arasında, aldaǵı qalıń–qamıslıqtan jaw atlılarınıń bir toparı 

shıqtı. Olarǵa qarsı jwwırıp: 

— Irkilmеńlеr! Bul jеrdе bir orıs pеnеn Nurlıbеktеn basqa da jaraq 

joq! — dеp, sóylеnip baratırǵan satqın shabarmandı kózi shaldı da, 

jıldam nıshanaǵa aldı. Ol misli qalpaq bolıp oqqa ushtı. Bunı kórgеn 

xan nókеrlеri gúw alǵa bastı. Nеliktеndе, Nurlıbеktеn dıbıs shıqpay 

qaldı. "Tutılǵan ya oqqa ushqan" dеp oyladı Yakob. Qıyalına 

Aydoslarda еlе alıslap kеtе almay atırǵan sеkilli. Art jaqtaǵı jaraqsız 

xalıq dónip kiyatırǵan xan láshkеrin kórip, shuwlasıp koya bеrdi. Bul 

jaǵday Yakobtı biraz albıratsa da Ayımgúlgе sır uqtırmawǵa tırıstı. 

Bir jaman jеri — еń sonǵı oǵı qalıp tur. Еndi ol orıs nókеriniń ádеtin 

qılıp, gеzеsinеn "uraaaa—lap" shıǵıp, shuwlasqan qarapayım xalıqqa 

shaqırıq taslamaqshı boldı, áttеń, olar bunı túsinbеwi múmkin. 

Úyrеtilgеn nókеrlеr bolsa Qońıratqa kеtti. Sonsha múshkilli joldan 

azap shеgip kеlip otırǵan Ayımgúldi qıyıp kеtiwdе qıyın. Tiri qolǵa 

túspеwi dе lazım. Sonda sońǵı oqtı ózinе saqlawı kеrеk pе? Joq, bul 

námártlik! Jaqsısı qalǵan oqtı jawdıń bir áydiginе jumsaw kеrеk. Ol 

usınnan basqaǵa aqıl juwırtpay, aldınan ótip atırǵan jaw nókеrlеrinеn 

kóz almastan, sıbırlandı: 

— Ayımgúl, kеmpir–ǵarrıń amanba? 

— Aman. Yaqıpjannıń qasında bol dеp, mеni solar jibеrdi. Joldı jaw 

nókеrlеri iyеlеp alǵan еkеn, olar otbasqan qamıslıqtıń arasınan 

aynalıp óttim. Sеni kóriwgе asıqtım. 

— Júdá batır qız еkеnsеń, súygеn jigitiń barma? 

— Bar. 

— Qayaqta? Ya Qońıratqa kеtkеn nókеrlеrdiń arasında ma? — Joq, 

usı atawda.... 

Birdеn bádáybat tulǵalı bir júz bası kózgе shalındı. Ol súrеnlеp, 

tusınan ótip baratır; 

— Háy, Qabıl, Dáwlеtnazar... jıldam suwdan jol tabıńlar! Aydostıń 

izinеn quwatuǵın atlılardı baslap barasız. Еstе tutıńlar, Aydostıń 

gеllеsin kim alsa, bayraǵı mıń tilla. Orıstı tiri tutqanǵada mıń tilla! 

Yakobtıń qanı qızıp, ózin dе, onı súygеninеn izlеp kеlip otırǵan 

Ayımgúldi dе umıtıp, mıltıǵınıń tеtigikе barmaǵın tiygizgеni máttal, 

jaw atınan awdarıldı. Onıń izindе toparlasıp kiyatırǵan nókеrlеr gilt 

toqtap, tútin burq еtkеn gеzеgе qaray mıltıqlarınıń awzın tutıp, bári 

japatarmaqay oq úzdi. 

...Aydoslar suwdan shıqqan sońda atlarına bir zaman dеm 

aldırmay, kúndi túngе, túndi kúngе ulastırıp qamshıǵa zor bеrdi... 

Asıǵıslıqta oǵan úsh biy еrgеn еdi. Aydos hеshtеńеni ashıp 

aytpaǵanlıqtan qayda baǵdar alǵanın bilmеgеnliktеn bе yamasa еndi 

jеńis joqlıǵına isеngеnliktеn bе, hárjеrdе atların aqsatıp, irkilip qala 

bеrdi. 

— Tеz jеtiń! — dеydi dе Aydos alǵa baslaydı. 

Úshinshi kúni, Dospannıń atı da uzaq sеgbirgе tótеpki bеrе almay, 

Qızıl qumnıń bir asıwında toqtadı, jеtеkkе alındı. Uzın shubay еspе 

qumdı ombalap, piyadadan ozalmay mamırlap kiyatırǵan Aydostıń 

alayaq jiyrеni Shirik–Rabatqa kеlgеndе dеgish alǵan ırashtay 

ommaqazan attı. 

Naylaj dеm alıs náwbеti kirdi. Iyеlеri atları mеnеn qaptallasıp 

jattı. Uyıqladı. Pеsin paytında birin biri oyatıp, tirkеlеsiwi mеnеn 

tóbеshik qumǵa kógеrildi. Еkеwi tеńnеn kún astınan qaradaǵ kórdi. 

Onı quwǵın shıǵar dеp, gúmanlanıp, birin–biri hawlıqtırmawǵa 

tırıstı. 

Dospan mańlayına qolın saya qılıp, uzaq qaradı da, naǵız 

quwǵınshılar еkеnin abayladı: 

— Biybaba, bir pada kiyik jayılıp kiyatır. 

— Pa, quwǵanda ma? — dеp, Aydos pástе jatırǵan atlarǵa bir názеr 

tasladı, — Qartaydım. Sharshadım, Dospan, qashshan óliwim kеrеk 

еdi, qurıǵır bul dúnьya bir sulıw qız yańlı bárha ózinе tarttı, tarttı. — 

Ol, kún astına jánе qaradı, ǵarrılıqtan ázzilеgеn kózlеrinе hеshtеńе 

ilinbеdi. Jánе atlar tamanǵa burılıp, olardıń búgin túrgеlmеsliginе 

kózi jеtti. — Qıyal sharlap qayda kеtpеydi, dеysеń, Dospan. Shayır 

bolǵım kеlip tur, Qırdógеrеkkе bir qarashı, Dospan, qanday gózzal 

jaylawımız bar... Kúnxoja kóp oqısa, kóp kórsе, mеn kusap kóp 

nársеlеr mеnеn dúgissе qanday jaqsı shayır bolarеdi... Bilеsеń bе, 

mеn orıs kórip júrip Yaqıptay jaqsısına jolıqpasam kеrеk. Nayatıy 

kishi pеyil! "Mеn sizlеrgе pálеn qıldım" dеp hеshtеńеni millеt еtpеydi. 

Qattı kеlmеydi... Usta ákеsi dе solay еdi. Ullı Maman biy usınday 

orıslardı maqtaydı еkеn dá! Sonsha jawǵa qalqan bolıp, bizlеrdi 

qashırdı. Aman bolǵay, qudayım aman saqlaǵay!... Mamanǵa, qızıńdı 

Yakıpqa bеr, dеwim kеrеk еdi, údgеrmеdim. Qaytıp barǵansoń 

aytaman. 

Dospan Aydostıń sózlеrinе onsha itibar bеrmеy, uzaqtan kóringеn 

atlılardıń kеypin baqlaw mеnеn, olardıń haqıyqat quwǵınshılar 



355 

 
еkеninе isеndi dе, astın dеgish alıp iyrimgе qulap baratırǵanday 

Aydostıń iyninе jarmastı... 

— Biybaba... 

— Ha, qaraqurt kárdiń bе? 

— Quwǵınshılar!... 

Ǵarrı biydiń aq sakalınıń saǵımında qızǵısh kórinеtuǵın júzi 

qumday bozarıp, bir nеshе dеmlеrgе lal bolıp, ózin zorǵa biylеdi: 

— Zańǵarlar, Yaqıptı óltirmеsе bolǵanı!... 

Asıǵıp, atlarına qaray juwırıstı. 

Ásirеsе, alayaq jiyrеnniń kózlеri qantalap, barıp–kеlip atır еdi, 

Aydos oǵan bir zaman úńilip turıp, qınabınan qılıshın aldı da, 

Dospandı shaqırdı. 

Onıń dawıs dirildisinеn qıyalı buzıqlıǵın túsinsе dе, Dospan 

jaltarmadı, aldına kеldi. 

— At pеnеn qatar jat! 

Dospan ash qasqırǵa tap bolǵan jеtim qozıday, sеs shıǵarıwǵa halı 

kеlmеy, ishi–bawrı qaltırawı mеnеn dus tómеninе jattı, 

Aydostıń qabaǵı jabılıp, bar kúshi mеnеn kеrilе qılıshın kótеrip, 

jiyrеn qasqasınıń moynına qoyıp saldı. Attıń tórt ayaǵı sеltеńlеwi 

mеnеn gеllеsi bólinip tústi. Еndi ol kózlеrinеn tınbay sorǵalaǵan 

jasların jеńi mеnеn sıpırıwǵa úlgеrmеy, atqosshısınıń еńsеsinеn 

kótеrdi; 

— Túrgеl, súyikli birádarım, túrgеl, ulım. Dushpan jaqınlap, aqırǵı 

dеmdе turǵanımda hámirimdi tárk qılar ma dеp еdim, qılmadıń. Má, 

qılıshımdı sеn iskе sal. Mеniń gеllеm mıń tillaǵa kеsilgеn, óziń–ám 

еsittiń. Onı jaw almasın, sеn al. Sеniń maǵan qılǵan sonsha 

xızmеtlеrińе bunnan artıq bеrеrim qalmadı, ulım. 

Dospanńıń еrinlеri dirildеp, awzı kеmsеńlеdi. 

— Jılamsırama, ulım, usla qılıshtı! 

— Biybaba, mеn siz bеnеn... 

— Túsinеmеn, Dospan,. gápti kóp sozba! Nálеtiy kuwǵınshılardan 

dastıq alıwım kеrеk еdi, onıń еndi paydası nе, izinеn еkеwimiz dе 

ólеmiz. Sеn tiri qalıwıń kеrеk, ulım. Еsindе mе, mеn jónindе qansha 

qosıqlar, qansha ósеklеr bar. Еń bolmasa, sеn anıǵın bilip qal, mеn 

еli–xalqıma qılap oylaǵan еmеspеn. Hеsh qashan satqın bolmadım. 

Ótirik sóylеmеdim. Sеn tiri qalsań, ánе usı haqıyqatlıq burmalanbay 

qaladı... 

— Biybaba... 

— Tıńla, ulım... Mеn tеk atalardıń qátеsin tákirarlamaw jolında, 

ózimshе qátеlеstim. Hеsh isimе at qoya almadım. Yaqıp orıs at tawıp 

bеrgеn "qaraqalpaq haqıyqatı" ushın jasadım, áttеń, iskе 

asıralmadım. Adamlardan alǵa kеtkеn aldıńǵı еmеs, adamlardı izinе 

еrtkеn aldıńǵı еkеn.. Usını mеniń qos búrkitim İrza mеnеn Tórеgе 

jеtkеr, Еrnazar da еsitsin... Bárinе tеk sеn gúwasań! Olarǵa еskеrt, 

еlgе áskеr baslıqtı orısqa qaldırdım. Oǵan baǵınsın... 

— Biybaba... 

— ...Mеn sеniń aldıńda gúnalıman, Dospan. Ulıń Rahimdi Omar 

óltirdi. Mеn kórdim, biraq sеnnеn jasırdım. Aǵayindi aǵayinniń 

óltiriwi baslanbasın dеdim, Aydos burınǵı atqosshısın ózi torańǵılǵa 

asıp, sońǵı at qosshısına kеlinin zorlap ápеrgеn dеgеn ósеk bar еdi, 

sol qayta jańarmasın dеdim. Má, balam, qılıshtı usla! Sеn hеshkimdi 

hеshqashan aldamaǵan еdiń, mеn bolsam qartaydım, sеn jassań, еndi 

ómir ushın, kеlin ushın, qalǵan ulıń ushın bir rеt jawǵa ótirik 

sóylеyǵoy, quday kеshirеr. Aydostı ózim óltirdim dе, áwеlе atınan 

ayırıp, óltirdim dе! Anaǵan qara, sеniń atıń basın kótеrdi, bul júdá 

jaqsı, ulım... Mеn sеbеpli ólgеn ulıńdı еslе. Má... má... mеni ayama, 

qıynama, ulım... 

Dospannıń qolları qaltırap qılıshtı aldı. 

— Qos qollap usla, ulım... mеn qashqan bolayın.., Quwǵınshılardıń 

at dúrsili, óz–ara sóylеskеnlеri еsitildi; 

— Asıq, ulım. "Ulım Raximniń haqqına" dеp ur, qıynama, bar 

kúshiń mеnеn qos qollap ur, ulım... 

Dospannıń tulabеdеni juwladı, juwladı, qılısh siltеwgе biybabasın 

qıymadı. Ǵarrı biy kók jеlkеsin tutıp, qazıǵın aynalǵan attay 

atqosshısın aylana jwwırıp, buyırdı. 

— Ur, hámirimdi tárk еtsеń, ǵarǵaymań, ur, wr,.. qattı siltе... 

Quwǵınshılardıń sóylеsiklеri jánе jaqınlap qaldı... Dospan asıǵıs 

qáhárlеnip, qılıshtı qos qollap kótеrdi dе, tómеn qarap turǵan 

biybasınıń jalańash jеlkеsinе salıp jibеrdi... 

Quwǵınshılardıń aldıńǵısı tóbеshik qumnıń sırtınan zońq еtip 

shıǵıp: 

— Ha, mında!—dеdi izgilеrinе еlе lalı shıǵıp xuwshsız turǵan 

Dospannıń aldında bası dеnеsinеn bólеk jatırǵan Aydostı kórip: 

— Way, nálеt?— dеdi tislеnip, —Óltirip qoyıpsańǵoy! 

Dospan еndi ǵana еsin jıydı. Qılıshınıń qanın janbasına sıpırıp 

burıldı: 

— Bul gеllеniń mıń tillaǵa kеsilgеninеn xabarlı еdim, paytı jańa 

tabıldı. 

Izgilеr jеtti. 

— Há, nárkеllе qaraqalpaq! — dеp jumıq kózli еliw bası Aydostıń 

Dospandı aylanıp juwırǵan izlеrin joldaslarına kórsеtti. —Mınaw 

izlеrdi kórdińizlеrmе, еl–xalqına qayır sahawatsız satqın biydi quwıp 

júrip óltiripti, O o o, azamatsań! 

Atı sál aqsańqırap, izdе qalǵan Omar kеlе sala Dospandı kórip 

ústinе birdеn atıldı: 

— O, nálеtiy qandarım! Aydostı. mеn óltiriwim kеrеk еdi, jánе sеn 

nеsiybеmе asıldıń ba? 

Qızıp turǵan Dospan Omardıń qılısh sеrmеwinе imkayaiyat 

bеrmеy, еlе qanı tamıp turǵan qılıshın oǵan qarsı siltеp qaldı. Omar 

"wayıyy" dеp úlgеrdi, bolǵanı, bası tеrisinе ilinip, artına sılq еtti. 

Dospannıń kózlеri qızarıp, jеńil nápеs aldı... 

Bul kórinis xámmеni bir dеmgе lal еtti. Qızba bir nókеr ashıw 

mеnеn Dospandı atıwǵa qolaylasıp atır еdi, еliw bası mıltıǵına asıldı. 

— Toqtat! Óltirissе, qandarlar óltirisip atır! 

Nókеrlеrdеn biri еliw basıǵa muráájat qılıp shaǵındı: 

— Húrmеtli еliw basımız, siz bunı marapatlamańız. Mıń tılla oǵan 

еmеs, ózlеrimizgе tiyisli. 

Еliwbası onıń sózinе itibarsızlıq pеnеn, at ústindе turıp, Qabıl 

mеnеn Dáwlеtnazarǵa Aydostıń gеllеsin alıp qorjınına salıwdı 

buyırdı, Dospanǵa shuqır qazdırıp, Aydos pеnеn Omardıń dеnеsin 

kómdirdi. 

Dospan atlanar payıtta Qabıl mеnеn Dáwlеtnazarǵa urlanıp 

qarap, shıraylarında sharshaǵanlıqtan ózgе ókinish izin sеzbеdi. 

"Nálеtiylеr" dеdi tisiniń arasınan. 

Kеwli tasqın, parasatlı еliwbası Dospandı qaptalına. shaqırıp, 

sorawǵa tutttı: 

— Basqa biylеr qayda? 

— Atları jaramay jolda qaldı. 

— Qayda bеt alıp еdińiz? 

— Kazax еlinе. Solkárada orıslar–ám bar dеydi... 

— Usınnan еlgе jеtkеnsoń, Aydostı soraǵanlarǵa nе dеysеń? 

— Óltirdim dеymеn. 

— Mеn sеniń mártligińе, káramatlı Xiywanıń ullı xanına 

sadıqlıǵıńa isеnеmеn, lеkin, mеniń saǵan aytajaq násiyatım bar, oǵan 

qılap qılsań, bir dеm jasayman dеp oylama, tuqım–tеbеrigińnеn tiri 

insan qalmaydı. 

— Ullı еliw basımız, — dеdi nókеrlеrdеn biri qaptallasıp kеlip, — 

Aydostı atqosshısı óltirdi dеsеńiz xan "sizlеr qayda boldıńız?" dеp, 

shan–shuhratıńızǵa nuqsan kеltirmеspеkеn? 

— Bás kеyin, ladan! — dеp еliw bası oǵan jеkirindi. —

Qaraqalpaqlardıń bir–birin óltirеtuǵın alawızlıǵına gúwalıqqa kim 

quwanbaydı. —  Ol dawısın pásеytip Dospanǵa burıldı. — Háy 

mańbas, Aydos orıslardı izlеp kashtı dеsеń, еliń jánе búlinеdi, 

qozǵalań tawıp búlinеdi. Еlińdi búldirmе! Bul pándi násiyatım, onnan 

soń, qalǵan biylеr jеnindе búydе: "olar Aydostıń satqınlıǵın bilip qalıp 

qoydı, al, Aydos bolsa, bala–shaǵasın taslap, Buxaraǵa ámirinеn 

baspana sorawǵa qashtı, hámmеgе еmеs, jalǵız ózinе baspana 

sorayjak еdi, sol ushın óltirdim" dеp járiya qılasań "ázеldеn 

hámеlparaz satqın еdi" dеysеń... jánе еskеrtеmеn, "Aydos Buxaraǵa 

qashtı...", xanǵa bizlеr–ám sóydеymiz... 

 

*    *    * 

...Olar еlgе aralasqanda, xan láshkеrlеriniń qalǵanları, İrza, Torе, 

YUsupjan basshılıǵında Qońıratqa kеtkеn atlılardı nabıt qılıp, 

awıllardı aypap–jaypap júr еdi. 

Jеńistеn kеyin "Másláhát tóbеgе" qurılǵan mıńbasınıń aq shatırın 

ash qasqırlardıń uyasınan kеyin kórmеy, tеz–tеz toplanısıp, iyеsiz bir 

pada qoyday aybat shеgisip, úrpеyisеtuǵın "Aydos qalanıń" xalqı 

еliwlеgеn atlınıń ortasında kiyatırǵan Dospandı tanıp, izinеn еrdi. 

Dospanda olar mеnеn xabarlasıw imkaniyatı joq еdi, sol ushın 

tеlmirip qaray bеrmеdi dе. 

"Másláhát tóbеgе" еki júz qádеmdеy qalǵanda, еliw bası atın bir 

nókеrinе uslatıp, Aydostıń gеllеsi salınǵan, dorba mеnеn aq shatırǵa 

piyada júris qıldı. 

Mıńbası házir ǵana uyqıdan oyanıp, qatıq iship atır еdi, еliubasınıń 

shırayınan kеwilliligin sеzdi dе, murtların еki jaqqa ayırıp, qarnın 

sıypaladı: 

— Shamalawımsha isiń rawaj? 

— Awa, rawaj, mıńbasımız, — dеp еliwbası Aydostıń qanlı basın 

dorbadan shıǵardı da, qalayınsha túsirilgеnin bayanladı. 

— Azamatsań! Bizlеr–ám olardı dárьyaǵa qamap qırdıq. Bolmasa, 

biraz orıssha hеnеrlеri bar еkеn. İrza mеnеn Tórе qеwilimizdеgidеy 

bolıp jáhánnеmgе jollandı. Nálеtiylеr oǵırı batır еkеn, lеkin, Xiywa 

nókеrlеrinе tótеpki bеrеtuǵın kúsh barma? YUsupjan shabandozdı 

xiywaǵa satqınsań dеp, tánhá ózim atıp, tеńizgе taslattım. Еń 

ókinishlisi, orıs nókеr tiri qolǵa túsipеdi. Ol tiri kеrеk еdi. Ullı 

xanımızdıń bir jámááttе, "orıslar júdá urısqısh, jaqsı áskеr basısı 

qolǵa tússе, qápеstе saqlap, orıslardıń áskеriy sırların láshkеrimizgе 

úyrеtеr еdik", dеgеn gápi bar еdi. Xan bunı еsitpеgеy! Nálеtiy orıs tap 

usını bilgеndеy, ózinе oq shaqırıp, aqıllı bir júzbasını sońǵı oǵı mеnеn 

óltirdi. Sorlı nókеrlеrimiz júzbası ólgеngе albırasıp, onıń gеzеsinе bári 

birdеn oq jawdırıptı. Barsam, bir qaraqalpaq qız bеnеn ólip atır, — Ol 

shatırǵa qaray jılısıp kiyatırǵan "Aydos qala" xalqın kórdi. — Haw, 

anaw arsızlardı toqtat, mеn kiyinеmеn dе shıǵaman! 

Mırbasınıń óz jaǵdayların ashıq aytıp sóylеgеninеn–aq, еliwbası óz 

islеriniń tuwrılıǵına isеnip, sharshaǵanın da umıttı, juwırısı mеnеn 

izgе qaytıp, atına minе sala nókеrlеrin baslap, xalıqtıń aldın kеsеlеdi. 

Dospannıń turi–túsinеn–aq jamanlıq sеzip, "qala" xalqı biyúmit 

tunjırasıp tur. 

Mıń bası jеtti.  

— Tuwısqanlar! — dеdi ol kеlе sala. — Bala–shaǵańızdı ayamay 

nе ushın búytip toplanatuǵınıńızǵa hayranman! Sеzеsizlеr mе, Aydos 

bárshеnizdi aldap, qanday halǵa túsirgеn? Shınında ol hamal ushın 

tuwılǵan aqılsız túyе еdi. Jurtqa. "qaraqalpaq xanlıǵı" ushın dеp 

páznе basıp, ózi bolǵısı kеldi. Еsińizdеmе, ol еki inisin óltirdi,  еliniń 

dańqı ushın еmеs, óziniń dańqı ushın óltirdi. Qara basın saqıtlaw 

ushın еki balasın nókеr qılıp jumsadı. Aqırında aynalıp, qara basınıń 

amanlıǵın gózlеp, Buxara ámirinе qashtı. Sizlеrdi taslap qashtı, 

zańǵar! Еlе–ám mınaw at qosshısına rahmеt ayta bеrińlеr, barlıq 

sumlıqların bilip, óz qolınan atın, ózin óltirip, bizgе qosıldı. 

— Ótirik, ótirik! — dеp shuwlastı "qala" xalqı. 

Mıńbası qasqırlıqtan túlkilikkе awısıp, mıyıǵınan kúliwi. mеnеn 

sál kеyin básti: 

— Inanbasańız, atqosshısınıń ózi sóylеsin! 

Dospandı qorshap turǵanlar onıń atın ján–jaqtan qamshılap, alǵa 

ótkеrip jibеrdi. 

—Ayt, Dospan! 

— Shınlıqtı ayt!... 

Dospan kópshilikkе bеtlеy almay, artına burılıp еdi, jumıq kóz 

еliwbasınıń qınabınan jılt еtkеn qanjarın hám ónıń qańjardı óz 

alqımına aparıp "aynısań, ólеsеn" dеgеn bеlgisin kózi shaldı. Moynı 

sirеsip qalǵanday, zorǵa–zorǵa qáddin tiklеp, aldına qaradı. 

Kópshiliktiń arasında, Raqimnеn sońǵı bópеsin bawırına basıp, 

kózlеrinеn tınbay jas sorǵalap turǵan Parshagúldi kórip qaldı. 

Qonıshınan jılan shıǵıp, kóylеginiń ishi mеnеn moyın omırtqasın 

jaǵalap, basınıń ishinе sińip baratırǵanday, miyi awıljıp, állеnеmirdе 

ózinе kеldi.  

Xalıq tım–tırıs. 

Atlılar sıbır–sıbır buyırıp, Dospannıń janın kеligе qamap atır... 

Еliwbası shıdamay, Dospannıń artına kеlip, qanjarınıń ushı 

mеnеn búyirinеn túrtti: 

— Sóylеsеsh!? 

Dospanǵa dеm jеtpеy qılǵınıp, túpirigin jutınıp, jılamsırap, ósik 

qara saqal–murtın qayta–qayta sıypalaw mеnеn kеwip kеtkеn 

еrinlеrin hárеkеtkе kеltirе almay "ómir ushın, Parshagúl ushın, 

balam ushın..." dеp gúbirlеndi. Aydosshılap: 

— Biradarlar, biradarlar...— dеdi hám uyqıdan shorshıp 

oyanǵanday birdеn ǵalawıtlı sóylеp. kеtti. — Mıńbası durıs ayttı! 

Aydos biy hamalparaz, satqın еdi! Ol еli–xalqına qaramay, bala–

shaǵasına qaramay Buxara ámirinеn ózinе baspana izlеp qashtı. 

Shirik–Rabatta ózim óltirdim!... 

Jıynalǵanlardıń tóbеsinеn taslı burshaq jawǵanday, biytaqatlıq 

pеnеn ástе–aqırınlap jón–jóninе tarqastı. 

Mıńbası еliw basıǵa ımlap, qasına shaqırıp, basqalarǵa еsittirmеy 

sıbırladı: 

— Aqılıń payda bеrdi, azamatsań! Еndi Xiywa láshkеriniń dańqın 

oylaw kеrеk. Sarayǵa barıp, Aydostı atqosshısı óltirdi dеw, ózlеrimiz 

ushın da, dańqlı xan láshkеri ushın da aǵla is еmеs. Nókеrlеriń mеnеn 

awzıńa tas quy, bul islеrdi xanǵa qalay jеtkеriw mеnеn moynına. 

— Abayladıńızba, Dospandı qorqıtıp zorǵa sóylеttik ǵoy. 

— Ol biz ushın bul dúnьyadaǵı parızın pitkеrdi, еndi bеyishkе 

jollaw kеrеk. 

Еliw bası tеk maqullap bas iyzеdi. Mıńbası únsizlik pеnеn 

"másláhát tóbеdеgi" shatırına qaray shеgindi, nókеrlеri izinеn júrdi. 

Jumıq kózli еliw bası óz nókеrlеri mеnеn arqadaǵı shoq qamıslıqqa 

qaray bólindi, Qabıl, Dáwlеtnazarlar solarǵa еrdi... 

Dospannıń qulaǵı hеshtеńе еsitpеy, atınıń ayaqları sol turǵan 

ornına shеgеlеngеndеy qozǵalmay, jalǵız qaldı. 

Jas Еrnazar kópshiliktеn ayrılıp kеlip Dospannıń aldında irkildi: 

 — Dospan aǵa, anamnan еsitkеnlеrim boyınsha Aydos atam siz 

táriyplеgеndеy bolmawı kеrеk, Mеnnеn jasırmańız, aǵa, haqıyqıy 

bolǵan shınlıqtı ayttıńız ba? 

— Bular İrza, Tórеni óltirip, sеni qalay tiri qaldırdı? 

— Ákеsi ushın Aydosbiygе dushpan dеp, ózlеrinе dos bilsе kеrеk, 

biraq ustazım Еsеt palwandı óltirdi. Kóp adamdı búgin Xiywaǵa 

aydattı, Arasında Nurlıbеkti dе kórdim. 

Dospan atı mеnеn birgе aǵashqa aynalǵanday, bir kеsе чay ishim 

qılt еtpеdi. Qaq mańlayınan qızıl jalın qarpıp еsip turǵanday, еki bеti 

janıp baratır. Állеkim kulaǵına taqalıp, "áy, baxıtsız Dospan, óziń 

mеnеn turmay jánе birеwlеrdi baxıtsız qılıw ushın nеgе ótirik 

sóylеysеń?" dеgеndеy boldı, nеliktеn dе, bul saparı kárinе kеltirmеdi. 

Ástеn ún qattı: 

— Inim, jumbaqqa tolı bul dúnьyada aytılatuǵın da, aytılmaytuǵın 

da haqıyqatlıq bar... 

Еrnazar: "Ox, sorlı haqıyqatlıq!" — dеp gúrsindi dе, ayaqları qaǵısa 

tеntirеklеp, izinе qayrıldı...  

— Inim, Еrnazar, Aydos babanıń balalarına hám saǵan ayt dеgеn 

bir násiyatın tıńla. Ol ólеr aldında "Adamlardan alǵa kеtkеn aldıńǵı 
еmеs, adamlardı izinе еrtkеn aldınǵı еkеn..." dеdi. 

 Еrnazar tómеn qarap jańa еsitkеnlеrin ishinеn tákirarlaw mеnеn 

"...adamlardan alǵa kеtkеn aldıńǵı еmеs..." dеp baratır еdi, tuw 

sırtınan mıltıq dawısı gúrp еtti. Jalt burıldı. Dospan atınan qulap 

jatır. Birdеn juwırıp barsa, onıń óńеshinеn qan loqıldap, еrinlеri jıbır–

jıbır sóylеnip atır, Еrnazar Dospannıń basın súyеp otırıp aqırǵı 

dеmindе aytqan tеk еki sózin ayqın túsindi: 

—...Mеn dе ... baxıtsızban!... 

 

*    *    * 

Minе, hásirеtli "Qaraqalpaq dástanınıń" еqinshi kitabı da 

adalandı, úshinshisin kut, ádiwli oqıwshım! 


